
        
            
                
            
        

    
	РАБИНДРАНАТ ТААГҮР

	 

	ГОРА – 1
(1-36-р бүлэг)

	 

	“Улсын Хэвлэлийн Хэрэг Эрхлэх хороо” Улаанбаатар хотноо 1963 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хинди хэлнээс орчуулсан Д. Нямсүрэн

	Редактор Т. Содномдаржаа

	 

	 


ОРШИЛ

	Одоогоос 100 жилийн өмнө 1861 оны 5-р сарын 7-нд Энэтхэгийн ирээдүйн цэцэн билигт яруу найрагч, соён гийгүүлэгч, их ухаант, нигүүлсэнгүй сайхан сэтгэлтэй хүн Рабиндранат Таагүр мэндэлжээ. Таагүрын төрсөн нутаг алтан Бенгаль нь хүний оюун билиг хөгжихөд таатай сайхан газар бүлгээ. 

	 

	Нарт хорвоогийн хүмүүс 

	Адил төрснөө мэдэрч 

	Намбатай дээдсийн өмнө 

	Нахилзан сөгдөхөөсөө жигшин 

	Тэргүүн юугаа өргөж 

	Тэнүүн алхлах үед л 

	Жинхэнэ эрх чөлөө гэдэг 

	Жирийн та нарт ирнэ 

	 

	гэж эх ард түмэндээ чин сэтгэлийнхээ үгийг хэлж олон шилдэг бүтээл туурвижээ. 

	19-р зууны 70-аад оны Бенгалийн нийгмийн байгуулалтыг тольдон үзсэн мэт тод томруун тусган тэр үед гарч байсан эрх чөлөөг эрэн хайсан шинэ үзэл санаа, хуучныг үхширтэл баримтлах заншил хоёрын хоорондох эвлэршгүй тэмцлийг харуулсан өнөр нэгэн гэр бүл Энэтхэг эх орныхоо төлөө амь хайргүй тэмцэгч жавхаалаг эр Горагийн дүрийг харуулсан «Гора» гэдэг зохиол бичсэн нь энэ бүлгээ. 

	 

	УЛСЫН ХЭВЛЭЛИЙН ГАЗАР


НЭГДҮГЭЭР БҮЛЭГ

	Хурын улирлын сүүл сар юм сан. Хурмаст тэнгэрт гийсэн алтан нарны туяа үүлсийг хага яран Галкада хотын тунамал агаарыг гийгүүлнэ. 

	Гудамжны хөдөлгөөн хэдийнээ эхэлжээ. Хэлэлцэж тохирсон ёсоор гуанзныхан хичээлтэй, ажилтай, хүмүүст гэр гэрт нь бэлэн хоол хүргэж авчирна. Айлуудын яндангаар бараан утаа цоргин суунаглана. Галкадагийн үй олон гудамж зөргүүдийг өглөөний нарны өгөөмөр туяа урьд урьдынхаасаа илчтэйеэ ээж байлаа. 

	Ийм нэгэн өдөр ажилгүй байгаа Виняпүшан өөрийн суудаг байшингийн хоёрдугаар давхрын тавцан дээр ганцаараа зогсоод хүмүүсийн хөл хөдөлгөөнийг ажиглан харна. Нэлээд хэдэн хоногийн өмнө дээд сургуулийг төгссөн авч тэр гэр орныхоо ажилд санаа тавьдаггүй ажээ. Түүний анхаарал, өөрийн дугуйлангийнхныг удирдах, өдрийн сонинд мэдээлэл бичих зэргээр өдрийг өнгөрөөнө. Гэвч ингээд бас түүний сэтгэл ханадаггүй байлаа. «Одоо чухам юу хийх хэрэгтэй вэ?» гэдэг талаар тодорхой шийдвэргүй байгаагаас болоод санаа нь нэг л тавгүй байлаа. 

	Зогсож байгаа тавцангийн нь буланд хараацай шувуунууд хоорондоо шулганалдан жиргэж үүрээ барьж байх нь түүний бодолд үл ойлгогдох нэгэн сэтгэгдэл төрүүлнэ! Яг энэ үед ойрх нэгэн пүүсийн дэргэд хэлхгэр урт цамц эгэлдэргэлдсэн нэгэн хатангир даяанч, 

	 

	«Урхи торонд хоригддоггүй 

	Чөлөөт энэ жигүүртнийг 

	Урьд нь ер үзэгдээгүй 

	Хачин энэ шувууг

	Барьж хэрэв авбал 

	Яасан сайхан байх бол

	Баярын магнай тэнийн

	Сэтгэл хэчнээн зугаацах бол!» 

	 

	гэж уянгалан дуулах нь сонсогдлоо. Виня даяанчийн дуулж байгаа тэр гайхамшигт жигүүртний тухай дууллыг бичиж авъя гэж бодсон авч залхуураад түүнийг дуудсан ч үгүй зөвхөн л аман дотроо даган аялж байлаа. 

	Яг энэ үед байшингийн нь өмнө талд нэгэн хөлсний тэргийг ачааны том тэрэг хөндлөн дайрч мөргөчхөөд, дараа нь хөлсний тэрэгнийхнийг агсран зандарч орхичхоод цааш хурдлаад өгөв өө. Тэр хөлсний тэрэг мөргөлдөөндөө нэг дугуй нь суга үсрэн өрөөсөн тийшээ яйжийжээ. Эд бүгдийг харсан Виня яаравчлан гарч очиход дайрагдсан тэрэгнээс 17—18 орчим насны охин гарч ирлээ. Бас нэлээн хэдэн улс, одоо хүртэл тэрэгнээсээ гарч амжаагүй байсан хөөрхий нэгэн өвгөнийг буулгах гэж оролдоцгооно. 

	Виня, хүмүүсийн дундуур зүсэн орж хөгшнийг дэмжин буулгангуутаа түүнд анхааран халамжилж:

	— Бие тань аягүй болчхов уу? гэхэд, 

	— Үгүй, бие эвгүйтээгүй! гэж хэлэнгүүтээ инээх гэсэн боловч зовууриасаа болоод инээмсэглэж ч амжсангүй газарт унан алдахад Виня түүнийг тэврэн авангуутаа, сандарч хэлмэгдсэн бүсгүй тийш харж, 

	— Миний гэр энүүхэнд байна. Та нар очигтун! Ер зовох хэрэггүй гэж хэлээд тэднийг гэртээ авчрахад бүсгүй ч татгалзсангүй ирлээ. Гэртээ оруулаад хөгшинд дэвсгэр засаж хэвтүүллээ. Бүсгүй эргэн тойрон ажиглан харвал хажуугийн нь буланд нэг том ханан шүүгээ тавьжээ. Виня босож шүүгээнээс шилэн аягатай хүйтэн ус гаргаж өвгөний цээжийг шүршин дэвүүрээр сэвж байснаа хэсэг зуур зогсон түүнд, 

	— Танд эмч л дуудвал дээр байх даа! гэв. Винягийнтай хөрш нэгэн эмчийнх байдаг учир эмч дуудуулахаар зарцаа явууллаа. 

	Тэр өрөөнд өөр эд хогшил гэвэл нэг ширээ, нэг том толь, толины тавиур дээр үсний тос, сам, сойз зэргийн юмс өржээ. Толинд бүсгүйн царайны дүрс тусахад ард нь зогсож байсан Виня түүнийг халти ажиглаж амжив. 

	Виня бага наснаасаа Галкадад хөлсний байшинд сууж, сурахын хойноос л үхэлдэн хөөцөлдөж байснаас биш амраг дурлалын талаар анзаарч амжаагүй хүн юм. «Энэ үнэхээрийн үзэсгэлэн гуа төрсөн бүсгүй еэ дээ!» гэж бодсон авч түүний нүүр царайг нарийвчлан ажиглаж зүрхлээгүй ажээ. 

	Зөвхөн түүний энэрэнгүй зөөлөн төлөвтэй гал бутарсан царайд нь тэвдэж сандарсандаа болоод гайхаш нь тасарч бодолд дарагдсан хөөрхийлөлтэй байдал харагдана. 

	Хэдэн мөчийн дараа өвгөн алгуураар нүдээ нээн:

	— Охин минь! гэж хэлээд хүндээр санаа алдахад бүсгүйн нүдээр нь нулимс гүйлгэнэн:

	— Аав аа! Таны хаана тань өвдөөд байна аа? гэхэд, 

	— Ээ ёох! Би хаана ирчхээд байна вэ? гэнгүүтээ өндийх гэхэд нь Виня түүнийг хориглон, 

	— Та ингээд хэвтэзнэж бай! Эмч одоохон ирнэ! гэж хэлэхийг нь халти мөлт ойлгосон өвгөн, 

	— Тийм ч сүйд болтлоо гэмтчихсэн юм ч байхгүй, харин толгой л жаахан өвдөөд байна. Түүнд эмч домчийн хэрэггүй л юм сан даа гэжээ. 

	Тэгээд эмч гуай эм хэрэглэлтэйгээ ирж, хөгшний биеийг үзээд:

	— Онцгой юмгүй! Жаахан арз хөөрүүлсэн сүүнд хийгээд уучихвал гайгүй болно гэж хэлээд нэг жаахан шилтэй эм өгчхөөд явах үед эцэг нь нэн их шаналсан гүн бодолд дарагдсан байхыг хараад охин гадарлаж:

	— Аав аа, битгий зов! Эмчийн үзлэгийн хөлс, эмийн үнэ тэргүүтнийг бид хариад эднийд явууламз! гэж хэлээд Винягийн өөдөөс харлаа. 

	Ямар сайхан нүдтэй юм бэ! Нүд нь чухам том жижиг, хар бор, солир далиу алин болохыг огт ажсангүй, харин бүсгүйн дүрлийн буй харц ичиж тэвдсэн өчүүхэн ч шинжгүйн дээр ямар нэг үл үзэгдэх бат хүчинд итгэсэн юм шиг байсан нь гайхалтай санагдаж бил ээ! 

	Виня өгүүлрүүн:

	— Ямар ч байсан эмчийн хөлсний төлөө та нар бүү зов! Түүнд би... гээд хэсэг дуугүй байснаа: «Хэдэн л зоос хэрэгтэй гэнэ түүнийг нь би өгөх болно» гэж дотроо шийдлээ. 

	Тэгэхэд өвгөн:

	— Ер нь надад арз ямар ч шаардлага байхгүй юм гэхэд охин нь тосож аваад, 

	— Гэвч аав аа! Эмч хүн хэлж байна шүү дээ! 

	— За ер нь эмч нар дандаа тэгж л байдаг юм шүү дээ! гэж өвгөн хариулаад, — Би уг нь жаахан халуун сүү уучихвал л зүгээр болчих юм сан гэв. 

	Тэгтэл зарц сүү авчрахад, хөгшин уучхаад, 

	— Одоо бид хоёр явъя! Танд их уршиг удлаа... гэхэд бүсгүй Виня тийш эргэж:

	— Тэргэнд хүн явуулах арга байна уу? гэхэд, 

	— Одоо энэ хүүд дахиад яршиг удах чинь үү? Манайх энүүхэнд ойрхон байхад амарч бариад ч болсон гэлдрээд харьчихъя даа! гэлээ. 

	— Үгүй аав аа, болохгүй гэхэд эцэг хариу эс өчсөн учир Виня яваад нэг тэрэг олоод ирлээ. Тэргэнд суунгуутаа хөгшин:

	— Ингэхэд хүүгийн алдар хэн бил ээ дээ? гэж Винягаас асуухад, 

	— Виня! Намайг Виняпүшан Жатжобатяая гэдэг гэхэд хөгшин, 

	— Намайг Барэш Жандр Паддажаря гэдээг. Манайх энүүхэнд 78-р байшинд суудаг, та өөрийн завтай цагтаа заавал манайхаар нэг тухтай морилоорой! гэхэд бүсгүй Виня руу ширтэн харах нь аавынхаа яриаг дэмжсэн мэт. 

	Виня энэ мөчид тэргэнд хамт суугаад тэднийд очихыг хүсэвч ингэх нь арай ч эвгүй юм уу даа! гэсэн шиг бодолхийлэн зогсож байтал тэрэг хөдлөн бүсгүй «Баяртай» гэхэд Виня «За баяртай» гэж хэлж амжсангүй мангуу юм шиг зогссоор хоцорлоо. Гэртээ ирээд энэ явдлын тухай. Тэднийг авчирснаас аваад гаргаж өгөх хүртэлх зүйлийг эхнээс нь аваад тунгаахад тэр эмэгтэйтэй хэтэрхий бүдүүлэг харьцсан мэт санагдан зүрх нь шимширнэ. Тэгээд эцгийнхээ нүүрийг арчиж байсан алчуураа орон дээр орхичихсоныг нь үзэнгүүтээ өөд нь авахад Винягийн санаанд:

	 

	Урхи торонд хоригддоггүй 

	Чөлөөт энэ жигүүртнийг

	......... 

	......... 

	 

	гэсэн тэнүүлчийн өнөөх дуу орж ирлээ. 

	Өдрийн ажил эхэлж сүйх тэрэгнүүд албан газрууд руу цувлаа. Виня өнөө өдрийнхөө ажилд санаа үл зовно. Урьд хэзээ ч өнөөгийнх шиг ингэж сэтгэлийн зовлонд автагдахын хамт ийм баяр баясгалантай байгаагүй ажээ. 

	Үүлэн чөлөөний нарны хурц цацраг түүний зулайг нь төөнөж эхлэхэд зүрх сэтгэлд нь үзэсгэлэн гуа залуу бүсгүй тодрон үзэгдээд өдөр бүр үгүйлэгдэн байдаг хоосон зайг бөглөлөө. Тэгээд Виня өөрийн бүх байдлаа тэр бүсгүйд нэвт шувт ойлгуулбал яана гэж бодох авч, хэрхэн ингэх аргаа сүвэгчилж ядан ганьхарна. Гэрийн нь доторх эд хогшил ундуй сундуй, шалаа угааж, дэвсгэрээ шүүрдээгүй, гэрт нь ганц цэцгийн дэлбээ суулгаагүй зэргийг ажиж сууснаа шал өөр зүйл санаанд орж өнөөх мөргөлдсөн хоёр тэрэг, хөлсний тэргэнд суусан өвгөн бүсгүй хоёртой учирснаа бодон сэтгэл нь хөдөлж толины өмнө очоод нүүр царайгаа нэг сайн тольдмоор санагдлаа. 

	Хэдэн мөчийн дараа цонхоороо харваас долоо найм хэр насны жаал хүү дээшээ өлийж Винягийн сууцны дугаарыг ажиглана. Виня санаандгүй тонгойж:

	— Нааш ир! Энэ сууц мөөн гэхэд нь жаал хүү резин улавчаараа шал алгадсаар шатаар өгсөж тэр дорхноо хүрч ирэхэд нь хэрсүү тэр жаалыг өрөөндөө оруулаад ажиглан хартал:

	— Намайг эгч явуулсан гэж хэлээд Виняд нэг захидал гардууллаа. Виня захиаг аваад нүүрлэснийг нь харвал эмэгтэй хүн тургүйхэн бичсэн англи үсгээр түүний нэр хаягийг яг зөв бичжээ. Задлаад үзвэл захидал алга, зөвхөн хэдэн рупий1 хийжээ. Жаахан хүү эргэх гэтэл Виня түүнийг хоргоож хацрыг нь илэн нөгөө өрөө рүүгээ дагуулан орлоо. Жаал хүүгийн царай боровтор болохоос биш төс нь эгчтэйгээ тун адилхан байхыг олж харсан Винягийн сэтгэл нэг л хачин хайр жаргалаар бялхаж эхэллээ. 

	Жаал хүү тун цовоо ажээ. Өрөөнд оронгуутаа хананд өлгөөстэй хөргийг харж, 

	— Энэ хэний зураг вэ? гэхэд, 

	— Энэ миний найзын зураг аа! 

	— Найз аа? Таны найзыг хэн гэдэг юм бэ? гэхэд Виня инээмсэглэн өгүүлрүүн:

	— Чи үүнийг танихгүй биз ээ. Энэ миний найз Горамохен, түүнийг бид Гора гэж дууддаг. Бүүр жаахнаасаа аваад одоо болтол бид хамт сурцгааж байгаа юм гэхэд хөвгүүн, 

	— Юу гэнэ ээ? Та одоо суралцаж байгаа юм уу? 

	— Үгүй, би одоо суралцахаа больсон. 

	— Тэгвэл сургуулиа бүр төгсчихсөн юм уу? гэхэд Виня баяр бахархлаа барьж ядан:

	— Тийм ээ, төгсчихсөн гэхэд хүү гайхан уртаар санаа алдан, "Ээ хөөрхий, би гэдэг хүн хэзээ нэг эдэн шиг сургуулиа төгсөх юм билээ дээ? " гэж бодож байх шиг. 

	Виня асууруун, 

	— Чиний нэр хэн бэ? 

	— Миний нэрийг Сядишжандр Мукубатяая гэж өчив. 

	— «Мукубатяая!» гэнэ ээ? гэж шохоорхон лавлав. Тэгээд аажимдаа танилцвал Барэш гуай эдний эцэг биш, харин энэ эгч дүү хоёрыг жаахнаас нь тэжээж өсгөсөн хүн байжээ. Эгч нь уг нь Ратарани (Шөнийн хатан) гэдэг нэртэй байсныг Барэш гуайн эхнэр дураараа сольж Сүжрида гэж нэрлэжээ. Тэгж ярилцсаар тэр хоёр бүр зузаан танилууд болцгоолоо. Жаал хүү гэртээ харихаар завдахад Виня, 

	— Ганцаараа харьж амжих юм уу? гэхэд хүү, 

	— Чадахгүй яах вэ, ганцаараа ирчихсэн шүү дээ! гэж бардамнан хариулав. 

	Тэгээд Виня, 

	— Би чамайг гэрт чинь хүргэж өгөх үү? гэлээ. 

	Виня миний хүчинд итгэхгүй байна гэж бодоод жаал хүү гайхсан маягаар, 

	— Яах нь вэ, би ганцаараа харьж чадах юм чинь гэв. 

	Тийнхүү тэр хоёр хувийн юм ярьсаар Виня түүнтэй хамт гэрийн хаалга хүртэл явсан учрыг жаал хүү олж ядан гайхна. 

	Байшингийнхаа үүдэнд ирээд жаал хүү, 

	— Та орохгүй юу? гэхэд Виня сэтгэлээ барьж, 

	— За яах вэ дараа нэг өдөр ирье! гэлээ. 

	Гэртээ буцаж хариад Виня нөгөөх онцлог дугтуйгаа халааснаасаа гаргаж нүүрлэн бичсэн үсэг бүрийн нь хэлбэр янз, цэг тэмдгийг маш удаан ажиж суулаа. Дараа нь дугтуйтай мөнгөө шүүгээнд нандигнан хадгалж, ямар ч хүнд хэцүү үед хэзээ ч үрэхгүй гэж шийдэв. 

	
ХОЁРДУГААР БҮЛЭГ

	Чийглэг харанхуй манан бүрхсэн хүнд агаартай хурын улирлын орой бөөн бөөн хар үүл нүүж, Галкада хот, үлгэрлэвээс цавь руугаа хошуугаа хийгээд цагариглан хэвтэж буй цатгалан тайга нохой мэт буюу! 

	Өчигдөр өглөөнөөс эхлэн шиврээ бороо шивэрч эхэлсэн боловч зам зөргийг шалбааг болгосноос биш тунасан шавар шавхайг хуу цэвэрлэн урсгах чадал түүнд алга аа! Өнөөдөр үдээс хойш бороо түр намдсан боловч тэнгэр бүүр сайн цэлмэсэн үгүй. Борооны уршгаар гэрт гадаагүй тохь алдмаар ажээ. 

	Энэ үед гурван давхар нэгэн байшингийн дээвэр дор багын найз хоёр залуу хулсан сийрсэн дээр суугаад ярилцана. Сургуулиасаа ирээд энэ тавцан дээр тоглож нааддаг байжээ. Шалгалт шүүлгийн үеэр мөн л эндээ чанга чанга уншиж ийш тийш хэрэн цээжээр ярилцаж хичээлээ давтдаг, халууны цагт орой сургуулиасаа ирээд мөн л эндээ сууцгааж хоол ундаа идэж уугаад хааяа заримдаа ном мэтгэлцээд шөнө дүл болтол сууж, хоёулаа нэг өвөртөө орж унтаад нэг мэдэх нь ээ л өглөөний нар шарахаар сэрдэг сэн. Сургууль төгссөнийхөө дараа мань хоёрын нэг нь дарга, нөгөөх нь тэргүүлэгчээр ажилладаг «Хинду үзэлтний нийгэмлэг»-ийн цуглааныг сард нэг удаа энд хийдэг байжээ. 

	Нийгэмлэгийн дарга Горамохен юм. Гэвч дотнын хүмүүс, нөхөд нь түүнийг Гора гэдэг байжээ. Мань эр бусад нөхдөөсөө нэг л ондоо учир сургуулийн багш нар нь түүнийг «Цагаан толгойт оо!» гэж дууддаг ажээ. Арьсны нь өнгө тун цагаан, өчүүхэн боровтор толбо ч үгүй сэн. Өндөр нь метр ерэн сантиметр, ясархаг гарын алга нь арслангийн тавхайг санагдуулам, гэнэт дуугарахад нь хажуудах хүн нь цочмоор баргил бүдүүн хоолойтой, хөмсөггүй шахам, чихээ хүртэл үргэлжилсэн өргөн магнайтай дорвилог сүртэй нүүрэнд нь сэлэм адил тахийсан монхор хамар нь зохисон, нүд нь жижиг боловч цогтой хурц харцаараа алсын юмыг холын тусгалтай буу шиг цэцэн мэргэн онож харан, хажуудаа байгаа юмыг цахилгаан цахих адил түргэн мэдэрдэг. Гораг хүн яасан сайхан эр вэ? гэж магтмааргүй боловч хэн ч түүнийг харахгүй өнгөрөхийн аргагүй эр юм аа. Түүний найз Виня Бенгалийн ерийн нэгэн боловсролт хүний шинжтэй бөгөөд улаа бутарсан даруу эр билээ. Төрөлхийн сайхан зан ааш, ухааны чадал зэрэг нь түүний нүүр царайг төвшин төлөвөөс гадна онц их хүний дүртэй болгожээ. Гора ч түүнийг сурлагаар барааддаггүйсээн, яагаад ингэж дийлдэхээргүй сурдгийг нь гайхаад олдоггүй байлаа. Энэ үедээ Гора:

	— Сонсооч! Хэн л үргэлж Бярманы давхаргыг буруушааж байж вэ? Тэд одоо бодоход ёстой зүйтэй бөгөөд цэвэр хэрэг хийж байжээ. Чи энэ тухай нэг удаа юунд уурласан бил ээ? гэхэд Виня, 

	— Хэчнээн гайхмаар хэрэг вэ? Ийм асуудал тавьж болох юм гэж би санасангүй явжээ. 

	— Хэрэг нэгэнт ийм болохоор таны зүрх аль нэгэн хэмжээгээр гэмшиж байгаа биз! 

	Нэг бүлгийн хүмүүс нийгэмлэгийнхээ нэгдлийг задлаад бүх асуудлыг эсрэг хандлагаар яваад байхад нийгэмлэгийн хүмүүс түүний тухай сайн гэж боддог байвал энэ чинь хууль ёсонд нийцэх үү дээ? Тэгэхэд хэн нэгнийг нийгмийн хүмүүс базаахгүй амьтан гэж саначихвал тэр хэчнээн шулуун шударга явлаа ч гэсэн мөр нь муруй хазгай юм шиг үзэгдэх болно. Түүний сайн сайхан нь ч тэдэнд муу муухай үзэгдэх болно, ингэх нь ч зүй. Тэгээд ч нийтээс өөрийгөө хөндийрсөн дээр гэж бодогсод гарах нэг зам нь энэ юм. 

	— Зүй тогтоолтой юм бүхэн сайн сайхан байдаг гэж би хэлж зүрхлэхгүй. 

	— Надад сайн сайхан ч хэрэг алга! Орчлон дээр хоёр гуравхан хүн сайн сайхан амьдарвал амьдарна л биз, гэвч бүх ард түмэн зүй ёсоор тогтоолоороо амьдрах нь зүйтэй. Тэгэхгүй юм бол нийгэм сөнөхөд хүрнэ. Хүмүүсийн зарим нь Бярманы дээд давхаргынхан оргиж дээрэнхийлэхийг хичээх зовлонгоо тэвчих хэрэгтэй байна. Учир нь: Бярман биш олон түмэн буруушаахад хүрнэ. Энэ олон түмэн чинь өөрийнхөө ёстой баатарлагаа ноёрхогчдод үзүүлэх хэрэгтэй болоход Бярмантай хэсэг, нөгөөх олон түмнийг хатган өдөөж хойноос нь дагах болдоог. Ингэж байж нийгэм наслах уу даа? хэмээн Гора хэлэв. 

	— Би нийгэмд давхарга болсон хэсэг бүлэг хүмүүсийг буруушааж чадахгүй, харин ганц нэгэн хүнийг л... 

	— Хүмүүсийг ч больё, чи ганц нэг хүнийг ч буруушааж байсан удаагүй билээ. 

	— Үгүй ээ, би буруушаах буруутгахдаа бүр үзэн ядагч байснаа одоо санахад ичих шиг болдог юм гэхэд Гора гараа зангидан:

	— Одоо үед чиний энэ үзэл чинь аль ч талаараа хол явахгүй гэж мэдээрэй гэхлээр Виня хэсэг дуугүй сууснаа: — Юунд, яагаад? Чи хэнээс айгаа вэ? гэхэд Гора, 

	— Би чамайг өөрөө өөрийгөө хүч чадалгүй сул зам руу түлхэж байгааг харж байна гэхэд Виня босон харайж:

	— Сул зам гэнэ ээ? Үнэндээ шийдвэл тэднийд би очих л байна. Тэд ч намайг урьсан юм гэвч би очоогүй байгаа. 

	— Үргэлж л өдөр, шөнөгүй «очиж амжаагүй» гэж үглэж суухын оронд очсон нь дээр биш үү гэж Гора хэлэв. 

	— Тэгвэл чи намайг оч гэж байгаа юм уу? 

	— Үгүй ээ, тэгж байгаа биш, харин чи тэсэхгүй байвал дуртай л өдрөө тэднийд очно биз! Босгыг нь алхсаныхаа маргаашаас чи тэдэнтэй хамт хооллож эхлэх болно. Тэгээд тэдний ёс журамд боолчлогдохоор нэрээ өгч гараа өргөөд Бярманы дэглэмийг номлогч болж хувирна. 

	— Юу гэж хэлж байгаа чинь энэ вэ? Тэгээд? 

	— Тэгээд үү? Тэрнээс өөр үл бүтэх юм хаа байна аа? Хаа ч байхгүй, чи Бярманы хүү болоод аль олиггүй газар нөхцөх болно. Идэр оюуны чинь ундраа ширгэнэ. Луужингүй болсон далайн хөлөг адил дорно ба өрнийн сонгодог соёл чамайг орхиод сая чи хөлгөөрөө эх газартай золгохыг мөрөөдөвч онгоц хөвөхөд зориулагдсан юм болохоороо яаж мэдэх вэ, аз болж хуурай газартай тохиолдож, гэвч луужингүй далайчин эх газарт хүрсэн тохиолдлын тухай чамтай дэмий юм чалчиж суух тэвчээр надад алга аа. Чи очмоор бол тонил! Хамаагүй. Гутамшигт замаар аяллаа эхэлж байгаагаа мэдэхгүй намайг бас дагуулж явах гэдэг чинь юу вэ? гэхэд, 

	Виня инээмсэглэн өгүүлрүүн:

	— Эмч домчийн арга тасарч эмнэлэггүй болсон архаг өвчтөн болгон үхдэггүй адил эцсийн удаа би чамд эргэлтгүй сүйрэлд учирснаа үзүүлж байгаа биш ээ! 

	— Үзүүлээгүй гэнэ ээ? 

	— Тийм ээ! 

	— Эхнэр гэдэг чинь чөтгөр шүү дээ!

	— Хэрэв чөтгөр биш сэн бол хэрэн тэнэх нь чөлөөтэй байх сан болов уу? 

	— Эмэгтэй хүний гараа гаргаж хийсэн хоол, тэр байтугай зэрлэг хүмүүсийнх ч гэсэн нөхөртөө амттайхан зоог юунд эс болох бил ээ? гэхэд Виня, ядарч залхсан байдлаар, 

	— Гора за боллоо! Боль л доо! 

	— Энэнд зовох хэрэггүй. 

	— Гора чи бод л доо! Чи эмэгтэй хүнийг өргөмжлөн үзэж байна. Манай сударч... 

	— Чи ямар талаар нь эмэгтэйчүүдийг өргөж байна? Шастирт бүсгүйчүүдийг өргөмжилсөн нь түүн шиг огт биш ээ! Чиний тэрийг чинь хүндэтгэл гэдэггүй юм аа. Харин юу вэ? гэдгийг нь чамд хэлбэл чи амиа хорлох гэж гүйхэд хүрнэ. 

	— Чи тэгээд намайг тачаангуйн улмаас гэж тайлбар өгөх нь үү? 

	Манай шастирууд эмэгтэйчүүдийг «Шүтээн гэрийн чимэг» хэмээжээ. Эр хүний сэтгэлийг сэргээж, гэр орноо гийгүүлдгээрээ тэд үнэхээрийн шүтвээс зохих бүлийн чимэг мөөн! Харин заншлаар бол тэднийг шүтээн гэж хэлэх нь зохимжгүй юм биз! Виня чи танин мэдэхгүй чадлаа алдсан тэр цагт л миний үгийг үнэмших болно. Гадаадын судар бичигт эмэгтэйчүүдийн онцлогийг «Тачаангуйн мөрөөдөл» гэж хүн төрөлхтний хүндтэй байранд бүсгүй хүн үнэнч дагина, хүндэт эхийн хувьд морилох ёстой. Эх хүнийг байрнаас нь зайлуулаад «Дурлал хайр» гэж магтан зулгуйдагчид бол доромжлолоо нууцлан өвөрлөгч юм аа. Ийм учир чиний бодол цаасан шувууны адил Барэш гуайн байшингийн дээгүүр эргэлдэн хөөрч байна. Үүнийг англичууд Love (дурлал) гэцгээдэг. Чи англичуудыг яг хуулбарлаж дурлалын өмнө арчаагүй боол болох нь гэхэд Виня ташуурын амтанд хохирсон хашин морь адил займран өгүүлрүүн:

	— Гора! Одоо боль л доо! болоо юм биш үү? 

	— Болоогүй ээ, чи бид, эрэгтэй эмэгтэй хүмүүсийн нийгэм дэх байрыг зөв эзлүүлж сурах хэрэгтэй. 

	— За! Эрэгтэй эмэгтэй хүмүүсийн харилцаан дээр ямар байх нь зөв байж вэ? Бид дурлалаар хөөцөлдөж болдгийг найз нь ойлголоо. Гэвч дээрх үзэгдэл зөвхөн гадаадынхантай холбогдох юм уу? Энэ тухай английн утга зохиол худал байвал бидний гуа сайхан хүүхэнд итгэхгүй байх нь ч дэмий хэрэг. Ингэ дээ! гэдэг маань бас хий бодол юм. Хэрэг нэгэнт ийм болохоор хүний ухаарах зүй тогтоол нь хар амиа аргацаахад чиглэгдэхээс болгоомжлох гэж уран зохиолд амьдралын сүүдэртэй талыг нь орхиод, гэгээтэй талаас нь гэрэлтүүлж эхэлдээг. Гэвч заримдаа сүүдэрт талыг нь томруулж өсгөөд гуа үзэсгэлэн, эд юмыг үл тоомсорлогч болгодог. Энэ хоёр нь аль нь ч ялгаагүй хорвоогийн хүний амийг үрсэн юм аа. Хэрэв чи нийгэмлэгийн нэг хэсгийг үзэн ядсан мөртөө нөгөөхийг нь таалдаг бол хол явахгүй гэсэн үг гэхэд Гора, 

	— Үгүй би чамд буруу ойлгуулчихжээ дээ? Чи бүр засрахаасаа өнгөрчээ. Нэгэнт ийм болсноос цааш чөлөөтэй дурлаж л байхгүй юу. Гэвч яваандаа биеэ барих хэрэгтэй гэдгийг нөхөр чинь захих байна гэвэл Виня тэвдэж сандарсан байдлаар, 

	— Ээ харлаа, чи мангуурчихаа юу даа. Юуны чинь дурлал, харин Барэш гуайг би яаж үздэг, түүний тухай юу сонссон эд бүгдээс болоод тэд надад таалагддаг юм гэвэл, Гора, 

	Тэр ч яах вэ л дээ гэвч.... гэхэд Виня тасалж аваад

	— Гора! Бурхан ганцхан чамд л хамаг хүчийг хайрлачихсан болохоор бусад бүх амьтдыг үхээнцүүд шиг үздэг нэг их эндүүрэл чамд байна гэсэн энэ үг Горад ер бишийн хачирхал төрүүлэвч Винягийн нуруу руу зөөлнөөр алгадан:

	— Зөвөө! Надад тийм их дутагдал байгаа юм гэхэд Горагийн ах Махим бүдүүн бойго биеэ дааж ядан байшин өөд гарч ирээд, 

	— Гора! гэж дуудахад Гора босон харайж юу гээв та гэвэл Махим өгүүлрүүн:

	— Юу болж байна, энэ чинь тэнгэрийн дуу шиг яасан их дүнгэнэх юм бэ. Англичуудыг Энэтхэгийн далайн дунд хүртэл хөөлөө ч гэсэн ер нь англичуудын гай хөнөөлөөс урьдаар чиний дуу чимээ чинь энэ дор өвчтэй хэвтэж байгаа хадам эгчийн чинь толгойг эргүүлээд хар яршиг болж байна гэж зандраад доошоо буулаа. Гора гэмшсэн байдалтай зогсохдоо өөртөө ч юм уу? Өөр бусдад ч юм уу? Хэн нэгэнд уурласан шинж илэрхий ажээ. Тэгээд би юм болгон дээр бусад хүн тэсвэрлэшгүйгээр тийм хурц хандах юм гэж бодож байтал Виня ирж найзаа өрөвдсөн байдлаар гарыг нь барилаа. 


ГУРАВДУГААР БҮЛЭГ

	Гора, Виня хоёр байшин дээрээс бууж байтал Горагийн ээж урдаас нь гарч ирэхэд Виня өлмийд нь сөхрөн гүн хүндэтгэлтэйгээр амрыг эрлээ. Тургүй хатангир биетэй, зулай дээрээсээ үл мэдэг бууралтаж яваа зэрвэс харахад дөч эргэм насны болов уу гэмээр, хамар, уруул, эрүү, магнайны зөөлөн арьсанд хүчээ шавхаж зүтгэснээс тогтсон олон нарийн атираатай боровтор нүүрэнд нь ухаалаг хурц шинж агуулагдсан хүүтэйгээ огт төсгүй Анандмия гэдэг энэ авгайг Горагийн эх гэхэд бэрх юм аа. Анандмия сарий2 дээрээ задгай цамцан давхац өмсжээ. Ингэж хувцаслах нь тэр үеийн залуу охидын янз болохоос биш ахимаг настан ингэж хувцасласан байвал хүн бүр нүд үзүүрлэж ч болох билээ. Анандмия өөрийн нөхөр Кришендиалтай хуримласныхаа дараа Башжимажилд амьдарч байж тэндхийн заншилд автагдсанаас үнэт хувцас сонгож хэрэглэхийг ичгүүртэй явдал гэж тооцдоггүй болжээ. Тэрээр өглөө босоод гэр орноо янзалж сав суулга цэвэрлэх, хоол хош хийх, хувцас хунар оёх, угаасан юм хумаа хатаах зэрэгт махруу зүтгэнэ. Эрүүл мэндээ муу байгаа ч гэсэн түүгээр шалтгаалдаггүй. «Надад тийм сүйд болохоор өвчин алгаа, ажил хийхгүйгээр би яаж амьдарна аа!» гэж хэлээд л хөдөлж гарах нь тэрээ! Анандмия өгүүлэх нь: 

	— Гора дүнгэр дүнгэр ярилцаад нам гүм болчихоор Виня ирж дээ гэж би мэдсэн бил ээ? Ойрдоо чи манайхаар яагаад үзэгдэхээ болио вэ? Бие чинь зүгээр үү? гэхэд мухардаж балмагдсан Виня:

	— Үгүй ээж ээ, бие ч зүгээр! Бороо хураас болж ойрдоо ирж амжсангүй гэхэд, Гора дундуур нь орж:

	— Тийм байхаа, хэрэв бороогүй байвал нар шараад ирж амжаагүй гэж өчиж мэднэ. Үнэндээ ямар шалтгаан байгаа нь Винягийн дотор нууцлагджээ гэвэл Виня шууд эсэргүүцэн, 

	— Гора чи хэрэггүй юм бүү донгос! гэхэд Анандмия уриалгахнаар, 

	— Тийм зөв, хүний сэтгэл үргэлж нэг янздаа тогтмол байдаггүйг Гора чи анхаарах нь зүйн хэргийг хэтэрхий гуйвуулан маргах нь нөхөртөө юм сануулчхаж мэднэ. Виня хүү минь манайд ор! Би чамд жаахан хоол бэлдчихсээн гэвэл Гора:

	— Үгүй ээ, ээж ээ! Тэгж болохгүй, би танай өрөөнд Виняг оруулахаас татгалзаж байна гэхэд Анандмия хариуд нь:

	— Гора! Та хоёр чинь нэг эхийн үрс шиг биш бил үү. Виня чинь тун шулуун шударга хүү байгаа юм, чамтай адил ярдаг хэдэр биш, харин чамд үлгэр болохоор төрсөн хүн атал чи үүнийг өөр шигээ болгох гээ юу? гэвэл Гора, 

	— Таны зөв, ээж ээ! Харин та өөрийн христос шүтлэгтэн зарц авгай Лачнияныг хэдий хүртэл гэртээ байлгана, тэр болтол Виняг би таны өрөөнд оруулахгүй ээ гэхэд эх:

	— Гора, хүү минь! Ийм үг бүү хэл, чи нялх байхдаа үргэлж түүний гараас идэж уудагсаан! Үнэндээ Лачния л чамайг торниулж өдий чинээ болгосон юм аа. Саяхан болтол чи, түүний амталсан мөөггүйгээр хоол идэж чаддаггүй байсаан. Чамайг цэцэг өвчинд нэрвэгдээд үхлүүд байхад тэр ямар их дотно элэгсгээр арчилж байсныг би хэзээ ч мартаж чадахгүй гэхийг сонсоод Гора, 

	— Тэгвэл ээж ээ, түүнд та газар, сууц, цалин юу л дуртайгаа өгөөд гэрээсээ зайлуул! Эс тэгвэл хэрэг бүтэхгүй гэж мэд! 

	— Гора! Хүү минь, чи хүнд эд хөрөнгө, мөнгө зоос өгөхөөр сэтгэл нь амарна гэж үзэж байна уу? Тэр чинь биднээс эдлэн газар, эд хөрөнгө алиныг ч горьдоогүй, харин ганцхан чамайг л харж суухгүй бол үхсэн дээр гэдгийг чи мартав уу? 

	— Тэгвэл та хүслээрээ түүнийг өөрийнхөө дэргэд байлга! Харин Виня л танай өрөөнд хооллохоо болиг! Винягийн хийсэн хилэнцээс цээрлэх хэрэгтэй боловч түүний эсрэг хандахгүй, ээж ээ та ийм их ухаалаг сайхан төрсөн хүн атлаа заншил дэглэмийг сахидаггүй тань ямар гайхмаар бэ? 

	— Гора миний хүү сонс! Ээж нь анхандаа чам шиг хэдэр гөрүүд авирладаг сан. Чи ч гараагүй цаг юм сан, би яг л хандмаа бурхан шиг дүр үзүүлэн мөргөл тахил үйлдэж суутал минь эцэг чинь ирээд бусниулж орхидог сон. Би тэр үед үл таних Бярманы хийсэн хоол идэхээсээ цээрлэдэг байлаа. Тэр цагт одоогийнх шиг алс холыг хэрэн сүлжсэн төмөр зам яаж байх вэ, эцэг чинь үхэр тэрэг, морин тэрэг, эсвэл тэмээн хөсгөөр аялдаг сан. Тэр минь намайг дагуулж болбол бүх л хорвоогоор явуулах гэж эрмэлздэг байлаа. Ингэж аяншиж явахад хэд хэдэн хоногоор хоол ундгүй өлсөж умдаасаж явахдаа чиний эцэг намайг тэр ёс журам гэдгийг хэрэгсэхгүй болгосон билээ. Аав чинь ноёд түшмэдэд их тоогддог байсан. Тэр насаа дээр гараад ирэхлээрээ ажил хийлгүй хураасан зоосоо насан туршаа идэхэд хүрэлцэхийг мэдээд сүүлдээ харгис хатуу хинду шашинтан болсон юм. Миний хөрөнгийг бол долоо найман ач гуч нар хувааж арилгаад ингэх бололцоог минь алга болголоо. Гэхдээ ч яах вэ л дээ! Эцгийн чинь хөрөнгө миний л хөрөнгө юм. 

	— Зүйтэй, та надад эцэг дээдсийн минь явдлыг мэдүүлж өглөө! Гэвч тэр одоо бидэнд эргэж нөлөөлөхөөсөө нэгэнт өнгөрчээ. Тэгсэн ч та бидний төлөө зарим зүйлийг цээрлэх хэрэгтэй шиг санагдах юм. Тэгэхлээр би танд номын ёсоор цэцэрлэгт дэглэм тогтоох гээгүй, харин хайрлах сэтгэлийн минь зарим цээрлэлтийг тэвчих хэрэгтэй байх аа! 

	— Ээ харла аа! Чи намайг ингэж бодож явдаг юм уу? Би өөрөө ямар л чиглэл баримтална тэр бол миний дур зоригийн хэрэг. Тэглээ ч гэсэн нөхөр, хүү хоёрт минь миний заншил тээр болох аваас надад жаргал хаанаас ирэх бил ээ? Би чамайг олсон өдрөөсөө эхлээд ёсорхог зарчмыг орхисон билээ гэдгийг чи яаж мэдэх вэ? Тэр цагт би ямар ч сүсэгтний хамаагүй энхрий нялх үрийг өвөр дээрээ өргөөд ирэхэд «Орчлон дээр хэний ч хүүхэд гэсэн төрөлхөөс явцуу язгуур өвөрлөн төрдөггүй» гэж ухаардаг байлаа. Ингэж бодох болсон цагаасаа эхлээд би хүн төрөлхтнийг дотор нь энэ муу доод язгуур! Христос! гэж түүнийг цээрлэх аваас бурхан тэнгэр надад үр заяахгүйн гэж бодох боллоо. Хэдий болтол хүү минь чи миний «эх» гэдэг нэрийг алдаршуулан гэрийг минь гэрэлтэй үзэсгэлэнтэй байлгана тэр болтол би ертөнцийн янз бүрийн сүсэгтэн язгууртны гараас эрээ цээргүй идэж уух болно. 

	Мань Винягийн тархинд Анандмиягийн хэлэх үгийг сонсоод ямар нэгэн ер бишийн хайрлах үзлийн дөл дүрэлзэж эхэллээ. Тэгээд Анандмиягийн дараа «Горагийн нүүр өөд их ажиглалттайгаар харлаа. Гэвч тэрхэн мөчийн хооронд түүний гайхаш нь тасарсан байдлыг өнөөх хайр энхрийллийн сүрт давалгаанд сэтгэл нь хуу шүүрдэгдэн туугдлаа. Тэгэхэд Гора өгүүлэх нь

	— Ээж ээ, таны энэ хэлснийг би нэг л ойлгохгүй байна. Ямар улс зан заншил гэдгийг дагадаг вэ? Тэд бүгд явцуу язгуур гэдгийг баримталдааг. Гэтэл ямар бурхан тэнгэр энэ талаар зөвхөн тантай тийм хатуу дэнчин тавьсан болохыг хэнээс та мэдээв? 

	— Хэн намайг бий болгосон бэ? Тэр л надад ийм ухаан заяасан юм. Тэгэхлээр би энэ талаар яах хэрэгтэй болоод байна даа? Би яаж ч эс чаднам. Энэ тухай надад ямар гэм байгааг чи хэлээд аль, ээ тэнэг минь, чиний энэ мангууралтанд чинь инээх үү, уурлах уу? Бодоод олохоо болилоо. За больё. Бас Виня ч миний өрөөнд хооллохоо болиг! 

	— Виня ч уг нь хооллох хүсэл ихтэй л байгаа л даа! Гэвч энэ чинь Бярманы хүү болчихсон юм чинь. Тэгэхлээр би түүнийг бузарлачихаасаа зовж байна. Хэрэв тэр Бярманы эзэрхэг дэглэмийг сахивал та түүнийг битгий буруу болгоорой! 

	— Яалаа гэж би буруу болгох юм бил ээ? Чи юу хэлж байна? Би чамаас чиний ярьсан ярианаас лавласан билээ. Ямар ч гэсэн би их зовж байна. Чамайг өдий чинээ болтол чинь өсгөөд дараа нь чиний тэр шашны мухар сүсэглэлийг чинь дагаж чадахгүй нь. Чи хийсэн хоолыг минь надад идүүлэхгүй юм бэл би тэснэ тэснэ гэхэд яаж тэсэх вэ? Харин би чамд хэлэхэд гээд Виняд хандаж, 

	— Виня! Миний хүү битгий юм санаарай, чи уян сэтгэлтэй ухаалаг хүн билээ. Намайг чи Горагийн маргаанаас болоод их л зовж байгаа гэж бодож байгаа байх! Тийм нь ч тийм л дээ! Тэгээд яах вэ дээ! Дараа нэгэн өдөр хэн нэг Бярманаар хоол хийлгээд чамайг уримз! Би өөрөө ч яах вэ, христос Лачниягийнхаа гараас хооллох болно гэж хэлээд Горагийн эх доошоо буулаа. Виня дуугүй байзнаснаа, 

	— Гора! Чи энэ тухай сайн бодох хэрэгтэй юм биш үү? 

	— Хэн? 

	— Чи! 

	— Хүн ер нь хөнжлийнхөө хэрээр хөлөө жийх хэрэгтэй. 

	— Гэвч эхийн тухайд бол өөр хэрэг биш үү? 

	— Эх хэчнээн рольтой, түүний өмнө бүхнийг хүлцвээс зохих зэргийг би андахгүй мэднэ. Тэгэхдээ ганц миний ээж л уламжлалт заншилд эс итгэвээс би эхээ хэрэгсэхгүйд хүрнэ. 

	Виня чи бод л доо! Хүнд нэг тун хойшлуулшгүй зүйл байх мөртөө тэр нь бүхнээс хойшлуулшгүй тийм чухал зүйл байж чаддаггүйтэй адил гэхэд Виня жаахан бодолхийлж сууснаа:

	— Гора чи үз л дээ, би өнөөдөр эжийн чинь үгийг сонсоод зүрх сэтгэл минь хэчнээн уярав аа! Тэр миний тухай сайн мэдэхгүй байгаагаас зовлон нь улам хүндрэх шиг болох юм. 

	— Ээ Виня, чи дэмий юм бүү бод! Ээж зовсон зовоогүй яах вэ. 

	— Чамд ямар нэгэн хэргийг сайн тунгаахгүйгээр «дэмий юм» гэж дүгнэхэд хүрдэг нэг их дутагдал байх юм. 

	Ээж чинь нэг юманд их зовж гүн бодолд дарагдсан байна гэж надад санагдсан, тэгэхлээр Гора чи түүний үгийг анхааран шүүж тэр талаар мэдрэхийг бодох хэрэгтэй гэвэл, Гора өгүүлрүүн:

	— Мэдрэх чадлынхаа хэрээр чих тавьж анхаарсан минь хомстоогүй байх аа. Түүнээс илүү шүүн хянахад хүрвэл эвгүй байдалд орж мэднэ гэж үздэгээс хэрээсээ хэтэртэл эхийнхээ улыг шагайж чадахгүй нь. 

	
ДӨРӨВДҮГЭЭР БҮЛЭГ

	Хуртай цагийн гудамжны шавхайнаас болгоомжлон удаан явсаар гэртээ буцах замдаа Винягийн сэтгэл ер нь тэгээд хүний дотоод ертөнцийн аймшигт нууцуудын тухай ухаарч ядна. Амьдарч буй үеийнхээ ил далд янз бүрийн цохилтоос аврагдахын тулд олон түмнийг өөрийн тусад үйлчлүүлэгчид доорд хүмүүсээс сэжиглэгчдийн зэрэг олиггүй явдлуудыг нарийн аргаар өөртөө зохицуулах учиртай юм байна гэж бодно. Иймэрхүү цээрлэлтийг тэрээр Горагийн амнаас сонсож арга буюу зөвшөөрлөө. 

	Гэвч өнөө Анандмиягийн өрөөнд хооллох гэхэд Гора хориглосон явдал Винягийн сэтгэлд мартагдашгүй сэв тогтоожээ. Виня эцэг байхгүй, эхээсээ багадаа өнчирч хоцорсон, нэг нагац ах нь тосгонд амьдардаг. Тэр өөрөө багаасаа эхлэн Галкада хотонд ганцаараа сууж том болтлоо эрдэм ном суралцжээ. Харин Горатай үерхэж эхэлсэн тэр цагаасаа эхлэн Анандмияг эх шигээ хүндэтгэн үздэг түүнийг «ээж» гэж дууддаг болсон ба хамт сууж Лачния гэдэг зарцын нь бэлтгэсэн хоолыг амтархан идсэн нь тун олонтоо. Анандмия Виня хэд хоног л ирэхгүй бол хүү минь яачихаа юм бол гэж үглэж суудгийг Виня сайн мэддэг байлаа. Гэтэл өнөө Виня нийгэмлэгийн ялгаварлах үзлийн улмаас Анандмиягийн өрөөнд хооллох эрхээ алдсан нь Анандмия, Виня хоёрт тэсвэрлэхэд бэрх хэрэг юм. Одоо ээж маань брахман хүнээр хоол хийлгэж байж намайг урина. Өөрийнхөө гарын хоолыг хэзээ ч өгөхгүй болсон гэж хэлж байсныг бодсоор нэг мэдэх нь ээ Виня өөрийн сууцны хажууд иржээ. Эзгүй харанхуй энэ байшинд орж ирэнгүүт замбараагүй хаясан бичиг цаас хөглөрнө. Чүдэнз зураад лаа асаалаа. Хүмүүсийн хоорондын харилцаа, хайр сэтгэлийн хуурамчхан байдал дотрыг нь бухимдуулснаас тасалгаанд орж ирэнгүүтээ амьсгал нь боогдох шиг боллоо. Тэгээд ч орон нутаг, олон түмнээ хамгаалах гэдэг чинь туйлын ариун үнэнч зүйл гэж үл зөвшөөрөхөд хүрнэ. 

	Виня дэмий л сэтгэлээ зугаацуулахын тулд Гора түүнийг ямар өрөөнд орж хооллох байсныг хориглосон бил ээ! Тэр өөрийнхөө тухай дүрслэн бодлоо. 

	Судалтай шахмал цагаан чулуун шал нь цэвэрхэн гялалзаж, өрөөний нь нэг талд хун шувууны өд шиг дун цагаан бүтээлэгтэй ор дэрний дэргэд жижиг шүүгээн дээр шатаж байгаа тосон дэнгийн гэрэлд, өнгийн утаснууд өвөр дээрээ тавиад эх, нэхмэл нөмрөг сүлжиж суугаа байх, Лачния газар сөхөрч суугаад аялгуу сайхан бенгаль хэлээр ухар мөчид юм үглэн суухад нь эх түүний үгийг ойшоогоогүй мөртөө хүлээн авч байгаа дүр үзүүлж суугаа даа, байн байн сэтгэлээ их үймсэн эх юм оёх, магтаал ерөөл хөгжөөх зэргээр зугаацаж байх шиг санагдлаа. Горагийн ээж миний тулд зайлшгүй эх минь болох учиртай билээ гэж бодож байтлаа «ээж ээ» гэж дуудсанаа цааш ганцаараа ярих нь:

	— Ээж ээ, таны хайрлах хоол тань миний хувьд мөнхийн юм биш гэв. 

	Өрөөнд нам гүм, зөвхөн цагийн чаг чаг цохих чимээ сонсогдоно. Лааны гэрэлд ханан дээр нэг ялаа барихаар гэтэж яваа гүрвүүлийг ажиглаж байснаа, босоод шүхрээ авч нуруугаа үүрээд гарч одох авч хаашаа яах гэж явахаа мэдэхгүй байлаа. Харин Анандмиягийнд эргэж очмоор санагдсанаа «Өнөөдөр хишиг өдөр билээ. Тэгэхлээр бярмануудын цуглаан болж түүн дээр Кешавжандрсэн үг хэлэх учиртай, түүнийг сонсвол сайн сан» гэж урьдах дэмий бодлоо орхиод тийшээ шалбалзан явахдаа одоо ч цуглаан удахгүй тарах байх даа! гэж бодсон авч очих зорилгоосоо няцсангүй. Тэгээд Виня цуглааны газар хүрэлцэн очвол чуулганд оролцогсод хурлаа тараагаад сүмээс гадагшаа гарцгааж байлаа. 

	Виня шүхрээ барьсаар харсан зүг рүүгээ гөлийн зогсох үед Барэш гуай гарч ирэх нь нүдэнд өртөж, түүний сэтгэл нь тэнийн амарсан шинж нүүрэнд нь тодрон үзэгдэнэ. Түүний хамт өөр дөрөв таван хүн байсны дотор нэг залууг Виня нэвт шувт ажиж байтал гэнэт тэрэгний дугуй чахрах чимээ хажууд сонсогдож тэр дорхноо нөгөөх хөлгүй далайд унасан ганц дусал адил уусан алга боллоо. Виня Английн олон зохиолыг уншсан авч ёсорхог сайхан бенгаль бүлд төрсөн болохоороо тэр заншил нь хамаарахгүй яах вэ? гэж ухаардаг мөртөө дайралдсан бүсгүйг харцаараа ирмэх нь тэр бүсгүйд ямар их доромжлол ноогдох вэ? гэдэг бодлоо Виня зүрхэндээ нууцлан нандигнасан ажээ. 

	Винягийн сэтгэл хөөр баяртай байгаа мөртөө гэмшил хилэнцээр дүүрэн байв аа. Ер нь нийгмээрээ эрх чөлөөтэй болоогүй цагт эмэгтэй хүний өөдөөс дурлалын харцаар ажиглах нь хуучны гашуун амьдралын тухай сэтгэмж төрүүлнэ. 

	Тэр өдөртөө Виня Горагийнх руу явсангүй элдвийн юм эргэцүүлэн бодсоор гэртээ орж ирлээ. Маргааш нь орой болтол тэнэж тэнэж Горагийнд очих үед бороо түр гийгээд үдшийн бүрэнхий болж байлаа. Орж очтол Гора асаасан лааны гэрэлд бичигт дарагдан суугаад бичиж байгаа юмнаасаа хараагаа салгалгүй:

	— Виня өнөөдөр салхи хаанаасаа байна аа? гэж асуухад, Виня түүний үгийг үл тоомсорлон:

	— Гора би чамаас нэг юм асууя! Манай Энэтхэг орон чамд яг л үнэн мөнөөрөө ариун үнэнч байх шиг санагддаг уу? Чи ер нь энэ талаар эргэцүүлэн боддог биз? гэхэд, Гора юм бичихээ болиод Виня руу нэвт ширтэх мэт ажиглаж үзгээ ширээн дээрээ тавиад сандлынхаа түшлэгийг налан өгүүлэх нь:

	— Усан хөлгийн ахмад далайд аялахтайгаа зэрэг аянчдыг унд хоолоороо таслахгүй, эрүүл мэнд байлгаж, ажил төрөл, амрах унтахад нь эх газар хүртэл сэтгэл зовуурьтай байдагчлан би эх нутаг Энэтхэг орныхоо төлөө тэгж шаналдаг гэхэд Виня, 

	— Юуны чинь «Миний эх нутаг» чиний тэр Энэтхэг орон чинь хаана байгаа юм бэ? гэхэд Гора гараараа зүрхээ дарж өгүүлэх нь:

	— Өдөр шөнөгүй луужин зүүгээ чиглүүлэн зорьж байгаа тэр газар бол миний «Энэтхэг орон» юм. Энэ орны тухай Маршмэйны «Энэтхэгийн түүх гэдэг номоос олдохгүй» гэхэд Виня, 

	— Чиний луужингийн зүү аль чигт байна, тэр зүгт чинь «орон» гээд байхаар юм байгаа юм гэж үү? гэвэл Гора шаралхан омгорхож хариулах нь:

	— «Орон» гэх юм байлгүй яах вэ, гэтэл замдаа төөрч болно, магадгүй далайдаа живж үхэж ч мэднэ. Тэгсэн ч хамаагүй би зорьсон зогсоолдоо хүрэхийн тулд яахаас ч буцахгүй байдаг тэр газар дээрээ далайн хөлгийн зогсоол л ёстой миний Энэтхэг орон, харин хуучных шиг тансаг баян, үнэнч шударга, эрдэм ухааны гайхамшиг болсон Энэтхэг орон одоо хаа ч алга аа! Харин эргэн тойрон хов маргаан, заль мэхээр хучигджээ. Чи хар л даа энэ Галкада хотыг! Түүний албан газруудыг, шүүхийг нь ч аваад үз! Яг л ийм болоод байна, эх орон маань! гэж хэлсэн Гора Винягийн нүүр өөд нэлээд удаан хөдлөлгүй ширтлээ. Виня ямар ч хариу өчилгүй бодолхийлэн суухад Гора:

	— Ээ чөтгөр ав! Бид гэдэг чинь хумсын чинээ ч эргэлзээгүйгээр юу сурч, юу дуулж, юуны тулд алба хаасан болж байдгаараа хичээнгүйлэн зүтгэж явна аа! Энэ хилэнцэт орныг бид ариун энэтхэг гэж андуурдаг ажээ. Тэгэх тусмаа олонхын худал нэр хүндийг үнэн алдарчлан сэтгэж нүд хуурсан ажлыг нь ариун хөдөлмөр гэж маллагдан энэ зүүд зэрэглээн дотроосоо бид яма р нэгэн давшилтад эрмэлзэл байхыг олж харж чадах уу? Хэрэг нэгэнт ийм болохоор бид өдөр тутам хэмлэгдэн мөхөж байгаа нь л Энэтхэг орны үнэн нүүр царай боллоо. Ийм газар үл зохицсоноороо бид үнэнч сэтгэл зүрхээрээ амиа хамгаалж чадахгүй гэж үү? Харин тэгэхэд тухайлбал алсыг харагсдыг гавлан дөнгөлөгч, судар бичгийн номнолоос хальж бүхнийг орхиод бид нөгөөх эргийн буудал руугаа хөлөг онгоцоо залж дөнгөх байх аа! Цөмөөрөө л живж сүйрвэл барна биз! Үхвэл үхэг хамаагүй, би чухамхүү Энэтхэг орны үнэн нүүр царайны төлөөх тэмцлээ мартаж хэзээ ч чадахгүй гэхэд Виня:

	— Чи энэ бүгдийг үнэнээсээ ярьж байна уу? хэмээн асуухад Гора аянга буулгах мэт хахир чанга дуугаар

	— Би үнэн хэлж байна гэлээ. 

	— Гэвч хүн бүр чам шиг үзэхгүй шүү дээ! хэмээн Виняг өчихөд Гора гараа зангидан эсэргүүцэж өгүүлрүүн

	— Тэгвэл тэдэнд чинь үзүүлээд өгөмз! Бодит тодорхой үр дүнг нь үзвэл ард түмэн ямар ч учиргүй хэн нэгний нь өмнө зөвхөн хар амиа бөөцийлөх гэхгүй дэг ээ! Энэтхэг орны өнгө жавхаалаг хөргийг бүхний өмнө үзүүлэх их хөдөлгөөний үед бид айл айлын үүдэнд очиж тусламжийн сохор зоос гуйлгүй, харин өлгий орныхоо их хэргийн төлөө ард түмэн цөмөөрөө амиа үл хайрлах болно. 

	— Тийм бол чи намайг тэдний зэрэгт хүртэл урагшлуулаад өгөөч! Тэр болохоо байсан Энэтхэгийнхээ үнэн дүрийг үзүүлээд хайрлаач! гэж Виня хэллээ. 

	— Тэгэхийн тулд амь биеэ эх орондоо зориул, хэрэв чамд итгэл байвал хамгийн хүнд хүчир хөдөлмөрөөр аз жаргал олж авч болно. Манай (эх орончид) үнэнч итгэл алга байна. Хэзээ нэгэн цагт тэд өөрсдийнхөө ба бусад хэн нэгнийхээ өмнө дарангуйлах, хүчирхийлэл хэрэглэх болоход ёсчлон гүйцэтгэж эс тэвчих ажээ. 

	— Сонсооч, Гора! Хүн бүхэн адилгүй хүлэг болгон жороогүй шүү дээ! Чи бэл ирээдүйдээ бат найддаг болохоороо өөрөө өөрийнхөө хүчинд итгэдэг байна. Гэтэл ямар нэгэн шалтгаанаар бусад хүн чам шиг байж огт чадахгүй. Харин чи л найзынхаа толгойг мэдэн ажилла! Чиний хэлснээр би юу ч хиймз, хамаагүй чамд гологдохоо хүртэл хамт байж олж авсан зүйл минь намайг чамаас салсан цагт ч амьд явах гол болзол болох нь мэдээж. 

	— Виня чи «ажиллая» гэж хэлэв үү? Орчин үед хүний жинхэнэ ажил бол төрсөн орныхоо төлөө хэрэгтэй бүхнийг хийх л байна. Энэ ажилд эргэлзэлгүй, гутралгүй, чин зоригийг барьж ард түмнийхээ зүрхэнд эх орноо чөлөөлөх тухай бодол оруулах нэн чухал аа. Эх орныхоо төлөө одоо бид даанч олигтой юм хийхгүй байна. Хэрэв бидний хэн нэг нь өөрөө үлгэрлэхээр шинэ хүн болбол бидэнд тэмцлийн талбар сая олдоно. Одоогоор бид түүхийн сурахаас уншсан гадаад орнуудын нийгмийн үйл явдлыг сохроор хуулбарлаж байна. Энэ үл бүтэх ажилдаа бид зүрхээ, сэтгэлээ үнэн голоосоо өгч чадах уу? ! Энэ маань бид өөрөө өөрсдийгөө нүдний булай болгохоос өөр юу ч өгөхгүй билээ. 

	Яг энэ үед гаднаас гартаа усан шүүлттэй гаансаа барьсан Махим орж ирэхийг ажвал залхуурч нозоорсон нь илт ажээ. Өдөр бүр ажлаасаа ирээд идэж ууж аваад нэг бани3 амандаа хийгээд тав зургааг халааснаа шургуулж, гудамжны хөвөөнд сууж тамхи татах нь түүний энэ цагийн тогтмол ажил билээ. Махим орж ирэнгүүт сандал авч суугаад гаансаа амнаасаа салгалгүйгээр:

	— Чи Энэтхэгийг л аврах гээд байна уу? Юу ч л гэсэн эхлээд муу ахыгаа аварчих гэхэд Гора үг дуу ч үгүй Махимын нүүр лүү харж суулаа. Тэгэхэд Махим цааш нь:

	— Манай албан газар нэг шинэ дарга иржээ. Түүний байдал нь яг л анч нохой луугаа адил! Ноёд түшмэд гэдэг чинь ч үнэндээ яг л боохой шиг амьтад юм аа. Хэн нэгний маань эх үхчхээд хөөрхий үр нь талийгаачийгаа оршуулах чөлөө гуйхад зөвшөөрөхийн оронд «Мэхэлж байна» гэж чөлөө өгдөггүй бөгөөд аль нэг бенгаль ажилчинд хөлсийг нь бүрэн олгохгүй элдэв нэрээр жаахан цалинд нь хиртэй савраа дүрэн тоносоор цөөхөн зоос арай чарай өгдөг юм. Хэрэв сонинд энэ талаар ганц нэг шүүмж нийтлэгдвэл тэр золиг тонилж нөхөд маань «Энэ шүүмж» зөв л байна. Гэвч бид ийм юм бичихгүй байж л ажилдаа тогтознож байхгүй бол өөр яана даа! гэцгээдээг. Харин та хоёр бол манайхны «Их сургууль» гэж нэрлэдэг эрдмийн далай дотроос шүүрдэгдэн гарсан сувд эрдэнэ шүү дээ! Тэгэхлээр та нар ухаанаа дайчилж сонинд нэг тонгорог шиг хурц шог нийтэлбэл зохих бил ээ гэхэд Гора дуугүй суух бөгөөд Виня инээмсэглэн өгүүлэх нь: 

	— Ах аа, ийм олон үгийг нэг амьсгаагаар хэлэх гэж үү? гэхэд Махим:

	— Сонсооч! Дүү минь би олон хоног хэвлэлийн газраар явсан боловч миний ганц ч юмыг нийтэлж өгөөгүй. Харин тэд дээдсийг худал зусардсан магтаал бол авдаг юм байна. Санаанд нь нийцээгүй юмыг болохоор тэд шар хонгот шиг дуу дуугаа авалцан эсэргүүцэн ульцгаах юм гэж хэлээд гайхаш нь тасарсан байдлаар хөхрөхөд Виня хөрөхгүй байж чадсангүй. Тэгээд цааш Махим үргэлжлүүлэн:

	— Чи тэр хэвлэлийнхэнд үнэн юм бичиж тэднийг цочоох санаатай байна уу? Бурхан хэрэв чамд ухаан эс заяасан сан бол манай орон ийм өөдгүй юунд байх бил ээ? Үүнийг чи зүй ёсоор ойлгох хэрэгтэй. Хэнд хүч чадал байна түүнийг хулгай хийлгэчхээд баатар гэж магтвал хүчтэн маань үл бүтэх хэргээс тэргүүнээ бөхийлгөн хиртэсхийхийн оронд гэмт хэргээрээ ид хав хийж булайгаа булахыг оролддог юм. Тэр нь илрэхлээр ариун үнэнч хүмүүсийн адилаар амиа хорлох гэж гүйдэг байна хэмээн хэлээд Махим тамхиа савсуулсаар гарч одоход Гора Виняд хандаж:

	— Виня чи ахын өрөөнд очоод намайг энийгээ бичиж дуустал түүнийг хоргоозноод бай! гэлээ. 

	
ТАВДУГААР БҮЛЭГ

	«Сонсогтун! Намайг шүтлэгийнхээ өрөөнд очно гэж сэтгэлээ бүү зов! Оройн мөргөлийнхөө дараа чи миний өрөөнд очоорой! Одоо нөгөө хоёр ламтан чинь ирэхлээр хэдэн хоногоор би чамтай уулзаж чадахаа байна. Тиймийн тулд дахин хэлэхэд миний үгийг бүү мартаарай. Нэг удаа заавал ирнэ шүү!» гэж хэлэхэд Анандмия гэр зуурынхаа ажлаа хөдөлгөж эхэллээ. 

	Нүсэр хүнд биетэй, бараан царайт Кришендиалын магнай онц өргөнгүй, түүнтэй уулзмагц эн түрүүн хүний хараа өртмөөр хоёр том нүдтэй бөгөөд нүүрний үлдэх хэсгийг нь хууз сахал хучжээ. 

	Үс нь жаахан бууралтаж яваа бөгөөд үргэлж шар торгон хувцас өмсөж, хөлдөө модон улавч эгэлдэргэлдэн урт ургасан үсээ сүлжин унжуулан нь яг л хар хүний дүртэй тэрслүү номтон шиг харагдана. Урьд нэгэн цагт баруун талд амьдарч байх үедээ Английн ёс дэглэмээр амьдарч, архи ууж махаар хооллож хүртэл явахдаа:

	Кришендиал хиндустны зан заншил, тахилга шүтлэгийг дайран доромжлохыг ёстой эр хүний ид бах гэж санаж явжээ. Гэвч одоо түүний байдал өөр болоод хинду заншлыг хялайхаа больсноор үл барам хэн нэгэн шүтлэгтэн дайралдаад түүнтэй ярилцахад амьдралын шинэ зам өмнө нь зурайх шиг санагддаг болжээ. 

	Кришендиалын анхны эхнэр нэгэн хүү төрүүлж өгөөд талийгаач болжээ. Тэр цагт мань эр хорин гурван настай байжээ. Тэгээд өнчирсөн хүүгээ арга буюу харгалзаж байснаа хадмындаа орхиод хорвоогийн амьдралыг үзэн ядах сэтгэлтэйгээр өрнө зүгт явж дөнгөж зургаан сар болоод нэгэн нэлээд хүндтэй хүний ач охин Анандмия гэгчтэй хоёр дахь хуримаа хийсэн нь энэ билээ. 

	Өрнөдөд амьдарч байх цагтаа Кришендиал алба хаагч буюу аргалж байж аятайхан аж ахуйтай болов. Гэтэл эхнэрийн нь өвгөө нас барсан учир эхнэрээ өөр дээрээ авч биеэ даасан амьдралд орсон ажгуу. 

	Энэ үед цэргийн том бослого боллоо. Арга самбаатай Кришендиал өөрөөсөө бүтэн хагас хувь илүү өндөр тушаалтан нэг английг таних боллоо. Тэгээд мань эр эзэмшил газартай ч боллоо. Гэвч бослогын дараа жил удалгүй гэр бүлээрээ Галкадад ирэх үед Гора таван настай байжээ. Тэнд байхдаа анхныхаа эхнэрээс гарсан том хүү Махимыг Нанидалаас дуулуулж авчирлаа. Махим бичиг үсэг сурч эрийн цээнд хүрээд ирэхийнхээ цагт эцгийнхээ найзын тусламжтайгаар Улсын албан газар ажилд орж, ноогдсон үүргээ хариуцлагатай гүйцэтгэх боллоо. 

	Гора бол бүр бага дунд сургуульд байхаасаа анги бүлгийн удирдагч хийдгээс гадна цаг ямагт багш нарынхаа нүдэнд дулаан харагддаг байжээ. Жаахан томроод ирэхлээрээ оюутнуудын дунд «Улс орныхоо тусгаар тогтнолын төлөө уриалж, тэмцэхийн тулд юу хийх хэрэгтэй байна?» гэх мэт санаануудыг цэцэн цэлмэгээр сэнхрүүлэн ухуулж, англичуудтай маргалдан тэдний эсрэг хуралдааныг толгойлж эхэллээ. 

	Кришендиал түүнийг их гайхах боллоо. Гаднын хүмүүсийн дунд Горагийн нэр улам их алдарших болсон авч гэрийнхэн нь тэр тухай мэддэггүй байлаа. Энэ үед англичууд Гораг занан үздэг болсныг мэдсэн Анандмия заримдаа сэтгэл нь туйлын их зовохдоо түүнийг чадах чинээгээрээ ятгадаг боловч ямар ч үр дүн олдоггүй байжээ. Түүгээр ч үл барам Гора гадаа гудамжинд англичуудтай дайралдаад зодолдсон ч түүнийгээ шударга хэрэг гэж үздэг байв. 

	Гэнэт Гора Кешавжандрийн хэлсэн үгэнд шунан Бярманы бүлэгт тал өгөх боллоо. Энэ үед Кришендиалын англи маягаар давамгай загнах нь номхорлоо. Гора хааяа түүний өрөөнд орж ирэхэд тэр хирдхийн гирвэшдэг болжээ. Тэр байшингийнхаа хоёр гурван өрөөг тусгаарлаад нэгний нь хаалган дээр «Цуглааны өрөө» гэсэн хаяг хадлаа. 

	Эцгийнхээ иймэрхүү байдлаас Гора зэвүүцэж «Би энэ бүх тэнэглэлийг тэсвэрлэж үл чадна. Энэ бүгд чинь надад харахаас нүд хорсгож байна» гэж боддог болоод гэрээ орхиод явахаар шийдсэн авч Анандмия түүнийг арай ядан хориглон хоргоов. Эцэгтэй нь ирж уулздаг тэр бярмануудтай хааяа Гора дайралдаж хэдэн үг сольдог байлаа. Яриа санал тохирохоосоо зөрөх нь илүү, аягүй бол бие биеийнхээ гэдсэнд хөлөө хийцгээх дөхдөг сөн. Тэд оюун ухааныг бахархахаасаа эд хөрөнгөнд шунах нь нэн илүү билээ. Энэ талаар магад тэд хүчтэний дэргэд хүчгүй нь буруугаа гадарлаж зогсдог сон. Тэднээс харин ганцхан Харижанд-Виднавагиш л Горад жаахан тоогддог байлаа. Кришендиал Гораг тэмцлээс хөндийрүүлэх зорилгоор Виднавагишийг урьж ярилцахад тэрээр Горатай урьд нь хэдэн удаа уулзаж ярилцсан учир тэр тавьсан зорилгоосоо ухрах хүн огт биш, зөвхөн их боловсролтой төдийгүй юм бүрийг нэвт шувт харах чадалтай болохоороо зөвхөн самгарди хэлийг сонгодог ухаан гэж юун эндүүрэх ажээ. Гүн ухааны ээдрээтэй асуудлуудыг тайлах гэж цөхрөлтгүй ноцолддог шигээ бол зорьсон замынхаа дунд яасан ч саатан зогсохгүй гэж мэдэгджээ. 

	Европын нэг тэрслүү номтон хинду судрууд ба хиндийн заншлыг шүүмжлэн сонинд өгүүллэг бичээд санал зөрөгсөдтэй маргаан зарлажээ. Гора түүнийг уншаад Европын цагаачдад өөрийн эх-ард түмнийхээ заншил, үндэсний соёлоо доромжлуулж чадахгүй гэж шатаж гарлаа. Гора ч зарласан маргаанд хувиа өгөхөөр сонин хэвлэлийн хуудсаар тулалдаанаа эхэллээ. Горагийн хинду заншил, соёлоо хамгаалсан хэд хэдэн өгүүлэл нийтлэгдэв. Эсрэг этгээдийнх ч хэвлэгдэж байлаа. Бүр сүүлдээ шүүмж их хурцдаад ирэхлээр сонины газрын эрхлэгч: «Одоо бид энэ талаар юм ерөөсөө хэвлэхгүй» гэж хэлэхэд хүрлээ. Гэвч Горагийн хүсэл үүгээр хязгаарлагдсангүй, харин «Хиндустан» гэдэг ном англи хэл дээр бичиж эхэллээ. Тэр номдоо Гора хиндийн уламжлалт сайхан заншил, өв ихт соёл, өвгөд дээдсийн онгон шүтлэг зэргийг өргөмжлөн алдаршуулахыг зорилоо. 

	Ер нь тэгээд Гора тэрслүү номтонтой тэмцэлдэж явахдаа хинду шашны мухар сүсэг бишрэлийн талаар маргаанд үг алдаагүй боловч өөрөө ялагдлаа хүлээж билээ. Бид харь орны харгис шүүхийн өмнө төрөлх орноо ялтны ширээн дээр суулгаж хүний үнэргүй харийн шүүгчийн дээрэнгүй тогтоолыг сонсох хүсэл өчүүхэн ч алга аа. Бид тэргүүнээ бөхийлгөж тэдний өмнө ичгүүр хүлээхгүй ч гэсэн хөмсөг зангидан бардамнан омгорхохгүй. Эх болсон төрөлх орныхоо өндөр соёл, үе улиран ирсэн өвөрмөц заншил өөрийн үндсээ бүхэл бүтнээр нь хамгаалахын тулд тэмцэхдээ сайн муу бүхнийг ялган ойлгож түүгээрээ омог бардамнан харийн доромжлолоос хамгаалах учиртай юм аа хэмээн Гора ярих аж. 

	Тэгээд Гора Ганга мөрөнд биеэ угаан, оройн шүтлэг үйлдэн номтон дээдсийг биширч залбирч, өглөө бүр эцэг эхээ хүндэтгэн өлмийд нь сөгдөн, ахтайгаа толгой мэхийн мэндчилдэг болсон ажээ. Дүүгээ гэнэт ийм болсныг нь үзээд ах Махим нь амандаа орсныгоо түүнээс асуун шалгаадаг авч Гора тодорхой хариу эс өгнө. 

	Гора дадал заншлаараа яг л жирийн олон түмэн шиг болсноороо хүмүүсийг өөртөө татах нөлөө нь онцгой их болжээ. Олон түмэн, Горагийн хэлдэгчлэн дуу нийлүүлэн сүрлэг хоолойгоор: «Бид сайн ч бай! Муу ч бай! Боловсон ч бай! Бүдүүлэг ч бай! түүнд хариу өгөх гэж дэмийрэхийн оронд тэр бүгдийг хүлцэж бид бол бид л юм» хэмээцгээх боллоо. 

	Гэвч Кришендиал Горагийн энэ шинэ шинж төрхийг үзээд баярласангүй. Тэр, нэг өдөр Гораг дуудаж авчраад ийн өгүүлрүүн:

	— Шашинд бишрэхийн үлгэр болсон даяанчдын адил болно гэдэг хэн хүний ажил огт биш ээ. Гэхдээ харин шашны эсрэг босох хэрэггүй. Учир нь чи шал хүүхдээрээ байна. Чи зөвхөн английг уншихаас хэтрээгүй байна. Харин түүний оронд Бярманы талд орсон бол их сайн байсан билээ. Харин чиний одоогийн чинь энэ зам чамд таарах зам огт биш ээ! гэхэд Гора хариуд нь:

	— Аав аа, та юу хэлж байна аа? Би хинду хүн, тэгэхлээр Хиндийн шашин мөргөл, хэв заншил өнөө эс атугай маргааш надад шингэх болно. Өөрөө л замнаж чадаж гэмээж нь надад ганц зөв зам энэ л байна. Би Бярманы гэрт мэндэлсэн нь хамаагүй, хинди, бид хоёрын холбоо бол бүүр урьд насных учир тэрсэлж яаж болъюу. Хэрэв андуурсны улмаас ёс бус юмны өмнө тэргүүн юүгээн бөхийлгөж байна гэж та мэдээд намайг зөв зүг рүү залан урсгаж чадах юм гэж үү? гэхэд Кришендиал толгой сэгсрэн:

	— Үгүй дээ, хүү минь! Зөвхөн хинду гэж тунхагласан төдийхнөөр хинду болчихдог огт биш ээ. Харин түүнд орвол христос болбол шулуун байх аа. Ээ дээ! Хинду болох гэдэг ч хатуу ам даа. За больё доо! Цааш би ярихаа болих минь! гэхэд Гора:

	— Таны хэлдэг зөв байна. Гэвч би хинди шашныг эрхэмлэхүйн учир юун гэвэл, уг чанартаа би хиндийн гэрт төрсөн билээ. Тэгэхлээр аажмаар тэр Бярман руу чинь ахиж дөхөхийг бодъё л доо! гэхэд, 

	— Үнэндээ би чамайг ойлгохоо бүүр болиод байна. Чиний хэлдэг чинь үнэн байж болох юм. Бурхны тавиланг өөрчлөх чадал надад алга! Гэтэл үйлийн үр бурхны тавилан, эх оронч чанар эд бүхнийг Кришендиал бүрэн мэдэрч чадах авч эд бүгдийн хоорондын амьд холбоог зүйн ёсоор ухаарах нь мөхөс ажээ. 

	
ЗУРГААДУГААР БҮЛЭГ

	Нэлээд олон хоног өнгөрсний дараа Кришендиал шүтээн уншлага зэргээс өөрийгөө бүрэн чөлөөлөөд Анандмиягийн өрөөнд шалан дээр нөмөргөө дэвсэн ганцаардмал сууна. Анандмия:

	— Хүүе! Чи чинь аж амьдралдаа санаа тавих ч үгүй бие юунд оторлоно вэ? Харин би Гораг бодохоор амар заяа үзэхээ байлаа. 

	— Юунд яагаад тэр бил ээ? 

	— Үнэндээ би энэ талаар олигтой юм хэлж эс чаднам. Гора хиндийн заншлыг эрхэмлэгч болж байх шиг байна. Ингэх нь түүнд сайн биш юм сан. Хүү минь хинду заншилтан болсноороо заавал нэг бүтэхгүй явдалд учрах байх гэж би санадаг боллоо. Би чамд урьдчилан сануулдаг ч байсан билээ. Харин чи тэгэхэд хинду ёсон гэгчийг огт мэддэггүй байсаан. Түүгээр ч үл барам хүзүүндээ нэг утсан сахиус зүүсэн төдийгөөр юу гийгүүлчих вэ? гэгдсэн, гэтэл тэр маань одоо утас төдийхөн биш болж шүү! Харин яаж тэр нөлөөнд автагдуулахгүй тогтоох вэ? гэхэд хүрч шив дээ? Энэ талаар чамд ер нь гэм буруу алга гэж үү? гэхэд Кришендиал:

	— Миний буруу бол миний л буруу юм. Уг нь эхлээд чи л алдсан юм даг. Чи түүнийг орхихыг огт зөвшөөрөхгүй байгаа биз дээ. Тэгэхэд бид хоёр ямар сүсэгтэн байсан биш дээ! Одоо бол ч нүгэл гэх сэн гэхэд Анандмия:

	— Чи яавал яа хамаагүй. Миний тэр ажил чинь бурхны өмнө хилэнц яасан ч биш гэж маргаж чадах юм даг. Чи мэднэ, би хүүтэй болох гэж хэчнээн юу хийлээ. Үртэй болох хүсэл минь цөхрөөгүй байтал нэгэн шөнө зүүдэндээ онгон шүтээнээ атга дүүрэн цэцгийн амьд цоморлогоор тахиж суутал минь цэцэг биш, харин өчүүхэн энхрий хүү Гора алган дээр минь байж билээ. Ээ бурхан минь тэр ямар сайхан совин бэ? Тэгэхэд миний нүдэнд жаргалын далай цалгилан урслаа. Тэгээд би өөрийн эрхгүй түүнийг тэврэн авах гэж бодоод нүдээ нээж билээ. Тэр бэлгэ дэмбэрэлтэй зүүднийхээ 10 хоногийнхоо дараа би Горагаа оллоо! Энэ бол онгон шүтээний маань өгөөмөр хишиг юм аа. Би урьд насандаа түүнийг хэвэлдээ тээн тарчлан зовж явсны минь ачаар тэр одоо намайг "ээж ээ" гэж дуудаж ирсэн байх аа! Чи түүнийг өөр хаанаас яаж надад ирсэн байх гэж бодож байна. Тэгэхэд эргэн тойрон аллага хядлага явагдаж байж билээ. Тэгээд бид ч өөрсдийнхөө амиа яаж хоохойлохоо мэдэхээ болиод байлаа. Гэтэл нэг харанхуй шөнө хөл хүндтэй европ эмэгтэй манай гэрт ирж нуугдлаа. Түүнийг чи гэртээ бүгүүлэхийг шууд татгалзаж мэдэх байсан юм. Гэвч би чамаас сайх эмэгтэйг нуун гал тогооныхоо өрөөнд орогнууллаа. Хөөрхий бүсгүй тэр шөнөдөө амаржаад дараа нь өөрөө талийгаач болж билээ. Тэгээд эцэг эхгүй өнчин нярай хүүг би өсгөж бойжуулахгүй бол өөр яах юм бэ? Тэр хүүг минь чи өөр хүнд өгөхийг хүсэж бай луу? Би яалаа гэж өгөх юм бэ? Миний хүү хүний хүүгээс юугаараа дутах бил ээ? Ээ! Чи юунд дуугүй байгаад байна? Надад хүү заяасан бурхан л өөрөө эс хүүгээ эргэж авч гэмээж нь би хүүгээ өөр хэнд ч өгөхгүй юм даг гэхэд Кришендиал:

	— Энэ бүгдийг би мэднэ, яах вэ хамаагүй, чи Горадаа л амь насаа өг! Энэ талаар би чиний ажилд саад болохгүй байхаа. Гэвч өөрийн төрүүлсэн хүүхэд биш гэдгийг нийт олон мэдэж байхад энэ хэрэг юу болох бил ээ? Би бол үнэнээр явж олонд нүд үзүүрлүүлэхгүй байх, өөрийн ёстой үр Махимтайгаа уулзаж түүндээ өөрийн бүх эрх мэдлээ залгамжлуулахыг хүснэм гэхэд Анандмия:

	— Чиний өв хөрөнгийг хэн яаж залгамжлах вэ? гэдгийг би ерөөсөө сонирхоогүй юм. Чи хэчнээн өв зоорь хадгалсан бэ? Түүнийгээ Махимдаа өгнө биз хамаагүй. Гора яах вэ хүний хүү байна даа! Энэ чинь эрийн цээнд хүрч яваа юм. Одоо ч юм сураа биз! Үйлээ үзэж сурсан эрдмээрээ гэдсээ тэжээг! Миний хүү чиний юмнаас чинь сохор зоос ч горьдохгүй. Харин тэр нүдэнд минь амьд мэнд харагдаж л байвал надад их юм. Түүнээс биш тэр эд агуурсны чинь хэрэг ерөөсөө алга! гэхэд Кришендиал, 

	— Үгүй би, түүнд юм хялайлгана гэдэг ч гонжийн жоо байх аа! гэж хэлж байгаа огт биш дээ! Би Горад эзэмшил газраа өгнө. Газраасаа тэр жилдээ дор хаяж 1000 янчаан олдог юм байгаа биз дээ! Харин би Горагийн хуримын нь тухайд л их зовох юм. Тэр өөрөө хинду шүтлэгтэн болохлоор түүнд гэргий болох бярман охин яахин олдох бил ээ? Энэ талаар чи хүүдээ юм хэлэх нь яадаг юм бэ? 

	Энэ орчлонгийн жам гэдэг чинь чам шиг адгийн муухай шавхайг ариун Гангын усаар зуурдаг юм биш, би тэр шашны чинь дээд доод гэж ялгаварлах үзлийг мэддэггүй хүн. Тэгэхлээр Гораг заавал бярман язгууртантай суулгах гэж уурлаж суудаг нь юу билээ энэ чинь! гэхэд Кришендиал, 

	— Юу гэнэ ээ? Чи өөрөө Бярманы охин шүү дээ! 

	— Бярманы охин байсандаа ч яадаг юм бэ? Би ямар Бярманы дүрэм горимыг хүндэтгэн сахидаг биш. Махимыг хуримлахад намайг дураараа дургиж дунд чөмгөөрөө жиргэдэг улс «Намайг христос шүтлэгтэн» гэж хэтэрхий мэргэлээд хурим дээр эхийн гүйцэтгэдэг ёслолоос хүртэл цээрлэхэд нь би дургүйцээгүй зайлсан юм. Ер нь намайг тэд лав христос гэдэг, өөр юу юу ч гэдэг юм бэ, бүү мэд! Харин тэд намайг христос гэж дахин дахин хэлэхэд нь би тэсвэрлэж ядахдаа:

	— Христос чинь хүн биш юм уу? Та нарыг чинь хинду дээд төрөлтөн болохоор нь бурхан ихэд энхрийлэхдээ хааяа та нарын ихэмсэг тэргүүнийг христос шүтлэгтний болхи доорд өлмийд яахин сөгдүүлдэг юм бэ? гэдэг сэн гэхэд, 

	— Энэ бол тун гүнзгий асуудал юм. Чи эм хүн болохоор богино жолоотой байдаг юм чинь үүнийг ухаарч яахин чадах вэ? Чи мэдэж байгаа бол элдэв шүтлэгтэн бид цөм нэгэн хүн нийгмийнхэн боловч, тэд бүгдийн өвөрмөц ёс суртлыг чи хүндэтгэн хүлцэх хэрэгтэй гэхэд Анандмия:

	— Үүнийг ойлголоо гээд юу л базаах билээ дээ! Би Горагаа үрчилж авсан цагаасаа эхлээд түүний зан заншилд цаг ямагт анхаарч байсан боловч шашин шүтлэгийн талаар бол төдий л анзаарсан минь үгүй ээ. Харин би нэг л юмнаас нэн их эмээдэг сэн. Бурхан минь! Заяаны зураг яаж зурагдсаныг хэн мэдэх вэ дээ? Би Горадаа цөмийг нь тодорхой хэлж өгвөл дээр биш үү? Тэгвэл нэг юм бол... гэхэд тэвдэн сандарсан Кришендиал: 

	— Үгүй, үгүй, энэ миний амьдралд байж болшгүй хэрэг ээ! Горагийн толгойг чи мэдэх юм бол чиний үгийг сонсоод тэр юу бодож суух бол доо! Тэгээд дараагаар нь тэр нийгэмд ямар хэрэг тарих бил ээ? Түүний хэргийг засгийн газраас андахгүй мөрдөж чадах ажээ. Магадгүй Горагийн эцэг нь тулалдаанд нас барсан байж болох юм. Эх нь ч бүүр тулалдааны уршгаар үхсэн юм чинь, гэтэл энэ талаар бид хуулийн мөрдөх газар эрхбиш мэдэгдэх ёстой байж бил ээ. Энэ бүгдээс болоод одоо би тэвдэх аваас бүүр ч хөгөө хутгах нь тэр. Толгой дээрээс хэр зэрэг хүнд лантуу буух вэ? гэдгийг тааварлаж яахин чадах бил ээ? гэхэд Анандмия ямар ч хариу эс өгүүлэн дув дуугүй суулаа. Жаахан байзнаснаа Кришендиал үргэлжлүүлэн, 

	— Би Горагаа хуримлуулах талаар нэг арга сүвэгчиллээ. 

	Барэш паддажаря бол надтай хамт нэг ангид суралцаж байсан багын түнш юм. Одоо Галкадад ирээд байна. Тэр хэзээний ёсорхог Бярман юм. Тэднийхийг хэд хэдэн охинтой гэж би сонслоо. Тэгэхлээр Горагаа тэдэнтэй танилцуулаад тэднийхээр орж гардаг болчихвол бурхан өршөөг! Яаж мэдэх вэ тэдний хэн нэг нь Горад минь таалагдаж юу магад гэхэд Анандмия: — Чи юу хэлж байна? Гора тэр Бярманы чинь гэр орноор шагайна гэж үү? Гора одоо яг л хатуу хинду болоод байна. Тэр Бярманыг үзэн яддаг байтал... гэх мэтээр хүүрнэлдэж байтал Гора баргил бүдүүн хоолойгоор «Ээж ээ!» гэсээр орж ирээд Кришендиалыг тэнд сууж байхыг харчхаад баахан гайхлаа. Анандмия эхийн зөөлөн харцаар хүүгээ энхрийлэн ширтэж түүнд хандаж, 

	— Юу гэв миний хүү? 

	— За даа нэг их чухал юм ч алга шив дээ. Ээж ээ! гэж хэлээд буцаж гарахыг завдтал Кришендиал: — Гора наашаа суу! Би чамтай яриа байна. Миний нэг Бярман найз саявтар Галкадад иржээ. Тэднийх Хэтелла гудамжинд байдаг юм байна. 

	— Барэш гуайнх уу? 

	— Чи тэднийхийг яаж таньдаг юм бэ? хүү минь. 

	— Винягийнх тэдний ойролцоо байдаг юм. Тэгээд би түүнээс энэ айлын тухай сонссон юм. 

	— Чи тэднийд очоод миний мэндийг хүргээд сонин мэдээ дуулж ир гэхэд Гора жаахан бодолхийлж байснаа, 

	— За би яваад ирлээ! гэсэн хариуг нь сонсоод Анандмия нэлээд гайхлаа, тэгснээ Гора, 

	— Үгүй ээ би ер нь явж амжихгүй нь ээ! 

	— За яав? 

	— Маргааш би Сарасвади, Ганга, Ямуна голуудын бэлчир дээр очно. 

	— Хаанаа? 

	— Би и и! Маргааш Гангын цутгалан дээр очиж нар хиртэлтийг тохиолдуулан усанд орж биеэ угаана. 

	— Гора хүү минь чи галзуураа юу? Галкадагийн дэргэдүүр Ганга урссаар байтал заавал тэр гурван мөрний бэлчир дээр очиж усанд орж биеэ угаана гэдэг нь юу бил ээ? Чи өөрийгөө бүх хүнээс дээд зэрэгт болгож байгаа нь энэ үү? гэхэд Гора энэ асуудалд хариу өчилгүйгээр гарч одлоо. Гора тэр цутгалан дээр очиж биеэ угаах гэдэг нь нэг зорилготой юм байжээ. Хүн олон цуглардаг тэр газар очоод хүчиндээ үл итгэх ба хуучны мухар сүсэглэлийн эерэг үг хэлэх ба өөрийн орны хамгийн энгийн олон түмний өмнө очоод үнэн зүрхнээсээ «Би та нөхдийнх, та бүхэн ч минийх» гэж хэлэх гэсэн юм байжээ. 

	
ДОЛООДУГААР БҮЛЭГ

	Виня өглөө босоод гадагшаа харвал нарны шаргал туяа нялх хүүхдийн муу санаагүй инээд шиг нүдэнд дулаан ажээ. 

	Уудам огторгуйн цэнхэр мандалд ганц нэгэн тэнэмэл цагаан үүлс энд тэнд хэсүүчлэн нүүнэ. Виня өглөөний цэвэр агаараар цээж дүүрэн амьсгалан сууцныхаа гонхноо зогсож байхад нь:

	Барэш гуай нэг гартаа саваан таягаа тулж, нөгөө гараараа Садишийг хөтөлж гудамжаар аажим тайван алхалж яваа нь харагдлаа. Садиш өөдөө харангуутаа Виняг үзэж түүнийг нэрээр нь хашхиран дуудахад Виня түргэн нь аргагүй доошоо бууж явтал тэр хоёр өөдөөс нь ирж явлаа. 

	Садиш Винягийн гараас нь хөтөлж:

	— Та тэр өдөр манайд очно гэчхээд яагаад эс очив оо? Виня Садишийн мөрөн дээр гараа тавьж элэгсгээр инээн Барэш гуайн таягийг ширээ түшүүлэн болгоомжтой тавьтал Барэш гуай:

	— Өнөөдөр Садишийг энд ирсэн гэж би дууллаа. Энэ мөн чалчаа жаал шүү! Таныг залхаана даа, эгч нь түүнийг хүмүүжүүлэх гэж оролдоод цөхрөхдөө Бакидиар Килжи гэж хочилдог юм гэхэд, 

	— Би ч өөрөө их дэмийрэх дуртай хүн байгаа юм. Тэгээд бид хоёр их түнш болоод байгаа шүү дээ! Тийм ээ, Садиш аа гэж Виня өгүүллээ. Садиш дуугүй байх бодовч энэ шинэ цолноос нэг их цээрлэх юу байх вэ гэж бодонгуутаа. 

	— Тийм ээ, та нар үнэн л юм ярилаа. Ер нь энэ Бакидиар Килжийн нэрийг зүүсэндээ муудах нь юу байх вэ дээ? Бакидиар Килжи тулалдаж явсан, тэр эрх чөлөөний төлөө тулалдаж явж Бенгалийг чөлөөлөлцсөн хүн гэх мэт хэрэгтэй хэрэггүй юм удтал ярилцлаа. Садиш Виня хоёрын яриаг сонсож суусан Барэш тэдний ярианд төдий л оролцсонгүй бөгөөд харин яриаг талархан дэмжиж зарим үед толгой дохин инээмсэглэж байснаа суудлаасаа босонгуутаа, 

	— Манайх байшингийн дугаар 78. Эндээс зүүн тийшээ бараг чигээрээ бас ойрхон гэхэд Садиш дундуур нь орж, 

	— Энэ ах манай гэрийг мэднэ. Надтай хамт эртээр манай үүдэнд хүртэл явсан юм чинь гэхэд нь Виня зовох шалтгаан болоогүй мөртөө хүүгийн үгнээс болоод баригдсан хулгайч шиг ичлээ. Тэгэхэд хөгшин үгээ үргэлжлүүлэн. 

	— Тэгвэл та манайхыг мэдэх л юм байна. Тэгээд хэзээ нэг... гэхэд, 

	— Тэгэлгүй яах вэ. Харин гэж Виняг хэлтэл:

	— Галкада хөл хөдөлгөөнтэй нүсэр хотдоо л болохоос биш уг нь бид нэг л дор байгаа юм байна л даа! гэв. 

	— Виня, Барэш гуайг өрөөнөөсөө гадагш гаргаж хонгилын хаалганы дэргэд хүргэж очтол Барэш өвгөн саваан таягаараа газар хатгачсаар аажим тайван алхлахад Садиш түүний хамт яриагаа үргэлжлүүлэн явна. 

	Виня өөрөө «Үгүй энэ Барэш гуай шиг ийм тохитой хөгшнийг би ер үзээгүй билээ. Түүнтэй уулзахад өөрийн эрхгүй хүндэлмээр, тэр ч байтугай, өлмийд нь сөгдмөөр санагдах юм. Садиш хүртэл ямар өхөөрдмөөр хөөрхөн, тэгээд хэчнээн хурц сэргэлэн жаал бэ? Тэр ирээдүйд ямар сайхан амьтан болох бол! Хэчнээн их ухаалаг шигээ төчнөөн их үзэсгэлэн гоо эр болно доо!» гэж бодлоо. 

	Ер нь тэр хөгшин хүү хоёр ямар сайхан улс вэ. Гэвч танилцаад төдий л удаагүй байтал иймэрхүү хайр хүндлэл төрөх нь төдий л элбэг тохиолдол биш ээ. Харин Виня зүрх сэтгэлээрээ тэдэнтэй цаашид улам гүнзгий танилцахыг хүсээгүй билээ. Тэр дорхноо Виня:

	«Барэш гуайнд очихгүй бол бүдүүлэг юм болно» гэж бодлоо. 

	Гэтэл Гора, Барэш гуайн бүлгийнхнийг индийн нэрийн өмнөөс, тэдний бүлгийн нэрийн өмнөөс «Тийшээ явж болохгүй болгоомжил» гэж хэлсэн үг сонстох шиг болов. Виня цаг ямагт өөрийн талын үзэлтнүүдийн өмнөөс Энэтхэг орныг олны гяндан гэж үздэг байв. Хэчнээн хий бодлоороо өөрийгөө тайтгаруулахыг хичээвч үнэндээ олны гяндан шиг түгжигдмэл орон юм гэж үздэг байснаа харин өнөөдөр л Энэтхэг орныг гяндан биш, харин тийм орныг дуурайл дүр гэж үзэх боллоо. Ингэж байтал зарц нь орж ирээд, 

	— Хоол бэлдчихлээ гэхэд үдийн арван хоёр цаг болж байв. Одоо хүртэл мань эр нүүр гараа ч угаагаагүй суулаа. Тэр толгойгоо сэгсрэн өгүүлэх нь:

	— Би хоол идэхгүй, чи яв! гэж хэлээд нөмөргөө мөрөн дээрээ хаяад мань эр гарч одлоо. Виня тэр чигээрээ Горагийн гэрийг зүглэлээ. Тэр Эмхсерт гудамжинд нэг хөлсний байшин аваад «Хинду үзэлтнийг удирдах газар» гэсэн хаягтай байшин бий болсон байна. Гора өдөр бүр бага үдийн хэрд тэр конторт очоод түүний намын итгэмжит бенгаль нөхдөд үнэний хэрэг дээр баттай зогсоох талаар өөрийнхөө захидлаа бичдэг байна. Тэд нь ч тэнд очиж Горагийн яриаг сонсож түүний үйл хэрэгт туслахыг алдар гавьяа гэж үздэг байв. Тэр өдөр ч Гора албан тасалгаандаа очиж ажиллахаар явсан байв. 

	Виня шууд явсаар Анандмиягийн өрөөнд орлоо. Анандмия тухлан суучихсан хооллож байхад түүнийг Лачния зарц нь дэвүүрээр сэрүүцүүлэн сэвж хажууд нь зогсоно. Анандмия тун их гайхан дуу алдан:

	— Ээ ямар сонин хүн бэ? Энэ чинь яаж манайхаар шагайгаа вэ? гэхэд Виня түүний хажууд очиж суугаад, 

	— Ээж ээ! Би их өлслөө, идэх юм хайрла! гэхэд нь Анандмия бодолхийлж байснаа, 

	— Тэр чинь харин юу болдог бол доо! Цагаан будаа агшаадаг их тогооч явчихсан байдаг, гэтэл чи... гэхэд Виня, 

	— Ээж ээ, би тэр их брахман тогоочийн чинь гараар агшаасан будаа зооглохоор ирсэн гэж үү? Харин таны аяганаас хооллох гэж ирж байхад гэвэл эх, 

	— Лачния чи яваад нэг аяга умд авчраад өг! гэхэд, 

	Лачния ч хэлсэн ёсоор нь умд авчирч өгөхөд Виня ганц амьсгаагаар залгилж орхилоо. Анандмия мөн дахин нэг аяга хоол хийж өгөхөд нь тэр тун олон хоног умдаассан, царайгаар идэж ууж байхыг нь хараад Анандмиягийн зүрхэнд дарамт болж байсан сэтгэлийн өвчин алга болж, Винягийн нүүрэнд баярласны тэмдэг илрэхэд нь Анандмия сая нэг зовлонгийн дарамтаас хөнгөрөх шиг боллоо. Тэгээд тэр сөхөрч суугаад дэрний уут оёж эхэллээ. Виня түүний хөлийн дэргэд толгойгоо тавиад зуухны хажуугаар хэвтэхэд бүх зүйл мартагдаж яг л урьдынх шигээ хөөр хөгжөөнтэй яриагаа эхэллээ. 

	
НАЙМДУГААР БҮЛЭГ

	Виня, Анандмиягийн гэрээс гараад гудамжаар нисэх мэт хурдан алхална. Түүний дотор нь онгойж сэтгэл сэргэжээ. Мань эр яван явсаар нэг мэдэх нь ээ 78-р байшингийн үүднээ ирэх үед нөгөө булангаас нь Барэш гуай ирж яг тэр мөчид хоёр талаасаа тулгарахад, 

	— Нааш ир! Виня таныг үзээд би их баярлаж байна гэж хэлээд Виняг авч дотогш орлоо. Сууцны дотор гудамжны нэг булан дахь өрөөндөө Виняг урьж орууллаа. Оронгуут нь нэгэн ширээ харагдлаа. Түүний харалдаа түшлэгтэй зөөлөн сандал байх бөгөөд эсрэг талд нь ор ба зэгсээр сүлжиж хийсэн хоёр сандал тавьжээ. Нэг талын нь ханан дээр Исаигийн өнгөт хөрөг, хажуугийн нь хананд Кэшев Жандрсэнгийн гэрэл зургийг өлгөжээ. Ширээн дээр сүүлийн хэдэн өдрийн сонины дугаарууд эмх замбараагүй тавьжээ. Өрөөний нэг булан дахь жижиг шүүгээний дээд тавиур дээр Теодр Поркерийн ном харагдаж, мөн даавуугаар бүтээсэн дэлхийн бөмбөрцгийн зураг байх ажээ. 

	Виня зохих суудлаа эзэлсний дараа түүний ар талд онгорхой байгаа хаалгаар хөнгөн зөөлөн алхаатай хүн орж ирэх шиг санагдаад сэтгэл нь их хөдөллөө. Барэш гуай өгүүлэх нь:

	— Бямба гараг бүр Сүжрида миний танилын охинд багшилдаг юм. Тэднийд бас манай Садиштай тоглодог нэг жаал хүү байдаг. Садиш тэднийд очих гээд байхаар нь би хүргэж өгөөд ирж байгаа минь энээ. Жаахан л удсан бол та манай хаалгыг хий мөргөх байж шүү! гэх мэтчилэн Барэш Виня хоёр чөлөөтэй ярилцах явцад Виняд эцэг эх байхгүй, нагац ахынх нь тосгонд газар тариалангаар амьдарч суудаг, түүний хоёр үеэл нь Винятайгаа хамт Галкадад сууж сургуульд суралцаж байгаад том нь хууль цаазын мэргэжилтэн болоод шүүхэд алба хаах болов. Бага нь Галкадад байж өвчлөөд нас барж, Винягийн нагац түүний татвар хураах талын эдийн засгийн олз орлоготой мэргэжилтэн болгох гэж хичээсэн авч Виня тэр талаар санаа үл тавьсан зэрэг Винягийн амьдрал байдлыг Барэш гуай мэдэж авлаа. Энэ мэтээр хэдэн цаг өнгөрөөгөөд Виня энд одоо иймэрхүү удах нь зохистой биш гэж бодоод босонгуутаа:

	— Садиштай уулзаж чадаагүй минь харамсалтай байна. 

	Намайг ирсэн гээд дамжуулчхаарай. 

	— Та жаахан хүлээвэл уулзах л болно. Тэд удахгүй ирнэ. 

	Гэвч түүнтэй уулзах хэргээр дахин хүлээж суух нь Виняд ичгэвтэр юм шиг санагдлаа. Тэгээд суу! Хүлээ! гээд шалаад байвал суумаар л байжээ. Гэвч Барэш хүнийг тэгж шахаж шаардах заншилгүй билээ. Тэгэхлээр явахаас өөр аргагүй боллоо. Тэгэхэд нь Барэш гуай салахдаа:

	— Бид сайхан танилууд болсон хойно та манайхаар дахиад ирж байгаарай! гэлээ. 

	Виня гадаа гарч иртэл гэртээ буцаж харих хэрэггүй юм шиг санагдлаа. Хариад ч хийх ажилгүй юм чинь Виня сонинд юм бичдэг байлаа. Ялангуяа Винягийн англи хэлээр бичсэн өгүүллэгүүдийг нөхөд нь их магтдаг байсан боловч сүүлийн үед энэ талаар олигтой юм хийсэнгүй дээ! гэх мэт элдэв юм бодон доошоо харж явтал «Виня ахаа!» гэсэн хүүхдийн шингэн дуу сонстоход тэр зүг хартал машины цонхоор Садишийн толгой цухуйж харагдлаа. Мөн хажуугаар нь эмэгтэй хүний содон өнгөтэй хувцас цухуйхад тэнд хэн сууж байгааг Виня төвөггүй мэдлээ. 

	Бенгалийн заншлаар, машин руу ингэж шуналтай ширтэх нь төдий л боловсны шинж биш юм. Тэгсэн ч гэсэн яая гэх вэ? Садиш ч тэргээ зогсоож гарч ирэнгүүтээ түүний гарыг барьж:

	— Манайд оч л доо гэхэд нь, 

	— Би танайхаас явж байна шүү дээ! 

	— Ээ харлаа бидний эзгүйд үү? Ямар хамаа байх вэ, одоо дахиад оч л доо! гэсэн Садишийг эсэргүүцэж чадалгүй хамт явлаа. Тэр гэртээ оронгуутаа:

	— Виня ахыг аваад ирлээ гэж хашхирав. 

	Виня тэднийд ороод зүрх нь улам ч их цохилж байх шиг санагдлаа. Тэгтэл Барэш гуай, 

	— Виня та ядарчээ дээ? Манай энэ Садиш тун дүрсгүй хүүхэд шүү! гэх үед гаднаас Садишийн эгч орж ирэхэд Виняд үл мэдэг сэнгэнэсэн анхилам сайхан үнэр мэдрэгдэв. Тэгээд Сүжрида хөгшинд хандаж, 

	— Виняг замдаа харчхаад энэ тэргээ зогсоогоод гэртээ авчирна гэсээр байж авч ирсэн юм гэнгүүтээ Виня руу харж үргэлжлүүлэн:

	— Таныг чухал юманд явж байхад тань саад болчхоогүй биз? гэхэд нь Виня түүнийг шууд ингэж өөрт нь халдан үг хэлнэ гэж санаагүй байсан болоод ч тэр юм уу, хэлгүй юм шиг жаахан түгдэрч байснаа, 

	— Үгүй саад болох юу байх вэ гэлээ. Энэ мөчид Садиш эгчийнхээ гараас татан:

	— Эгчээ би өөрийн хөгжмөөр тоглож Виня ахад үзүүлэх үү? гэхэд нь Сүжрида инээмсэглэн өгүүлэх нь:

	— Виня? Таны бяцхан найз тань янз бүрийн авьяасаа танд сонирхуулах гэнээ! Харин түүний сонирхуулах зүйл танд хар дараа болно доо! Та тэсвэрлэж чадах болов уу даа? гэхэд Виня ер ажрахгүй дүр гарган:

	— Та энэ талаар бүү зов! Надад хүүхдийн тоглолт тун зугаатай байдаг юм гэв. 

	Ингээд тэд хоорондоо бужигнан тоглоцгоож байтал нэг бүсгүй орж ирээд, 

	— Виня гуай таныг! Ер нь та нарыг цөмийг ээж дээр ир! гэж урьж байна гэв. 

	
ЕСДҮГЭЭР БҮЛЭГ

	Байшингийн дээд гонхноо бүтээлэгтэй ширээг тойруулан сандлууд эрэмбэлэн засжээ. 

	Барилгын ирмэг дээгүүр өрсөн цэцгийн жижиг вааруудаас цухуйсан янз бүрийн цоморлогууд сандлаас дээш эрвийж сэрвийж үзэгдэнэ. Тавцан өөд гарч ирдэг шатны шувтрах өнцөгт саяхан усанд шүршигдэн угаагдаж амжсан халуун орны түмэн наст бяцхан модод нүдэнд дулаан харагдана. 

	Энэ үед наран арай жаргаагүй байсан болоод баруунаас оройн нарны гандмал туяа тавцангийн өрөөсөн буланд ташуу тусна. Чухам энэ үед энд Винягаас өөр хэн ч үгүй байлаа. Харин хэдэн минутын дараа Садиш харлаг хаваа дагуулсаар гарч ирлээ. Хаваа тэр Тени гэж дуудах ажээ. Бяцхан хав хэд хэчнээн юм үзүүлж чадах байсан бэ? Тэд бүгдийг Садиш хийлгэж Виняд сонирхууллаа. 

	Өчүүхэн хав өрөөсөн хөлөө өргөж мэхийн ёсолно. Бас урд хоёр хөлөөрөө эвлэгхэн тосож эзнээсээ бяслагийн өөдөс горьдож гуйх гэх мэтчилэн үзэгдлүүдэд хаваа алдаагүй тоглолт хийж байгааг харсан Садишид өөрийн эрхгүй бахархах сэтгэл төрнө. Бас үе үе аль нэгэн өрөөнд охидын хөхрөлдөн шуугих чимээтэй чацуу хэн нэгэн эр хүний хөхрөх ярих баргил дуу ялгаран сонсогдоно. Энэ бүх хөгжөөнт дуу Виняд ер бишийн итгэл сэтгэлд нь төрж таатай агаад эмэгтэй хүний эевэргүү зөөлөн ийм авиаг хэзээ ч тэр олж сонсоогүй шиг санагдлаа. Харин тэд юу ярилцаж байгаа нь үл мэдэгдэх боловч Винягийн сэтгэл ер бишийн баясгаланд автагджээ. 

	Барэш гуайн авгай гурван охиныхоо хамт шатаар өгссөөр гарч ирлээ. Тэдний хамт нэгэн залуу эр байлцахыг нь ажиглавал холын төрөл ч байж болмоор. Эх авхайн нэрийг Вардасүндри хэмээх ажээ. Түүний овор их ахисан нь илт боловч ахимаг насаа булах гэж байдгаараа хичээнгүйлэн сүрхий гоёж гоодсон шинж бас илэрхий. Сайх авгай бол бүх л амьдралаа тосгоны хүүхнүүд шиг өнгөрөөсөн мөртөө саянаас ийнхүү төв газрын хээнцэрлэх ажилд дадлагажиж, торгон сарий ороож, өндөр өсгийтэй гутал өмсөж үйлээ үзэх болсон юм. Хорвоогийн ямар ямар нь Бярманд холбогдолтой, ямар нь цээртэй зэргийг айхавтар ялгаж салгадаг учраас ч Ратарани (Шөнийн хатан) гэдэг охины нэрийг Сүжрида болгон өөрчилсөн, аль нэгэн Бярман бүлийн эзэн гэртээ тусгай олбог дэвсэн тухлан суухыг хараад зүй ёсонд тохирчээ гэж үзэх буюу догшин шүтээндээ наманчлан сүсэглэх заншилтай авгай билээ. 

	Түүний ахмад охин Лавня нь тонтойсон бөгстэй, бүдүүн болхи биетэй, нүүрийг нь харахад инээд хүрмээр, дугариг мялцгар царайд нь бүлтгэр том нүд, залуу хүний улаа бутарсан шинж бас бий. Амаа урчих гэсэн чалчаа энэ бүсгүй гоёх гоодох шуналтай боловч эхийнхээ үгнээс гарах эрх одоохондоо мөхөс ажээ. Өндөр өсгийтэй гутал тэнд ер зохидоггүй ч гэсэн өмсөх хэрэгтэй болдог. Эх нь өөрөө санаандаа тохируулан охиныхоо нүүрэнд оо энгэсэг тавьж хацрыг нь ягаанаар будаж, бүдүүн тарган биеийг нь янзлах санаатай хачин давчуухан хувцас өмсгөжээ. Ялангуяа гутлаа өмссөний нь харахад багтахгүй юманд албын хүчээр татаж чангааж байгаад багтаачихсан мэт харагдана. Дунд охин Лалида бол харин эгчээсээ их өөр хүн юм. Лалида гонзгой царайтай, дуу шуу цөөнтэй, царай нь цонхигор, ажвал эмгэг хуучтай болов уу? гэмээр. Бага охин Лила нь арваад настай, гүйж харайсан, баахан дэггүй маягтай, хааяа Садиштай цохилцоод ч авдаг ажээ. Вардасүндри гуайг ирмэгц Виня босож толгойгоо мэхийн амрыг нь эрэхэд Барэш гуай, 

	— Яагаа вэ эртээр бид энэ хүүгийнд... гэж ам нээтэл үгийг тас дайран Вардасүндри:

	— Хээ гээ! Та яасан ачтан бэ? Танд чин сэтгэлээсээ баярлаж байгаагаа хэлье гэхэд Виня тэр нялуун хүндлэлд нь ичиж зовсноосоо болоод хариу ч хэлж чадсангүй. 

	Бас тэдэнтэй хамт ирсэн цагаан залууг Виняд танилцуулахад нь: Дээд сургуулийн оюутан Сүтер гэж мэдлээ. Алтан хүрээтэй чамин шил зүүсэн энэ идэр эр мордохын хазгай гэгчээр суухдаа сандал дээрээ хазгай сууж ойчихоо дөхлөө. Тэгсэн мөртөө огт ажиггүй эмэгтэйчүүдтэй элдвийн юм ярилцаж хөхрөлдөнө. Охидын хамт түүний ингэж ичгүүргүй авирлах нь Виняд эхлээд ёсон бус юм шиг санагдаж байснаа жаахан азнатал зүгээр юм шиг санагдлаа. Вардасүндри Виняд хандаж:

	— Би таныг нийтийн мөргөлийн газар нэг үзсэн шиг санагдаад байх юм. Худлаа байгаа даа? гэхэд нь Виня баригдсан хулгайч шиг ичимтгий царай гарган:

	— Харин л дээ! Би хааяа Кэшив гуайг сонсохоор тэнд очдог юм. Тэгэхэд үзсэн байж болох юм гэхэд авгай:

	— Та бодвол аль нэгэн дээд сургуульд суралцдаг байх аа. 

	— Үгүй ээ, би сурахаа больсон. 

	— Та хэддүгээр ангийг төгссөн бэ? 

	— Би урлагийн талаар эрдмийн зэрэг хамгаалах шалгалт өгсөн... гэлээ. 

	Варда энэ үгийг сонсоод Виня тийш хүндэтгэн харж, Барэш гуайд хандан;

	— Хэрэв миний Ману амьд байсан бол бас л эрдмийн зэрэгт хүрсэн дээ... гээд санаа алдав. 

	Хөөрхий зайлуул Вардасүндрийн ууган хүү нь естэйдөө талийгаач болчихсон юм сан. Хэрэв хэн нэгэн залуу дээд боловсрол эзэмших буюу, томоохон алба хаах, эсвэл нэртэй бүтээл туурвисан байхыг үзээд Вардасүндри «Миний Ману хүү минь өдийд эсэн мэнд байсан бол эдний дайтай яваа даа!» гэж боддог бүлгээ. 

	Гэвч яая гэх вэ дээ! Нэгэнт тэр өнгөрсөн юм чинь харин уулзсан учирсандаа өөрийн охидынхоо эрдэм, ажлаар л бахархахаас биш. Сайх авгай охидыгоо хурц авьяас билигтэй гэж Виняд танилцууллаа. Авгай охидоо хэн нь ямар юманд чадвартай болохыг магтахад: Эмэгтэйчүүдийн дээд сургууль дээр болсон уран хатгамлын тэмцээнд эдний охин Лавня түрүүлж тэр тэмцээний шагналыг хүртэж олонд алдаршсан нь Винягийн анхаарлыг жаахан татлаа. Вардасүндри яриагаа түр завсарлаж Лавнядаа хандан, 

	— Миний охин чи одоо тэр түрүүлж шагнал. авсан хатгамлаа Виняд үзүүл л дээ! гэж сайрхан өгүүлэв. 

	Торгон дээр утсаар өнгө ялгаруулан хатгаж урласан тоть шувуу нь ойр хавийнх нь дотор Лавняг их алдаршууллаа. Харин энэ гайхамшгийн бүтээлээ Лавня олон өдрийн турш хүч шавхан бүтээхдээ бараг зүү хатгах бүрийдээ эжийгээсээ зөвлөгөө авч байсан юм. Энэ үедээ Лавня үнэхээрийн ч юм чадахгүй байжээ. Гэлээ ч гэсэн шинэ хуучин танилууддаа сонин болгож урласан тотио юм л бол үзүүлдэг байлаа. 

	Бас шинэ танил Виняд тэд зуршсан заншлаараа тотио үзүүлж байх үед нэг зурвас Барэш гуайд сая орж ирсэн зарц гардуулж өглөө. Барэш гуай захидлыг уншаад ихэд сэтгэл хөдлөн өгүүлэх нь:

	— Түүнийг нааш оруулаад ир! гэхэд, Вардасүндри, — Хэн бэ? тэр чинь гэхэд Барэш гуай, — Миний багын найз Кришендиал өөрийнхөө хүүг манайд илгээжээ гэхийг сонсоод Винягийн сэтгэл зовж, царай нь хачин болоод суудалдаа цомцойн хярсан туулай адил боллоо. 

	— Тэднийхэн Гораг угтаж аваад үл таних шинэ гийчнийг нэвт шувт ажиглан итгэл муутайхан харцгаахад нь Виня нэг ёсондоо сэтгэл нь овоо уужрах шиг боллоо. 


АРАВДУГААР БҮЛЭГ

	Чихэр жимсээр алаглуулан чимсэн таваг, цай барьсан зарц дагуулсаар Сүжрида тэдэн дээр орж ирж суухын үед хаалгач нь Гораг дагуулсаар энд хүрч ирлээ. Эгэл жирийн энэтхэг хүний дүртэй хувцасласан өндөр гоолиг залууг хараад тэд тун их хачирхаж байх бололтой. 

	Гора духан дээрээ агар зандны нунтаг зуурмагаар саран судал нялж, хөлдөө тариачны болхи хийцтэй шаахай углаж, гар нэхмэл зузаан даавуу хувцас өмссөн нь эдэнд орчин цагаас их л хоцрогдсон доод язгуурын хар бор хүний дүр мэт санагдлаа. 

	Виня ч түүнийг ингэж хувцаслаж явахыг нь урьд ер үзээгүй юм. 

	Горагийн зүрхэнд өнөөдөр хэзээ ч унтаршгүй хорслын гал дүрэлзэж байсан нь нэг учиртай юм. Тэр өчигдөр гурван мөрний сав газар усанд биеэ угаахаар усны багахан онгоцоор дүүрэн оюутнуудтай аялсан билээ. Тэдний суусан онгоцонд замын өртөөлөх буудлаас эр нөхрөө дагуулсан эмэгтэйчүүд, элдвийн улсууд нэмэн суусаар байв. Хүн олшроод ирэхлээр онгоцонд улам их шахалдаж эхэллээ. Тэгэхэд голцуу эмэгтэй оюутнууд суудалгүй болцгоож, хүмүүст хөлөө гишгүүлэн, шахцалдаанд түрэгдэн онгоцны гадна талын хөвөөгөөр зарим нь тогтож ядан зогсоцгооход нь мөрний давлагаа онгоцтой мөргөлдөн ус цацарч тэдний хамаг хувцсыг нь норгож байв. Зарим зогсоолд ачаа хөнгөлөхөд тэр зайд нь зарим хосууд очиж ямбалан сууцгааж байлаа. Гэвч тэдний нөхөр нь хүүхнээ долгионы усан түрэлтээс хамгаалж яахин чадах билээ. Ингэж нэг ёсны усан аюул болж байхад аялагчид байгалийн энэ хэрцгий үзэгдлээс хирдхийн байгаагийн тэмдэг нь нүүрэнд нь илэрч байв. Ер нь энэ онгоцны усчдаас аваад ахмадаа хүртэлх бүх хүмүүст ийм хувьгүй явдал тохиолдоход тэдний хэн нь ч өөрсдийгөө энэ түгшүүрт байдлаас аврах арга сүвэгчлэн итгэл төгс найдвараа алдахад хүрээд байхад Гора ч чадлынхаа хэрээр тэдэнд туслалцаж байлаа. Энэ үеэр онгоцны дээд хэсэг дэх нэгдүгээр суудалд баруун орны соёлд боловсорсон маягтай нэг бенгаль хүн, нэг англи хүнтэй хоёулаа их л хөөр хөгжөөнтэй царай гарган, янжуурын утаа савсуулсаар усанд автагдаж байгаа хүмүүсийг сонирхон харж зарим эмэгтэйчүүдийг усанд дэлсүүлэн нэвт шувт цохигдож байхад англи хүн их л бах нь ханасан байдалтай хөхрөхөд нь мөн нөгөөх бенгаль дагалдан тачигнатал хөхөрнө. Хоёр гурван зогсоол энэ мэтээр өнгөртөл Гора тэсэж чадсангүй, дээшээ гарч тэдэн дээр очиж омогдон хашхирч өгүүлрүүн:

	— Та нар ямар ч дэггүй новшнууд вэ? Ингэж явахаасаа ичихгүй байна уу гэхэд тэр англи эсэргүүцсэн харцаар Гораг хөлөөс нь толгой хүртэл ажиглаж байтал Бенгалы

	— Юун элэнцгийн чинь зовох? эндэхийн муусайн тэнэгүүдийн төлөө хэн сэтгэл догдлон суух юм бэ? гэхэд Гора ууртаа бахардан чичирч, 

	— Тэнэгүүдийн дотроос хамгийн тэнэг нь бусдыгаа улс үндсээ. хүнийг хайрлах сэтгэлгүйчүүд л байдаг юм гэхэд бенгаль хорсон хонзогнож:

	— Энэ бол чам шиг хүү суудаг суудал арай биш ээ! Чи зүгээр бушуу доошоо буу! гэхэд Гора:

	— Үнэндээ гэхэд энд байхыг би хүсэхгүй! Би та нартай хамт нэг ертөнцөд багтахыг хэзээ ч үл хүснэ. Эдгээр оюутнууд маань надтай амьдрал нэгтэй нөхөд юм. Харин эцсийн удаа та нарт хэлэхэд намайг энэ нэгдүгээр суудалдаа дахин ирүүлэхгүй байхыг хичээвэл өөрсдөд чинь аминд чинь өлзийтэй болно шүү! гэж хэлээд доошоо буулаа. 

	Жанданнагарт ирэхэд нөгөөх англи онгоцноос буухдаа хэргээр Гора руу ирж малгайгаа аван мэхийж, 

	— Би өөрийнхөө хүний үнэргүй зан гаргаснаа ухаарлаа. Ер нь ч муухай юм болжээ. Та намайг уучлах биз гэж итгэмжлэн гуйя! гэж хэлээд тэр дороо жилийгээд өглөө. Зовж зүдэрсэн ураг төрлөө зүдүүрт учраад байхыг нь хараад төрүүлж өсгөсөн эх орон ард түмнээ харийн хүнтэй нийлж үзмэр болгон Горагийн зүрхэнд хилэнгийн дөл оволзуулсан тэр бенгаль ямар тэнэг гахай бэ? Эх орон нэгтэй нөхөдтэйгөө хэлмэгдэн зовохын цагт нь тэднийг тэнэгтээ л ингэж байгаа юм гэж мунхаглаж суугаа хүн ч өөрөө хэчнээн мал шиг болохоо үзүүлж байгаагаар ч үл барам өөрийгөө их сүрхий юм бодож байгаа нь хүртэл манайхныг гутаахаас илүү юу болох бил ээ? гэх мэтийг эргэцүүлэн бодсон Горагийн сэтгэлд «Манай орчин үеийн боловсролтойд тооцогддог хүмүүс ард түмнийхээ ийнхүү өрөвдмөөр байдлыг хараад тэднийг өөдгүйчүүд гэж тооцоод өөрийгөө ихэс дээдсийн хүрээлэнд залруулахыг нь хараад сэтгэл нь тэсэхүйеэ бэрх болдог юм». 

	Тэгээд Гора өнөөдөр иймэрхүү боловсролтой дүр үзүүлэгчдийн ойлгоцгүй бясалгал, бусдыг хэлбэрийн төдий дуурайгсдыг няцаахын тулд зориуд ингэж зандны нунтгийн зуурмагаар магнай дээрээ сар_зурж, тариачны шаахай өмсөж, тааран нөмрөг эгэлдэргэж, ханхил онгон Бярманыд хүрэлцэн ирсэн юм. 

	Виня, Гораг ийнхүү хувцасласан нь заавал нэг учиртай, хэдийд л яах гэж байгаа бол доо гэж яс нь хавтайж суулаа. 

	Вардасүндри тэхэд Винятай юм ярилцаж суулаа. Садиш тавцангийн нэг буланд Латда4 цохиж байснаа Гораг хараад тоглоомоо орхиж Винягийн хажууд ирээд Гора руу зааж, чихэнд нь аяархан шивнэн өгүүлэх нь:

	— Энэ хүн таны найз уу? 

	— Тийм ээ. 

	— Тэдэнтэй уулзсан дорхноо Гора, Виняг хараад огт танихгүй хүн шиг байлаа. Харин Барэш гуайн амрыг эрчхээд ширээний нэг булан дахь сандлыг татаж суулаа. Тэр талд нь дандаа эмэгтэйчүүд суусныг үзэхэд энэ бас л заншилд харш мэт санагднам. Энэ бүдүүлэг хүнээс (Горагаас) Вардасүндри охидоо зайлуулан суулгах юм гэж бодож байтал Барэш гуай тэдэнд хандаж:

	— Энэ миний найз Кришендиалын хүү Горамохен гэдэг гэхэд Гора охидын зүг харж толгой мэхийн мэндчиллээ. Сүжрида, Виняг олон удаа Горагаа магтаж байхыг сонссон авч тэр хүн маань энэ гэж яахин мэдэх билээ. Горагийн өмсөж зүүснийг харахад Сүжрида баахан жигших сэтгэл төрнө. Англиар уншиж бичдэг, мөн өрнөдийн соёлд нэвтэрсэн хүн хинду маягийн хувцас хунар өмссөн нь даан ч яав даа гэмээр санагднам. Барэш гуай юуны урьдаар өөрийн найз Кришендиалын ухаалаг сэргэлэн байдлыг гайхан дурсаж өөрсдийн оюутан явсан үеэ санаж Горагаас, 

	— Дээд сургуульд байхдаа бид хоёр нэг ангийнхан байлаа. Хоёулаа тун аминчхан байдаг сан. Оройн цагаар гуанзанд орж, амттайхан зууш идэцгээдэг, заримдаа шөнө дунд өнгөртөл хинду ард түмний хувь заяаны тухай шүүмжлэн ярилцдаг байж бил ээ гэхэд Вардасүндри тэндээс, 

	— Одоо тэр ямар ажил хийдэг юм бэ? гэж асуувал, Гораг

	— Аав одоохондоо ч ажлаасаа илүү хинду зан суртлыг эрхэмлэн сахигч болоод байгаа гэхэд, «хинду» гэдэг үгийг сонсоод царай нь хачин болж уурссан аялгаар, 

	— Юу? Тэр чинь тэгж явахаасаа ичихгүй юм уу гэхэд Гора хөх инээд нь хүрч, 

	— Ичих гэдэг чинь хүний хамгийн арчаагүй чанар шүү дээ! Зарим хүн эцгийнхээ намтрыг бусдад танилцуулахаас дургүйцдэг нь сонин л юм даа! 

	— Үгүй тэр ч яах вэ, уг нь эцэг чинь бярман байгаа биз дээ? 

	— Урьд нэгэн цагт би ч хүртэл бярман гэж явлаа л даа! гэхэд, Вардасүндри, 

	— Одоо та бодвол нэр зэрэг, эд хөрөнгө, бүхнийг өмнөө сөгдүүлдгийг эрхбиш гадарладаг биз дээ? 

	— Надад алдар нэр, алт мөнгө аль нь ч гэсэн шившигт гутамшиг санагддаг. Нэр алдраас болоод нийгэмд хүн зөвхөн түүгээрээ буурь олж авна гэхэд мөн бэрх ээ? гэхэд Барэш гуай намуун зөөлөн дуугаар өгүүлрүүн:

	— Гэвч нийгмийн доторх язгуурын ялгаа шударга ёс хэзээ ч биш ээ. Энэ байдал эцэс болно гэхэд бас л өдий байна даа! гэхэд Гора:

	— Ямар ч юманд үүсэл хөгжил байдаг шигээ үхэл мөхөл заавал тохиолдоно гэдгийг хэн нэгэн хүн эргэлзэхгүй итгэдэг билээ. Бярманууд өөрсдийнхөө язгуурыг мөнхийн гэрлээр гийгүүлэгдсэн мэт ойлгодог, гэтэл тэднийг эцэслэх хүч тэр (мөнхийн гэрэл) дотор нь байгаа юм, харин тэр өөрсдийнхөө эрлэгийг тэжээж торниулагч нь бярманууд өөрснөө билээ. 

	Өгүүлбэр бүр сэтгэлийн нарийн утга илчилдэгчлэн алдар нэр болгон азгүй явдлаар сүүдэр хийдэг юм гэхэд Вардасүндри:

	— Алдар хүнд гэдэг чинь хувьгүй явдлаас хамаагүй давуу байдаг атал та юу гэж яриад байна даа! энэ чинь гэвэл Гора, 

	— Би юм хэлэхээ больё! Та битгий бачимд! Хувь тавилан бүхнийг мэдэг! гэж бодъё! Тэгвэл хувьгүй тохиолдол ертөнцөд байдаг болохоор эрхтэн ямбатан аль ч хүн эрхбиш түүнд өртөх болно доо! Эдний яриаг сонсож суусан Сүжрида «Ээ харла аа. Энэ тэрслүү залуугийн маргаанд оролцоод түүнийг дахин нэг ч ахин нэг ч үг дуугарахгүй болтол цохиод өгдөг хүн байгаасай! гэж бодно. Виня Горагийн ярихыг хүлцэнгүйеэ сонсон суухыг нь хараад Вардасүндри тэсэж ядаж байх шиг харагдана. Горагийн ийм сүр жавхаалаг байдлыг буруушаахын тулд аминдаа аль болохоор л овоо цовоолог байхыг хичээнэ. 

	Тэгж байтал зарц нэг гартаа цайны ханд, нөгөө гартаа, буцалгасан ус барьсаар орж ирэхэд Сүжрида гийчдэд цай найруулан аягалах зуур Виня түүний нүүр өөд жоготойхон нүдээр шуналтайяа харна. Зочлон хүндлэхийн хувьд Виня Гора хоёрт адил тэгш үйлчилж байгаа боловч мань Гора уригдаагүй зочин мөртөө тэр хүндтэй бярман бүлийг үл тоомсорлож ёс гажуудан эвгүй авирлаж байх шиг Виняд санагдах ажээ. 

	Горагийн ийнхүү хэнэггүй даврамтгай зан аашийг үзээд Барэш гуайн царайд, сэтгэл нь улам уужирч, баярлаж, хөөрсөн тэмдэг гэрэлтэн байхыг харсан Виня дотроо бодлогоширно! «Хүн сэтгэл төвшин, санаа амар байна гэдэг хамгаас үнэтэй байх юм даа, үнэний төлөө хүмүүс ийнхүү их мэтгэлцдэг нь зөв байлгүй яах вэ. Гэхдээ үнэн юм л үнэнээрээ байдаг шүү дээ». 

	Барэш гуай яриан дундуураа байн байн нүдээ аньж сэтгэлдээ Винягийн тухай элдвийг эргэцүүлэн бодох зуур нь Виня түүний гэмгүй царайлсан нүүр лүү ширтэн харж байлаа. Гора, Барэш гуайн эсрэг ёж үг мэтгэлцэн түүнээсээ болж сэтгэл нь жаахан зовж байнам. 

	Сүжрида цай аягалаад Барэш гуайн өөдөөс харлаа. Учир юун гэвэл энэ зочдын хэнд нь урьдчилан цай барих билээ. Вардасүндри Гора руу хандаж, 

	— Та цай ууж юм зоогло! 

	— За гялайлаа зүгээр! 

	— Яагаа вэ? Та язгуур шүтлэг тохироогүй айлаас идэж уухгүй, бузардана гээ юу? гэж Сүжридаг асуувал:

	— Тийм ээ, гэж Гора хариуллаа. 

	— Та язгуурын ялгаанд итгэдэг юм уу гэвэл Гора 

	— Язгуур гэдгийг чинь би бүтээсэн зүйл огт бишээ! Тэгэхлээр түүнийг зөвшөөрөхгүй байж болох уу даа! Нийгмийг зөвшөөрөн хүлээдэг хүн, түүний үр дүн болсон язгуурыг яагаад эс тоох бил ээ? 

	— Юу? Нийгмийн үзэл болгоныг та зөвшөөрөн хүлээх ёстой гэж үү дээ? 

	— Тэгэлгүй яах вэ. Зөвшөөрөхгүй гэдэг чинь юу гэсэн үг вэ? Нийгэмд хагарал гарах гэж үү? 

	— Нийгмийг бусниулсан ч яадаг юм бэ? 

	— Мөчир дээр суусан хүмүүсийг мөчрийн угаар нь тас цавчихад тэднийг гэмгүй гэх үү? гэж Гораг ёжлон асуухад Сүжрида, 

	— Ээж ээ! Та энэ хүнтэй хэрэггүй юм юунд ингэтлээ маргана вэ? Эрхэм хүн та идэж уухгүй л байна биз! Хамаагүй гэхэд нь Гора, Сүжрида өөд харвал Сүжрида Виня руу харж эргэлзсэн хоолойгоор өгүүлрүүн:

	— Та уух уу?... гэвэл, 

	Виня заримдаа өөр шүтлэгтэй язгууртны гараас цай уудаггүй, тэдний бэлтгэсэн идээ будааг иддэггүй байсан авч энэ удаа Сүжридагийн гараас юм ууж идэхгүй байж яахин чадах бил ээ? Тэгээд ч тэр:

	— Ууна аа, уулгүй яах вэ гэж хэлээд Гора руу харвал тэр зэвүүцэн инээмсэглэж байлаа. Виняд цай таатай биш амттай авч хүчээр уусаар суухад Вардасүндри дотроо: «Ай хөөрхий Виня яасан сайн хүү вэ?» гэж бодлоо. Ер нь тэд цөм Гораг үзэн ядаж хялайн Виня руу энхрий зөөлөн харцаа тусгаж байхад нь ажсан Барэш гуай алгуурхнаар сандлаа дөхүүлэн суугаад Горатай энэ тэрийг хичээнгүйлэн ярилцаж байх үед байшингийн гадаа «нарийн боов, нарийн боов!» гэсэн худалдаачны уяхан аялгуу эгшиглэн сонстов. Лила тэр дууг сонсонгуутаа алга ташин босон харайж, 

	Шүтхир түүнийг дууд гэхийн чацуу Садиш гүйж гараад байшингийн тавцангаас худалдаачныг хашхиран дуудлаа. 

	Яг энэ үеэр гонхноо нэгэн ямбатан хүн орж ирлээ. Хүмүүс түүнийг Банугуай гэж нэрлэх боловч сайх эрхмийн жинхэнэ нэрийг нь Харан Жандр Нааг гэдэг бүлгээ. Энэ хүн эрдэм боловсролоор сайн гэж нэрд гарч олонд нэлээн алдар олсон юм. Гэтэл нэг ийм золбин үг байдаг. Сайх Харан Жандр Сүжридатай хуримлах гэж байгаа юм гэнэ гэдэг боловч энэ нь тодорхой баримт баталгаа алга аа! Харин Сүжрида Бануд тун таллагддаг нь маргаангүй бөгөөд эгч нар түүнийг оролдон тоглоцгоодог байлаа. Бану бол сургуулийн багш хүн юм. Тийм ч учир Вардасүндри түүнд охидоосоо өгөхийг төдий эс улайдаггүй байжээ. Учир нь сайх авгайн бодлоор бол хүргэн нь мэргэжлийн сэхээтэн биш харин албан тушаал өндөртэй түшмэл байвал илүү сайн юм шиг санагддаг ганцхан шалтаг бол ирээдүйн хүргэнээрээ бамбай барьж өөрсдийнхнөө албан ажилд шургалуулах гэж боддог юм санжээ. 

	Сүжрида Бануд цай аягалж өгөхөд Лавня нүүрээ буруулан ширэв татаж инээд алдлаа. Тэр жигтэй инээдийг Виня; энэ маань ийм их сүрхий эр бий? гэсэн янзтай тун ухаалаг тусгах шиг боллоо. 

	Бану Сүтхир хоёр эдний охидтой аль эртнээс нааш танил болцгоосон шинж тодорхой боллоо гэдгийг ажиж амжсан Виня горьдлогоор баахан мухардаж эхэллээ. 

	Энэхэн зуур Бануг хараад Сүжридагийн дотор за одоо ч энэ давагддаггүй Гораг нэг цохилт өгчихмөөр эрлэг нь хүрээд ирэв ээ дээ! гэж эрэмших бодол төрөөд түүнийг цай ууж идээ будаа идэцгээ! гэж их л дотночлон урилаа. Барэш гуай өгүүлрүүн:

	— Бану энэ манай... гэтэл Бану үгийг нь тасалж

	Би үүнийг сайн мэднэ! Энэ залуу урьд нэгэн цагт манай бярман язгуурт үнэнч явсан юм гэж хэлчхээд Горатай үг ч сольсонгүй цай ууж эхэллээ. 

	Энэ жил бенгалиас хоёр хүн, ард иргэдийн тэмцлийн талбар дээр гарч ирсний нэг нь Сүтхир нэр цохон магтаж гарлаа. Үүнийг сонсоод Харан Бану өгүүлрүүн:

	Бенгаличууд нийгмийн том хөдөлгөөний толгойлогч болж чадахгүй гэчхээд хэлснийгээ батлах гэж бенгальчуудын төрөлх зан чанарыг доройтуулан олон тодорхойлолт хийлээ. Түүний зэмлэх үгийг сонсонгуутаа Гора хөмсгөө зангидан тэсэж ядсан байдлаа дарж ядан:

	— Хэрэв таны хэлсэн үг болгон үнэн байжээ гэвэл та зөөлөн сандал дээр сууж олсон тэжээлийнхээ талхаа аль амаараа цуслах бол? 

	— Та юу яриад байна? гэвэл Гора:

	— Болдог сон бол та бенгальчуудын зан чанарт арай багахан шиг халдаасай! Амнаасаа болж хоолойгоороо дүүжлүүлэв дээ! Энэ мэтийг чалчаа үг гэж үл тоомсорлон онгирч яасан ч болохгүй, ийм үг хэлж юм зажилж суугаад хахчхав даа! Харан;

	Үнэн үг хэлэхэд айх эмээх юу байх билээ гэхлээр нь Гора;

	— Та хэрэв бөөрөнхийлдөггүй сэн бол өөрийнхөө үгэнд ийнхүү үл итгэх шинж гаргахгүй байсан даа. Мөн ч тэх тусмаа дөр хамагчгүй зүтгэх байгаадаа. Уг хэрэг нэгэнт худал болохыг мэдсээр байтлаа ямар нэгэн шалтгаанаар ингэж үнэнийг хүчлэн гуйвуулах гэж суудаг тань юу болж байна даа! Худал хэлэх хар нүгэл гэдэг манай цэцэн үгийг та мэдэх юм чинь. Улс үндсээ доорд үзэж хялайн харахаас давах хилэнц хэн ч үйлдэхэд бэрх байх аа! гэхэд Харан омгоо бадрааж царай зүсээ жигтэйхэн болгоод ирэхээр нь Гора;

	— Үгүй ер нь та чинь өөрийнхөө улс үндэстний дотроос ганцаараа ийм сүрхий дээд төрөлтөн содон төрсөн хүн болоод байна уу даа? 

	Таны уурлахаас айгаад бид эх ард түмнийхээ сод гэгээн эрдэм билгийг доромжлуулан хүлцэж суух хэрэгтэй болох нээ дээ! гэхэд, Харан тэсэж байж суухад бэрх болоод явчихлаа, тэгээд сайх эр муухай дуугаран хашхирч бенгаль ард түмнийг аль муу муухайгаар нь дуудаж, түүнийгээ нотлох гэж:

	Иймэрхүү царайтай болсон хойно бенгальчуудын хөгжих давшихад хэн итгэх бил ээ? гэхэд нь Гора, 

	Та бенгальчуудыг «арчаагүй үхээнцүүд» гэж хэллээ. Энэ чинь та англи ном зохиолоос л олж харсан таны боловсрол болохоос биш ер нь энэ талаар та өөрөө аминдаа юу ч мэдэхгүй амьтан юм л даа! харсаар байтал танд англичуудын дээрэнгүй харгис үзлийн балчгаас гатлан хэдэн үг солих жинхэнэ мэдлэгийн хүрээ алга байна л даа хөөрхий! гэж хэлээд үгээ тасалтал Барэш гуай тэдний маргааныг зогсоох гэж арга чарга эрсэн боловч уурлаж бухимдсан Харан ноён биеэ барьж чадсангүй ингэсээр байтал ч нар жаргалаа. 

	Жаргах нарны гэрэлд тэнгэрийн баруун хаяа улайн жигүүртэн шувууд жиргэхээ больж, үр ачаа мөрөөдөн үүр хэвтрээ бараадахаар нэгэнт одох цаг болжээ. Ястан үндэстний талаарх энэ маргаанаас болоод Винягийн зүрхэнд омог үндсээ өмгөөлөх сэтгэл сэргэн эх оронч сэдэвт хөгжмийн чих мялаасан сайхан ая эгшиглэх шиг болов. Тэгтэл ч Барэш гуай биеэ засахаар доошоо бууснаа тэр мөрөөрөө гадагшаа гарч цэцэрлэгтээ зассан шахмал чулуун сандал дээр үдшийн сэрүүн агаарт тухлан сууж оройныхоо уншлага мөргөлийг үйлдэв. 

	Харан, Вардасүндригийн хувьд бол Гора түүнд ямар шүү нүдэнд нь хүйтэн харагдсан билээ. Тэрчлэн Харан үл таалагддаг болохоор тэрээр:

	Виня хүү минь явъя! Бид өөр өрөөнд очъё гэсэн энэ авгайн хайрлаж хүндэтгэсэн дотно үгэнд автагдсан Виня суудлаа орхин тэднийг дагаж явлаа. Тэгээд эх, охидоороо бардамнан тэднийгээ сайрхан магтаж Винятай яриагаа эхлэнгүүтээ Лавня руу хандаж

	— Миний охин? Чи ном дэвтрээ авчирч Винядаа сонирхуулахгүй юу? гэлээ. 

	— Ирсэн зочинд эрдэм номоороо сайрхах гэдэг тэр охинд аль хэзээний заншил болчихсон учраас хэдийд намайг «Ном дэвтрээ үзүүл!» гэх бол хэмээн хүлээж яддаг ажээ. Өнөөдрийн хувьд бол бүүр ч их горьдож суусан байжээ. Виня түүний дэвтрүүдийг хүний урмыг бодож эргүүлж үзэхээс биш болохоо байлаа. Түүний их нандигнасан зарим дэвтрүүдийг сонирхвол англи шүлгийн найрлагаас хэсэглэн тэмдэглэсэн нь нэн их бүлгээ! 

	Хааяа шүлгийн гарчиг болон энд тэндээс хэсэглэн авсан зарим зүйлийг латинаар бичсэн ч үзэгдэнэ. 

	Харин тэр охин өөрөө уянгын найраглал англиар бичсэн байхыг үзэж Виня их гайхлаа. Учир нь иймэрхүү найраглалыг тэр болгон боловсролтой эмэгтэйчүүд амархан бичиж чадах зүйл ерөөсөө биш ээ! Харин энэнээс болоод Винягийн сэтгэл үл мэдэг сэргэхийг ажсан хашир авгай Вардасүндри дунд охиндоо хандаж;

	— Лалида миний охин нөгөөх найраглалаа... гэхэд нь, 

	Үгүй ээ ээж ээ! Яршиг зүгээр! Яах юм бэ энэ чинь гэж хэлээд цонх налан гэгээвчээр гадагшаа харж зогслоо. Тэгээд байгаа мөрт нь эх нь Виняд, 

	— Манай энэ охин юм хийчхээд хийх хийхдээ хүнээс илүү хийсэн атлаа тэр эрдэм билгээ үргэлж дарж нууж байдаг хачин зантай хүүхэн байгаа юм. Энэний тэр зөрүүд этгээд зан нь бүүр багаас мэдэгдэж байсан юм л даа! гэх мэтээр охиноо магтсан далан долоон үг эх адаггүй ярьж гарлаа. Бүүр сүүлд нь:

	— Энэ бүр хар нялх байхдаа яаж ч зодсон ч уйлдаггүй, шүдээ зуугаад суучихдаг байж билээ. Иймэрхүү яхир зан чанар нь эцгийгээ бүүр хуулчихсан амьтан байгаа юм гэлээ. 

	Тэгээд дараа нь гурав дахь охин Лилагаа шүлгийн уран уншлага сонсгохоор урьтал тэр эгшигт хайрцгийн пянз адил тэр дорхноо нь эхлэн! Twinkle Twinkle little stars (сүүмэлзэн харагдагч бяцхан одод) гэж царгиа хоолойгоор амьсгал авалгүй дуржигнан уншлаа. 

	Тэгж байтал хөгжмийн боловсролоо гайхуулах цаг ойртож байгааг гадарласан Лила өрөөнөөсөө гадагшаа гарч иртэл гадаа нөгөөдүүлийн нь маргаан тасраагүй байлаа. Харан гуай нэлээн ялагдчихсан байх шиг хий гайхаш нь тасраад бүдүүлэг үг хараал тавьж дуулдлаа. Сүжрида Гораг өмгөөлөн Хараныг бүдүүлэг амьтан гэж үзсэн нь Харанд бүүр дам дамаа тун тэсвэрлэшгүй муухай ялагдал болжээ. 

	Үдшийн бүрэнхий хурын үүл бүрхсэн тэнгэртэй хослоод цэцэрлэгийн хиймэл нуурыг улам ч гүн хар болгожээ. 

	Барэш гуай бярман шүтлэгтний оройн уншлагаа дуусгаад байшингийн гонхноо гарч ирэхийг нь харсан Харан Гора хоёр жаахан зовох шиг боллоо. Гора босонгуутаа. 

	— Одоо бүүр шөнө болчихлоо. Виня ч өрөөнөөс гарч иртэл бас тэдэнтэй дайралдав. Барэш гуай Горад, 

	— Та өөрөө эс дургүйцвэл дуртай цагтаа ирж байгаарай! Кришендиал бид хоёр ах дүү хоёр шиг явсан юм. Харин захидлаар харилцаж чадахаа больсон боловч бага насны гоц сайхан үерхэл гэдэг хэзээ ч эвдэршгүй нөхөрлөл байдаг, түүгээр ч үл барам миний найзын хүү чи бид хоёр ч гэсэн зайлшгүй ойр дотно байх учиртай юм шүү! гэх Барэш гуайн энэрэнгүй зөөлөн найрсаг үгийг сонсоход сэтгэл нэн зөөлрөх ажгуу. 

	Гора гарахдаа Барэш гуайд онцгой халамжлан салах ёс гүйцэтгээгүй боловч түүнийг эрхэмлэн хүндэтгэж мэхийн ёслолоо. Гора явахдаа Сүжридатай юу ч дуугаралгүй байхлаар нь Сүжрида түүнийг ямар бүдүүлэг золиг бэ? гэж бодлоо. Виня ч гэсэн Барэш гуайг баяртай гэж хэлээд Сүжридад хандаж «За баярлалаа баяртай» гэж хэлэхдээ ичсэн маяг царайд нь илэрч түргэн гэгч нь алхалж Горагийн хойно эс гарлаа. Харан тэнд байлцлаа. Тэр хэдэн минутын өмнө гараад явсан өрөөндөө эргэж орж ирээд нэг ширээний дэргэд сууж (бярманы дуулал гэдэг ном авч хий л хуудсыг нь эргүүлэн сууж байснаа баахан ичиж зовсон байдлаар:

	— Хүн болгонтой л охиддоо танилцуулаад байж зохих хэрэг үү дээ гэхэд, Барэш гуай инээмсэглэн:

	Та гэр бүлийн явцуу, өчүүхэн маргааныг нийгмийн болгох гэдэг нь буруу юм. Янз бүрийн шашин шүтлэгтнийг ялгаварлалгүй хүний ухаалаг сайхан бүхнээс сурах хэрэгтэй гэж боддог гэтэл Харан:

	— Хүн эхнэр хүүхдээ янз бүрийн үзэл санаа, шашин шүтлэгтэй хүмүүстэй эс учруулалгүйгээр яаж шүү ажиллаж байж тэднийг боловсон соёлч болгодог байна даа? гэж би асуугаагүй шүү дээ гэтэл Барэш гуай. 

	— Пээ? Энэ тань юу гэсэн үг вэ? Таныхаар бол бүдүүлэг гэдэг ойлголт юуг хэлэх болоод байна даа? Гаднын авгай хүүхнүүдтэй хамаа намаагүй ярихад олонх хүн ичиж зовдог тэр зовлон хүүхнүүдтэй уулзаж учралгүйгээр яаж арилах бил ээ? 

	
АРВАН НЭГДҮГЭЭР БҮЛЭГ

	Энэ өдөр Сүжридагийн нүүрэн дээр Гораг маргаад ялахын их хүсэл Харанд байлаа. Ер нь анхандаа Сүжрида түүнийг ялна гэж итгэж байлаа. Гэтэл бурхан минь тэдний бодлоор болсонгүй. Ер нь нийгэм болоод шашин шүтлэгийн тухайд бол Сүжрида Горатай санал нийлэхгүй байсан авч өөрийн улс үндэснийхээ төлөө, төрөлх эх орныхоо тухайд бол түүний яриа тун зөв шиг санагдлаа. Сүжрида урьд нь өөрийн эх орон улс үндэснийхээ төлөө тэгтэл их эргэцүүлэн бодож явсангүй билээ. Гэтэл өнөөдөр өөрийн улс үндсээ арай дэндүү басамжилж доромжлогсдын эсрэг Гора ниргэлт хийсэн нь түүний санаанд хэзээ ч мартагдашгүй мөр үлдээх тийм содон бодол орж ирлээ. Учир нь түүний дэргэд хэн ч ингэж Гора шиг эх орон, ард түмнийхээ сайн сайхныг бишрэн ухаарч байхыг үзээгүй билээ. 

	Ялагдсан Харан үлдэж өөрийнхөө ялагдлыг аль болохоор зөвтгөхийг хичээсэн авч түүний чалчаа үг чихэнд ер нэг их хол явахгүй байлаа! Харин Виня Гора хоёрын уужим тэнэгэр ухаан зүй ёсны бахархал төрүүлэх аж. Горагийн бүхий л бодол санаа цөм Сүжридагийн эсрэг байсан огт биш билээ. Гэтэл Харан бодохдоо Сүжридагийн эсрэг Горагийн бүх яриа хандлаа гэж эндүү ойлгожээ. Үнэн хэрэг дээрээ Сүжрида «Бүх л хинди үндэстэн хиндустан орныхон заавал нэг элгэн халуун эх оронч сэтгэлтэй байх учиртай билээ гэж боддог байжээ. Тэр оройн бүх хэрэг явдал яриа яншаануудын тухай хооллож суухдаа Лилатай хачирхан ярьж суутал Сүжридагийн зүрх нэг л зовуурьтай болоод ирлээ. Өргөс биед шаачихвал түүнийг тэр дор нь яаж ийж авчхаад торох зовууриас салж болдог, гэтэл зүрх шимшрүүлсэн сэтгэлгээнийхээ энэ өргөснөөс яаж аврагдахаа сүвэгчлэн ядсан Сүжрида тэр шөнөжин нойр хулжин бодолд дарагдан дэмий гайхаж байшингийн гонхноо гарч сууна. 

	Хөөрхий бүсгүй нам гүм шөнийн тунамал агаар амьсгалж тайтгарна гэж бодсон нь бүтэшгүй хэрэг больюу! Тэгээд сэтгэлийн энэ дарамтаасаа болоод уйлах гэтэл нулимс эс гарах ажээ. 

	Тэр үл таних этгээд залуу (Гора) тэднийд ирж ухаанаараа тэднийг ноёлж байгаад явсан учир түүнд ихэмсгээ үзүүлж эс чадсандаа л Сүжрида өдий хүртэл хордож элдвийг бодож сууснаа; «За даа түүнийг давна гэдэг ч над шигт нь инээдэмтэй хэрэг юм даа!» гэж ухаарангуутаа тэр тухай элдвийг бодож сэтгэлээ зовоохоо больж чадлаа. 

	Тэгээд болсон явдлыг эргэж санахад нь ичих шиг боллоо. Өнөөдөр дөрөв таван цаг тэр залуутай хамт сууж билээ. Маргааны явцад түүнтэй нэг болж ч үзлээ. Тэгэхэд тэр залуу хүний урамд ганц удаа ч Сүжрида өөд харсангүй билээ. Явахдаа ч ядаж нэг зэрвэс харахад болох шүү дээ! Түүний иймэрхүү хатуу зан чанар нь Сүжридагийн сэтгэлд дарамт болсон гэдэгт эргэлзэх явдал алга аа. Эмэгтэй хүнтэй харилцаж дадаагүйгээс болов уу гэхэд тийм шинж Горад ер алга харин Виня бол яг тийм хүн байна. Горагийн тэр хөшүүн чигээрээ зан аашийг үл хэрэгсэх буюу эсвэл хүлцэн өнгөрөөх сэтгэл Сүжридад алга гэж үү? 

	Хараныг нэг болчимгүй юм хэлэхлээр нь Сүжрида инээд алдан шоолон хөхөрч билээ. Тэгэхэд Гора түүн тийш зөөлнөөр харсан юм. Тэр харцанд ямар нэгэн сэжиглэсэн шинж алга байсан юм даг. Харин тэр харьцааны цаана юу нуугдаж байсныг тайлбарлахад бэрх юм даа! Үгүй ер нь энэ хүүхэн чинь хэн ч урьж дуудаагүй байхад хоёр эр хүний хоорондуур орж хүнд тал засаж байдаг яасан ичгүүр сонжуураа алдсан амьтан бэ? гэж бодсон бол яана? гэх мэтийн элдвийн эвгүй юм бодолд орж ирэхлээр нь цөмийг мартъя! гэж хүчлэвч санаа зоригоор эс болох билээ. Тэр бүүр гайхшаа барагдахад Горад хамаг бурууг нь чихэж түүнд уурлаж үзлээ. Гэтэл тэр ухаалаг сайхан хүний сэжиггүй сайхан харц санаанд нь орж ирээд Сүжридагийн сэтгэл зүгээр сууя гэтэл зүрхийг нь маажаад амраадаггүй. Тэгээд эцэст нь энэ тухай олон талаар бодож боловсруулаад үзэхэд Сүжридагийн туйлын хүслэн нь бол Гораг мэдлэгээр давж түүнийг цохих ганц зорилго байсан нь сэтгэлийг минь ингэж амраадаггүй юм байж гэж бодлоо. Энэ мэтээр бодолд дарагдсан Сүжрида унталгүй их л орой боллоо. 

	Гэрэл чийдэн унтраад хамаг амьтан аль хэдийнээ нойрсжээ. Харин их хаалга хаагдах чимээ түүнд сонсогдоход хамгийн орой унтдаг зарц хүртэл унтаад өгөө биз! гэж бодож байтал Лалида унтлагынхаа хувцастай гарч ирээд Сүжридатай юу ч ярилгүй байшингийн гонхны хашлаганаас барин үг дуугүй зогсоно. Түүнийг харсан Сүжрида дотроо инээд нь хүрч золтой хөхөрчихсөнгүй өнөө шөнө би Лалидатай хамт унтана гэж ярилцсан юм гэтэл мартаж орхиж тэгээд тэр лав надад тунирхсан биз! «Мартчихжээ» гэхэд эвгүй учир нь Лалида юм мартдаг хүнийг ер нь нэг нүдээр үздэггүй, хэнийг ч уучилдаггүй заншилтай билээ. Тэр хэчнээн удаан зогсоно, төчнөөн их уурлаж гомдох нь зүйн хэрэг ажээ. Тэгээд бүр тэсэхээ байхлаар би одоо хүртэл унтаагүй байна аа гэдгээ мэдэгдэх гэж ийнхүү тунирхан буй ажээ. 

	Тэгээд тэр дорхноо Сүжрида түүн дээр очиж тэврэн аваад;

	— Миний дүү битгий уурла! гэхэд нь Лалида гарыг нь түлхэн зайлуулж, 

	— Үгүй би юу боллоо гэж уурлах юм бэ? Чи цаана суудгаараа сууж л бай! гэхлээр нь Сүжрида түүний гараас нь чангааж, 

	— Явъя миний дүү одоо унтъя! гэхэд Лалида ямар ч хариу эс өчин дуугүй зогсоно. Тэгэхлээр нь бүүр арга нь барагдсан Сүжрида түүнийг хүчлэн чирч унтдаг өрөөндөө авчирчээ. Лалида зандрангуйгаар:

	— Чи өдий хүртэл ямар элэнцгийгээ хийж суугаа чинь тэр вэ? Одоо ямар ч гэсэн арван нэгэн цаг өнгөрлөө! Чамайг бүүр цөхөртлөө хүлээгээд бүүр болохоо байгаад дээшээ гарч байгаа минь тэр! гэхэд нь Сүжрида түүний цээжийг тэвэрч, 

	— Дүү минь би жаахан барагтайхан юм болчихлоо. Эгчийгээ өршөөгөөрэй гэх мэтээр Сүжрида хамаг бурууг нь өөртөө хүлээгээд ирэхлээр Лалидагийн уур нь гарч санаа амарч онгирон сагсуурсан аялгаар:

	Эгчээ! та ийм орой болтол гонхноо ганцаараа сууж юугаа ингэтэл бодоов? Харан гуайн тухай бодсон юм биш биз дээ гэхэд нь Сүжрида түүний хацар дээр нь зөөлөн алгадаж:

	— Зайл! гэж өгүүллээ. Харин Лалидагийн сэтгэлд Харан нэг л тохиромжгүй хүн шиг санагддаг байжээ. Олонх бүсгүйчүүдийн адилаар тэр Сүжридаг Харантай нэр холбон тоглохоос ч татгалздаг байжээ. Харан Сүжридаг авах санаатай юм гэж дуулаад л мань эрийн уур нь хүрдэг байжээ. Тэгээд нэлээд дуугүй байснаа: Тэр, 

	— За тэр ч яах вэ эгчээ! Харин өнөөдрийн ирдэг тэр Виня чинь л зүгээр залуу шиг санагдлаа гэж хэлээд Сүжрида, Виняг юу гэж үзэж байгааг мэдье гэж бодлоо. Тэгэхэд Сүжрида:

	— Тийм ээ, Виня чинь зүгээрээр барах уу? Их сайн залуу байхгүй юу? гэхэд Лалида сонирхсон асуудлаа мэдэж гүйцээгүй байгаагаас тэр цааш асууруун:

	За тэр ч тийм байж яах вэ. Горамохен хаашаа эр вэ? Надад бол сайн биш санагдлаа. Түүний арьс өнгө, хувцас хунартайгаа хүртэл дүйжээ. Гэвч чамд ямар санагдав даа? гэхэд Сүжрида, 

	— Тэр амь амьсгал бүрээ Хиндустаны5 төлөө зориулжээ гэхэд Лалида:

	— Ингэж ч шууд хэлж болохгүй ээ. Манай маса махашя ч гэсэн тун нэртэй хинду шүү дээ! Гэтэл ямар шүү хүн билээ дээ? гэхэд хэлбэр нь ч хамаагүй, түүний ямар агуулгатайг нь мэдэхэд бэрх юм л даа гэхэд Сүжрида:

	— Хэлбэр бол агуулгын гадарга л байх ёстой доо! гэж хэлээд Горагийн духан дээрх хиймэл саран тэмдэг санаанд нь ороод ирлээ. Тэгэхтэй зэрэг Сүжридагийн уур нь хүрээд явчихлаа. Учир нь Горагийн тэр өргөн магнайны онцлог тэмдэг дээгүүр нь том том үсгээр «Би та нараас тусгай хүн» гэж бичсэн байх шиг ихэмсэг дүр санаанд нь ургалаа. Тэр омог бардам үсгүүдийг нь хуу татаж хаявал сая Сүжридагийн халуун нь бууж, бие нь тайвширмаар санагдах ажээ. Тэгж байтал хоёулаа унтаж орхижээ. Шөнийн хоёр цагт сэрвэл гадаа бороо гэдэг цутгаж байлаа. Цахилгаан үе үе цонхны хөшиг нэвт гялбуулан цахиж байлаа. Өрөөний нь буланд байсан тосон дэн аль хэдийний бөхжээ. Тэр өтгөн харанхуй шөнө орж байгаа борооны шав шув гэсэн чимээ Сүжридагийн сэтгэлийг нэг л зовуурьтай болгож байв. Сүжрида хэвтэртээ эргэн хөрвөн орондоо хулгана. Хажууд нь Лалида дуг нойрондоо нэгэн жигд амьсгалан унтах авч нойр эс хүрнэ! Нойр хулжаад болохгүй юм. Унтах гэж цөхөөд болохоо байхлаар нь Сүжрида хучлагаасаа сугарч босоод онгорхой цонхны дэргэд очиж эсрэг талын дээврийн зүг ажиглан харлаа. Үе үе салхи ширүүсэж, борооны дусал нээлттэй цонхоор шүршиж, түүний биеийг үл мэдэг норгож байлаа. Тэгж байтал оройн нөгөөх явдал нь түүний санаанд ороод ирэх нь тэр. 

	Оройн жаргах нарны улбар туяанд гэрэл цохиулсан Горагийн нүүр царай зураг шиг тов тодхон түүний сэтгэлд ургаж гарлаа. Түүгээр үл барам Горагийн шингэн боргил дуу:

	— Та ямар улсыг боловсролгүй бүдүүлгүүд гэж боддог вэ? Би тэдэнтэй чинь амь нэгтэй хүн, та хэний зан заншлыг үзэн яддаг вэ? Түүний чинь би төв төвшин заншил гэж санадаг. Та хэдий болтол л манай ард түмэнтэй хамт нэг эх орон дээр эс гишгэнэ, мөн тэр хүртэл л таны энэ доромжлох үгсийг сонсож сууж эс чаднам гэж хэлэх шиг санагдлаа. Харин түүний хариуд нь:

	— Бид иймэрхүү харилцаатай байж өөрийн нийгмийг яаж өөд нь татах юм бэ? гэхэд Гора омогдон хашхирч өгүүлрүүн:

	— Элэнцгийн чинь нийгмийг өөд татах! Түүнээс чинь давуу ажил бол эх орондоо халуун хайртай байх явдал юм, хэзээ л бидний үзэл санаа нэг болсон тэр цагт нийгмийг өөд нь татах гэдэг асуудал өөрөө аяндаа биелээд ирэх ёстой байтал чи түүнийг бүтээгч ард түмнээс тасран эх орноо явцуу язгуурын өмхөрсөн хана хэрмээр хуваах санаатай байж яаж нийгмийг өөд татах вэ? Гэтэл та хэлж байна. «Манай ард түмэн бүдүүлэг заншилд нэрвэгдсэн байна. Би түүнээс тусгай байх минь» гэж. Харин би бол ямар ч гэсэн ард түмнээс хэзээ ч зожиглон тасарч болохгүй гэх нь байна. Ер нь манай ард түмэн юу амсаж байна, бид тэр бүгдээс амсалцах хэрэгтэй байхаа гэхэд Харан:

	— Өөрийн орон гээд тэр хоцрогдмол муухай заншилд уусаж хэзээ ч болохгүй гэхэд нь Гора:

	Та эхлээд юу юуны тухгүй зан заншил, ёс дэглэм гэхээсээ урьдаар өөрийн орныхоо ард түмнийхээ нэгдмэл үзэл санааны төлөө тэмцэхдээ тэр зан заншил, ёс дэглэмээ хойш нь тавьчхаач! Үлгэрлэвэл: Та их мөрнөөр хөвж гарахыг самбаачлахаасаа урьдаар харайх гэж байж амиа алдахтай адил юм. Та олон түмнийг доромжлон дээрэнхийлэхээсээ урьдаар тэд бүгдийг өөр шигээ хайрлаж сурах хэрэгтэй, тэхэд танд ердөө алдаа гарахгүй гэхэд Харан:

	— Тэр ч тэгэлгүй яах вэ дээ! гэж хариуллаа. Гэх мэтийн Гора, Харан хоёрын хоорондын яриа хөөрөө Сүжридад тов тодорхой санагдана. Үүнээс гадна түүний сэтгэлийг зовоосон үл мэдэгдэх ямар нэг шалтаг байв. Сүжрида ядраад орондоо орж нүдээ алгаараа дарж бүх бодох юмаа орхиж унтахаар шийдсэн авч бас л дээрх төгсгөлгүй орооцолдсон бодол толгойд нь орж ирээд үймүүлж эхэллээ. 

	
АРВАН ХОЁРДУГААР БҮЛЭГ

	Виня Гора хоёр Барэш гуайнхаас гараад гудамжаар явлаа. Явахдаа Гораг их л шалмаг алхлахыг нь хараад Виня:

	— Найзаа жаахан аажуу яваач! Та надаас чацаар илүү төрсөн болохоор би гүйцэх гэж бүүр их ядарч явна шүү! гэхэд нь Гора хурдаа саалгүй алхаа дундаа, 

	— Би ганцаар явах гэсэн юм сан. Өнөө надад бас бага сага хийх юм байсан билээ гэж хэлээд алхаагаа улам түргэсгэж эхэллээ. Винягийн сэтгэл ихэд үймэрсэн шинж тодорхой байлаа. Өнөөдөр тэр Горагийн эсрэг хандаж журам гажсан билээ. Энэ тухай Гора түүнийг доромжлох аваас Виняд баярын магнай тэнийн сэтгэлийн дарамт болсон ачаа нь хөнгөрөх байлаа. Гора ууртаа зогсолгүй орхиод явчихад нь Виня ч Гораг буруутгасангүй, хоёр найзын өнө удаан нөхөрлөлд өнөөдөр ингэж сэв тогтлоо. Бороотой шөнийн гүн харанхуйд хуйлран уймрагч бараан үүлсээс цахилгааны ниргэлт үүсэж байв. Виня амьдралдаа одоо хүртэл ямар замыг сонгож авсан бэ? Тэр замаа сая солин өөр жим олж авснаа санаж энэ түнэр харанхуйд Гора хаана яаж яваа бол гэж бодно. 

	Дараагийн нь өдөр өглөө болоход Винягийн шөнө дүлэн элдвийн юм бодож зүдэрсэн тархи нь овоо амарч, бие нь хөнгөрсөн шиг байлаа. Тэгээд Винягийн бодлоор бол Горатай найзтай байх, Барэш гуайнхаар орж гардаг байх хоёр бол хоорондоо харшлах зүйл огт биш шиг санагдлаа. «Үгүй ер нь энэ тухай эргэлзэхийн хэрэг алга биз дээ!» гэж ганцаараа бодож шийдлээ. Тэгээд мөрөн дээгүүрээ нөмөргөө тохоод гарч шалбалзан алхалсаар Горагийнд очлоо. Гора гадаа газар суугаад сонин уншиж байлаа. Виняг ирж явахад нь тэр харж амжжээ. Виня ирээд Горатай юу ч асууж ярилцалгүй сонин руу нь өнгийхөд Гора өгүүлэх нь:

	— Та андуураагүй биз! Би Гора байна шүү! Дээдчүүдийн үздэгээр бүдүүлэг хар бор хинду байна гэхэд Виня хариу өчих нь:

	— Андуурсан эсэхийг та мэдэж хайрла! Ихэс дээдсийн хүрээлэнгээс надад эрхэм найз Горагийн минь бүдүүлэг хоцрогдсон гэгддэг тэр заншилд нэрвэгдсэн өчүүхэн нөхөр чинь байна гэхэд Гора:

	— Харин тэгтэл Горамохен бол тэдний үздэгээр хоцрогдлын балчиг намагт шигдчихсэн мөртөө ямбатан дээдсийн өмнө ч гэсэн түүнээсээ ичих гэдгийг мэддэггүй тийм жигтэйхэн амьтан юм гэхэд, Виня, 

	— Виня чинь ч гэсэн яг тийм шүү дээ! Горагаас ганцхан ялгагдах нь гэвэл юмыг дотроо бодчихоод л бусдын үл бүтэх байдлыг шүд зуун тэвчиж, тэдэн рүү юу юуны тухгүй довтлохоос л болгоомжилдгоороо зөрөөтэй юм гэж ярилцаж байснаа ярианыхаа явцад тэр хоёр, үгээр цэц булаацалдан тулалдаж эхэллээ. Хөршийнхөн нь хүртэл тэр хоёр ном хаялцаж байна гэж сайтар ойлгожээ. Гора өгүүлэх нь:

	— За тийм байж, чи Барэш гуайнхаар орж гардгаа заавал тэр өдөр миний өмнө хүлээх ямар хэрэг байв аа? гэвэл Виня, 

	— Би ч нэг заавал өөртөө хүлээх гээд байсан удаагүй байх аа! Би тэднийхээр үргэлж орж гарч байдаг огт биш ээ. Харин нэг очих минь л ийнхүү чамтай тохиолдож орхилоо гэхлээр нь Гора:

	— Би чамайг тэдний урхинд нь орчихвол эргээд хэзээ ч гарч чадахаа болих байх гэж бодох юм гэхэд Виня:

	— Чиний ингэж боддог чинь зөв, тэгж болох юм. Гэвч байгалийн зүй тогтоол ёсоор хэнд хайр дуртай байна, түүнээсээ холдон салах хэцүүдгээ! Тэгэх учиртайг ч чи гадарлах биз дээ? гэвэл Гора:

	— Тэгэхлээр чи тэднийд үргэлж ирж очиж байх болох нь ээ дээ гэхэд Виня:

	— Яагаад би л ганцаараа үргэлж тэднийхээр очоод байх болж байна? Чи ч очихыг хүсвэл хамаагүй зам боогдоод байх юу байх вэ дээ. Чи чинь шавар овоохой биш, хүн шүү дээ гэхэд Гора:

	— Би ч очиж болох л доо! Гэвч чам шиг тэдний Брахман язгуурт нь хүртэл бөхөлзөн сөгдөх ямар хэрэг байх билээ. Эртээр тэднийд уусан цай6 чинь ямар шүү амттай байв гэхэд Виня:

	— Жаахан аагтай байна лээ. 

	— Тэгнэ дээ, аагтай л байх учиртай гээд цааш Гора:

	— Нийгмийн хэв заншлыг хүндэтгэн дагах гэдэг бол боловсролтой хүмүүсээр зөвхөн хязгаарлагддаг юм бишээ гэхэд Виня хариуд нь: 

	— Чиний юм бүхнийг ингэж үздэг чинь заримдаа тохирохгүй шүү! Чи бод л доо! Миний санаа сэтгэл л магад олон түмний талд... гэхэд нь Гора өгүүлбэрээ дуусгахыг нь хүлээлгүй тас дайран:

	— Юуны чинь санаа сэтгэл? Чи олон түмэн гэдгийг нэг өчүүхэн хулчгар юм гэж ухаараад байна уу? Зөвхөн чиний санаа сэтгэл хамаагүй, чамайг гаднаас нь харахад олон түмэнд ямраар нөлөөлөх бэ? Ёстой нэг үхрийн эврийг цохиход мянган үхрийн эвэр доргидог гэдгийг санагдуулуузай! Чи сайн бод л доо! Барэш гуайн охидын сэтгэлд чи цочрол өгснөөрөө тэр үйлэндээ өртөж шархдах болно. Ингэж л чи олонд нөлөөлөх байх даа. Чиний ингэхийг харж суухаас илүү зовлон над алга! гэхлээр нь Виня:

	— Найзаа чи арай хэтрүүлж байгаа юм биш үү? Ганц аяга цай уучихсанаараа би ард түмнийг орон даяар доргиулах юу болсноо мэдэхгүй байна. Харин тэнгис доргидог сон бол миний санасанчлан ашигтай болох аваас манай орон нэлээн урагшлах хүчин бүрдээ байх аа! гэвэл Гора:

	— За би чамтай тэгтэл их маргахаа больё! Одоо ер нь ч маргах цаг огт биш. Ухаандаа нялх хүүхэд өвчилчхөөд байгаа атлаа отчийн өгсөн эмийг уухаасаа дургүйцээд байвал эх нь өөрөө уучхаад «Чи бид хоёрын хэн нь ч уусан нөлөөлөх нь адил» гэдээг. Энэ бол хүүгийн дургүй зүйлийг хүчээр өгөх гэсэн эсэргүү бодол огт биш, эх хүний үрээ энхрийлэх нандин сэтгэл юм гэх мэтийг ярилцан байтал гаднаас Авинаш орж ирлээ. Авинаш бол Горагийн шавь юм. Тэр Горагаас нэлээд юм сурч авснаа өөрөө улам баяжуулдаг байлаа. Горагийн үгийг ойлгодоггүй хүмүүс хүртэл Авинашийн яриаг ухааран, түүнийг ихэд ойшоодог байжээ. Авинаш зан чанарын хувьд бол ерөнхийдөө Винярхуу боловч заримдаа хэтэрхий муйхар загнадаг нь Виняд үл таалагдах үед Гора Авинашийг өмгөөлдөг юм. Авинаш орж ирснээрээ тэр хоёрын ярианд саад болдог байв. Тэгээд Виня босон гонхноо гартал тэнд Анандмия хоолны будаа арилгаж суулаа. Анандмия түүнийг харангуутаа дуу алдан:

	— Виня чиний дууг би холоос сонсож байлаа. Өнөөдөр яасан сайн ирээв? Хоол идээд яваарай! гэлээ. Урьд нь бол Виня: Би олон өдөр хоосон явсан, идэх юм өгөөч гэж гуйх байсаан, гэтэл тэр өнөөдөр

	— Зүгээр! Ээж ээ, би гэртээ хооллочхоод! наашаа гарсан гэлээ. Виня өнөөдөр өөрийнхөө гэмийг Горад тохохыг бодохгүй байв. Учир нь Барэш гуайнд болсон явдлыг Гора уучлаагүй билээ. Виня халааснаасаа тонгорог гаргаад Анандмиягийн хажуу дахь төмснөөс цэвэрлэж эхэллээ. 

	Нэг мөчийн дараа Виня доошоо бууж ирвэл Гора, Авинаш хоёр гадагшаа гараад явчихсан байлаа. Тэгээд тэр удаан болтол суудалдаа сууж байгаад уртаар санаа алдаад гадагшаа гарч гэрийн зүг чиглэлээ. 

	Үдийн хоолоо идээд Виня дахин Горагийн руу явах хүсэл төрлөө. Горагийн өмнө тэргүүнээ бөхийлгөхийг тэр ичгүүр гэж ер боддоггүй авч өөрийгөө доромжлуулахгүйн тулд нөхрийнхөө түрэмгийлэлд хязгаар тогтоох гэдэг бол нэг талаараа зүй бус юм шиг бодогдоно. Тэгээд удалгүй гэрээсээ гарч Горагийнхыг зүглэсэн боловч нөхрийнхөө зэмлэлээс халшраад тэднийхээр орсонгүй. 

	
АРВАН ГУРАВДУГААР БҮЛЭГ

	Энэ мэтээр олон хоног өнгөрсний хойно Виня нэг өдөр үдийн хоолны дараагаар үзэг цаасаа авч Горад захидал бичихээр шийдээд сууж байтал сууцны доороос «Виня» гэж дуудахыг сонсонгуутаа түргэн доошоо буугаад очтол (Агандук) зогсож байхыг үзээд, 

	— За нааш ир! Махим ахаа дээшээ морилогтун! гэхэд Махим дээшээ гараад Винягийн өрөөнд ороод түүний орон дээр тухтай гэгч нь завилан сууснаа гэрийн нь доторх эд хогшлыг шохоорхон харж:

	— Өнөөдөр бүтэн сайн өдөр атал би өглөө эртлэн босож нойроо хасан танайд ирж чамаас нэг туслалцаа авах хэрэг гарлаа гэхэд Виня асууруун:

	— Ямар тусламж гэвэл, Махим чи эхлээд надад ямар ч гэсэн ам алд! Тэгвэл би хэлэмз гэхлээр нь Виня:

	— Би тусалж чадмаар л юм бол ам алдсан алдаагүй танд туслах нь мэдээж юм биш үү? гэхэд Махим энэ бол таны дур зоригоор болох юм, харин ганцхан та л «За» гэж үг алдвал хэрэг бүтэх минь тэр гэхэд Виня:

	— Тэгээд та юунд ингэж битүү юм яриад байна? Би танайхны хүн шиг байдгийг та юу андах бил ээ? Тэгэхлээр танд тус болохоос татгалзан ам мурийх байх гэж бодоход бэрхээ дээ? гэхэд Махим:

	— Халаасан савнаасаа хэдэн бани7 гаргаж ирснээ Виняд хоёрын нь өгөөд өөрөө дөрвийг амандаа чихэж бараг үг нь үл мэдэгдмээр өгүүлэх нь

	— Шашимукийг чи юу андах бил ээ? Тэр ерөнхийдөө тийм муугүй хүүхэн болох нь байна. Ер нь эцгийгээ нэг их дуурайгаагүй юм шүү! Одоо охин минь арван нас хүрлээ. Түүнийг хуримлуулах цаг ч хариугүй боллоо. Тэрийг аль нэг үл бүтэх амьтны гарт оруулаад амьдралыг нь үрчихгүй юм сан гэхээс нойр минь хүрэхээ байлаа гэв. Виня:

	— Та одоо тэр тухай юун эртнээс зовдог юм бил ээ? Санаандаа тохирсон хар хүү олох цаг бишгүйдээ л байхад гэвэл Махим:

	— Ээ хүү минь чи хэрэв өдийд нэг охинтой сон бол миний энэ зовлонг ёстой ойлгох байгаа даа! Хүн гэдэг чинь жил ирэх тутам нас бие ахидаг юм. Гэтэл хүргэн гэдэг чинь өөрийн санааны зоригоор хүрээд ирдэггүй юм. Тэгэхлээр хоног өнгөрөх бүр энэ талаар юм бодвол би хэд хоног ч болсон сэтгэл амар явах сан билээ гэхэд Виня:

	— Би ер нь энд гавиатай айл амьтан таних биш дээ! Ер нь энэ Галкадад танайхыг эс оролцуулбал миний танил гэхээр айл алга гэхэд эндүүрээгүй байх аа. Гэвч би юм бодож л байя гэхэд 

	Махим:

	— Чи ер нь Шашимукийн зан аашийг сайн мэднэ биз дээ? гэвэл Виня:

	— Мэдэхгүй яах вэ дээ, энэ чинь тун ховор сайн охин байхгүй юу гэхэд Махим:

	— Тэгвэл чи тэгтлээ илүү эрэлд мордох ямар хэрэг байх вэ. Би охиноо чамтай уулзуулбал болоо юм биш үү? гэтэл Виня тэвдэн сандарч, 

	— Та юу хэлж байгаа чинь энэ бэ? гэвэл Махим:

	— Яав зүй бус юм донгосов уу? Уг нь та эрдэм боловсролоор их дээгүүр боловч өдий чинээ хүмүүжилтэй хүн болохоор өвгөд дээдсийн язгуурыг амьдралдаа баримталдаг юм байгаа биз дээ? Тэгвэл саяын миний хэлдэг тийм ч бололцоогүй юм биш шиг санагдах юм гэвэл Виня:

	— Үгүй язгуурын тухайд ч яриа алга, харин нас л... гэвэл Махим:

	— Юу, охин минь залуудна гэж үү дээ? Тэр чинь хинди бүлийн охин юм чинь дээ! Ямар англи бүсгүй биш! Хүний бэр болж чадахгүй гэж үү? Одоохондоо манайхан ийм насан дээрээ эрд гарахгүй байх чиг арай болоогүй байх аа. Ер нь Шастирт бичсэнээр бол эмэгтэй хүн нөхрөөсөө хоёр дахин дүү байвал зохино гэдэг билээ. Махим бол нэг юм шалахлаараа салдаггүй заншилтай хүн тул Виня нэлээд шаагдсан байдал гарган:

	— Та надад жаахан бодох цаг өг л дөө? Гэвэл

	Махим:

	— Би ер нь чамайг өнөө шөнийн дотор албаар хуримлуулах гээгүй байна шүү! гэхэд Виня:

	— Бас ар гэрийнхэн ч гэж байдаг гэвэл Махим:

	— Тэгэлгүй дээ, тэднийхээ саналыг харгалзах нь зүй. Чиний нагац ах чинь байгаа болохоор түүний зөвшөөрөлгүйгээр толгой мэдэн дураараа загнаж яаж болох бэ? гэж хэлээд Махим яриа тохирчихсон шинжтэй халааснаасаа бани гаргаж үмхлээд гарч одлоо. Хэдэн хоногийн урьдаас Анандмия Шашигийнхаа хуримыг Винятай хийлгэхээр шийджээ. Энэ тухай урьд тэр ер нь сэжиггүй явсан бол одоо энэ тухай бодлогошрон, 

	— Нээрэн би хуримлах аваас Гора юу гэдэг бол, ямар ч гэсэн надаас холбоогоо төдий л зоригтой тасалж чадахгүй дээ. Ер нь ямар ч гэсэн Шашитай хуримлана гэвэл ч санаагаар бүтэх л болно доо, гэвч үнэндээ би түүнтэй амьдарна гэдэгт төдий л их шохоорхохгүй байна. Махимыг ингэж хэлсний дараа түүгээр шалтаг болгон Горатай нэг уулзах завшаан олдоно гэх мэт түмэн зүйлийн юм бодож сэтгэл нь сэргэнэ. Мөн Виня, Гораг энэ хуримын тухай хүч нэмж өгөөсэй билээ гэж горьдоно. Тэгсэн ч дээрээс Махимыг ирэхэд Виня түдгэлзээд явуулчихсан нь тэр билээ. 

	Виня энэ тухай аминдаа сайтар бодож боловсруулж аваад Горагийнд очихоор нэлээд урт зам явчхаад байтал араас нь нэг хүн «Виня-ахаа!» гэх нь сонсогдлоо. Эргээд хартал Садиш дуудаж байлаа. 

	Тэгээд Садишийг дагуулан гэртээ эргэж ирсний дараахан Садиш халаасан савнаасаа нэг алчууранд зангидсан юм гаргаж, 

	— Рангун хотод манай нэг эгчийнх байдаг юм. Энэ жимсийг эжийд явуулжээ. Тэгээд ээж түүнээс танд энэ дөрөв тавхан ширхгийг надаар явууллаа гэхэд, Виня жимсийг нь авлаа. Тэгээд хол зөрөөтэй насны хоёр найз элдэв эсийн юм ярьж хөөрөн нэлээд цаг үргэлжлэхүйд Садиш өгүүлрүүн:

	— Виня гуай ээж таныг нэг чөлөө гаргаад заавал манайд ирээрэй гэж байна. Өнөөдөр Дилагийн төрсөн өдөр юм гэхэд Виня:

	— Миний дүү! Өнөөдөр ахад нь зав алга, нэг чухал ажил гараад явж байтал чи дайралдаад энэ болж байна шүү гэхэд Садиш:

	— Та хаашаа явж байгаа вэ гэхлээр Виня:

	— Би найзынх руугаа явж байлаа гэхэд Садиш:

	— Танай найзынх тэр лүү байдаг юм уу? 

	— Тийм ээ, тийшээ байдаг юм. Ер нь Виня, Гора найзындаа очсон ч, байсан ч өөрийн дур гэдгийг Садиш хүү яахин гадарлах ажээ. Садишид Гора төдий л таалагддаггүй билээ. Түүний байдал Садишид сургуулийн захирлын ширүүн харцыг өөрийн эрхгүй санагдуулан айхавтар хатуу хүн шиг үзэгджээ. Садиш нэлээд дуугүй сууснаа:

	— Үгүй Виня гуай та манайд оч л доо гэхэд Виня:

	— Нэлээд эргэлзэж байснаа Садишийн гараас хөтлөн 78 номерын байрын зүг алхалж эхэллээ. 

	Рангунаас ирсэн тэр хэдэн жимсэн бэлгийн хариуг бодож тэднийд очихоос болохоо болилоо. Виняг тэднийд очиход Бану тэргүүтэй таних танихгүй баахан хүн гарч ирлээ. Бодвол тэд Лилагийн төрсөн өдрөөр цай уухаар уригдаа биз! Бану, Виняг ирэхийг үзсэн мөртөө ерөөсөө хараагүй хүн шиг ажиггүй байхыг хичээнэ. Бану оронгуут дуу шуу болон хөхөрч сонсогдоно. Хэдэн мөчийн дараа Сүжрида өрөөнөөсөө гарч ирээд Виняд хандаж, 

	— Ээж таныг урьсан юм, тэр одоохон ирнэ. Аав ч Анат гуайн руу явсан, ирэх нь тун дөхсөн дөө гэж хэлээд Виняг хий суулгахаар хоол болтол шийр зугаа гэгчээр Горагийн тухай өгүүлэх нь:

	— Гора ч дахиад одоо манайд яасан ч ирэхгүй байхдаа гэхэд Виня:

	— Яагаад тэр бил ээ? гэвэл Сүжрида

	— Би эрчүүдтэй зэрэгцэн сууж тэдний урд хойгуур зөндөө гүйлдэж байсан шүү дээ! Ингэж байхыг үзээд тэр их гайхсан биз, тийм заншлыг тэр лав жигшин үздэг бололтой гэхэд Виня энэ тухай хариу өчихөд хэцүү боллоо. Горагаа өмгөөлөн Сүжридаг аргалчихвал ч дөнгөчих л юм. Гэвч худлаа ярих ял хэрэг байна даа гэж бодоод өгүүлэх нь:

	— Гора ч эмэгтэйчүүдийн гэрийн бүх ажил хэрэгт эзний ёсоор хандах ёстой гэж үздэг хүн дээ! гэхэд Сүжрида:

	— Ер нь эрэгтэй эмэгтэй бүх хүмүүс нэгэн адил аль ч ажилд тэгш оролцох нь зүйтэй байтал эрэгтэйчүүд гадуурх ажлыг нь, эмэгтэйчүүд гэр зуурынхыг нь аргацаах ёстой гэдэг талаараа та нөхөртэйгөө дүйж байх шив. 

	Эмэгтэйчүүдийн тухайд бол Виня одоо хүртэл Горатай санал нийлдгээр үл барам, энэ талаар сонин хэвлэлд өгүүлэл бичиж хэвлүүлсэн билээ. Тэгээд энэ тухай Виня өөрийн саналаа ийнхүү өгүүлрүүн:

	— Та бод доо энэ талаар бол бид өвгөд дээдсийнхээ уламжлалыг баримтлах хэрэгтэй юм хэмээтэл Сүжрида түүний үгийг таслан, Гора Виня хоёрын баримталж байгаа бодлогыг тодорхойлон тайлбарлаад сэтгэл нь нэг их амрах шиг боллоо. Тэгтэл Виня! 

	— Манай эртний гүн ухаанд ёс суртахууны мөн чанарын талаар гэвэл Гора ч бидэндээ л аргагүй арслан шүү гэлээ. 

	Виня, Барэш гуайнхаар шалавхан дайраад Горагийнд очихоор төлөвлөн иржээ. Гэтэл хананы цаг тан тан дуугарч дөрвөн цаг болж байгааг мэдэнгүүтээ Виня босох гэж өндийтөл Сүжрида:

	— Та одоо явах уу? Ээж танд хоол бэлтгүүлж байгаа юм сан. Жаахан хүлээвэл яана? гэхлээр нь дахиад суузналаа. Тэгж байтал гоёмсог торгон хувцас өмссөн Лавня орж ирээд, 

	— Виня та байшингийн дээд гонхноо морилогтун! хоол бэлдчихлээ. Ээж таныг урьж байна гэхэд:

	— Виня очиж хооллолоо. Вардасүндри ч өөрийнхөө хүүхдүүдийн тухай л далан долоон үгээ дэлгэж гарлаа. Лалида Сүжридаг татаад гэр лүү эргээгээд аваад орлоо. Лавня сандал дээр бөхийн сууж нэхмэлийн зүү ёрдолзуулан нэг юм хэрнэ. Тэр юм нэхэж байхдаа хуруунууд нь тун урлагтай хөдөлж байх нь Винягийн нүдэнд содон өртлөө. Ер нь хэн ч харсан Лавня энэ ажилдаа сүрхий даджээ. Барэш гуай ч эргэж ирэхэд үдэш болж байлаа. Өнөөдөр сайн өдөр болохоор сүсэгтэн хүмүүсийн ихэнх нь орой эртхэн шиг мөргөлийн сүм рүү явах санаатай байлаа. Вардасүндри, Виняд хандаж. 

	— Таны ажилд тун их саад болохоор биш бол та бидэнтэй хамт нийтийн мөргөлийн сүмд очихгүй юу? гэхэд Виня татгалзаж эс чадлаа. Мөргөлд очих шүтлэгтнүүд ихэнх нь тэргэнд сууж очоод, очигсод мөн л эргэхдээ уналга тэрэг болж байтал Сүжрида ер бишийн цочмог дуугаар, 

	— Горамохен тэр явж байна гэлээ. Гора тэднийг бас харж амжжээ. Гэвч тэр, тэднийг аль нэгний нь хараагүй хүн шиг ажиггүй алхална. Тэднүүд ч Гораг хараагүй байх гэж бодохоор явж байжээ. Виня, Гораг харсан мөртөө тэгж ажиггүй загнаж явчихлаа гэдгийг ойлгож байв аа. Үүний ганцхан үнэн шалтгаан бол намайг эдний бүлэгт орчихсоноос л хамаг хэрэг боллоо гэж сайн ухаарч байв. Винягийн зүрхэнд бадамлаж байсан зул энэ мөчид салхинд цохигдон унтрах шиг болж билээ. Сүжрида Винягийн сэтгэлийн нь онцлогийг маш зөв тусгав. Тэгээд тэр, Виня шиг сайхан нөхрийнхөө Бярман язгууртаа үнэнч байхад ингэтэл их зөрөх нь Горагийн хүн муутай зан гэж бодон, энэ тухай хамаг гэмийг цөмийг нь Горад тохохоор үл барам түүнийг аль нэгэн аргаар бут цохих сон гэж бодлоо. 

	
АРВАН ДӨРӨВДҮГЭЭР БҮЛЭГ

	Үдийн хоол идэх гэж байгаа Горагийн дэргэд эх нь ирж сунжсан удаан аялгуугаар:

	— Өнөө өглөө Виня манайд ирсэн, тэгэхэд чи уулзаагүй юу? гэхэд Гора цай ууж суусан аяганаасаа амаа салгалгүйгээр:

	— Тийм л харагдана лээ гэхэд Анандмия хэдэн мөч чимээгүй сууснаа:

	— Би түүнийг байзна гэтэл яасан юм бэ? Бүү мэд яваад л өгнө лээ гэхэд Гора хариуд нь юу ч эс дуугарлаа. Тэгтэл Анандмия үргэлжлүүлэн:

	— Гора хүү минь, Виня чинь яагаад байгаа юм мэдэхгүй, сэтгэл нь л нэг их зовуурьтай байх шиг санагдлаа. Би түүнийг иймэрхүү гунигтай байхыг нь хэзээ ч үзээгүй билээ. Одоо түүний харцыг үзэхэд би яагаа юм бол гэж бодохоос өрөвдөөд болохоо байлаа гэхэд нь Гора үг дуугүй хооллож суулаа. Анандмия хүүгээ энхрийлэн хайрлах үг үгсийн нь нинжин аялгууг сонсож суугаадаа Гора баахан зовж байлаа. Анандмия хүүдээ. өөрийн бодож санаснаа тэр болгоныг нуршдаг заншилтай биш, мөн хүүтэйгээ юу ч ярьсан няцдаггүй зантай хүн юм. Тэр баахан дуугүй сууснаа:

	— Гора! Хүү минь сонс! Би чамд нэг үг хэлье, харин чи битгий уурлаарай? Виня чамд үнэн голоосоо сайн болохыг чи мэднэ. 

	Чиний үгийг тэрүүн шиг тоодог хүн өөр хаа байна? Гэтэл чи түүнийг заавал өөрийнхөө замаар явуулах гэж хүчирхийлэхээр цаадах чинь чамд юм санасан биш байгаа гэхэд нь Гора яриаг нь саатуулах гэж, 

	— Ээж ээ, та над жаахан сүү өгөөч гэлээ. Тэдний яриа ийнхүү төгслөө. Хооллоцгоосны дараа Анандмия вандан дээрээ суугаад юм оёж эхэллээ. Тэгтэл Лачния бусад зарц нараа муу хэлэн, өөртөө тал засах гэж хэрэггүй юм донгосон шалан дээр хэвтэж байлаа. 

	— Гора элдвийн юм бичиж нэлээд цагаа барлаа. Виня өглөө тэднийд ирж Гора өөрт нь уурлаж байна гэдгийг мэдээд явжээ. Гэвч Гора, Винягаа одоо ирэх вий гэж их л хүлээж суулаа. Учир нь тэр намайг тайтгаруулах гэж дахин заавал ирэх учиртай гэж бодно. Гэтэл Виня өнөө ирэхээсээ өнгөрлөө. Гора бичиж суусан юмаа орхин бостол түүний өрөөнд Махим орж ирлээ. Тэр орж ирэнгүүтээ сандал авч суугаад өгүүлэх нь:

	— Гора дүү минь чи, Шашимукийн хуримын тухай юу бодож байна аа? гэхэд Гора түүний хариуд үг дуугүй гөлийн суулаа. 

	Махим, Гораг дуугарахгүй болохоор нь Винягийн тухай яриа үүсгэлээ. Тэгэхэд нь Гора, Виняг энэ хуримд ямар ч холбогдолгүй мэт санагдан:

	— Виня юунд хуримлах вэ! хэмээтэл Махим, 

	— Чам шиг хинду үзэлтэн юугаа мэдэх бил ээ? Шастирт зааснаар бол Брахманы хүү заавал гэрлэх учиртай билээ гэлээ. Махим бол судар шастираар мөрдлөг болгодог хүн биш боловч өнөөдөр Гораг дийлж өөрийнхөө санаанд хүрэхийн тулд ийн өгүүлсэн билээ. Хэрвээ хоёр гурав хоногийн өмнө бол ч Гора, Махимын энэ саналыг үл хэрэгсэх байсан билээ. Харин өнөөдөр Гора энэ завшаанаар Винягийнд очих юм бил үү? гэж бодоод хариу болгон:

	— Эхлээд юуны өмнө энэ тухай Винягийн саналыг мэдэх нь л чухал гэлээ. Махим:

	— Одоо түүний саналыг асуугаад байх юм алга аа! Тэр ганцхан чиний юу гэхийг хүлээгээд байгаа юм гэв. Тэгээд шөнө орой болсон хойно Гора Винягийнд явж очлоо. Харанхуйд тэднийд орж очвол хэн ч алга шиг байлаа. Зарцаас нь сураглавал Виня 78 номерын; байшингийн айлд очсон бололтой, ингэж сонсонгуутаа Барэш гуайнхан болон бярман язгууртнуудын эсрэг Горагийн зүрхэнд хор буцлах шиг боллоо. Тэгээд тэр дорхноо Барэш гуайнх руу явлаа. Гора тэднийд оронгуутаа ихэмсэг ярвагар бярмануудыг нэг сайн дайраад Виняг улайлгах юм сан гэж бодсоор очтол тэднийхэн эзгүй байв. Тэд цөм сүмийн мөргөлд яваад одоо хүртэл ирээгүй байгаа юм хэмээн бодов. Мань Виня ч тэнд л яваа л даа гэж бодоод Гора сүм рүү явах хэрэгтэй боллоо. 

	Гора сүмийн дэргэд очтол нэг хөлсний тэргэнд тэднийхэн сууцгааж байхыг нь сайтар ажвал Виня Сүжридагийн хамт арын суудалд зэрэгцэн сууж байхыг нь хараад амандаа:

	«— Ээ тэнэг! Өөрөө өөрийгөө чи ингэж лусын савдгуудтай холбох гэж дээ! Чи ийм түргэн хувирч байгаа бол би чамтай нөхөрлөхөө больё доо!» гэж өгүүллээ. Вардасүндри Винягийн зүрх ер бишийн догдолж байхыг хашир хүн тааварлаж суулаа. 

	
АРВАН ТАВДУГААР БҮЛЭГ

	Гора шөнийн харанхуйд эргэж хариад байшингийнхаа дээд тавцан өөд гарч явахыг мэдсэн Махим дээвэр өөд гарч ирээд, 

	— Винягийнд очив уу? Чи гэтэл Гора:

	— Шашимуки Винятай хуримлаж амжихгүй нь ээ, гэж шуудхан хариулахад нь Махим:

	— Яагаад тэр бил ээ? Зөвшөөрсөнгүй юү? 

	— Хэн мэдэх вэ? Би яаж мэдэх вэ? гэхлээр нь Махим гараа сарвалзуулан өгүүлэх нь:

	— Ээ нээрэн тэглээ гэж үү? Чи яагаад эс мэддэг бил ээ? Чи шалтгааны нь хэлээч гэхэд Гора. 

	— Би олон талаар бодож үзэхэд ер нь Виняг өөрсдийнхөө талд оруулахын хэрэггүй хүн юм л даа! Тийм хүнтэй охин дүүгээ хуримлуулахыг би яасан ч зөвшөөрөхгүй гэхэд Махим:

	— Би мөн олон хиндийг үзсэн дээ! Чам шиг л ийм зөрүүд амьтныг үзсэн удаа байхгүй, чи түүнтэй хүн шиг ярилцаад тохироход яана гэвч, би охиноо үл бүтэх хүнд гарыг нь угаалгахгүй. Чи миний охиныг хязгааргүй далайд живүүлэх гэдэг чинь юу вэ? 

	Ер нь чи миний эсрэг байна гэж зандарчхаад доошоо бууж Анандмия дээр очиж ээжээ би танд Горагийн тарыг таньснаа хэлж өгье гэхэд эх нь сандран тэвдэж, 

	— Юу яачихаа вэ? гэхэд Махим:

	— Шашимукийг Винятай хуримлуулахаар би ярилцаж тохироод Гораг яах вэ, бас ах нь шүү юм байна очиж уулзаг гээд явуултал энэ золиг нэг их хинди үзэлтэн хүн оргиж байгаад гүйх нохойд гүйхгүй нохой саад гэгчээр гай тарчхаад ирсэн байхгүй юү? гэх мэтээр өөрийнхөө хэлэх гэсэн бүх юмаа хэлж авлаа. Анандмия, Гора Виня хоёрын эв түнжин эвдэрснийг дуулж сэтгэл нь үймэрч эхэлжээ. 

	Тэгээд Анандмия дээшээ гарвал Гора цахилгаан дэнлүүний гэрэлд нэг сандал дээр суугаад нөгөө хөлөө бас нэг сандал дээгүүр жийчихсэн ном уншиж байлаа. Анандмия дэргэд нь очиж суутал Гора эхийгээ харангуутаа сандлаас хөлөө татан өндийн суугаад түүнийг үг хэлэхийг хүлээн суухад Анандмия

	— Хүү минь ээ, миний үгийг дуулаач? Чи Винятай битгий зөрөлдөөд байгаач дээ! Би та хоёрыг ах дүү шиг байдагт чинь баярладаг юм. Одоо та нарын эвдрэхийг үзэхэд бэрх байна гэхэд Гора:

	— Хэрэв хүн нөхөрлөлөө эвдэх гэж сэдээд байвал би түүнийг аргадан хайран алтан цагаа барж чадахгүй. Анандмия:

	— Гора минь Виня та хоёр юунаас болж эвдэрсэн юм бэ? гэдгийг би мэдэхгүй байна. Та хоёрын нөхөрлөл ийм хэврэг байсан юм гэж үү? Тэгэхлээр чи нөхөр лүүгээ хамаг гэмийг нь чихэх санаа байна уу? Тэр ч арай таарахгүй байхаа гэхэд Гора, 

	— Би шулуун замаар явахыг хүснэм. Виня бол харин хоёр завин дээр нэг нэг хөлөөрөө зогсохыг хүсэх юм. Тэгэхлээр залуурдан одох замд тэр миний завинд гишгэсэн хөлөө татаж авах л хэрэгтэй болно байхдаа гэхэд эх нь, 

	— Тэгээд яагаа вэ? Виня бярман айлаар ордогт хамаг гэм нь байна гэж үү дээ? 

	— Үгүй ээ ээжээ түүнд бас өөр гэм байна. 

	— Байж болох л доо! Гэвч миний бодоход чамд ерөөсөө гэм алга гэж бодъё. Тэгэх тусмаа нөхөртөө иймэрхүү цагт сэтгэл тавин туслалцах ёстой биш бил үү? Чи өөрийнхөө бодлыг зөв гэж итгэж яваа цагтаа л нөхрөө өөртэйгөө хамт авч явах гэдэг хүнлэг чанар чамд алга гэж үү? гэхэд, 

	Гора дув дуугүй бодлогошрон суулаа. Анандмиягийн энэ үг Горад ертөнцийг харах нүдийг нь нээж өгөх шиг санагдлаа. Гора одоо хүртэл дургүй ламд дарж байж сахил хүртээхгүй, би л өөрөө өөрийн замаар явна хэмээн боддог байсан нь буруу хэрэг шиг түүнд санагдах боллоо. Тэгээд тэр өөр юу ч хэлэлгүй нөмөргөө мөрөн дээгүүрээ тохохыг хараад Анандмия:

	— Чи хаачихна вэ? гэхэд Гора, 

	— Винягийнд очих минь гэхийг сонсоод Анандмия өөр юу ч хэлэлгүй доошоо түргэн бууж явтал шатаар хэн нэг хүн ирж яваа чимээ сонсоод Анандмия зогслоо. 

	— Өө чи юу! гээд түүнтэй уулзангуутаа Анандмиягийн нүдээр нь нулимс гүйлгэнэхийг олж харлаа. Тэр эх хүний энэрэнгүй хайраар гараа сарвайлган салганасан хуруугаараа Виняг илэн өгүүлэх нь:

	— Виня миний хүү хоолоо идчихээд ирсэн үү? 

	— Үгүй ээ, ээж ээ, идээгүй ирсэн. 

	— Тэгвэл эндээ сайн хооллож аваарай! Тэгж байтал Гораг ирэхийг харангуутаа:

	— Та нас сүүдэр өндөртэй хүн болохоор би танд бараалхах гэж ирлээ гэсэн түүний үгийг сонсонгуутаа эхийн сэтгэлийн дарамт баахан хөнгөрөх шиг болоод доошоо түргэхэн алхаад явчихлаа. 

	Тэгээд тэр хоёр суудалдаа эргээд сууцгаалаа. Гора санаандаа байсан хэдэн үгийг хэлж авлаа. Тэр хоёрын хооронд хоолон дээр болсон яриаг сонсоод Анандмия тэдний сэтгэл. бас л бүүр нэг цэвэр болоогүй байгааг мэдээд өгүүлсэн нь:

	Виня хүү минь одоо их орой болжээ. Чи эндээ унтаад яваарай, яах вэ танайханд чамайг энд хоносон гэж мэдэгдэж орхиё! Виня Гора руу харж инээмсэглэн өдүүлэх нь:

	— Хаан эзэн шиг ууж идэж тухлаад харанхуй бүрэнхийгээр гадагшаа тэнэх юм гэж яаж байх вэ, би эндээ унтамз! 

	Хоолны дараагаар хоёр найз дэвсгэр дэвсэн сууж ярилцана. Хананы цаг арван нэг цохилоо. Гудамжны хөдөлгөөн ч нам гүм болж эхэллээ. Ойрх англи сууринд одоо унтаагүй хэн ч үгүй байх гэмээр анир чимээгүй байжээ. Харин цардмал замаар тариачдын морины тахтай туурай таг таг шогших нь илхэн сонсогдох ба хааяа энд тэнд нохойн хуцах дуулдаж байлаа. Нэлээн хэсэг чимээгүй сууснаа Виня:

	— Гора! Найзаа би чамтай нэг сайн ярилцахгүйгээр санаа амрахгүй байсан нь одоо нэг сэтгэл цэлмэх шиг боллоо. Би үнэндээ сайн мууг ялган салгаж чадахгүй юм. Гэвч хар ухаанаар бодоход одоо ер нь ямар ч хүн арга залиар гавиатай урагшилж чадахгүй дэгээ. Би овоо ч олон ном уншсан. Тэрүүгээрээ бол «Би юм мэднэ» гэж хэлж болохоор доо! Гэвч амьдрал дээр яг тийм байдаггүйг би сайн мэдлээ гэж өгүүлэн Виня өөрийнхөө амьдралын түүхийг Горад ярьж эхэллээ. 

	— Өдөр шөнө хоёр бол надад үнэндээ онцын ялгаагүй юм аа. Орчлонгийн энэ уудам агаарт миний гэх орон зай бол хоосон хөшгөөр таглагджээ. Харин өнөөдөр орчлонгийн бүх үзэгдэл миний ойр орчимд дөхөөд надад маш ээлтэй байх шиг санагдах юм. Би өөрөө ч мэдэхээ байлаа. Яагаад надад орчлон хорвоо ингэж энэрэлтэй юм шиг санагдаж байна. Тэгэхлээр нар дэлхийг байдаг чадлаараа гэрэлтүүлдэг, би ч гэсэн аль чадах чинээгээрээ замбуулингийн амьдралд идэвхтэй оролцох сон гэдэг бодол төрлөө гэж ярихад нь сонссон хүн түүний аль нэгэн хүний тухай ярьж байна гэж ухаарахад бэрх юм аа. Гэвч өнөөгийнх шиг ийм нам гүм тайван шөнө тэр өөрийн сайн нөхрийн улаан нүүрэн дээр үнэн байдлаа нуун далдалж эс чадлаа. «Түүний нүүр нь арван тавны сар шиг хиргүй тунгалаг ажээ. Амьдралд дурлах сайхан гэрэл нь талбиун өргөн магнайд нь цацран, инээмсэглэн мишээж байгаа царай нь бадамлянхуаны дэлгэрэлт шиг. Юунаас болж түүний нүүр царай агаарын дэнлүү саран буюу алтан бадамлянхуатай адилтгаж болмоор үзэгд вэ? Бэлэн зэлэн ухаан, бэрх хурц нүд эд бүгдийн цогцлол нь хүний дур булаам хосгүй сайхан дүр бүтээсэн нь одоо надтай ярилцаж байна гэж бодонгуутаа өөрийн залуу халуун насаа сайн мэдэрч ийн өгүүлрүүн:

	— Орчлонг эзэгнэгч эхчүүд хүүгээ төрүүлэн өсгөж хүн болохыг нь үзээд өөрөө дараа нь талийгаач болдог байна. Эх хүнд үрээ хүний зэрэг болохыг үзэхээс илүү аз жаргал гэж байж болох уу? Гэвч орчлон хуурамч гэдэг шиг энэ бүхэн цөм утгагүй хэрэг үү? Тийм ч байхад үгүй гэх газаргүй юм гэж бодоход сэтгэлээ барьж ядна. Энэ хайр дурлал гэдэгт зах хязгаар байдаг сан бол сайн сан аа. Хэрэв хэн нэгнээр дурлалд татагдах буюу өөрөө орооцолдон орох аваас дахин түүнээс гарах ямар арга байна аа? Тэр ч байтугай өөрөө гарахыг эс хүсэх аваас мөн хэцүүеэ? Амьдрал гэдэг ертөнцийг мэдэх гэвэл үр хүүхдийн бат бэх холбоонд түшиглэсэн амьдралын дотоод нууц далдын ид шидийг амсах хэрэгтэй юм байна. Эд бүгдийг Гора ажин хэлсэн бүхний нь сонсож суулаа. Энэ хоёр иймэрхүү сартай шөнө энэ тавцан дээр мөн ч олон удаа юм ярилцан суусан сан, тэд оюутан байхдаа утга зохиолын талаар, зан суртахуун, гүн ухаан, төр шашны ирээдүйнхээ талаар олон юм энд шүүмжлэн хэлэлцдэг байсансаан! Гэтэл өнөөдрийнх шиг ийм сэдвээр хэзээ ч ярилцаж байгаагүй билээ. Гора ч гэсэн хүн өөрийнхөө дотор сэтгэлийг ингэтэл их онгичиж уудлах хүний сайхан сэтгэлийг анх удаа үзэж байгаа нь энэ билээ. Иймэрхүү тохиолдол бол ухаантнууд олон түмнийг хүмүүжүүлэх гэж бүтээсэн номын хуудсанд л зөвхөн дүрслэгдэн өнгөрсөн байдаг юм. Гора алдаатай сэтгэж явжээ. Тэгээд ч Горагийн сэтгэл ер биш ихээр хөөрч судсаар нь цус улам хурдан гүйж үл үзэгдэгч хар хөшиг нээгдэн, өмнөх зам нь гэрэлтэх шиг боллоо. 

	Саран баруунаа гудайж дорно зүгээс үүр тэмдгэрч байх үед сайх хоёр байшингийн дээврээс буух шиг боллоо. Энэ мөчид Винягийн сэтгэл овоо уужирч хэсэг дуугүй сууснаа:

	— Чиний дэргэд миний ярьж байгаа юм тун ч өчүүхэн санагдаж байгаа байх, чи дотроо ч намайг тохуурхаж л байгаа биз, угаасаа би чамаас юмаа нуух биш дээ! Өнөө ч бас л хамаг байдгийгаа нууж хаалгүй хэлчихлээ. За яах вэ дүүрсэн хэрэг болж гэхэд Гора:

	— Виня! Би чиний яриаг ширхэг дараалан ойлгосон эсэхээ хэлэхэд бэрх юм аа. Би өөрөө ч хоёрхон хоногийн өмнө гэмээ мэдэхгүй байх шиг санагдсан, гэтэл өнөөдөр бүгдийг ухаарсан шиг байх юм. Гэвч би чамайг үзэн ядаж байгаа огт бишээ, харин санаснаа хэлэхэд хүн ер нь ямар хэм хэмжээн дотор юм хийхээр амьдрахаар зорилт тавьсан бэ? Түүнээс нь гадагших юм түүний нүдэнд үл өртөн тоомсорлогдохгүй байгаа л биш бол тэр зорьсон ажлынхаа эцсийн сайн үр дүнг үзэж чадахгүй, бурхан хүн төрөлхтний харааг холын юм тусгахдаа муухан болгосон нь бас учиртай. Тэр алсад үзэгдэх орчлонгийн түмэн үзэгдлийн мөн чанарыг баахан бүдгэрүүлж эс үзэгдүүлбэл хүн гэдэг амьтан тэр бүхнийг мэдэх гэсээр алинд нь ч гэсэн ухаан хүрэлцэхгүй хоосон бухимдлаар амьдралаа өнгөрөөж ёстой сахил ч үгүй, самбай ч үгүй болох байлаа. Тэгэхлээр бид ч гэсэн өөртөө нэг чиг олж аваад тэр зүг рүүгээ л үхэн хатан зүтгэх нь зүй биш үү? Гэхдээ нэгэнт хоосон худал зүйл бол хэзээ ч үнэн байж чадахгүй шүү дээ! Ухаандаа л чи өөрөө нэг зүйлийг үнэн гэж болгоомжгүй итгэчихсэн бол чиний тэр үнэнч дуртай залирхаг харааны өмнө би бялдуучлан нахилзаж чадахгүй. Тэгвэл бид ажил амьдралаа хий үрэхэд хүрнэ. Хүн ер нь үнэн хаа байна, тэр зүг рүү баахан ойртоход гэмгүй юм даг гэхэд Виня:

	— За тэгвэл худал хуурмагийн зүгт би явж, үнэнч ариун өөд чи явж байгаа болохоор би бас хүн гэдгээ үзүүлэхийг бодох хэрэгтэйеэ даа? гэхлээр Гора баахан уурласан царай гарган:

	— Виня, чи хүний үгийг битгий гуйвуулаад бай л даа! Чиний хэлснээр чамайг ямар нэг үнэний чиг барьсан гэж бодъё! Тэгвэл тэр жишээгээрээ урагш явахад чинь цаг ямагт үнэнд улам бүр ойртох хэрэгтэй болно оо доо? Амьдарч байгаа нийгмийнхээ үнэн мөний нь олж мэдэх гэж би сонирхдог байхад, чи бол яруу найраг оролдон, янаг амрагийн түмэн нууцыг онгичихыг зорьдог байна. Тэгэхлээр чи бол номоос хайр дурлалын хуудаснуудыг л эргүүлэх болно. Харин надад түүнээс илүү эх оронч үзлийн тухай л хуудаснууд хэрэгтэй болох жишээтэй юм аа. Учир иймийн тулд дуртай юмандаа хүн амь насаа өгөхөөс буцах ёсгүй шүү дээ! гэж хариу өчнө. Тэгээд хэсэг дуугүй сууснаа дахин:

	— Виня чи тэр дурлалаа орхиод надтай хамт зүтгээч! Миний зорилго ямар их ирээдүйтэй болохыг би чамд харь үзэлтний тоглоом хийлгэчихээсээ гарзшаасандаа л ингэж хэлж байна. Үхвэл хоёулаа хамт үхье! Амьдарвал ч хоёулаа хамт цуг амьдаръя! Үүнээс өөр ямар ч зам алга, чи бид хоёрт гэсэн Горагийн шийдэмгий нөхөрсөг үг Винягийн сэтгэлийг хөдөлгөн түүнийг өөрөө өөрийгөө Горад барьж өгөхөд хүргэлээ. Гора цааш нь яриагаа үргэлжлүүлэн:

	— Найз аа! Би өөрийнхөө дурлалт хүүхнээ олж харсаан! Түүний минь амьдрал элбэг дэлбэг, эд хогшил, идэх цэнгэх нөхцөлийн дотор биш, харин тэсэхэд бэрх зовлон зүдүүр, өлсгөлөн доромжлолд нэрвэгдсэн байдаг юм. Хөөрхий тэр хонгор минь бурхан сүсэглэн тахил тавих нь түүнд дээд жаргалант ажил нь шүү дээ! Энэнээс болоод зүрх минь хэчнээн зовлонгоор булгилж байдаг гэж бодно чи! гээд Винягийн гарыг зүрхэн дээрээ тавилаа. Тэгэхэд Виня, 

	— Би чиний замаар явъя! Харин чи намайг халшрамтгай битгий болгоорой! Учир нь чи бид хоёрын зориг зүрх, чадал чансаа адилгүй тул чи намайг үргэлж өөрийнхөө хэмжээнд хүртэл чирч явах нь зүй. Бие биеэ хайрлан хамгаалах үзлээр нэг нь нөгөөгийнхөө төлөө амиа өгөхөд бэлэн байх тэр хүнлэг чанар маань чи бид хоёрын нөхөрлөлийн үр дүн нь болох ёстой гэж хэлээд Горагийн гараас нь барьж өгүүлрүүн:

	— Үнэн үү? Тийм биз дээ? гэхэд Гора:

	— Бид хоёрын ийм нөхөр болох явцад би чамайг олон янзаар зовоох байхдаа, гэвч чи тэсвэрлэх юм байгаа биз дээ? Тэгэхлээр бид хоёр амьдралынхаа эцсийн өдрийг хүртэл энэ нөхөрлөлөө бүрэн дүүрэн хамгаалах л юм байгаа биз дээ? Ийнхүү ярилцаж байтал ард нь нэг хүний хөлийн чимээ гэнэт гартал цочмог харвал Анандмия тэр хоёр дээр хүрч ирсэн байжээ. Анандмия тэр хоёрын гараас нь хөтлөөд өрөөнд нь оруулж:

	— Одоо унтацгаа! Юугаа хийж ингэтэл нойргүй хонож байгаа тань энэ бэ? гэхэд тэр хоёр:

	— Ээж ээ,одоо нойр хүрэхгүй дээ! гэж нэг зэрэг хариулахад, 

	— Хүрэлгүй яах вэ! гээд хоёулыг нь бараг хүчээр хөтлөн өрөө рүү нь оруулж хэвтүүлчхээд сэнс хөдөлгөчхөөд гарах гэтэл Виня:

	— Ээж ээ, сэнс хөдөлгөчихвөл бүүр ч нойр хүрэхээ байна даа гэхэд Анандмия:

	— Харин сайхан шүү дээ! Аштай сэрүүн байхгүй юү? Дуугүй унт! гэж хэлээд зогсознотол тэр дорхноо нөгөө хоёр унтаад өглөө. Анандмия сэмээрхэн алхалсаар гадагшаа гарч шатаар хөнгөн гишгэсээр доошоо бууж явтал Махим өөдөөс нь ирж явлаа. Анандмия түүнд:

	— Чи одоо эрэг! Энэ хоёр унтахгүй бүхэл шөнөжин юм яриад хонохлоор нь сая дөнгөж унтуулчхаад явж байна гэхэд Махим, 

	— Үнэндээ найзууд иймэрхүү байдаг юм шүү дээ! Харин нөгөөх хуримын тухай яриа бол уу? 

	— Би тэр тухай юу ч мэдсэнгүй. 

	— Ээ харлаа, тэгвэл тэр хуримын тухай яриа маань тэгээд бас замхрах нь ээ? Ер нь тэр хоёртой уулзахаас болохгүй гэхэд Анандмия, 

	— Чи энэ хоёрыг нэг хэсэг дуг хийлгэж үз! тэгсхийгээд өөрснөө аяндаа босно биз! 

	
АРВАН ЗУРГААДУГААР БҮЛЭГ

	Вардасүндри авгай:

	— Та тэгээд Сүжридагийн хуримыг юу гэж бодож байна? гэхэд Барэш гуай зуршсан заншлаараа мөнгөн буурал сахлаа илэн зөөлөн бүдэг дуугаар өгүүлэх нь:

	— Хуримлах хуримлах л гэнэ, хүргэн хүү хаана байна даа тэгээд? 

	— Юу хаана гэж Харан Банутай хуримлуулах гэсэн маань юу боллоо. Бид бүгдээрээ л энэ талаар санал нэгтэй байгаа шүү дээ! Сүжрида ч өөрөө гадарлаж байгаа байх. 

	— Харин би бодохдоо бол Сүжрида өөрөө Харан Бануг тоохгүй байгаа дагаа! гэж санагдахаар байна. 

	— Надад энэ үг чинь шал дэмий санагдаж байна. Би Сүжридаг өөрөөсөө унасан хэдэн хүүхдээсээ өөрцгүй санаж явдаг. Тэгээд одоо Сүжридаг л онцолж үздэг нь ч юу билээ дээ? Ер нь Харан Бануд болохгүй юм юу байна даа? Харин Сүжридагийн дур сонгосноор хуримлана гэвэл тэр бүтэхгүй хэрэг болно байхаа гэхэд Барэш гуай Вардасүндритэй юу ч ярилцалгүй дуугүй суулаа. Ялангуяа Сүжридагийн тухай бол ч бүүр аг жиг боллоо. 

	Садишийг төрүүлээд Сүжридагийн эх талийгаач болсон билээ. Тэгэхэд Сүжрида долоотой эхээсээ өнчрөн хоцорсон юм. Тэр цаг энэ хоёрын эцэг Рамшарана Хавалдар эхнэрийгээ үхсэний дараахан бярман язгууртай толгой холбосон юм аа. Түүнээсээ болж олонд ад үзэгдэхээсээ зовж Такад очсон юм. Тэр тэнд утасны хороонд ажиллаж байхдаа Барэш гуайтай ах дүү мэт дотно нөхөрлөсөн учраас Сүжрида Барэш гуайнд эцгээсээ өөрцгүй хайртай, түүнийг гүнээ хүндэтгэдэг болжээ. Тэгтэл гэнэтхэн Рамшарана зуурдаар нас барлаа. Тэр нас эцэслэхдээ охин хүү хоёроо Барэш гуайд өргүүлсэн юм. Тэр цагаас эхлэн Сүжрида Садиш хоёр эднийд амьдрах болжээ. 

	Харин Жандр Бануг айхавтар даврамтгай бярман гэж сурагчид сайн мэддэг байжээ. Тэр л орчны бүх бярмануудын үйл хэргийн удирдлага түүний гарт байдаг байлаа. Тэр сургуулийн нэг том тушаалтнаар үл барам, сонин сурвалжлагчийн ажил хавсран хийдэг байлаа. Түүнийг хүмүүс үзэхдээ удахгүй Бану ч бярманы талын томоохон түшмэд болно гэж боддог байлаа. Түүнчлэн англи хэл дээр гүн ухаан, төр эрхийн лекц сайхан уншдаг талаараа бярман бишүүдийн дунд их алдар олжээ. Тийм ч учир Сүжрида түүнд их биширдэг байжээ. Тэднийх Таканаас Галкадад нүүж ирснээсээ хойш Сүжридаг Бану шохоорхох нь улам их боллоо. Тэгээд танилцсаныхаа дараахан Харан Бану Сүжридаг өөртөө татах гэж аль болох аргуудыг илт хэрэглэх болсноос ойр хавийнхан хүртэл Бануг Сүжридатай суух гэж хөл болдог болж гэсэн яриа дэлгэрчээ. Сүжридад энэ цуу үг тийм ч муугүй санагдах болсон билээ. Ийм нөхцөл байдалд, хуримласан бол охины тал аз заяандаа залбираад зогсох байв. Харан Бану бол өөрийгөө өндөрт өргөн бодох нь «Би дурлалаараа хуримлах биш, гагцхүү намайг охины талаас гуйвал хурим нэр хүндтэй болно гэж бодоод Сүжридаг хүлээгээд байдаг байжээ. Энэ мэтээр бусдыг хүлээлгэх гэдэг хүн чинь өөрөө бас түүнийгээ хүлээх хэрэгтэй болно оо доо! Сүүлдээ Харан Бану Барэш гуайнхаар олонтоо ирдэг болсны учир тэднийхэн нэрийг нь цөм мэддэг болсон ба түүний гүн ухаан, англи хэлээр сайнд нь бас бярманы нь хувьд илүү үзэж онц халамжлан анхаарах талаараа тааруу болоод ирлээ. Энэ бол тэдний хооронд нэг ёсондоо гүн зузаан холбоо тогтоосны гэрч болж болох юм. Тэр ч байтугай Харан Бану тэднийхнийг ганц сайн талаараа биш, сайн муу ааш гарган харилцахаас цээрлэхгүй болжээ. Харан Бану эхлээд хөндийхөн шиг байхдаа Сүжридад таалагддаг байсан бол сүүлдээ тэр нь зэс нь цухуйгаад ирэхлээрээ харин түүний урмыг хугалахаар болж таарлаа. Ер нь Харан Банугийн алдаг оног сайн хүн шиг үзэгддэг өө сэвий нь Сүжрида Барэш гуай хоёр ажиж мэдээ биз ээ. Барэш гуайн энгийн тайван нүүр царайг харахад тэр үнэн мөний эзэн шиг үзэгддэг байсан бол Харан Бануг харахад тийм огт биш, харин бярман нэртэй дээд язгуурыг өмсөх хувцас, өнгөц зан аашаа үзүүлэх гэсэн хуурамч арчаагүй төлөв харагддаг байлаа. Бану эхэндээ Барэш гуайг янз бүрээр шүүмжлэн түүнийг олигтой бярман биш гэж өөлөх санаатай байхад нь Сүжрида шууд эсэргүүцдэг байж билээ. Энэ хоёр боловсронгуй бенгаличуудын алины нь ч харсан «Гидааг8» уншаад шимий нь авч амьдралдаа хэрэглэсэн шинж алга аа. Үнэндээ тэд хэн ч гэсэн олон л уншаа шүү дээ! Тэр ч байтугай Барэш гуай Сүжридаг Гидааг унш гэж байж уншуулдаг байсан юм. Кали Сенха (Хар Арсман) гэдэг хүний туурвисан бенгаль орчуулгын Махабарад (Их Энэтхэг) гэдэг туульсыг тэр Сүжридагаар уншуулаад сонсох мөн их дуртай сан. Харан Бануд бол иймэрхүү нэртэй бүтээлүүд унших нь ашиггүй мэт санагддаг билээ. Харин түүний оронд Бярман язгуур шүтлэгийн тарни унших нь зүй юм гэж боддог боловч түүнийгээ олигтой махруу уншиж чаддаггүй хүн байжээ. Рамаяна, Махабарад, Гидаа зэргийн сод хүмүүс ухааныхаа чансааг шавхаж туурвисан учир ард түмний олон үеийн турш цагийн бэрхийг даван, мөнх алдраа мандуулж ирсэн гайхамшигт бүтээлүүдийг тэр өөрөө уншаагүй, дам хүний амаар будаа идэж орхиод эдгээр бүтээлийг хинди доодчуудын хийхчээн болсон арчаагүй зүйл мэт үздэг байжээ. Тэр ядахдаа бурхны номыг ч олигтой уншиж, түүнд толгойгоо мунхруулахаар ажиллаагүй тийм зальхай амьтан юм. Заримдаа Бану Барэш гуай хоёр ямар нэг шастирын тухай маргалдахад Барэш гуай уг асуудлыг бярманы явцуу язгуур дотор эргэлдүүлэх биш, нийт олон түмэн, нийгмийн дотор уг үзэгдэл юу болж байгааг авч үзэхэд Бану тун их дургүйцдэг байжээ. Энэ нь Сүжридагийн хорслыг буцалган түүнийг үзэн ядахад хүргэдэг байлаа. Тэгээд Сүжрида түүнд илт дургүйцдэг байсан мөртөө яагаад ч тэр юм бэ бүү мэд! Хүмүүс түүнийг Харан Банутай хуримлана гэлцдэг байсан бүлгээ! Харин Барэш гуай энэ хуримын талаар эргэлздэг байжээ. Тэр ч байтугай энэ тухай зарим хүмүүсийн боддогоор Сүжридагийн тал түрүүлж гуйхаасаа баахан болгоомжлох нь зүй гэдэгчлэн Сүжридаг өөрийнхөө бярман охидын заншил ёсоор ихэмсэг сууж байтал Харан Бану ёсорхог сүй бэлэг өгч гуйвал очихоос л биш яах вэ гэж боддог байжээ. Тэр нэгэн өдөр Горагаас болж Харан Бану Сүжрида хоёрын хооронд маргаан эвгүй байдалд хүргэхэд Барэш гуай дотроо: Сүжрида Харан Бануг бүрэн дүүрэн хүндэтгэхгүйгээр үл барам тоомсорлон үзэх ч үгүй байна даа. Энэ хоёрын хооронд хэзээ ч эвлэршгүй Зөрчил заавал байна гэж бодсон учир Вардасүндрийг Сүжридагаа Харан Банутай суулгах тухай яриа өдөхөд нь Барэш гуай нэг л хүчлэн шохоорхдоггүй байжээ. Тэр өдөр Вардасүндри Сүжридаг дэргэдээ дуудаж авчраад:

	— Сүжий; Чи хайрт хүнээ үргэлж бодсоор байх юм аа даа гэхийг сонсонгуутаа Сүжрида гайхах цочих хоёр хослон тэвдлээ! Сүжридагийн тэр тэвдэлт нь Барэш гуайн сэтгэлийг зовоох бодол төрүүлснээс өөр гоц хэрэг тарьж чадсангүй учир, 

	— Юу? Би яасан юм бэ хэмээн цонхийчихсон хэлэхэд, Вардасүндри, 

	— Яаж мэдэх вэ, хүү минь, тэр чамайг өөртөө дургүй гэж мэдвэл дэмий юм болно, гэтэл ойр хавийн хамаг бярманууд чамайг Банутай хуримлахаар шийдсэн гэж бодож байхад хэрэв чи... гэтэл Сүжрида бодлогошрон өгүүлрүүн:

	— Ээж ээ, би энэ тухай хэнээс ч юу ч сонсоогүй дэг. Гэтэл та ер нь юу яриад байна? 

	Сүжридагийн мэгдэж сандарсан шалтгаан нь нэг талаараа бас Харан Банугийн зүг аль нэг хэмжээгээр татагдаж байсны гэрч болж юуны магад! Гэвч хуримлах талаар бодож шийдсэн юмгүй байж л дээ! Энэ тухай бол зөвхөн зовлон жаргалын талыг нь хараад л шийдвэрлэх огт хангалттай биш гэж санадаг байжээ. 

	Гэтэл бас үүний урьд нэг удаа Сүжрида, Харан Бануг үл тоомсорлон түүнд дургүйцэх шинж үзүүлснээс хойш Барэш гуай түүнийг мэдээд Сүжридагийн хуримын тухай шийдэж ядан байгааг гадарласан сайх эмэгтэй амьдралдаа дахин иймэрхүү алдаа хэзээ ч гаргахгүй юм сан гэж бодно. Тэр нэгэн өдөр Вардасүндри Бануг дуудаж авчраад нэгээхэнтэй аминчлан уулзаад:

	— Харан Бану чи манай Сүжридатай амьдрах санаатай биш биз! Улсууд ингэж шуугиад байх боллоо. Хэрэв нээрэн тийм бол та өөрөө энэ тухайгаа тодорхой ярихгүй яасан юм бэ! гэхэд нь Бану хэсэг бодлогоширч сууснаа:

	— Энэ тухай хэлээд байх нэг их хэрэгцээгүй шиг санагдаж байна. Тэгээд ч юм яриагүй юм. Би Сүжридаг арван найман нас хүрэхийг нь хүлээж байгаа юм. За даа өөр юу ч ярих вэ дээ?.. гэхэд Вардасүндри:

	— Таны зарим үг нь арай оройтох байх гэж санагдмаар байна. Би бодохдоо охиноо арван дөрөвтэйд нь гэрлүүлэхэд болно гэж үзэх нь байна. 

	Урьд өнгөрсөн тэр нэгэн өдөр Сүжридаг цайллагын ширээн дээр сууж байхдаа Харан Бануг үзэн ядлаа гэж Барэш гуай бодолд дарагдаж эхэлсэн бол яг тэр мөчөөс аваад нэлээд хугацаа өнгөрсний хойно Харан Бану тэднийд нэг ирээд явах гэтэл нь Лавнягийн урласан зүйлийг түүнд сонирхуулах гэж Сүжрида Харан Бануг нэлээд болтол хоргоосон тэмдэгт цаг хүртэл Сүжрида Харан Бануг үл тоомсорлон үздэг байжээ. 

	Харин одоо Барэш гуай, Бану Сүжрида хоёрыг хоорондоо жаахан муудалцаад дахин эвлэрчээ гэж бодоод сэтгэл нь овоо сэргэлээ. 

	Тэгээд Харан Бану энэ удаа Барэш гуайтай хуримлах тухайгаа хүртэл ярилцаж шийдлээ. Харан Бану өгүүлэх нь:

	— Одоо ер нь ч тэгээд энэ хуримын тухай сунжруулаад байхын хэрэггүй дэгээ! гэж хэлэхэд Барэш гуай нэлээд бодлогоширч байгаад:

	— Таны түрүүчийнхээр бол охид арван найм хүрч байж эрд гарах нь зөв үү? Энэ тухай та өөрөө сонинд өгүүлэл бичсэн байхаа? гэхэд нь Бану:

	— Гэвч тэр санал бол Сүжридад холбогдолгүй ч байж болох л доо гэхэд Барэш гуай сүрхий суурьтай царай гарган хаанаас нэгэнт Сүжрида арван найм хүрээгүйгээс хойш харин бид таны зохист цагийг хүртэл хүлээхээс биш гэсэн үгэнд цохигдсон Бану:

	— Үнэндээ харин болдог сон бол бүх л охидыг насанд хүрсэн хойно эрд гарагтун! гэж бурхны зарлиг буулгамаар байна гэхэд Барэш гуай, 

	— Айдаа хөөрхий болдог бол ч... гэв. 

	
АРВАН ДОЛООДУГААР БҮЛЭГ

	Гора хоёр гурван цаг нойрсоод гэнэт сэртэл түүний хажууд Виня унтаж байлаа. Хүн зүүдэндээ бүтэшгүй бэрх зүйлийг болгочихлоо гээд зөндөө баярлаж улмаар амтархан нойрсдог шиг энэ мөчид Горагийн сэтгэл цэлмэг тэнгэр шиг сайхан боллоо. Тэр амьдралдаа Виняг орхисон бол ямар их гарз болох байсан бэ? гэж санангуутаа Виняг дугтран:

	— Сэрээрэй өвгөөн! Өнөөдөр бас ажил ихтэй шүү;

	Горагийн өдөр бүр тогтмол ажлын нэг бол ойр тойрны ядуучуудын гэр орноор орж тэдэнтэй уулзах явдал юм аа. Тэр ядуучууд түүнийг Горамохен гэж их л хүндэтгэн тамхилсаар байгаад тамхинд оруулчих дөхжээ. 

	Энэ доодчуудад Гора тун элэгсэг юм. Эдний дундаас Гораг хамгийн их хүндэлдэг хүн нь дархан өвгөний санаж сарвайж явдаг хүн нь юм. Одоо хорин хоёр настай Нанд эцгийнхээ мухлагт эмэгтэйчүүдийн үйлийн хайрцаг хийж тавьдаг байлаа. Тэр охин нүд булаам сайхан охин юм аа. Энэ бусдаас ялгарам ухаалаг бүсгүйд олон хүн шохоорхдог боловч тэд цөм Гораг хайрлан хүндэтгэдэг учир яаж ч чаддаггүй гом. 

	Нэлээд хэдэн хоног өнгөрсний хойно Нанд цүүц дээр ойчсон учир түүний хөл шархаджээ. Винягаас болоод Горагийн сэтгэл зовуурьтай байх үед тэр энэ найзынхаараа очиж чадсангүй байжээ. Тэгээд одоо мань эр Винягийнхаа хамт тэр өвгөний сууринд очихоор явж байгаа ажээ. 

	Тэднийг байшингийн үүдэнд очиход Нандын хаалга нь онгорхой, эмэгтэйчүүд уйлалдан гиншиж уншлага унших сонсогдоно. Тэгээд Нандын эцэг болон ер нь тэднийхэн гэртээ алга байлаа. Тэдний дэргэд нэг тамхины мухлаг байдаг байжээ. Түүний худалдагч нь Горад мэдэгдсэн нь Өнөө өглөөгүүр Нанд нас барчихлаа. Тэгээд тэднийхэн талийгаачийгаа нутаглуулахаар явсан байх. Уг нь зүв зүгээр байсан бүсгүй өнөө өглөө үхчихлээ гэдгийг сонсоод Горагийн биеэр цахилгаан гүйх шиг жигтэйхэн оргиж тэр чулуун баримал шиг хөшин зогслоо. Ердийн нэгэн ядуу бүлийн охин түүний үхэл Горад бүх орчлон хов хоосон юм шиг санагдахаар цочрол өгчээ. Хөөрхий бүсгүйг үхлээ гэж тэгтэл гашуудах хүн хаа байх вэ. Гэтэл харин Гора л түүний шулуун шударга амьдрал, амьд ахуй цагийг дурсан санааширч гаталж болшгүй уй гашууд дарагдана. 

	Гора тэр яагаад ингэчих вэ? гэж асуух гэтэл дуу нь гардаггүй, түүнийг өвчтэй байхад эцэг нь эмчид үзүүлэх гэсэн боловч эх нь татгалзаж: Энэ охиныг чөтгөр хорлосон тул эмчийн хэрэг алга, харин чөтгөр тонилгогч шидтэнийг уриваас болно гэж үзжээ. Гэтэл нөгөөх чөтгөр нь түүний толгойг авчээ. Тэр бүсгүй өвчнөө хүндрээд ирэхлээр Горад хэл хүргэхийг гэрийнхэндээ мэдэгдсэн авч тэд нь Гора мэдэнгүүтээ эмч дуудахаас болгоомжилж, хэл эс хүргэсэн ажээ. Тэндээс буцахдаа Гора:

	— Яасан их тэнэг байна аа. Ямар өвчин дайраа бол доо! Яаж эмчилбэл зохих байсан юм бол гэснээ мөн цааш нь амандаа өгүүлэх нь: Энэ мунхаглалаа надаас нуугаад өөрсдөөсөө намайг тусгаарлан аминдаа амар жаргахыг яахин сүвэгчлэв ээ? Хэрэв тэдний санааг мэдсэн бол чи минь арай ийнхүү нарт ертөнцөөс яахин тийм амархан зуурдаар тонилох бил ээ! гэж гашуудан Гора ухааныхаа уймралт шиг алхаагаа улам түргэсгэн явахад Виня юу ч дуугаралгүй түүнийг даган түргэн түргэн алхална. Нэлээн удаан дуугүй явснаа Гора:

	— Үгүй, би үүнийг хэзээ ч зүгээр өнгөрөөхгүй ямар чөтгөр дарагч миний Нандын амийг нь авсан бэ? Түүнд би зүрх сэтгэлийнхээ халуун хайрын хүчээр үхлийн нь цохилтыг өгнө. Түүний тарьсан гай гамшиг миний зүрхэнд дарамт болж байна. Миний сайхан эх орон даяар гай зовлонгийн нян цацаж байна. Энэ хэргийг үл хэрэгсвээс ариун Ганга урсдаг алдарт эх орны минь өмнө хийсэн миний нүгэл хилэнц тэр болог! гэж андгайлав. 

	Виня хариу хэлж ер чадсангүй. Тэгтэл Гора Виня уруу хилэгнэн хашхирч өгүүлрүүн:

	— Виня чи юу бодож байна. Тэд бүгдийг чинь би сайн мэдэж байна, чи энэ мэт гамшгийг арилгатал ч мөн их цаг хэрэгтэй дээ гэж бодож байгаа биз! Гэвч би түүний чинь хэзээ ч хүлээж авахгүй. Би эх оронд минь учирсан тэр гамшгийг одоохон арилгахад юу байдаг юм бэ? хэцүү нь юу байгаа юм бэ? Тэр гай гамшиг чи биднийг хүлээж байна. Одоо бид тэр дарлал доромжлол, гай гамшигт боолчлогдож байна гэхэд Виня:

	— Би ч гэсэн өөрийн төрөлх орныхоо энэ байдлыг харсаар байж эвлэрч сууж чадахгүй ээ гэтэл Гора:

	— Ийм байдал удаан үргэлжлүүлэхгүйг би хичээнэ. Виня би чамд л гэж хэлэхэд манай орон эд бүгдээс нэг чөлөөлөгдөх байх аа. Чи Энэтхэг орон тусгаар тогтнолынхоо төлөө ширүүн тулалдаан болно гэж бодож байгаа байх. Тэгвэл тэр чөлөөлөх хөдөлгөөн аль хэдийн эхэлчихсэн шиг санагдах юм гэхэд Виня:

	— Гора би чамаас нэг л зөрөх зүйл байх юм. Чи өөрийнхөө оронд болсоор байгаад улиг домог болчихсон юмыг л дөнгөж сая гараад ирж байгаа юм шиг үзэх юм. Бид хэзээнээс нааш тийм амьдрал дунд байж шүү дээ! Өнгөрсөн хугацаа маань нийгэм даяар их уйтгартай болж шүү дээ! гэхэд Гора нүүр нь улайж санчгийн нь судас цохилон, гудамжны тэг дунд явж байсан хос морь хөллөсөн тэрэгтэй хүн рүү олны анхаарлыг татан:

	— Тэр морин тэрэгтэй хүн зогс! Нөхөд өө! Наад морин тэргээ зогсоо! хэмээн хашхиран гүйхэд нь тэр Тэргэн дээр сууж явсан чинээлэг байрын хүн араасаа хүн хөөгөөд ирж явааг хараад морио ташуурдан зугтлаа. 

	Гэтэл жимс, өндөг, идэшний ногоо шар тос тэргүүтнээр дүүрсэн сагс толгой дээрээ тавьчихсан нэгэн хөгшин мусульман замаар алхалж яваад замд нь өртлөө. Тэгтэл нөгөөх цагаараа оролдож үнэт саравчаа гялалзуулсан тэр нөхөр, өвгөнийг зам зайл! гэж хашхирсан боловч нөгөөх дүлий өвгөн яахин дуулах билээ. Харин тэрний урд талд явсан үхэр тэрэгтэй хүн хөөрхий, өвгөнийг гар дээрээс нь угзарч зайлуулсандаа л нэг юм золоор амьд гарлаа. Гэтэл түүний толгой дээрээ тавьж явсан юмс газар унаж асгарахад нь сайх эр түүнийг «зэрлэг гахай» гэж хараагаад ташуураараа тархиар татаж орхиод морио гуядан давхиж одоход, түүний нүүр нь шалбарч цусаа гоожиж байхыг үзээд тэр мусульман:

	— «Ээ бурхан минь!» гэж хэлээд газраар хөглөчихсөн юмаа түүж эхэллээ. Гора түүн дээр очиж юмнаас нь түүлцэж өглөө. Тэгэхэд нь тэр хөөрхий мусульман санаа нь ихэд зовсон царайгаар:

	— Ноёнтоон! Та юунд үүнийг түүлцэнэ вэ? Юу хийх вэ, болигтун! Тэртэй тэргүй энэ юм юм болохоосоо өнгөрчээ гэхэд нь Гора дотроо түүний ийн хэлдэг нь дэмий л нэг үг гэдгийг сайн мэдэж, чи бид хоёр нэрэлхүү зан гаргаад ч яах юм билээ дээ? гэж бодож байтал тэр хоёр түүсээр байгаад сагс дүүрээд ирэхийн үед Гора:

	— Таны эдгээр шороотой холилдсон юмыг чинь эзэн тань танд өгөхгүй нь магад! Тэгэхлээр та манайд оч! Энэ юмыг чинь би өртгөөр нь авъя! Харин би таныг нэг зэмлэх зүйл байна. Та саяын тэр бүдүүлэг доромжлолыг яаж тэгж тэсвэрлэв ээ? Таныг ингэж хүлцэнгүй дарлагдлаа гээд тэр бурхан чинь сүүлд таныг яасан их хилэнцээс өршөөн хэлтрүүлэх бол доо! гэхэд өвгөн:

	— Та! Энэ тухайд бол бурхан намайг яалаа гэж хилэнцэд унагаах бэ? Харин аль буруут нь л тамд унах болно гэхэд Гора:

	— Шударга биш хэргийг хүлцэн хүлээгсэд чинь бас өөрснөө нүгэлтнүүд байдаг юм. Учир нь та тэр үл бүтэх байдалтай нь эвлэрээгүй сэн бол тэр буруу номтон чинь дахин тийм хэрэг гаргаж өөрийнхөө лай ланчгийг улам зузааруулахгүй байх байсан билээ. Энэ хүлцэнгүй байдлаа та хүний сайн чанар гэж боддог байх. Тэр чинь буруу энэ чинь харин адгийн хүний зан гэж ойлго! Та нарын энэ хүлцэнгүй байдал чинь нинжин сэтгэлгүй амьтад төрүүлэх эх сурвалж болоод байна. Танай Мухамед ноёнтон үүнийг мэддэг байсан болоод шашны энэ хүлцэнгүй байдлыг үнэн голоосоо үзэн яддаг байсан юм. 

	Горагийнх тэндээс хол байжээ. Тэгэхээр нь Гора тэр мусульман өвгөнийг Винягийнд аваачаад оронгуутаа Виняд:

	— Мөнгөө гарга! гэхэд Виня юунд нь ингэтэл их яараа вэ? Гаргах л гэж байна шүү дээ? гэж хэлээд юмаа онгичиж гарлаа. Учир нь түлхүүрээ хаячихсан байжээ. Тэгээд юм олдож амжаагүй байтал нь Гора хүлээх шинжгүй хаалгыг нь угз онгойлгоод цоожны түгжээг нь хэмх татан гадагшаа гарч зогстол нээлттэй үүдээр дахин эргэж дотогшоо шагайхад хананд өлгөөстэй байгаа Барэш гуайнхны зураг түүний нүдэнд өртөн харагдлаа. Тэр зургийг Виняд Садиш өгсөн ажээ. Гора Винягаас мөнгө аваад нөгөөх хөгшиндөө өглөө. Харин тэр зургийн учир холбогдлын талаар юу ч эс өгүүллээ. Виня дуугүй байлаа. Хэрэв тэр зургийн тухай ярилцсан бол түүний сэтгэлийн дарамт овоо хөнгөрөх байсан даа, гэтэл Гора гэнэт:

	— За одоо би явъя гэхэд Виня, 

	— Ээж намайг бас ирээрэй! гэсэн, тэгэхлээр би чамтай цуг танайд очъё л доо! гээд хоёулаа гарч явах замдаа Гора жаал зугаа юм ярьж хөөрч л явлаа. Тэгэхдээ Гора тэднийд харсан зургийг бодоод Виня ч аминдаа өөрийгөө надаас тусгаарлачхаад яваа хүн юм даа гэж санана! Горагийнд иртэл Махим үүдэн дээрээ зогсоод тэдэн тийш харж байснаа: — Сонин юу байцгаана. Өнгөрдөг шөнө та хоёр бараг нойргүй хонов оо доо! Би санавал сая та хоёр нэгтэй очиж унтаж байгаад ирээ биз! Нас ч бас л яваад өглөө. Виня хүү минь ор! Суу гэнгүүтээ Гораг авч үлдээд түүнд:

	— Би чамд юу захилаа, чи тэр талаар бодооч! Чи Виняг хинду язгуур сахиж чадах хүн биш гэж бодоод байх шиг байна. Гэтэл одоо тийм арван хуруу тэгш зарчимч хинду хаана байна? Зөвхөн зарчимч хинду байснаар хамаг хэрэг бүтэх огт биш ээ! Бас түүний ухааны буурь, эрдэм боловсрол цөм холбогдоно оо доо! Үгүй юү? гэвэл:

	— Тэр ч тийм ээ, би мэдэж байна. Виня ч энэ талаар эргэлзэх юм алга гэхэд Махим:

	— Тэгвэл сонсооч! Би Винягаас илүүтэй чиний татгалзахаас л их зовж байна. Магад л чи нэг удаа энэ талаар Винятай зөрөлдөх шиг болсон. Харин дахиад иймэрхүү болбол чамтай олон таван юм ярилцахгүй шүү гэхэд Гора:

	— За мэдлээ ахаа, гэхэд Махим аман дотроо:

	— За тэгвэл ч хуримынхаа юм хумаа бэлтгэхийг бодъё! 

	Тэгээд Гора нэг чөлөөндөө Виняд хандаж өгүүлрүүн:

	— Чамайг Шашитай хуримлуулна гээд энэ талаар ах их хүчлээд байдаг боллоо. Чи үүнийг юу гэж үзэж байна? гэхэд Виня:

	Эхлээд чи хэл! Өөрийнхөө бодлоо. Миний санал ямар хамаа байх вэ гэхэд Гора:

	— Миний бодлоор бол ч болохгүй ч юу байх вэ дээ! гэж санагдах юм. 

	— Уг нь чи хуримлахыг хойшлуулна. Энэ ер нь онц биш, хоёулаа эхнэр авахгүй шүү гэдэг байснаа? 

	— Тэгвэл одоо байдал өөрчлөгдөө биз! Чи л хуримла! Би ч бользноё! 

	— Хэрэв нээрэн тийм бол ч хамаагүй л дээ! 

	— Энэ тухай бол чамд онцын зовлон алга шиг санагдах юм гэж Гораг хэлэхэд Виня, Гора намайг Барэш гуайн охинтой л эс гэрлэвэл боллоо гэж бодсоны учир мань эр дуртай зөвшөөрч байна гэдгийг мэдээд инээд нь хүрч суулаа. Үдийн хоол идчихээд бүхэл өдрийн турш унтлаа. Оройн бүрэнхийгээр сэрсэн Виня байшингийн дээд тавцнаа гарч сэрүүн салхинд цээжээ дэлсүүлэн ийн өгүүлрүүн:

	— Гора би чамд нэг үг хэлье! Бид нар эх оронч үзлээр тун тааруухан байгаа учир төрөлх сайхан орноо дөнгөж хагасыг нь хараад байна. Бид Энэтхэг орны хувь заяаг дандаа эрэгтэй хүмүүстэй холбож үздэг учир нэг ёсондоо манай орон чинь эрчүүдийн орон болохоос биш эмэгтэйчүүдэд огт хамаагүй юм шиг санагддаг гэхэд Гора:

	— Виня чи англичуудыг хуулбарлаж эмсийг юм болгон дээр хүртээх гэдэг алдаа чамд байна. Энэ чинь үнэндээ буруу л даа гэтэл Виня:

	— Гора чи миний үгийг ингэж агаарт хөөргөх ямар хэрэг байна? Миний бодол бол миний , л бодол байх ёстой. Гэтэл чи англичуудыг хуулбарлалаа гэдэг чинь бол огт дэмий үг юм аа. 

	Ерөөсөө бодоод үзэхэд ил байна. Чи бид хоёр эмэгтэйчүүдийн нийгэм дэх хүч, гүйцэтгэх ролийг хянан хэлэлцэхийг огт мартсан байна гэдэг мэдээж юм биш үү? гэтэл Гора:

	— Үгүй би мэдэж л байна. Би өөрийнхөө эжийг мэддэг болсон цагаасаа аваад чиний тэр асуудлыг чинь эргэцүүлэн бодсоор ирсэн юм. Хоног, өдөр шөнөд хуваагддагчлан нийгмийн салшгүй хоёр эрхтэн бол эмэгтэйчүүд эрэгтэйчүүд гарцаагүй мөөн! Тэгвэл шөнө нь эмэгтэйчүүд гэж саная л даа. Бүх л орчлонгийн шөнө өдөр шиг болж чадахгүй байтлаа хэмжээт газрын дотор хурц гэрэл асаагаад түүнийгээ өдөр боллоо гэж эндүүрэх адил хэрэг болно. Эмэгтэйчүүдийг эрэгтэйчүүдтэй яг адил байранд тавьдаг нь солиотой явдал юм гэхэд Виня:

	— Гора! Би чиний үгийг чинь үг гэж ер нь ойшоож үзэхгүй нь байна. Чи ч миний үгийг эс тоомсорлосон билээ. Гэвч үнэндээ чухам... гэтэл Гора үгийг нь тасалж аваад, 

	— Виня чи бид хоёр энэ тухай цааш нь гүнзгийрүүлэн маргахад хүрвэл өргөн шүүмжлэлд оруулж шүүлгэхээс өөр арга үгүйдэхэд хүрнэ. Орчин цагийн эмэгтэйчүүдийг үзэх үзэлтэй чинийх тохирч байгаа л болохоос биш ер нь эмэгтэйчүүдийг эрэгтэйчүүдтэй яг адилтган үзэх талтай эсэх тухай бол би чамаас их эргэцүүлэн бодсон гэдэгт чи итгээч, энэ дээр чи бид хоёрын санал зөрөөтэй байхад болохгүйдэх юу байх вэ гэсэн үгээр энэ асуудлыг агаарт хөөргөн замхраалаа. 

	Ургамлын үр салхинд хийссэн боловч эргэж газарт унаж шороонд булагдан дахин төлжиж ургадгийн адил буюу. Гора өнөөдөр нэг удаа ийнхүү маргалдсан боловч нөхрийнхөө хэлснийг эргэцүүлэн бодоход ертөнцөд эмэгтэй хүний нөлөөлөх чадал асар их байгааг арга буюу дотроо зөвшөөрөн хүлээж байлаа. Гэвч эмэгтэйчүүдийн нийгэмд эзлэх буурь суурь, гүйцэтгэх ролийн талаар түүний мэдлэг мөхсөдөж байсан учир тэр Винятай маргахаасаа татгалзжээ. 

	Орой Виня хооллочхоод явах гэтэл түүнийг Анандмия дуудаж ирүүлээд:

	— Хүү минь Шашимуки та хоёрын хурим бэлэн боллоо шүү! гэж хэлэхэд тэр нэлээд ичиж зовсон байдлаар:

	— За ээжээ, энэ бэлгэ дэмбэрэлтэй ажлын гол гогцоо нь Гора л юм гээд жуумалзахад Анандмия:

	Шаши ч овоо л дуулгавартай охин байгаа юм. Түүнийг чи хүүхэд шиг бүү үз! Ер нь ойрдоо тэр сэтгэл нь хөдөлсөн байдалтай байгааг ажиглавал магадгүй тэр хуримаа түргэлэх гэж бодож байж болох юм. Одоо бол ёстой л боддог цаг шүү дээ! Чи ямар юмны учир мэдэхгүй балчир хүүхэд биш, амьдралын зам гэдэг тийм ч санамсаргүй тохиолдол огт биш үү? гэж хэлээд тэр Винягийн толгойг илэхэд сайх хүү аажимхан алхалж одлоо. 

	
АРВАН НАЙМДУГААР БҮЛЭГ

	Анандмиягийн энэ үгийг эргэцүүлэн бодсоор Виня гэртээ харилаа. Тэр өнөө хүртэл Анандмиягийн үгийг үл тоомсорлож явсан удаагүй билээ. Харин одоо түүний үг өөрт нь дарамт болох шиг санагдлаа. Маргааш өглөө нь бостол бие нь овоо хөнгөрсөн шиг байлаа. Винягийн тархинд Гора өөрийнхөө найзаараа түрээ барьж Шашмукитай хуримлуулах гэчхээд дурлалыг минь нэг л өрөөсгөл болгочихно оо доо! гэсэн бодол орж ирлээ. Үүнээс хойш тэр Барэш гуайнхаар олон дахин эрээ цээргүй орж гарах болжээ. Ер нь Виня нүүр өгсөн хүнд тэднийхнээр өөрийн хүн шиг болчиход бэрх биш гэж боддог байжээ. 

	Виня, Барэш гуайнхаар орж гарсаар байгаад бүүр тэдний хүн шиг болчихъё гэж боддог ажээ. Тэгээд ч нэлээд дотно танилцаад авч л дээ! Виняд Сүжрида элэгсэг дотно хандлагатай болоод ирэх шиг болохоор Лалида Винятай их хүйтнээр харилцаж байснаа больж сайн хүн гэж үзэн ерийн байдлаар түүнтэй харилцдаг болов. 

	Харан Бану бол Винятай жирийн сайн харилцаатай байдаг байжээ. Тэр Виняг боловсон залуу байгаа юм. Тэгэхлээр тэр хэнтэй ч төвшин төлөв зүй зохисоор ярилцаж чадах хүн, харин Гораг бол тийм огт биш мэтээр ойлгосон байлаа. Харан Банутай Виня юм ч маргалдан зөрөлддөггүй байжээ. Ер Сүжрида тэр хоёрыг сайн байлгахыг хичээх бөгөөд тэд ч нэг ширээнд тухтайхан сууж аяга цай уухдаа яадаг ч үгүй юм. 

	Харин Харан Банугийн эзгүйгээр л Сүжрида Виня хоёр орчин цаг, орчлон ертөнц, амьдарч байгаа нийгмийнхээ тухай гэх мэт үй түмэн зүйлийн талаар шүүн хэлэлцэж байдаг байлаа. Сүжрида дотроо «Үнэндээ гэхэд Гора, Виня эдэн шиг л ухамсартай сэхээтнүүд л нийгэмд ашигтай юм бүтээнэ. Өвгөд дээдэс минь ингэж л ач гучдаа нэр төрөө үлдээдэг байхад ер нь шантрах халшрахыг мэддэггүй ямар ховор чанар эзэмшсэн нөхөд вэ?» гэж бодно. 

	Виняг ажихад тэр нь дэлхийн аль нэг хэцүү хүнийг дуурайн биеэ өөд татаж яваа болов уу? гэмээр санагдах бөгөөд харин Гора бол нөхрөөсөө их илүү хүн шиг түүнд санагддаг билээ. Тэгээд ч тэр, би ямар азаар энэ хоёртой танилцаж ярилцах завшаан олдов оо? гэж боддог боллоо. Барэш гуай ч гэсэн яамай Сүжрида, Виня тэдэнтэй ярилцахад түүний ертөнцийг үзэх үзэл нь гүнзгийрч нэг ёсондоо боловсорч байгаа хэрэг гэж үздэг байжээ. Нэг өдөр Сүжрида, 

	— Гора үндэстний язгуурын ялгааг ямар ашигтай гэлээ дээ? Энэ чинь эх оронч үзэлтэй хэр зэрэг тохирч байгаа сан билээ гэхэд Виня ийн хариу өчив. 

	— Та шатанд заавал нугачаа гарган гишгүүр засдагийг зөв гэж үздэг үү? Энэ бол тэр лүгээ адил юм. Юм болгон адил байдаггүй шүү дээ! гэхэд Сүжрида:

	— Дээш доошоо өгсөн уруудахын хувьд бол шаталсан гишгүүрийн нугачааг би таатай хүлээн авна. Гэвч тал сайхан нутагт бол шатан нугачаа ямар хэрэг байх вэ? гэдэг талаар ухаарч үл чадах нь байна гэхэд Виня:

	— Та зөв ярьж байна. Гэтэл хүн-нийгэм гэдэг чинь тэр шаттай тань нэлээн төстэй юм. Язгуурын ялгавар бас нэг зорилготой юм. Нийгмийг урагш нь хөгжүүлэх гэдэг бол их үр бүтээлтэй бөгөөд өөрөөр хэлбэл дороосоо дээшээ дэс дараалан дэвшсэн эрэмбэ юм шүү дээ. Тэгэхийн тулд горим журам, эх захтай байх хязгаар бол манайд язгуур юм. Одоо үед европынхон бол үүнээс шал өөр эсвэл нөгөөх шатгүй тэгш байдалд чинь орчихсон учир тэнд бие биеэ үл тоомсорлох, нэг нь нөгөөгөө алах хүртэл юм болгон нь эрх мэдэл тэгш болоод ирсэн байдаг гэхэд Сүжрида:

	— Та өршөөгөөрэй! Би таны энэ талаарх ярьсан үгийг чинь ер нэг олигтой эс ойлголоо. Та өөрөө тэгээд өөрийнхөө саяын хэлдгийг зөв зүйл гэж зөвшөөрөн хүлээдэг үү? Түүнийгээ шулуун шударга зүйл хэмээн үздэг үү? гэхэд Виня:

	— Энэ орчлон дээрээс үнэнхүү шулуун шударгыг олж үзэх гэдэг маш чухаг юм. Жишээ нь, Энэтхэгт нийгмийг язгуурт хуваах арга орон даяар хэрэглэсэн нь одоо хүртэл үргэлжилсээр байна. Гэтэл европт нийгэм замбараагаа алджээ гэхэд, Сүжрида үл итгэсэн байдлаар өгүүлэх нь:

	— Та битгий уцаарлаарай, та тус болж надад нэг үнэний нь хэлж хайрлаач! Энэ тухай бол та Гормохентой л яг адил цуурайтай дуугарч байна. Та өөрөө нээрэн бас ингэж бодож явдаг гэж үү дээ? гэхэд Виня инээд нь хүрч өгүүлэх нь:

	— Би танд үнэнийгээ л хэлж байна. Харин би бол энэ талд Гора шиг тэгтэл эрс шийдэмгий зогсож чадахгүй. Учир нь нийгэм дэх язгуураас болж байгаа өө сэв нүдэнд минь өртөх үед надад эргэлзэх бодол төрөхөд Гора хэлдэг «Том юманд бага шиг өө сэв үзэгдэж болдог. Гэвч асар том модны мөчир салаа хугарч навч нь хатаж шалчий хад түүнийг дорвилог том мод гэж үзэхгүй байж болох уу? Минийхээр бол хугарч хэмхэрсэн мөчрөөр нь биш, бүхэл бүтэн модыг өөрийг нь ажиглан харж байж сая түүнийг ямар мод болохыг ойлгох хэрэгтэй гэхэд Сүжрида

	— Жимслэг модны өвгөрсөн буурал мөчрийг үл хайхрагч хүн түүний амтлаг сайхан жимсийг заавал хардагчлан манай орны тухайд бол язгуур, нийгэм дэх үр жимс нь үү? гэхэд, Виня:

	— Та юуг үр жимс гэж байна, тэр тань үнэнхүү эрүүл үр жимс биш ээ! Унах гээд хөдөлж байгаа шүдэнд идэх юм ороолдохоороо тэсэхүйеэ бэрх шархирдаг нь бусад шүднүүдийн буруу огт биш. Харин өвчилсөн шүдний л гэм юм. Түүн лүгээ нэгэн адил манай Энэтхэгийн үйл амьдралд гай барцад их тохиолдож байна гэдгийг ойлгосон учир Гора үргэлж манайхныг цөмийг эрүүл чийрэг болгох хэрэгтэй» гэдгийг л голчилж анхаардаг юм гэхэд Сүжрида:

	— Тэгвэл үнэндээ та чинь бярманы язгуурыг эрхэм дээдэс гэж үздэг үү? гэхэд нь Виня:

	— Энэ замбатив дээрх хамаг юмыг жишин адилтгах гэдэг бол ямар ч хүнд, дотоод нууцгайхан асуудал ч байж болох юм. Бярманы ёсонд бид итгээд, ёстой журамлан дагахад түүний муу нь юу болоо аж дээ? Бид ер хүн шиг байхыг хүсвэл эр хүн шиг байж юунд эс чадах вэ? гэтэл зарим эрчүүдийн толгой, янхны хөлийн бохир тоосонд дарагдан байдаг маань л бид бүгдэд гай хөө болж байна шүү дээ! гэхийг хүртэл Барэш гуай дуугүй чагнаж сууснаа аажуухнаар:

	— Би л магад Энэтхэгийг мэдэж байна. Энэ орны ард түмэн юу хүсэж байна. Юуг эс хүсэж байна хүссэн зүйл нь хэзээ яаж бүтэх нь вэ? гэдгийг л мэдэж байна гэж хэлж яавч зүрхлэхгүй. Өнгөрсөн цаг эргэж ирдэг үү? үгүй юү? Бидний гол зорилго бол өнгөрсөн уламжлалаасаа суралцсан орчин үеэ гүйцэд тусган ирээдүйнхээ өөд зориг төгөлдөр зүтгэн цагийг нарийн ашиглахад чухаг гэхэд Виня:

	— Бид энэ тухай нэг биш удаа ярьсан, гэтэл Гора ингэж хэлдэг байгаа юм «Бид бол хуучныгаа мартчихжээ гэж саная! 

	Тэгснээрээ бид хоцрогдох уу? Үгүй юү? Үнэн юм гэдэг бол хэзээ ч хуучиршгүй зүйл байдаг юм» гэдэг сэн гэвэл Сүжрида:

	— Та бодсоноо ийнхүү хэлж байгаатай адил бусад бүх хүмүүс өөрийн бодлоо хэлж өгөхгүй, тэгэхлээр тэд дотроо юу гэж бодож байгааг мэдэж болохгүйчлэн таны бодол санааг энэ орны ард түмний сэтгэл санаа гэж яаж үзэж болох вэ? гэхэд Виня:

	— Манай орны энгийн хүмүүсийн зарим нь хинди шүтлэгийг дайран доромжилдог шиг Гораг бодож хэрхэвч болохгүй, тэр хинду шашныг тун гүнээ хүндэтгэн биширдэг юм гэж хэллээ. 

	Үдэш болоход Сүжрида өөрийн ор дэвсгэр дээрээ хэвтэж байхад Лалида түүний орны толгой дээр ирж суухад Сүжрида түүний сэтгэл хөдөлж надад ямар нэг юм хэлэх гэж ирлээ дээ! Магадгүй Винягийн тухай байж ч болох юм гэж бодонгуутаа мань хүн өөрөө яриагаа ийн эхэлсэн нь:

	— Надад Виня тун овоо хүн шиг санагдах юм гэвэл Лалида:

	— Тэр чамтай худлаа газар Горагийн тухай хий тойруулан яриад байх шиг санагдлаа. Тэгж байгаагаар нь бодвол чи магад түүнд таалагдсан байх гэхэд нь Сүжрида эдгээр үгэн дотор нуугдаж буй далд утга санааг ойлгонгуутаа тийм байж ч болох юм. Түүний амнаас Горагийн тухай сонсоход надад тун аятайхан байлаа. Учир нь Гора өөрөө биеэрээ надад харагдаад байх шиг санагдах юм гэхэд Лалида:

	— Харин чиний ингэж ярих чинь чихэнд чийртэй, шал дэмий сонсогдлоо байна. Уур минь ч хүрэх шиг гэхэд Сүжрида хачирхан гайхаж, 

	— Яагаад? гэж асуутал. 

	— Гора! Гора! Гора! Өдөр шөнөгүй л дандаа л ганцхан Гора гэх юм. Түүний найз Виня бол тун их бөгөөд сайн хүн байж болох юм. Энэ чинь адилхан хүн шүү дээ гэхэд Сүжрида инээмсэглэн, 

	— Тэгээд юу гэсэн үг болж байна даа энэ чинь гэвэл Лалида:

	Нөхөр нь түүнийг өөрөө өөрийгөө далдлан нууцалж сургажээ. Жишээ нь, хэн нэгний толгой дээр нь хэтэрхий хянуур чөтгөр мордсончлон иймэрхүү хүнийг харахад би уур омгоо барьж дийлдэггүй юм. Хамгийг учирлагч чөтгөрт нь хорсох занал минь буцалдааг гэхэд нь Лалидагийн хардан хорсохыг нь харж юу ч үл дуугаран Сүжрида хий хөхөрлөө. Лалида өгүүлэх нь:

	— Эгчээ та юун их хөхөрнө бэ? Намайг л хэн нэгэн хүн ийн нөлөөлөхийг оролдох аваас би түүнийг ганц өдөр ч тэсвэрлэж үл чаднам. Харин та бол аль талаараа ч надад ямар нэгэн юм тулган шаардах буюу эсвэл нөлөөлөх гэсэн удаагүй билээ. Тийм ч учир та надад таалагддаг болохоор би ч таныг ийн хүндэтгэн хайрладаг билээ. Үнэндээ ч өндөр дээд боловсролтой тэдэнд та бас таалагдан нийцэхээр байж л дээ. 

	Сүжрида Лалида хоёул энэ гэр бүл дотроо Барэш гуайтай гурвуулаа нэлээд аминч ажээ. Лалида тэдэнд сүрхий шунасан бололтой дандаа Баавуужий9 гэж төлөөлөн нэрлэнэ. Тэгэхэд Сүжрида:

	— Баавуужийгаас сайн төлөөний нэр олдохгүй байгаа биз! Гэвч тэдэнд жаахан жуухан өө сэв ч бий шүү! Жишээлбэл, Виня ярихдаа нэлээн сайн шүү дээ гэхэд Лалида:

	Түүний ярьж хэлж байгаа нь жинхэнэ өөрийн нь зүрх сэтгэлийнх нь үг биш юм чинь дээ, арга байж вэ. Хэрэв тэр өөрийн үгээр ярьдаг сан бол юунд тэгтэл их бэрхшээлтэй мэт сонсогдох билээ. Надад бол ингэж хээнцэрлэн ярьснаас зүгээр ерийнхөө төлөвөөр аятайхан яривал зүгээр юм гэж санагддаг гэхэд Сүжрида:

	— Чи уурлаж байгаа биш биз! Винягийн үг яриа Гораг дуурайсан юм. Энэ хоёрын сэтгэл зүрх зөрөөгүй адил найзууд юм гэхэд Лалида:

	— Тийм бол бүр ч муу байна. Ийм байдал надад таалалтай огт биш байдаг гэвэл Сүжрида:

	— Гэвч Гора Виня хоёрын зүрх яг нэг болчихсон юм шигээр битгий ойлгоорой! Тэр хоёрынх тус тусдаа байгаа гэхэд Лалида хорссондоо тэвчиж ядсан байдлаар:

	— Үгүй тийм биш, хоёр зүрх нэг болчихсон гэж хэлээгүй, байна. Харин Гораг нэг их мундаг хүн гэж саначхаад, Виня түүний араас үг дуугүй дагачихъя л гэсэн бодлоготой хүн. Виня бол Горатай эн зэрэгцэхээр нөхөр огт биш. Харин түүний зарц л юм. Тэгэхлээр Винягийн сэтгэл Горатай зөрж ч байсан падгүй, түүний таалалд л нийцүүлэхээс л биш гэж бууж өгдөг арчаагүй амьтан юм гэж би ойлгосон, эгчээ та юу гэж бодож байна. Миний хэлдэг зөв үү? буруу юу? 

	Лалидаг энэ хэртэй сэтгэх чадалтай гэж Сүжрида сэтгээ ч үгүй явжээ. Сүжрида бол Горагийн байдлыг бүрэн мэдэх гэсэн хүсэлтэйн гадна Виняг Горагаас салангид үзэхээс татгалздаг байв. Тэгээд Лалидагийн асуудалд бүрэн хариулт өгөлгүйгээр өгүүлэх нь:

	— Зүйтэй. Би чиний үгийг зөвшөөрч байна. Ингэхэд одоо яах хэрэгтэй байна? гэхэд Лалида:

	— Би бодвол Виняг найзаас нь холбоог нь тасалж суллах хэрэгтэй байхаа гэхэд Сүжрида:

	— Дүү минь чиний хэлдэг зөв оролдоод үз л дээ яах вэ гэвэл Лалида ингэхэд зөвхөн би ганцаараа оролдох биш, чи бид хоёулаа хамт хичээнгүйлэн ажилласнаас болох буй заа! гэхэд Сүжрида юм ч хэлэлгүй баахан хөхрөхөд Лалида үргэлжлүүлэн:

	— Виня бол Горагийн хүлээсийг яагаад ч гэсэн овоо л сулруулж байж чамтай уулзахаар ирдэг байх даа! Тэгэхлээр тэр чамтай уулзахад тийм их дургүйцдэггүй юм байна л даа! Тэгээд ч чамд хайртай, аавыг хүндэтгэдэг, эд бүгдийг нь бодоод үзэхэд надад овоо л доо гэж санагдах юм. Хэрэв өмнөө хүн бол бидний аж төрж байгааг эвлүүлж дүрслээд нэг шог жүжиг болгочиход болохгүй юм юу байх вэ дээ! Тэр манайханд муугүй нь үзтэл ил байна.. Тэгэхээр Виняг хөл дээр нь биеэ даахад нь бололцоо олдоно! байх аа! Ганцхан тэр Горагийн ахуйг хуулаад байгааг нь харахад л надад тэсэхүйеэ бэрх болох юм. 

	Яг энэ үеэр эгчээ, эгчээ гэсээр Садиш орж ирлээ. Өнөөдөр түүнийг Виня хэрэмт талбайд цирк үзүүлэх гэж дагуулж явсан юм байжээ. Одоо шөнө нэлээд орой болсон мөрт энэ жаал хүү амьдралдаа анх түрүүнд цирк үзэж байгаа нь энэ тул тэсгэлгүй сэтгэл нь хөдөлж байгаа ажээ. Тэр үзсэн циркийнхээ тухай ярьж байснаа ийн өгүүлрүүн:

	— Би өнөөдөр Виня ахыг гэртээ авчирч өөрийнхөө орон дээр унтуулахаар хүчлэн авчирсан юм. Тэгтэл тэр орж ирснээ эргээд гарах гэхлээр нь та хаачихна вэ? гэтэл минь «Маргааш ирэмз!» гэж ам алдсан, би түүнийг танд бас нэг цирк үзүүлж өг гэж хэлсээн! гэвэл Лалида асууруун:

	— Тэгэхэд чинь цаадах чинь юу гэж байна? гэвэл Садиш:

	— Тэр, эмэгтэй хүн бар үзэхлээрээ айна биз дээ гэж байна лээ эгчээ! Би тийм ч их айгаагүй ээ гэж сүрхий эрэлхэг царай гарган бардамнан зогсоход нь Лалида:

	— За тэр ч бас аргагүй дээ! Чиний найз Риня чинь хэр зүрхтэй байгаа вэ гэдгийг ойлгож мэдлээ. Чи биднийг дагуулаад цирк үзүүлж өгнө биз гэвэл Садиш:

	— Маргааш цирк өдрийн программ тоглоно гэхэд Лалида:

	— Тэгвэл бүүр сайн байна. Бид яах вэ, өдөр л циркийн тоглолт үзэхгүй юү? гэв. 

	Маргааш өглөө Виняг ирэхлээр Лалида:

	— Та ч яг цагаа олоод хүрээд ирлээ. 

	Намайг аваад яваарай гэхэд Виня:

	— Хаашаа явах гэж гэхэд Лалида:

	— Циркт. 

	— Цирк ээ? гэж нэлээн гайхасхийснээ:

	— Энэ гэгээн цагаан өдөр үй түмэн амьтны нүүрэн дээр цирк үзэх гэж яаж хүүхэн дагуулж явах юм бэ? 

	— Бидэнтэй цуг явбал Гора уурлана тийм ээ? Үгүй юу? Та бидэнтэй явахаасаа юунд ингэтлээ татгалзаад байна аа? гэсэн Лалидагийн асуудлыг сонсоод Виня гэнэт хиртэсхийх шиг болж болгоомжилсноо:

	— Эмэгтэйчүүдтэй хамт цирк үзэхийн төлөө Горагаас зөвшөөрөл авахын хэрэг бас байна аа? гэхэд Виня:

	— Тэгэлгүй яах вэ гэвэл Лалида;

	— Ингэдэг чинь ямар учиртай юм бэ? Би эгчийг хүртэл явъя! гэчихсэн, тэр одоо явах гээд хувцаслаж байгаа байхаа гэхэд нь Виня тачигнатал хөхөрлөө. Лалида:

	— Виня та! Юунд ингэтэл хөхөрнө вэ? Та өчигдөрхөн эмэгтэйчүүд бараас айна гэж хэлсэн байна лээ. Гэтэл та эр хүн байтлаа яг өөр шигээ эр хүнээс айна гэдэг чинь ямар сонирхмоор вэ? гэлээ. Ийнхүү ярианаас болж Виня тэдэнтэй цирк үзэхээс өөр аргагүй боллоо. Үүнээс хойш Лалида болон тэр бүлийн бүсгүйчүүд Винягийн толгойг Гора яахин ийм айхтар мэддэг болсныг гайхан элдвийг сэтгэлдээ бясалгалаа. 

	Дараагийн нь өдөр Лалида Винятай уулзангуутаа гэнэн хонгор сониучхан зан гарган:

	— Өчигдөр цирк надтай хамт үзсэн тухайгаа та Горад хэлсэн үү? Үгүй юү? гэж сэтгэл зүрхнийхээ бүүр угаас асууж байх шиг санагдлаа. Тэгээд Виня хариуд нь

	— Үгүй одоохондоо ч хэлээ үгүй л байна гээд Винягийн нүүрэнд сүрхий ичиж байгаа шинж илэрхий ажээ. Яг энэ үед гаднаас Лавня орж ирлээ. Тэр, 

	— Нааш ирээч! Виня явъя гэхэд Лалида, 

	— Хаачихна вэ? Бас л цирк рүү юү гэвэл Лавня:

	— Хээ чи юу ярьж байна аа? Юуны чинь цирк? гэж хэлээд Виняг аваад гарлаа. 

	
АРВАН ЕСДҮГЭЭР БҮЛЭГ

	Ойрдоо Гора нэлээн юм бичих ажилтай байлаа. Түүнийг ажилдаа дарагдаад сууж байтал Виня орж ирээд, 

	— Би Барэш гуайн охидтой цирк үзлээ гэхэд нь Гора юмаа бичингүүтээ, 

	— Тийм ээ, би дуулсан! гэхлээр нь: Виня ихэд гайхан:

	Та хаанаас сонсов? 

	— Би Авинашаас сонслоо. Тэр өдөр чинь Авинаш бас цирк үзэх гэж явсан юм аа гээд ондоо ч юм ярилгүй бичих юмандаа улайран сууна. Гора нээрэн ч Авинашаас сонссон билээ. Хуучны ёс журамд үхтлээ хүлэгдсэн Виняд:

	Хүүхнүүдтэй цирк үзэж явсан нь тун ичгэвтэр хэрэг мэт санагдах ажээ! Энэ тухай ганц ч хүн дуулж мэдээгүй өнгөрсөн бол түүний сэтгэлд ганц нийцэх байжээ. Одоо Винягийн байдлыг ажиглавал тэр өчигдөр шөнө нойргүй Лалидатай маргалдсан тухайгаа бодсоор хоножээ. Лалидагийн бодлоор бол Виня сурагч багшийнхаа өмнө ямар дуулгавартай байдаг вэ, түүн шиг л Горагийн өмнө байдаг гэж боддог юм. Энэ мэтээр л ер нь хүн хүнийг буруу ойлгодог юм даа. Виня Гора хоёр бол ёстой амь нэгтэй улс юм. Гора аль ч юманд ер бишийн ухаалаг самбаатай болохоор нь Виня түүнд ийм их итгэн дагадаг билээ. Тэгэхлээр Лалида энэ хоёрын юу гэж үздэг нь алдаатай юм. Гора бичиж байгаа юмандаа амь тавин хичээж, Виня Лалидагийн хоёр гурван асуудалд сэтгэлдээ хариу бэлтгэсэн боловч түүнийгээ гадагш нь гарган дуугарсангүй. 

	Виня нөгөөх цирк үзсэн тухайгаа эргэцүүлэн бодож байснаа: Авинаш хэн юм бэ? Юу боллоо гэж үзсэн харсан болгоноо Горад илтгэнэ вэ? За яах вэ тийнхүү алтан хошуу хүргэгч юм аа гэхэд намайг ховлодог маань юун илүү зан билээ дээ. Би ямар Горагийн хамжлага биш дээ, миний хаашаа явах, хэнтэй уулзах, юу хийх, ямар юм ярих нь миний найзаас хараат байх ямар ёс байна аа? гэж Авинаш Гора хоёрт уурлаагүйгээ уурлалаа. Виня найзаасаа юу ч эс нуудаг сан, гэтэл харин өнөөдөр Горагийн өмнө дээрх явдал баригдсан байжээ. Энэхэн төдий юм тийм зузаан нөхөрлөлд юу л болов гээч! Цирк үзсэн тухайд Гора дургүйцсэн бол ч яая гэхэв, гэтэл тэр энэ талаар юу ч эс дуугарсан билээ. Харин Лалидагийн хорон үг л түүний сэтгэлд өргөс мэт торж байх боллоо. Энэ үед Махим Хуккагаа (усан шүүлтэд гаанс) барьсаар гэрт орж ирлээ. Баниныхаа савнаас хэдэн бани гаргаж, 

	— Эндэх юм цөм бэлэн болсоон! Одоо танай нагацын л зөвшөөрөл хүлээгдээд байна. Түүнтэй уулзахаар би л өөрөө явахаас биш дээ гэнэ. Энэ мөчид гэрлүүлэх тухай яриа түүнд дэмий юм шиг санагдсан боловч яая гэхэв Махимынх нэг ёсондоо зөв л юм л даа. Өөрөө үг алдчихсан юм чинь ам алдвал барьж болох биш. Ядахдаа Анандмия хүртэл бөөн гай болсон юм. Би өөрөө шохоорхоогүй мөртөө хамаг асуудал ийм түргэн бүрдэл болох юм гэж хэн санах вэ. Гора хүртэл дорхон нь шийдчих юм. Уг нь Виня өөрөө татгалзаад байсан бол Гора хүчлэхгүй нь мэдээж хэрэг. Виня л өөрөө Гора найзтайгаа түнжин эвдрэхгүйг хичээдгээс ийм болжээ. Гэтэл тэр гүн зузаан нөхөрлөл маань өнөөдөр өөрийн толгой руу ус хийх шиг Виняд санагджээ. Одоо хүртэл энэ тухай даан ч эргэцүүлэн бодолгүй явжээ. Өнгөрсөн хойно тэр тухай дэмий юм бодоод ч яах юм билээ дээ. Одоо Шашитай гэрлэхгүй гэж хэлэхээсээ нэгэнт өнгөрчээ. Тэгэхлээр түүнтэй суухаас биш яах вэ? гэж сэтгэл хөдлөн элдвийн юм бодоод:

	— Би одоо хүртэл нагацдаа энэ тухай захидал бичээгүй байна гэхэд Махим, 

	— Үнэндээ тэр тухай бол миний буруу юм. Энэ захиаг уг нь би л бичих учиртай байж. Хүү минь чи тэдний нэр ус хаягийг нь нэг олигтойхон шиг бичээд өгөөрэй! гэвэл Виня:

	— Та тэгтэл их хөл болохын хэрэггүй, яваандаа ч хурим маань бүтэхээ байж ч мэднэ. Ирэх арван сард манай гэрийнхэнд нэг гай барцад тохиолдох вий. Ер нь аль хэдийнээс нааш манайханд энэ сард олиггүй юм тохиолдох нь олонтоо үзэгддэг юм гэхэд Махим усан шүүлтэд гаансаа тэртээ буланд тавьчхаад:

	— Виня чи өдий чинээ боловсролтой хүн атлаа энэ мэтэд бас итгэдэг юм аа гэхэд Виня:

	— Та ч гэсэн бас 11, 12-р саруудыг бас юунд тэгтэл цээрлэдэг бил ээ? гэвэл Махим:

	Бурхныг эс хэрэгслээ гээд ч хүн муу болдоггүй юм. Харин дээрх саруудад л бодолтойхон эс байвал аюулд учрахад амархан юм. Ямар нэгэн юм энэ үед хийх гэж байсан бол тэр нь бүтэлгүй болохлоор арга буюу санаа сэтгэл эргэлзэхэд хүрдэг юм. Тоос шороо бужигнаж, халуун хүйтэн харшилсан салхинаас хумхи сэдэрдэгчлэн дээрх сарууд манайхныг гэмтэлд унагаадаг тал бий. Тэр ослыг би яаж ч байсан зайлуулж үл чадна гэхэд Виня:

	— Тэгвэл манай удмынханд 10-р сар мөн л ийм учиртай бөгөөд тэр гамшгийг хэн ч зайлуулж чаддаггүй юм даа гэлээ. Энэ талаар Виня тулган шаардсан нөгөө хуримын асуудлаас биеэ зайлуулан илтээр дургүйцлээ. Винягийн энэ ярианаас Гора тэр дорхноо түүний сэтгэл хувирчээ, даанч ойрдоо Барэш гуайнхаар очих нь урьд урьдаас нэн олон болоод байгаа юм. Тэгэхлээр энэ мэт аргаар Шашитай хуримлахаас мултрах хэрэгтэй болоо биз! гэж сэжиглэн бодлоо. Гора бичиж байсан юмаа орхиод толгойгоо өндийлгөн өгүүлэх нь:

	— Виня чи эхлээд ахад хуримлах тухайгаа зөвшөөрсөн атлаа эцэст нь хэлсэн үгээ буцаж түүний сэтгэлийг зовоон уйтгарт унагаахыг хүсдэг чинь ямар учиртай вэ? гэхэд Виня; бачимдан тэвдэж уцаарлан;

	— Би яах вэ үг алдаж л дээ. Ерөөсөө тэр надад хүчээр тулгасан юм чинь дээ гэхэд Винягийн ийм амархан хувирсан зан аашны нь өөрчлөлтийг гайхсан Гора:

	— Чамд энэ тухай заавал зөвшөөрүүлэх гэж хэн хүч хэрэглэсэн юм бэ? гэхэд Виня:

	— Чи өөрөө. 

	— Энэ тухайд би, чамаас илүү хүчлэн тулгаж шаардсанаа санахгүй байна. Гэвч чи тэгж үзээ юм биз хамаагүй гэлээ. Энэ тухайд Гора үнэн юм л зүй зохисоор нь ярьж байлаа. Тэр Винятай юу юу гэж л ярилцсан бэ? Тэд бүгд нь энгийн найрсаг байснаас биш хүчирхэн тулгаж шаардсан шинж огт алгаа гэх мэтээр Гора Винягийн үгийг нэг ёсондоо хүлээн авч байв. Харин Виня улам огоорч:

	— Ямар хэргийг хүчирхийлсэн гэдэг талаар олон таван үг нуршихын хэрэг юу байх вэ гэхэд Гора суудлаасаа өндийн:

	— Чи өөрийгөө тэгж хэргээс бүү тойруул! 

	— Чиний хэлдгээр бол тэр хүч хэрэглэх гэдэг чинь тийм ч хааш яаш зүйл огт биш ээ. Махим зэргэлдээ өрөөнд байхад нь Гора: «Ахаа!» гэж чангаар хашхиран дуудлаа. Тэр дорхон нь Махим яаруухан орж ирлээ. Гора:

	— Би ер эхлээд л танд Шаши Винятай хуримлах гэдэг бүтэшгүй хэрэг гэж хэлээгүй юү даа? Та одоо үзэж байгаа биз дээ гэхэд Махим:

	— Тэгж хэлэх нь ч хэлсэн л юм аа. Чамаас өөр хэн охин дүүгийнхээ хурим болох гэж байхад ийм үг хэлэх хүн хаа байх вэ, харин дүүгийнхээ амьдралын баярт тэр өдрийг хүлээн ядаж баярлан байдаг байтал чиний байгаа царай чинь энэ! гэхэд Гора:

	— Тэгвэл та намайг Винятай энэ тухай ярьж тохируулах гэж юунд тэгтлээ их хичээсэн юм бэ? 

	— Би чамайг ярилцвал бүтэх юм шиг л саначихлаа л даа гэж хэлэхээр нь Гора: хачин их уурлан:

	— Би ер нь хүний гэрлэлт бүртгэн зохицуулагч биш. Энэ чинь ер нь над ямар хамаатай юм бэ? яршиг! Надад хийх өөр ажил төрөл бас байна гэж хэлээд гадагшаа гараад явчихлаа. Балай юм шиг алмайран зогссон Махим:

	Винятай ярилцъя гэсэн авч тэр хүү Горагийн хойноос түргэхэн гараад явчхав. Махим усан шүүлтүүрт нүсэр гаансныхаа соруулыг шүүрэн сорж эхэллээ. 

	Үүнээс урьд Гора Виня хоёр жаал жуул зөрөлддөг байсан авч энэ шиг ийм нүсэр юм болсонгүй. Виня гэртээ хариад өөрийнхөө үйлдсэн хэргээ бодож гэмшиж сууснаа ганцхан цаг зуурын дотор Горагийнд ийм гай удчих гэж дээ би! Ялангуяа Горадаа ингэж дараа болох гэж дээ гэж бодонгуутаа өөрөө өөрийгөө «Хар бөөрөнхий үзэлт, хоёр нүүртэн» гэж хараалаа. 

	Арван дөрвөн цагийн үед Анандмия гэрийнхнээ хооллож ундалж аваад өөрөө ч ууж идэж базаагаад юмаа оёхоор суутал гэнэт Виня орж ирж хажууд нь суулаа. 

	Анандмия өнөө өглөө Махимаас нөгөө явдлыг дуулсан ба Гора ямар нь ч мэдэгдэлгүй сууж байгаад хооллочихсон, оройн хоолны үед бас л хэл ам л гарах вий гэж бодон сэтгэл түгшүүртэй сууж байлаа. Виня дөнгөж босгоор алхангуутаа

	— Ээж ээ, би ер нь шударга биш юм боллоо доо Шашимукитай холбогдсон Гора бид хоёрын өнөөдрийн яриа ашиггүй болсоон! гэхэд Анандмия хариуд нь:

	— Нэг дор байгаад байхлаар ямар ч улс ийнхүү хоорондоо зөрөлдөх явдал тохиолддог юм. Гэвч дотроо муу санаж явснаас хэлчихвэл дотор цэлмэж сэтгэл амардаг юм. Хүний дотор цэлмэг тунгалаг явах гэдэг ямар их аз жаргал бэ! Ганц хоёр хоноод тэр маргаанаа чи ч мартах хэрэгтэй. Гора ч их юм болохгүй орхино биз гэхэд Виня:

	— Ээж ээ, би танд Шаши бид хоёр гэрлэхэд онц татгалзах юм алга гэдгээ хэлье! гэж бодож ирлээ гэхэд эх, 

	— Хэзээ л энэ хэл ам тасрана. Тэгээд дахин энэ талаар төвөг удалгүй шиг байх нь зүйтэй. Гэрлэх гэдэг бол гэнэн хонгор хүүхдийн гэнэдэж осолддог шиг тоглоом огт биш ээ. Тэгэхлээр ямар ч гэсэн хэдэн өдөртөө хүлээзнэх нь зөв байхаа гэхэд Виня энэ тухай дахин юм ч ярилгүй Горатай уулзахаасаа төвөгшөөж байтал Махим тулгарч:

	— Та хоёр суухад ямар ч саад алга, яах вэ хуримаа 12-р сард хийе, үүнийг танай нагац зөвшөөрөх л байлгүй. Би л аминдаа ингэж шийдлээ. Тэгэхлээр одоо харин сүй бэлгийн нь ёслолыг хийчих нь чухал гэхэд Виня, 

	— Энэ тухайд бол та эхлээд Горатай ярилцан тохир! гэхэд нь Махим:

	— Чи Горатай уулзаагүй биз дээ! Би ч энэ талаар асуучихсан л даа! Гэвч нэг их юм болмооргүй шиг байна лээ! Хурим болтлоо наадах сүй бэлгийн нь ёслолыг үйлдэж л байвал барлаа гэж хэлээд тэр халааснаасаа бани гаргаж үмхлээ. 

	
ХОРЬДУГААР БҮЛЭГ

	Энэ өдөр Махим Горатай юу ч эс ярилцлаа. Маргааш нь түүний өрөөнд нь оронгуутаа Махим одоо Горагаас дахин яах вэ гэж асуувал жаал төвөг болж бас баахан гажууд үг дуулах болно, 

	Түүний оронд өчигдөр Винятай ярилцан тохирсноо хэлээд л сүй бэлгийн тухай саналаа асуучихъя! гэж шийдсэн байлаа. Гэтэл Гора олон таван үггүй:

	— За тэгье! Сүй бэлгийн ёслол хийе гэвэл Махим:

	— Чи анхандаа ингэж зөв зүгээр зөвшөөрч орхиод дараа нь битгий хүнтэй зөрж хэл ам болоод байж үзээрэй! гэвэл Гора:

	— Би энэ хоёрын суухад саад болох гэж маргалдаагүй юм аа. Харин яаж ийгээд гэрлүүлчих гэсэн дээ л, ийнхүү хэл аманд орчхоод байна гэхэд нь Махим алга хавсран залбирч өгүүлэх нь:

	— Тэгвэл та ачтай болоод над нэг ивээл хайрла! Тэр нь юу билээ гэвэл: Энэ тухайн хэрэгт чи бүү оролц! Юу л болбол болог! Би л бурханд залбирч бүхнийг өөртөө шийдвэрлэнэ! Ингэж хэлдэг минь миний алдаа л даа. Гэвч чи ном уншиж олныг олж үзээ биз! Тэгэхлээр намайг өршөөх тал ч байж болох юм. Тийм биз дээ. 

	— Тийм ээ, тэр ч хамаагүй ах аа гэвэл Махим: 

	— Одоо нэг боллоо! Би ингэж шийдлээ, чиний энэ хэрэгт оролцох чинь хатуу цээртэй гэж мэд! гэхэд Гора дотроо: Виняг дургүй газар луу хөлөөс нь чирч авчирна гэдэг ч амаргүй дээ! Авчирлаа гэхэд тун сайн харуул манаа хэрэгтэй дээ! гэж бодож байснаа: Харин би Барэш гуайнхаар орж гардаг болчихвол Винягийн явах газарт хил хязгаар тогтоож болох юм даа! гэж элдвийг эргэцүүлэн дэмий юм бодно. Гэтэл тэр өдөр оройхон Виня тэднийд ирэхлээр нь санаанаас гадуур энэ явдал болсныг үзээд Гора баярлах гайхах хосоллоо. Хамгийн гайхмаар тал нь юу бэ? гэвэл Гора өнөөдөр Барэш гуайн охидтой уулзахад тэд Виняг магтан хөөрч байснаас биш өөр юу ч мэдэгдээгүй бил ээ! Энэ орой шөнө болтол хоёр найз Барэш гуайн охидтой хамт зугаалж элдвийг ярилцлаа. Шөнө орой болоод харихаар ганцаараа эргэсэн тэр мөчөөс аваад хэвтэртээ орж унтах хүртлээ Гора өөрийн бодлын төвөөс Барэш гуайн охидын тухай сэтгэмжээ зайлуулж эс чадлаа. Энэ бол Горагийн амьдрал дахь цоо шинэ үзэгдэл юм. Үүнээс өмнө ямар ч бүсгүйн үг түүн шиг сэтгэлд нь хоногшин байсан удаагүй юм. Хорвоогийн олон талтай үйл амьдралаас бас нэг онцлог нь энэ харьцаа мөн шиг санагдлаа. Виня тэр талаар өөрөөс нь түрүүлж тусгасан байна гэдгийг зөвшөөрөхийн чацуу Гора өөрийнхөө бодолдоо: би одоо энэ сонин харилцаагаа улам хамгаалан батжуулах уу? Эсвэл шал эсрэг нь тулалдах уу? гэсэн хоёр зөрүү бодол тархинд нь тулалдаан хийж байлаа. Маргааш нь Виня Горад, 

	— Чи Барэш гуайнд очоогүй их удсанаа, тэд хааяа хааяа чамайг асууж л байдаг юм. Одоо чи тийшээ явахгүй юү? гэхэд Гора өчүүхэн ч татгалзалгүй шууд бэлтгэж гарлаа. Анхандаа түүнд Сүжрида болон Барэш гуайн бусад охид ер сэтгэлд таатай биш байдаг байсан чинь одоо харин тун их шохоорхол төрүүлэхэд хүргэсэн нь сонин. Түүгээр ч үл барам мань Гора, Виняг тэднүүд яаж байгаад өөртөө ийнхүү татчихсаны нь мэдэх сэн гэдэг хүсэл буцлахыг нь яана. 

	Тэр хоёрыг Барэш гуайнд очтол орой ч болчихлоо. Бану байшингийн дээрх нэг өрөөнд дэнлүү асаагаад Барэш гуайнд англи хэл дээр бичсэн өөрийнхөө өгүүллийг уншиж суулаа. Барэш гуай ч сонсох гэж дээ бараг л бараа болох төдийхөн л сууна. Үнэндээ тэр уншсан зүйлийг Сүжридаад л сонсгохын тул тийнхүү суух ажээ. Тэр нүүрэн дээрээ гэрэл тусахаас болгоомжлон нэг гартаа мяндсан дэвүүрээр халхавч хийж ширээний нэг булан тушаа нэлээд зайдуухан ганцаараа нэг сандал дээр суугаад дуу чимээгүй болон уншсан зүйлийг анхааран суужээ. Тэр бүсгүй номын утгыг амтархсан болж харагдахыг хичээн сонсох бичиг хийж байгаа сурагч мэт хичээнгүйлэн харагдавч үнэндээ тэр өөр юманд шохоорхон суугаа нь үзтэл бас илэрхий. Энэ үед зарц хүрч ирж Гора Виня хоёр ирсэн тухай мэдэгдлээ. Энэ мэдээг сонсонгуутаа Сүжрида цочин босон харайхад Барэш гуай:

	— Чи хаачихна вэ, Сүжрида? Суу! Гора Виня хоёр өөрснөө ороод ирсэн ч ямар танихгүй улс биш дээ гэхэд Сүжрида ичсэндээ хавчигдаад дахин сандалдаа сууж орхилоо. Тэгтэл Бану уншиж байсан номоо түр зогстол Сүжрида: За нэг хэсэг ч больсон яамай даа гэж бодно. Гораг ирэхэд тэр дургүйцэх юм алга. Гэвч Бануг байх үеэр ирэхлээр нь дотроо жаахан ичих шиг боллоо. Яагаад тэр вэ? Магадгүй тэр хоёрыг маргалдах вий гэснээс ч юм уу? Эсвэл өөр ч шалтгаан байгаа юм уу? гэдгийг хэн тааж мэдэх бил ээ? 

	Горагийн нэрийг сонсонгуутаа Харан Банугийн царай урамгүй боллоо. Гора орж ирэнгүүтээ түүнтэй мэндлэхэд тэр мэндийг нь дөнгөж хариулчхаад өөр юу ч дуугаралгүй таг жиг суучихлаа. Харин Гора Бануг харангуутаа түүнтэй ярилцах сан гэж хорхой нь гозгонож эхэллээ. Энэ үед Вардасүндри авгай өөрийн гурван охиноо дагуулан аль нэг тийшээ явсан байжээ. Тэгээд орой болонгуут өөрсдийгөө очиж авсугай гэж Вардасүндри явахынхаа өмнө лүндэн буулгажээ. Барэш гуайн энэ ажилд Гора Виня хоёр саад болжээ. Барэш гуай тэднийг ирэнгүүт нь: «Би явлаа ажилтай» гэх нь эвгүй санагдаад Сүжрида Бану хоёрын чихэнд:

	«Би нэг юманд явчхаад түргэн ирэмз, та хоёр эдэнтэй суузнаж байна биз!» гэж хэлээд гарч одлоо. 

	Жаахан байзнаснаа Гора Харан Бану хоёр аль нэг хэцүү шастирын тухай ном хаялцаж гарлаа. Ингэх шалтаг бол Такад байхдаа Галкадагийн нэгэн шүүгч Баедла гэгчтэй Барэш гуай учран танилцжээ. Тэр цагт Барэш гуайн авгай охин хүүхдээ асрахын оронд гадуур нэлээд тэнэдэг байжээ. Тэгээд тэр Баедла гэдэг англи түшмэл түүний авгай хоёр Барэш гуайн эхнэртэй танилцжээ. Өөрийнхөө төрсөн өдрийг тэр түшмэл жил бүр гэрийнхнээрээ их хөлтэй тэмдэглүүлж заншжээ. Нэгэн удаа Вардасүндри тэр түшмэлийн авгайтай уулзаж далимд нь англи заншил болон баруун талын соёл боловсролд миний охид таалагдах улс байгаа юм гэж ярьжээ. Тэгэхэд тэр англи авгай өөрийндөө болох төрсөн өдрийн цэнгэлдэх цуглаанд хотын захиргааг толгойлогч нэг англи ноён хатагтайтайгаа морилон ирнэ. Тэгэхэд та охидоороо англи жүжиг тоглуулж сонирхуулбал тэдэнд тун их таалагдах вий дээ гэх үгийг сонсоод Вардасүндри хөл алдталаа баярласан гэдээг. Тэгээд охидоороо бэлтгүүлсэн жүжгээ сонирхуулах гэж энэ талаар юм гадарладаг гэсэн нэг найзындаа очсон нь энэ байжээ. Тэгээд энэ ёслолд ийнхүү оролцох нь зөв үү? Буруу юу гэж яриа эхэлсэн нь англи энэтхэгчүүдийн хооронд ямар холбоо байгаа тухай маргалдахаас болохгүй явдалтай асуудалд орооцолджээ. Харин Харан Бану өгүүлэх нь, 

	— Энэ тухайд бол буруу нь бенгаличуудад байна. Харин манайханд англичуудтай зохицохоор тийм юмны арга чаргыг нь олдог сайн боловсронгуй байдал хаана байна? гэвэл Гора:

	— Харин үнэндээ бол тэр үл зохилдох талаа манай ард түмэн засаж англичуудтай эвлэрэн нэгдэх гэдэг бол эх орны маань өмнө байгаа хамаг гутамшиг гэж ойлгогдох байхаа гэвэл Харан Бану;

	— Тэгвэл англичууд шиг болчихсон хэсэг нь бүүр нийлчихсэн байна шүү дээ гэвэл Гора;

	— Хүндэтгэхээр тохиолдолд хэнийг ч хүндэтгэх учиртай, харин үл хүндэтгэх шалтгаан тохиолдвол түүнийг сайн доромжилсон ч болдог лугаа адилтгаж болох буй за! гэх хариуг сонсоод Бану уур нь хүрч, уушги нь сагсайгаад тэсэхэд бэрх болж дэлбэрэхэд бэлэн байгаа нь илт ажгуу. 

	Энэ хоёрыг ийнхүү юм ярилцан байх үед Сүжрида мөн л нөгөөдөх ширээнийхээ дэргэд суугаад дэвүүрээрээ халхавч хийж Гораг байн байн шуналтайяа ширтэнэ. Түүнд тэдний маргааныг сонсох нь сонин санагдавч сэтгэл нь өөр зүйл дээр явчих буюу тэрхэн үед Сүжрида зөвхөн Гораг харахад л бүхнийг мартаж болох байлаа. Гора зангирсан булчинт гараараа ширээ тохойлдон бөхийж дэнлүүний гэрэлд өргөн магнай нь улам ч тавиун тэнүүн болчихсон юм шиг харагдана. Нүүр нь заримдаа жигших, эсвэл элэглэн инээх буюу эрэлхэг байдлаар ярьж буй мөчүүдээ хувиран солигдох нь увдисын юм шиг үзэгдэж улам түүнийг сүр оруулна. Горагийн ярьсан хэлсэн зүйлүүдэд үл тоомсорлогдох юм огт үгүй. Харин үг бүхэн нь сайн сайхан хүсэл эрмэлзэл төдийгүй түүндээ өөрөө бат итгэсэн шинж тодорхой ажээ. Сүжрида амьдралдаа анх удаа л энэ нэг сайхан эрийг, ёстой эр хүн шиг төрсөн эрийг үзлээ. Өөрийн сайн мэдэх залуусыг хамж шимээд бодсон ч түүнтэй яаж зүйрлэх вэ? гэдэг сэтгэл төрсөн болоод ч тэр юм уу? Бүү мэд! Горагийн дэргэд Бану үнэндээ л юу ч биш шиг санагдах ажээ. Виня ч өнө удаан хугацаагаар Горатай нөхөрлөж, түүний үгийг сонсож, түүнд нөлөөлөгдөн хүмүүжсэн учраас ч Горагаа ер бишийн ухаалаг онцгой төрсөн хүн гэж үздэгээр үл барам аль нэг цагт түүний бүтээсэн гавьяагаар эх орон даяар минь аз жаргал түгэн тархаж мэднэ гэж боддог байлаа. 

	Харин Сүжрида бол өнөөдөр зөвхөн Гораг Горагийн нь л хувьд болохоос биш түүний цаад наад их зорилгыг нь анзаараагүй мөртөө сарны гэгээн туяа далайг дээрээс нь мялаахад эрчлэн хуйларсан давлагаа нь эрдэнийн хэлхээ шиг үзэгддэг бол орчлонгийн сайхан хүн Горад шохоорхсон оргилом баяр хөөрөөр Сүжрида наадъюу. 

	Харан Бану Сүжридагийн сэтгэлийг гүйцэд ойлголоо. Хэрэг нэгэнт ийм болох шалтгаан нь ухаан сорилцох мэдлэгийн тулалдаанд би ялагдсаных гэж тэр ухаарна. Тэгээд бүүр тэсэж ядахдаа Бану босон харайж нэг их сүрхий хүний царай гарган, 

	— Сүжрида чи нааш ир! Энэ өрөөнд би чамтай хоёулаа байж нэг ярих зүйл байна гэж дуудахад нь: Сүжрида хариу үл дуугаран доошоо харчихлаа. Тэрээр чухам энэнээс өөр цагт ингэж дуудсан бол хамаагүй, харин гагцхүү хясаатай юм шиг Виня Гора хоёрын нүүрэн дээр ингэж хэлэхэд нь түүний үгэнд орчихвол би л өөрөө өөрийнхөө муугаа илчлэхээс өөр юу ч болохгүй гэж бодоод дуулаагүй юм шиг сууж байтал Бану дахин уцаарлан бачимдсан хоолойгоор, 

	— Үгүй Сүжрида чи дүлий болчхоогүй биз, би чамтай уулзах хэрэг байна. Чи энэ өрөөнд надтай нэг удаа орж уулзахаасаа юунд ингэтэл дургүйцнэ вэ? гэвэл Сүжрида түүн тийш хялайн харж, 

	— Аавыг ирэхлээр л болохгүй юу, одоохондоо би таны үгийг дагаж чадахгүй гэхэд Виня, 

	— За тийм бол ч бид одоо явъя даа! гэвэл Сүжрида яарч сандарсан аялгуугаар, 

	— Үгүй Виня! Одоо та нар битгий яв! Аав та нарыг хүлээлгэж байгаарай! гэсэн, тэд одоохон ирнэ гэхэд Харан Бану:

	— Би энд ганц мөч ч хүлээж эс чаднам гэж хэлээд гарч одлоо. Ууртаа гарч ирсэн хойноо тэр өөртөө гэмшин, яаж эргэж орох вэ дээ гэж арга нь барагдана. 

	Харин Бануг ийнхүү авирлаад гарч одоход нь Сүжрида нэлээн зовсон байдалтай нүүрээ буруулан тонгойн суугаад дотроо: яана одоо, юу гэж хэлнээ? гэж бодох авч олигтой арга сүвэгчилж үл чаднам. Энэ үед Гора, түүний нүүр царайг тун сайн ажиглаж амжлаа. Нэлээд боловсролтой охидын царайд хэзээ язааны хэвшил болчихсон байдаг жишрэмгүй царай түүнд алга аа. Харин ухаалаг сайхан шинж төлөв нь түүнийг улам үзэсгэлэн гуа болгон чимжээ. Цэвэр ичимтгий зан нь улам ч эелдэг зөөлөн мэт булбарай хөөрхөн нүүрэн дээрх нарийн хархан хөмсөг нь тэр бүсгүйг үлгэрийн дагина шиг ер бишийн үзэсгэлэн гоо болгожээ. Үүнээс урьд нь Гора хувцас, чимэг, эзнийгээ ингэтэл их сүр жавхлан төгс болгодгийг яахин эс олж харав аа. Би ер нь сохор л яваагүй бололтой билээ гэж өнөөдөр л нэг ухааран бодох шиг боллоо. 

	Сүжрида сарийгаа10 шинэ маягаар өмссөн нь түүнд хэчнээн эвтэйхэн зохисон гэж санана. Магадгүй өнөөдөр Горад харсан юм болгон нь хана туурга, сав суулга хүртэл урьд ер олж үзээгүй юм шиг содон хачин харагдаж байж мэднэ. Сүжридагийн хөлөөс толгой хүртэл үе мөч эрхтэн бүхэн орчлонд хосгүй энхрий дотно харагдах нь сайх эрийн дур тачаалыг хөдөлгөнөм. 

	Нэлээн болтол тэр гурав дуугүй сууснаа Виня Сүжридад хандаж ийн асууруун:

	— Эртээр та юу гээд байлаа даа гэснээ нэмж, 

	— Би таныг бүрэн ойлгосон. Би ч гэсэн анхандаа тан шиг л боддог байлаа. Манай оронд нийтийн сайн сайхны хувьсгал болно гэдэг бол итгэхэд бэрх хэрэг гэж анхандаа би боддог байж билээ. Тэгээд ч англичуудын захиргаанаас ч гарах юм биш дээ, тэгэхээр тэдний төлөөний засгийн газар нэг алба хааж амьдрахаас биш гэж бодоод Горагийн эцгээс нэг ажил олж өгөөч! гэтэл минь Гора хажуугаас минь

	— Үгүй чи засгийн албанд ажиллаж үл болно гэж надад хэлж билээ гэж хэлэнгүүтээ Сүжридагийн царайд гайхах байдал илэрхийг үзээд Гора:

	— Харин та миний энэ үгийг засгийн газарт уурлахдаа хэлсэн үг гэж битгий бодоорой. Ер нь ямар ч хүн гэсэн засаг төрийн эрхэнд оролцоод ирэхлээрээ төрийн тэр дарангуйлах машинчилсан хүчийг өөрийнхөө эр чадал шиг бодож эндүүрснээс болоод өөрийгөө төрүүлж өсгөсөн ард түмнээсээ тасрахад хүрдэг юм. Хоног өнгөрөх тутам ийм байдал улам лавшран үзэгдсээр байгаа юм. Нэлээн хэдэн жилийн өмнө миний нэг танил мужийн захиргааны орлогч байлаа. Одоо бол ч тэр лав өнгөрсөн байхаа, нэг удаа шүүгч нь түүнээс:

	— Эрхэм ноёнтоон! Таны зарлигаар яасан олон хүн суллагдана вэ? гэхэд тэрээр хариу өчихдөө:

	— Эрхэм шүүгчээ түүнд ганцхан л шалтгаан байгаа юм. Танд тэд юу ч биш, тийм ч учраас та тэднийг бөөнөөр нь шоронд оруулж байна. Тэгээд тэднийгээ муур нохойноос дор үзэж байна. Харин би бол тэдний шоронд орлоо гээд хоригдогсдоос ах дүүгийнхээ холбоог тасалчихдаггүй юм гэж үнэн боловч гашуун үг хэлсэн орлогч хүн маань ажлаасаа халагдсан боловч эсэн мэнд л үлдсэн гэдэг. Харин тэр үнэн үгийг сонсож суусан англи эзэн одоо байгаа эсэхийг бүү мэд! Түшмэлийн албан тушаалыг эрхэмд үзэх явдал бол одоо улам нэмэгдсээр байгаагийн үр дүн нь юунд хүрдэг вэ? гэвэл Одоо энэтхэг түшмэл өөрөө өөрийнхөө ах дүү нараа муур нохой лугаа адил үздэгт л байна. Ийм байдал бол түшмэлийн албанд нүд улайлган зүтгэгчдэд өндөр албан тушаалтны зөөлөн сандал л олдохоос биш эх орны маань хөгжилд ямар ч нэмэр болохгүй сэн билээ. Тэд манай орны нүүр царайг олигтой өөдтэй болгож яаж чадах юм бэ? гэж хэлэнгүүтээ урдаа байсан ширээг доргитол дэлсэхэд дээр нь байсан дэнгийн дөл давтагдан хийсэхэд Виня:

	— Гора наад ширээ чинь засгийн ширээ бол яах вэ. Барэш гуайн ширээ шүү дээ! гэхэд Гора тачигнатал хөхөрч байшин хүнгэнэн цуурайтлаа. 

	Сүжрида эд бүхнийг үзээд бүүр гайхаж орхилоо. Хөөрхий тэр бүсгүй «Адууныхаа хэрээр исгэрдэг гэгчээр» хэн лут их зорилго тавьж санаанд багтахгүй ажил хийхээр шөрмөстэй төрнө, тэр мөн төдий чинээ чанга хөхрөх чадалтай байдгийг яахин гадарлах бил ээ? 

	— Юуны өмнө нэгэн зүйлийг ойлгох хэрэгтэй байна. Тэр нь юу вэ? хэмээвээс «англичууд ямар шүү хүч чадалтай баян тарган байна. Бид тэдэн шиг болж эс чадвал ямар хэрэг байх вэ? гэж бодох аваас тун их алдаа дутагдал болох билээ. Тэднийг дуурайвал сахил ч үгүй, туулай ч үгүй гэгчээр хинду ч биш мусульман ч биш болно. Тэгвэл яаж тийм хүчийг олж авах вэ? гэвэл та Энэтхэгийн бүүр дотор нь орж эрэх хэрэгтэй. Бүх хүн ардтайгаа нэгдэх хэрэгтэй гэдгийн эсрэг өөрийн аминч үзлийг баримтлах аваас хинду ёс суртлын мөн чанарыг ойлгож амжихгүй шүү! Түүгээр ч барахгүй та эх орондоо тус хүргэхгүй болох билээ гэх мэт энэ өдөр Гора зөндөө юм ярьжээ. Сүжрида дуугүй л чагнаж суусан боловч түүний сэтгэл тун их аз жаргалаар догдолж байгааг олж мэдлээ. Бүүр сүүлд нь тэр Сүжридад хандаж:

	— Англичуудын дарлал хэчнээн их ширүүн болох тутам бидний эсэргүүцэл түүнээс давахаар эс байвал амжилтад хүрнэ гэж санахын ч хэрэггүй гэлээ. Сүжрида тонгойж суучхаад цөмийг нь сонсож байлаа. Гора «Энэ бол зөвхөн миний л бодол юм» гэж хэлэх боловч үнэндээ тэр саналаа солилцох гэсэн төдий биш, нэг ёсондоо зарлиг буулгасан юм. Түүний үгийг ажиглахад өчүүхэн ч худлаа зүйл байхгүй нь илт байв. Сүжрида тэргүүнээ бага зэрэг тонгойлгон бүх л яриаг нь үг дуугүй сонсоно. Ялангуяа тэр энэ бүгдийг ярьж байхдаа зүрхэнд нь зөрчлийн гал дүрэлзэн үзэгдэж болохоор байлаа. Горагийн яриаг сонсоход Сүжридагийн дотор нэг эрс шийдэмгий бодол төрж намуун зөөлнөөр өгүүлэх нь:

	— Би ийм их алсыг харж өөрийн орныхоо тухай хэзээ ч эргэцүүлэн бодож явсангүй нь харамсмаар юм гэж мэдлээ. Гэвч би танаас нэг асуудал асууя. 

	— Энэ шашин, эх орон хоёр маань ямар холбоотой зүйл болоод байна даа! гэсэн асуудал Горагийн чихэнд тун чимэгтэй сонсогдлоо. Түүний ухаалаг том алаг нүд нь асуудлаа улам ч гүнзгийрүүлэн бодлогошрох мэт санагдана. Гора, хариуд нь:

	— Та шашин шүтлэгийг манай нөхцөлд эх орноосоо тусгай авч үзэж яасан ч болохгүй. Харин та өөрөө манай ард түмний амьдралын жинхэнэ гүнд нь ороод ирэхлээр тэр шашин шүтлэг ямар их газар авсныг олж харах болно. Ард түмэн хорвоод ганцхан л үнэн бий гэдэг, тэр нь юу вэ? гэвэл шүтээн гэж тэд хариулах болно. Тэд үнэний олон талтай энгийн хэлбэрүүдийг үнэн гэж хүндэтгэн үзэхгүйд хүрчээ. Зүй тогтоолт үнэн юм нэг л дайралдах шүү дээ, харин би танд нэг туйлын үнэнийг хэлэхэд: Алтан нарны ивээлт гэрлийг их энэтхэгийн гэгээн саруул цонхоор чөлөөтэй харж болох байтал заавал биеэ зовоох гэсэн юм шиг тив тэнгис гатлах яршигтай урт аяллын эцэст христосын явцуу ёдор шиг гозгор сүмийнхээ утаанд дарагдсан онигор гэгээвчээр наран тусах болов уу? гэж хүлээж эвшээж суух ямар ч шаардлага алга гэхэд Сүжрида, 

	— Тэгэхлээр та энэтхэгийн шашин шүтлэг бол онцгой чөлөөт замаар авралын эзэн эрхт тэнгэрт хүрэхийг хүсэгчийг амархан уулзуулж болно гэж байна аа. Тэгвэл тэр онцлог нь юундаа байгаа юм бэ? гэхэд Гора:

	— Энэ бол бурхан тэнгэрийн ер бишийн чадал маань, өөрөөр хэлбэл бурхны бүтээл болох хүн өөрөө юм гэхэд Сүжрида нэлээн болтол дуугүй сууснаа, 

	— Та намайг нэг л ухуулагч шиг санаад байгаа биш биз! Та бид хоёр юуны л тухай ярьж байна, тэр тухайгаа л та надыг мухардуулан даажигнахыг битгий хичээгээрэй! Энэтхэг орныхоо учир нь олдохгүй орооцолдсон ээдрээтэй орчин үеийн амьдралыг ойлгох гээд чадал нь хүрэлцэхгүйгээс толгой нь эргэсэн нэгэн бүсгүй би бол Энэтхэгийн их ард түмэнтэй амь нас нэгтэй төрсөн охин нь юм. Бид цөм ялгаагүй нэг орны үрс шүү дээ! гэлээ. Горагийн баргил бүдүүн дуу нэлээд сүртэй сонстоно. 

	Сүжрида түүний үгийг сайн ч ухаарч ойлгож чадсангүй, зөвхөн л хүний амьдрал гэдэг бол тодорхой хэмжээн дотор хязгаарлагдмал байх ёстой биш гэдгийг ойлгож авснаасаа болоод сэтгэл нь их хөдлөлөө. 

	Энэ үед байшингийн шатаар өгсөж яваа эмэгтэйчүүдийн хөлийн чимээ, чихэнд чийр болсон инээлдэн ярилцах сонсогдоно. Барэш гуай авгай хүүхдүүдээ аваад ирж байгаа нь энэ ажээ. Шатаар өгсөж яваад Садиш бусдынхаа замыг бөглөж зогсоход нь түүний энэхүү мунгинуу байдлыг шоолон хөхөрцгөөнө. 

	Өрөөндөө орж ирэнгүүт нь Гора тэдний нүдэнд өртмөгц тэд цөм инээцгээх шиг боллоо. Лалида Садиш хоёр таг зогсчихлоо. Лавня бүүр эргээд гарлаа. Садиш орж очоод Винягийн дэргэд зогсоод түүний чихэнд ямар нэгэн юм шивгэнэнэ. Лалида сандлаа Сүжридагийн ар луу болгож суулаа. 

	Барэш гуай орж ирээд, 

	— Би эргэж ирэх гэж бүүр удаж орхилоо. Харан Бану бодвол явчихаа биз! гэхэд Сүжрида дуугүй л сууж байлаа. Харин Виня, 

	— Тийм ээ, тэр хүлээж тэсээгүй гэвэл Гора босож мэхийн:

	— Одоо бид ч явлаа гэж хэлээд Барэш гуайтай салах ёс гүйцэтгэж тавтай нойрсохыг ерөөв. Тэгэхэд Барэш гуай, 

	— Би өнөөдөр та нартай хэдэн үг ч сольж амжсангүй, сүүлд цаг гаргаад заавал нэг ирцгээгээрэй! гэв. Тэд хаалга руу эргэтэл Вардасүндри дайралдаж, 

	— Та нар яваад өгөх нь үү гэвэл:

	— Тэгэлгүй яах вэ гэж Гора хариулав. 

	— Виня хүү минь чи одоо яваад яах нь вэ, хоол идчихээд яв л даа тэгээд ч чамтай ярилцмаар юм байна гэхтэй зэрэг Садиш түүнийг гараас нь барьж хоргоонгуутаа, 

	— Ээ хөөрхий тэг! Та бүү яв! Ээж ээ, та Виня ахыг битгий явуулаарай, өнөө шөнө манайд хононо гэсэн шүү дээ! гэхэд, Виня олигтой хариу хэлж чадалгүй сандрангуй байхыг нь ажсан Вардасүндри Горад, 

	— Та Виняг гэртээ аваачих гээд байгаа юм уу? Винятай хамт явах чухал ажилтай юу? гэвэл Гора:

	— Үгүй, Винягаар яах ч үгүй гээд цааш нь Виня чи эндээ унт! Би явлаа гэж хэлээд гарч одлоо. Тэгээд Виня суугаад хоцортол Лалида өгүүлэх нь:

	Виня өнөөдөр та яасан сайн ир ээ вэ? гэхэд Виня, 

	— Юунд, 

	— Ээж таныг нэг жаахан зовлонтой юманд нэр холбогдуулан зовоох гээд байна. Зовоох ч юу байх вэ дээ хотын толгойлогч англи ноёнд жүжиг сонирхуулах гэтэл жүжигчин дутаад таныг ээж тоглуулахаар сонгож авсан билээ гэтэл Виня сандран тэвдэж, 

	— Ээ таарч дээ, харин тэр чинь одоо яаж байгаа нь тэр бэ? Би ямар элэнцгээ чадах вэ? гэхэд Лалида хөхрөнгүүт:

	— Би ээжид эхлээд л таны нөхрийг дуулангуутаа тоглуулахгүй байх гэж хэлсэн юм л даа! гэхэд Виня түүний үгэнд цохигдсон царай гарган:

	— Нөхөр минь энэ хэрэгт ямар ч хамаа алга, би ямар жүжигчний авьяастай биш, намайг тэгж тоглуулна гэдэг чинь юу гэсэн үг вэ? гэтэл Вардасүндри тэр өрөөнд орж ирлээ. Лалида ч

	— Ээж ээ, та Виняг жүжигт тоглуулах гэж яагаа ч үгүй байхад роль өгдөг нь ч юу билээ дээ? Урьдаар найзаас нь асуувал таарах юм байлгүй гэвэл Виня шууд тасалж:

	— Найзаас минь асуух зөвшөөрүүлэх гэдэг чинь яасан дэмий үг вэ? Харин би үнэндээ гэхэд одоо хүртэл жүжигчин болох нь битгий хэл жүжигт тоглохоор сургууль хийж байгаа хүнийг ч үзсэн удаагүй бөгөөд ер нь надад энэ талаар авьяас огт алга гэхэд Вардасүндри, 

	— Энэ тухайд бол та санаа зовохын хэрэггүй, чадмааргүй дээр нь би танд зааж зураад өгөмз. Тэр хэрэггүй жаахан жаахан охид хүртэл жүжигт тоглож чаддаг атал та юунд эс чадах билээ гэхэд Виня эрс хариуцаад байх хаашаа ч юм бэ дээ гэж бодлоо. 

	
ХОРИН НЭГДҮГЭЭР БҮЛЭГ

	Гора, Барэш гуайнхаас гарч өнөөх түргэн түргэн алхалдаг заншлаа хүртэл эвдэн удаан гэлдэрсээр гэрээ зүглэхдээ шулуун замаа гажин Гангын эргийн зүг эргэлээ. Шөнө бүүр орой болсон хойно харивал ээж нь түүнд:

	— Хүү минь ийм орой болтол хаашаа яваа вэ! Хамаг хоол хөрчихлөө гэхэд Гора:

	— Бүү мэд ээжээ юугаа бодсон юм бэ? Би Гангын хөвөөн дээр суусаар ийм орой болчихлоо. 

	— Бодвол Виня ч чамтай хамт яваа биз! 

	— Үгүй би ганцаараа байсан гэхэд Анандмия дотроо баахан гайхасхийлээ. Гора ийм орой болтол Гангын хөвөөн дээр юм бодож ганцаараа суулаа гэдэг чинь юу гэсэн үг вэ? Миний хүү уг нь тэгдэггүй л байсан юм сан. Гора бол уг нь тийм дуугүй хүн огт биш, гэтэл түүний хооллож суугааг нь ажвал сэтгэл нь нэг зүйлд ихээхэн татагдсан бололтой. Нэлээд дуугүй сууснаа Анандмия:

	— Өнөөдөр чи Винягийнд оч оо юу? гэтэл Гора:

	— Үгүй ээ, өнөө бид хоёр хамт Барэш гуайнд очлоо гэхэд нь нэлээд юм эргэцүүлэн бодсоноо Анандмия:

	— Тэгээд чи тэднийхэнтэй уулзаж танилцав уу? 

	— Тэглээ, цөмтэй нь танилцлаа. 

	— Тэнд чинь эмэгтэй хүмүүс эрэгтэйчүүдийн байгаа газар луу хамаагүй орж ирж байна уу? 

	— Тийм ээ, хэн ч хориглож цааргалахгүй юм. Түүний асуудлуудад Горагийн сэтгэлийн хөдөлгөөн бараг таамаглаж болдог байсан бол өнөөдөр магад таамаглаж болмооргүй шинжтэй санагдаад Анандмия дахин олон юм шалгаалгүй дотроо л энэ тухай бясалгаж гарлаа. Маргааш өглөө нь Гора урьдынхаа адилаар нүүр гараа угаагаад ажилдаа ороход бэлэн боллоо. Унтдаг өрөөнийхөө зүүн хаалгыг нээгээд тэрээр нэлээн удтал дуугүй зогслоо. Эдний гудам урагшлаад нэгэн өргөн гудамжтай нийлдэг бүлгээ. Тэр гудамжны чөлөөнд нэгэн сургууль байрлах бөгөөд Жамун гэдэг нэгэн өвгөн мод, хөвөн, цагаан манан хөнжлөө нөмөрснөөс, эгц цаад ёроолоос нь ургаж байгаа нарны хурц улаан өнгө бүдгэрэн үзэгдэнэ. Удсан ч үгүй Галкадагийн гудамжнууд хөл хөдөлгөөнөөр дүүрлээ. Тэр гудамжаар Авинаш хэд хэдэн оюутнуудтай хамт ирж явахыг хараад Гора:

	— Үгүй энэ огт бүтэхгүй хэрэг, энэ мэтээр хэчнээн удаан явах вэ? дээ хөөрхий гэж хэлээд өрөөнөөсөө түргэхэн гарлаа. Горагийнд түүний талынхан, шавь нар нь цөм ирцгээлээ. Гэтэл Гора хэлэх ярих юмаа юу ч бэлтгээгүй байлаа. Иймэрхүү байдал түүний амьдралд шинэ соргог ажээ. Тэгээд Гора одоо л ер Барэш гуайнхаар очихоо цэглэе! Тэгэхийн тулд Винятай ч уулзах хэрэг алга. Ажлын хар садаа гэж шийдлээ. Тэр өдөр Гора өөрийн дотно гурав дөрвөн нөхдийн хамт гадуур зугаалж явахдаа Гарандтарк гэдэг гудамжаар орно, тэнд нэг ариун бүлд айлчлан очно. Харин тэднийх бэл муутайхан л айл даа гэж бодоход Горагийн сэтгэлд зугаатай сайхан байлаа. Тэгээд явахаар бэлтгэж өрөөнөөсөө гарч иртэл урд нь эцэг Кришендиал нь мөргөлийн хувцсаа нөмрөн алтан өнгөт бумбадаа ариун Гангын ус дүүргэн барьж, амандаа бурхны ном айлтгасаар гэртээ ирж явах замдаа санамсаргүй Горатай тааралдлаа. 

	Гора эцгээсээ хиртэсхийн түүнийг гүн хүндэтгэн өлмийд нь сөгдөхөд эцэг нь «За болно» гэж хэлээд түүнд биеэ хүргэхээс сэжиглэн байгаа бололтой зайлсхийн цааш явлаа. Гангын усанд биеэ угаагаад ариун уснаас нь аваачиж явах замд хүний гар хүрвэл шүтлэг хүчингүй болдог гэдэг заншлыг мэдэхгүй Гора эцгийгээ өөрөөсөө сэжиглэн цээрлэж байна гэж эндүү ташаа ойлгожээ. Харин Анандмия бол тэр бүгдийг андахгүй мэдэх учир Кришендиалыг шүтлэгээ хийхэд саад тотгор болохгүй байж бүрэн чаддаг билээ. Махим энэ үед ажилдаа дарагдсан байдаг тул түүнд саад болох юм гэж яаж байх вэ. Кришендиал энэ мөргөл үйлдэх үедээ ганцхан Шашимукийг л дэргэдээ ойр байлгаж бишрэлийн шүлэг самгардаар уншуулах, тахил тахиулах зэрэг ажил хийдэг заншилтай юм. 

	Гора замдаа эцэгтэйгээ дайралдаад түүний өмнө сөгдөн өлмийд нь хүрэлцэх гэхэд гарыг нь биедээ хүргэхээс болгоомжлон зугтаасны нь бодоод инээд нь хүрч ганцаараа хөхөрлөө. Тэгэх мөртөө эцэгтээ баахан өшиж, эхээ ч зэмлэх сэтгэл төрнө. Гора хооллочхоод хувцас хунараа бөөгнөрүүлэн боож ардаа үүрээд англи жуулчин шиг болчхоод ээждээ хандаж:

	— Ээж ээ, би гадуур зугаалахаар хэдэн өдөр явлаа! гэвэл Анандмия, 

	— Хаашаа явах нь вэ? 

	— Би одоохондоо яг тийм тийм газраар гэж тодорхой хариулж чадахгүй нь ээ. 

	— Юу боллоо гэж тэр бэ? Ямар ажил гараа вэ? 

	— Онц ч юм алга аа! Ер нь зугаалах зорилгоор явах гэж байгаа юм аа гэхэд, эх нь хүүгээ хоргоож ядан арчаагүй царайлан байхыг нь харчхаад өрөвдөх сэтгэл төрж:

	— Ээж ээ, та намайг явахад юунд нь дургүйцсэн юм бэ? Би ямар даяанч болох гэж байгаа биш. Би таныг олон хоногоор орхихгүй гэв. 

	Гора урьд нь эжийдээ хэзээ ч энэ шиг энхрий дотноор сэтгэлээ илчилж байсан удаагүй билээ. Өнөөдөр тэр ийн өгүүлээд өөрөө ч ихээхэн уярч байх шиг харагдлаа. Анандмия хүүгийнхээ үгэнд урам орж, 

	— Хүү минь чи Винятайгаа явах уу гэхэд Гора:

	— Үгүй ээжээ, тэр надтай хамт явахгүй. Хэрвээ Винятай хамт явахгүй бол та хүүгээ хамгаалах хүнгүй гэж бодоо юу? Таныхаар бол Виня миний бие хамгаалагч юм биз дээ, тийм биш ээ. Энэ удаа намайг зөв зүгээр яваад ирсний дараа таны сэтгэл итгэл найдвараар бялхах болно гэхэд, Анандмия:

	— Чамайг эргэж иртэл чинь чиний сураг надад дандаа дуулдаж байх байгаа даа гэвэл Гора:

	— Ээж минь тодорхой сураг чимээ дуулдахгүй байж ч болно гэж хэлээд уг нь л сураг дуулдахгүй юм шүү дээ гэж бодож суувал танд амар болно. Гэтэл энэ тухайд надад зовохын хэрэг ер алга. Намайг хэн ч хэрэгсэхгүй. Тань шиг намайг тэгж их хайрлаж суудаг хүн өөр хаа ч алга гэж ойлго! Ээж минь би ямар ч байлаа гэсэн тандаа заавал эргэж ирнэ шүү дээ! Ээж ээ, та хүүдээ итгэж болно биз дээ гэлээ. 

	Гора, Анандмиягийн өлмийд сөгдөн эхээ хүндэтгэж «Баяртай» гэхэд ээж нь хүүгийнхээ толгойг энхрийлэн илж «хүүг минь бурхан өршөөг» гэв. Анандмия хүүгээ явахаас энэ удаа хориглож эс чадлаа. Хүү минь учиргүй ажил хийж явж амь үрэгдэх вий гэж бодохоосоо илүү хүүгийн нь сэтгэл урьд урьдынхаасаа илүү ийнхүү ихэд өөрчлөгдөн эрс шийдэмгий нэг юманд зорьсон байхыг нь үзээд эхийн сэтгэл яаж амар тайван байж тэсэх вэ дээ? 

	Гора юмаа үүрээд гадагшаа гартал Виня урьдаас нь гал улаан сарнайн баглаа барьсаар мөргөлдөв. 

	Гора:

	— Виня чамтай ийнхүү уулзах нь сайн ёр уу, муу ёр уу? гэхэд Виня асууруун:

	— Чи чинь яваад өгөх гэж байна уу? гэхэд, 

	— Тийм ээ, явлаа. 

	— Хаашаа гэхэд нь Гора:

	— Чи чагнаач! Чиний цуурай чинь чамд «Хаашаа» гэж өөрт чинь миний өмнөөс хариуллаа гэхэд Виня:

	— Цуурай ямар олигтой хариу болж чадах бил ээ? Нээрэн чи хаачих нь вэ гэвэл Гора:

	— Чи ээж дээр орооч! Ээж чамд нэгд нэггүй ярина гэдгийг би сайн мэдэж байгаа гэж хэлээд шалавхан алхалж одлоо. Виняг доошоо орж Анандмиягийн хөлд сөгдөн түүний өлмий дээр барьж явсан цэцгээ тавиад орхивол Анандмия цэцгий нь өөд нь авангуутаа:

	— Үүнийг хаанаас олоо вэ? гэхэд Виня энэ асуудалд тодорхой хариулахын оронд:

	— Би ямар нэг ховор эрдэнэсийн зүйл олохоороо ээж тандаа барихыг хүсдэг учир энэ цэцгийг авчирлаа. Ээж ээ, та өнөөдөр ямар хачин байх юм бэ? гэвэл Анандмия

	— Чи, миний сэтгэл тогтворгүй байгааг яаж мэдэв ээ? гэвэл Виня:

	— Өнөө та намайг орж ирэхэд ус өгөхөө11 мартчихлаа шүү дээ! гэхэд Анандмия нээрэн тэгж шүү гэсэн байдал царайд нь илрэн Виняд ундааныхаа уснаас аягалж өглөө. Тэгээд ер нь тэр хоёр өдөржингөө хоорондоо ярилцав. Виня дотроо Гора юунд ингэтэл яарч зорилгоо нуусан аялал хийдэг билээ гэж бодоод олсонгүй. Тэр хоёр ойр зуурын юм баахан ярилцаж сууснаа Анандмия:

	— Чи өчигдөр Горатай хамт Барэш гуайд очоо юу? гэхэд Виня: тэр тухай болсон бүх зүйлийг цөмийг нь үнэн мөнөөр нь ярьж өгөхөд эх тун их анхааран сонслоо. Тэгээд Виня явахдаа:

	— Ээж ээ! Тахилга өргөл бол санаснаараа л боллоо. Харин таны хиргүй тунгалаг өлмийг чимж ариутгасан цэцгээс тань ганц нэгийг хишиг болгон хайрлавал би ариун тэр өглөгийг чинь өчүүхэн тэргүүн дээрээ залж явах сан гэхэд Анандмия тэр сарнайнаасаа хоёрхныг авч өгөнгүүтээ дотроо энэ цэцэг бол гуа үлэмжийн чанар төгөлдрийнхөө хувьд хүний сэтгэл засахын төдийд ч биш, дотроо гүн гүнзгий утга чанар нууцалж байгаад хамаг учир нь оршино гэж бодлоо. 

	Винягийн явсны дараагаар Анандмия «Миний Горад гай барцад битгий учраасай! Виня тэр хоёрын нөхөрлөл улам зузаарах болтугай!» гэх мэтийн түмэн зүйлийг бурхнаас гуйн шүтээндээ бишрэл үйлдэнэ. 

	
ХОРИН ХОЁРДУГААР БҮЛЭГ

	Дээрх сарнайн тухай түүхийг өгүүлье ээ! Өчигдөр шөнө Барэш гуайнхаас Гораг явсны дараа жүжигт тоглуулах гэсэн тэднийхний санал Виняг яршигт учруулсан ажээ. 

	Лалида, Виняг тэр хэрэгт зөвхөн холбогдуулах л гэсэн эрмэлзэл байснаас биш түүнд өөр талаар шунаж байгаа шинж алга байлаа. Харин тэр Гораг ямар асуудлын талаар тэвчиж эс чаддаг вэ. Тэр талаар Винягаар дамжуулан эсэргүүцэл илэрхийлэх гэсэн бодлоготой байдаг нь илт харагдаж билээ. Лалигийн хувьд бол Виня Горагийн хараат байгаа юм шиг байх нь түүнд тэсэхүйеэ бэрх санагдах бөгөөд аль нэгэн аргаар түүнийг Горагийн хараат биш байлгахыг эрмэлзэх бүлгээ. Тэгээд Виняг тэнд оролцохгүй гэхэд Лалида толгойгоо сэгсрэн гайхаш нь тасарсан байдал гарган ийн асууруун:

	— Жүжигт тоглоход болохгүй юм юу байна аа? гэвэл Виня:

	— За яах вэ жүжигт тоглохыг гэмтэй асуудал гэж үзэхээ бүүр больё гэхэд англи эзнийг зугаацуулах гэж тэгж самбаганадагт л хамаг гэм оршиж байгаа юм шүү дээ! гэхэд Лалида:

	— Та үнэндээ гэхэд өөрийнхөө сэтгэгдлийн үүднээс хэлж байна уу? гэвэл Виня:

	— Би бусдын сэтгэлд боолчлогдох хүн биш, яах вэ та үл итгэхээр байгаа бол хамаагүй, уг нь би сэтгэл зүрхнийхээ үгийг хэлж байгаа нь энэ. Би зарим нөхөд шиг олон нүүр гаргаж үл чаднам гэхэд Лалида онцгой хариу болохоор юм хэлсэнгүй, хий л албаар инээснээ:

	— Таны найз Гора бол Английн урлагийг хэзээ ч ойшоож үзэхгүй нь мэдээж билээ. Харин түүний эсрэг тулалдаан зарлахад бэлхэн байгаа биз! гэхэд Виня урам орсон шинжээр, 

	— Миний найз бол яг таны хэлдэгчлэн огт биш. Харин манайхны хэн хүн гэж үл тоомсорлоно, тэдний өмнө тэргүүнээ бөхийлгөн тэдэнтэй аялдан дагалдаж сармагчин шиг учир зүггүй навсганаж явдаг нөхдөө эс хайрлан хамгаалбал тэмцэлд яаж нижигнэн босгох чадал бүрдэх вэ? гэдгийг тэр сайн ойлгодог хүн дээ! гэхэд Лалида энэ тухайд Винягийн бодлого зөв гэж зөвшөөрөн хүлээсээр байлаа. Эцэст нь Виня:

	— Та ингэтэл их маргах ямар хэрэг байна! Би таны хүслийг харгалзан өөрийнхөө зарчмаас хазайн жүжигт тоглох хэрэгтэй болоод байна даа? гэхэд Лалида:

	— Би юу боллоо гэж таныг тэгтэл их шахаж шаардах бил ээ? Та ч гэсэн өөрийнхөө зорилгоос няцан намайг дургүй зүйл рүүгээ түлхэхийг нь зоригоор тэгтэл арчгүй хавчигдан зүдрэх ямар хэрэг байх вэ? Уг нь аль нь илүү үнэн байна гэдэгт л анхаарч хандах учиртай юм дагаа гэхэд Виня:

	— Таны яриа зөв л байна. Нээрэн үнэнд л ойртох учиртай юм даа. Миний хэлж байгаа зүйл цөм үнэн болохыг би баталж чадна. Харин яах вэ таны сэтгэлийг ямар ч байсан харгалзах хэрэгтэй гэж үзвэл би жүжигт тоглочиход болох л доо. 

	Энэ үед тэнд Вардасүндри ирэхэд нь Виня босон өгүүлэх нь:

	— Би жүжигт тоглохын тулд яах хэрэгтэй болоод байна. Та надад хэлж хайрлаач! гэвэл Вардасүндри бардамнан өгүүлэх нь:

	— Энэ тухайд бол та санаа зовох хэрэггүй, би таныг бэлтгүүлээд өгөмз! Ганцхан та л тоглолтын сургууль хийхийн тулд өдөр бүр тогтмол цагт ирж байх болно оо доо! гэхэд Виня:

	За тийм байдаг байжээ. Би одоо явъя гэхэд, 

	— За юу болоов, жаахан хүлээ, хоол идчихээд явагтун! 

	— Үгүй өнөөдөртөө яамай, 

	— Тэгж болохгүй идээд яв! гэлээ. 

	Виня ч хоол идэх хэрэгтэй боллоо, гэвч өнөөдөр түүний царайд баярласан шинж алга. Сүжрида хүртэл бодолд дарагдсан байдалтай нэг зүг рүү гөлийн харж дуу шуу ч үгүй суучихжээ. Виня тэднийхээс явахдаа Лалидад хандаж уйтгарласан байдлаар:

	— Та намайг ялсан мөртөө баярлах хувь тавилангаар баахан муу байх наа даа! гэхэд Лалида хариу эс өгүүлэн явж одлоо. Тэр уйлахыг хэзээ ч үзээгүй билээ. Гэвч өнөө нүднээс нь нулимс бөмбөрөх дуртай байжээ. Тэрээр бодохдоо би мөртөө байгаа Виняг байн байн өдөж өөртөө хүртэл төвөг удах хэрэг юу байна аа? 

	Хэдий хүртэл Виня уран сайханд эс оролцоно, мөн тэр болтол Лалидагийн зөрүү ааш хэдэрлэх болно. Харин Виня уран сайханд явахаар болчихвол түүний бүх урам зориг нь тоос шороонд дарагдах болно. 

	Бүсгүйн сэтгэл зовуурьтай болон ийн өгүүлрүүн:

	— Надтай зөрөлдөхийн тулд Виня таны энэ бүх хэдэрлэл чинь буруу юм даа. Танд намайг тэгж цаашлуулаад байх сайхан юм шиг байж болох юм. Тэр чинь надад сэтгэлийн их зовлон болж байна. 

	Үнэндээ гэхэд Виняг жүжигт тоглуулах гэж өчнөөн хоног оролдлоо. Түүнийг уурлаж хүчээр оролдоод ашиг олохгүй нь ээ. Уурлах юм бол Лалида өөрөө ичиж зовоход хүрнэ. Тэгээд ч ойрдоо сэтгэл дундуур яваа болохоор Сүжрида дээр очдог байжээ. Гэвч өнөөдөр тэр Сүжридагийн өрөөнд орж зүрхэлсэнгүй. Тэрээр нүдээр нь нулимс гүйлгэнэнэ. Харин өөрөө энэ бүгдийнхээ учрыг олж эс чадна. 

	Лалида Виняг жүжигт тоглож чадахгүй гэж хэлэх үед түүнтэй сүрхий зөрөлдөж байснаа харин түүний санаагаар уг хэрэг боллоо гэж бодоход санаа нь улам тайвширлаа. 

	«Виня миний эсрэг зогссоноороо түүнд юун сайн тал өөрт нь байна вэ? Гэтэл тэр ариун хэрэгт үнэнч байгаа нь тэр юм, гэхдээ л тэр надад яршигтай санагдах юм гэж бодно. Дараагийн өдөр Лавияд нэг багц цэцэг өгчээ. Энэ цэцгэн дотор хоёр ширхэг дэлбээгээ задалж буй сарнай байлаа. Лалида түүн дотроос сарнайнуудыг нь түүж аваад хадгалахад нь Лавия. 

	— Чи яаж байгаа чинь энэ вэ? хэмээн хашхиртал Лалида:

	Олон янзын цэцэг навчнуудын дотор онцын сайхан сарнай хутгалдан өнгө зүс нь бусдадаа дарагдан байхыг нь хараад өрөвдөх сэтгэл надад төрлөө. Ер нь энэ шиг сайн муу юмсыг нэг дор хүчээр барьж байх гэдэг бол тэнэг хэрэг даруй мөөн гэж хэлээд нөгөөх хэсэг сарнайгаа аваад гарч явтал Садиш дайралдаад:

	— Эгчээ энэ чинь юун цэцэг хаанаас ирээв? гэвэл Лалида асуултыг нь ч хариулсан юм байхгүй шууд өөрөөс нь асууруун:

	— Чи өнөөдөр нөгөөх найзындаа очих уу? гэв. Жаал хүү Винягийн нэрийг сонсонгуутаа «Очихгүй яах вэ» гэж хөөрөн хашхирч дороо дэвхцэхэд нь Лалида түүний гараас нь барьж аваад, 

	— Чи тэнд очоод юу хийдэг юм бэ? гэвэл Садиш, хариу өчих нь:

	— Юм ярилцахгүй юу? гэхэд нь Лалида, 

	— Тэр чамд зөндөө л сайн зураг байсхийгээд л өгөх юм. Чи хариуд нь юу өгсөн бэ ингэхэд? гэв. 

	Садишид Виня өөрийн уншдаг сайхан хинди, англи сэтгүүлүүдийн гоё гоё зургуудыг хяргаж өгдөг байж л дээ! Өгсөн зургийг нь Садиш хүү нэг дэвтэрт нааж хадгалдаг байжээ. Тэгээд Садиш нөгөө дэвтрээ зургаар дүүргэх хүсэл төрөөд сайхан сайхан хэвлэлийн зургийг хяргаж авах сан гэдэг сэтгэл төржээ. Иймэрхүү хэргийн учир тэр байсхийгээд эгч нараасаа шийтгэл хүлээхэд хүрдэг байжээ. 

	Хүнээс юм зөвхөн авах биш, бас авахын зэрэгцээгээр өгөх гэж нэг асуудал нээрэн заавал байх ёстой гэж бодсон Садиш юм өгнө, гэхдээ өөрийн гэхээр өгөх юмгүй хүн чинь юугаа ч өгөх юм билээ дээ гэж бачимдан байхыг нь хараад Лалида:

	— Май! Энэ сарнайн баглааг аваачиж өг! Түүндээ гэв. Ингэж ядарсан цагт тус болсон эгчдээ цаглашгүй баярлаж, нөгөөх цэцгий нь аваад ум хумгүй алга болоод өглөө. Виня, түүнтэй очиж явах замд нь дайралджээ. Садиш Виняг харангуутаа тэр холоос «Ахаа! Виня ахаа!» гэж дуудсаар гүйж ирэхдээ цэцгээ цамцныхаа энгэр дор нуучхаад:

	— Та таа даа, би танд юу өгөх гэж явна? гэвэл Виня тааж үл чадахад нь тэр цэцгээ гаргаж түүнд гардууллаа. Виня, 

	— Өө! Энэ ямар сайхан эд вэ? Гэвч энэ чинь чиний юм мөн юм уу даа, энэний чинь авчихдаг, дараа нь цагдаа мөрдөн ирээд намайг хоргоогоод байвал яана? гэж хошигнон өгүүллээ. 

	Энэ цэцэг чинийх мөн үү? биш үү? гэдэг асуултад балмагдсан Садиш баахан түгдэрсхийж хариулсан нь:

	Энэ цэцгийг Лалида эгч надад өгөхдөө танд аваачиж өг! гэж хэлсэн юм гэлээ. Тэгэхэд нь Виня өнөө орой тэднийд очихгүй болохгүй нь ээ! Ийм зүйлээр шалтаг хийж Садишийг над руу явуулж хэмээн бодлоо. 

	Урьд шөнө Лалида түүнийг зэмлэхдээ сэтгэл нь нэлээн хэцүү байсан ажээ. Учир нь Виня бол хэнийг ч аяыг нь дагаж чаддаг учраас бусдаас тэгтэл зэм хүртэж явсан удаагүй билээ. Мөн Лалидаг нэг тайтгаруулах юм сан гэдэг бодол түүний нойрыг хулжаахад хүрсэн юм. Лалида намайг «Чи яг л Горагийн сүүдэр хуулбар нь» гэж хүртэл хэлсэн энэ бол үнэний хувьгүй юм даа! Зөвхөн энэ үг ч биш, тэр бас бус нэлээн юм ярих байснаа дотроо хадгалж өнгөрөөх шиг болсондоо! гэж бодлогоширно. 

	Өчигдөр шөнө, тэр жүжигт тоглоё гэж хүртэл бууж өгсөөр байтал сэтгэл нь нэг л таатай биш дэг ээ. Миний ярьсан хэлсэн минь буруудсан юм байх даа! Тэгээд яах хэрэгтэй байсан юм бол гэж бодоход хүрчээ. 

	Гэтэл Лалида өнөөдөр Садишаар цэцэг явуулахад хүрсэн хойно сэтгэл нь овоо тайтгарч байгаа юм байх. Ер нь тэр намайг өөрийн нь саналаар болсонд л тэгтэл их баярлаа биз! Тэгээд л энэ цэцгийг над өгүүлж дээ гэж саналаа. Анхандаа тэр цэцгээ гэртээ хадгалъя гэж бодсоноо, сүүлдээ эх хүнийг баярлуулахын тулд Анандмияд бэлэг болгох хэрэгтэй гэж шийджээ. 

	Тэр өдрийн орой нь Виня, Барэш гуайнд очжээ. Виняг очиход Садиш Лалидагийн дэргэд хичээлээ давтаж суулаа. Виня Лалида өөд харж:

	— Улаан цэцэг тулалдахын тэмдэг бол цагаан цэцэг найрамдахын бэлэг гэсэн юм даа хөө! гэвэл Лалида уг санааг нь ойлгож ядан түүний нүүр өөд эрслэн хурц хараагаа тусгалаа. Виня нөмөргөн дороосоо фак12 (канер) цэцгийн баглаа гаргаж өмнө нь барьж, 

	— Таны бэлэглэсэн сарнай өнгө үзэмжээрээ үлэмж гуа боловч уур хилэнгийн шинжтэй байсан бол миний энэ цэцэг үзэсгэлэн төгөлдрөөрөө сарнайд хүрэхгүй мөртөө энгийн даруу энх амгалангийн бодит дүрийг өөртөө агуулжээ гэхэд Лалида царайгаа улайлган, 

	— Миний цэцэг гэж чи юу яриад байна аа? гэхэд Виня нэлээн түдгэлзсэн байдлаар:

	— Би өөрийнхөө мангуугаас ингэтлээ буруудлаа гэж үү Садиш дүү чинь чамд хэн энэ цэцгийг өгөө вэ? гэтэл Лалида эгч л өг гэсэн гэж байгаагүй юү? гэж чангаар өгүүлтэл Виня:

	— Хэнд? гэвэл Садиш, 

	Танд гэвэл Лалида Садишийн ууц руу ёворч:

	— Чам шиг тэнэг амьтныг би ер үзээгүй, чи өөрөө Виняд зураг өгсний хариуд гар хоосон очихоор гэж цэцэг авч яваагүй бил үү? гэхэд Садиш хүүхдийн болгоомжгүй царайгаар:

	— Тийм л дээ, харин тэгсэн ч гэсэн та л өг! гэж хэлээ биз дээ энэ чинь? гэхэд Лалида дахин мэтгэлцсэнгүй. Тэгэхлээр нь Виня дотроо Лалида ч цэцэг өгөх нь өгч, тэгээд л харин түүнийгээ нуух гэж бодсон юм байж гэж ойлгосон Виня, 

	— Би таныг цэцэг өгөөгүй юм гэж бодъё гэвч энэ тухайд маргахыг болихын тулд би танд энэ цэцгийг... гэтэл нь Лалида түүний үгийг тасалж:

	— Юуны чинь маргаан? Яасан ийсэн эвлүүлэх гэнэ үү? гэхэд нь Виня:

	— За тэгвэл энэ талаар бүүр ярихаа больё! Харин нөгөөдөх англи эзний чинь үзвэрийн зүйл юу боллоо? гэхэд Лалида:

	— Та ер нь хүнийг доромжилж яахыг нь үзэж байгаа юм шиг иймэрхүү загнадаг тань шал дэмий хэрэг юм. Та хэрэв тоглох дургүй байгаа юм бол албаар түүнд тоглохын ямар шаардлага байна? гэж хэлээд тэр гадагшаа гараад явчихлаа. Виня юу гэж бодож ирлээ? Одоо юу болов оо? Лалида бол өөрөө өөрийнхөө ялагдлыг яасан ч хүлээхгүй зорилго тавьжээ. Тэгэх тусмаа бас Виняг жүжигт тоглохгүй гэснээрээ боливол болиг! гэж шийджээ. Хэрэг нэгэнт ийм болохоор Виня: Эхлээд би жүжигт тоглохоосоо татгалзсан учир сүүлд нь зөвшөөрлөө ч гээд түүнд миний зөвшөөрсөн чанар нэг л өнгөцхөн санагдаад байх шиг байна. Тэгээд тэр надаар дутагдахгүйгээ үзүүлье гэж шийджээ гэж бодно. 

	Сүжрида ойрдоо өрөөнөөсөө ч гаралгүй нэг христос шашны ном унших гээд махран шамдаж суудаг боллоо. Түүний гол анхаарал үнэндээ ингэж номд ханддаг болчих оо юу? Эсвэл өөр зүйлд үү? гэдэг нь мэдэхэд бэрх ажээ. 

	Сүжрида Винягийн дууг сонсоод номоо хумхиж ширээн дээр тавиад нөгөө өрөө рүү орохоор босон харайснаа дэмий юманд юунд ингэж яарна вэ хэмээн өөртөө уцаарлаж дахин суугаад чихээ дараад номоо нээн цааш нь уншиж гарлаа. 

	Ер нь голцуу урьд нь Виня орж ирснээс хойш, дараа нь Гора дагасаар орж ирэх нь олонтоо тохиолддог сон. Энэ удаа бас тэгж мэднэ гээд Сүжрида байн байн горьдон харуулддаг байжээ. Тэгээд цөхрөхлөөрөө түүнд бүх юм уйтгартай болж эхэлдэг юм. Тэр энэ удаа ч гэсэн Винятай зүгээр ярилцах төдий сонирхлоор хязгаарлагдсангүй. Тэгтэл нэгэн хүний хөлийн чимээ сонсогдвол Сүжрида:

	— Бану ирлээ гэж мэдээ өгөв. 

	Нээрэн ч Бану орж ирэв. Тэр сандал дээр суучхаад Виняд хандаж, 

	— Виня таны найз Гормохен ирээгүй юү? гэхэд Виня хариуд нь:

	— Та түүнтэй уулзах хэрэгтэй юү? Тэр өнөө маргаашдаа Галкадад байхгүй гадагшаа явсаан! гэвэл Харан Бану:

	— Нэг тийшээ ухуулга хийхээр яваа биз? гэвэл Виня дургүй нь хүрч түүнд хариу юу ч хэлсэнгүй, Сүжрида ч дуугүй сууж байснаа босоод яваад өглөө. Бану босон харайж, түүний хойноос дагасан боловч Сүжрида түргэхэн алхалж огт тоосонгүй, тэгэхэд Харан Бану, 

	— Сүжрида би чамтай ярих юм байна! гэвэл Сүжрида, 

	— Өнөөдөр бие минь муу байна гэж хэлээд өрөөндөө орж хаалгаа дотроос нь түгжиж орхилоо. Энэ үед Вардасүндри ирлээ. Тэр Виняг жүжиг тоглох ширээний сургууль хийлгэхийн тулд дууджээ. Тэгэхэд зочдын ширээн дээрх цэцгийг зайлуулан янзалжээ. Энэ шөнө Вардасүндрийн жүжгийн дасгал сургуулилтад Лалида ирсэнгүй. Сүжрида ч гэсэн сургуульд ирсэнгүй. Шөнө орой болтол байшингаасаа харанхуй шөнийг ширтэн бодлогошрон сууна. Түүнд юм бүхэн нэг л хачин, урьд өмнө огт үзээгүй харь газрын зэрэглээ адил үзэгдэнэ. Тэрээр гиюүрэн бодохдоо: Ер нь амьдрал гэдэг хоосон юм. Амьдралыг үнэн гэж хэдий болтол үзнэ вэ тэр болтол хар санаа сэжиглэлээр дүүрэн явах болно. Тэгэхлээр энэ бүхэн шал утгагүй зүйл юм. Харин одоо би амьдралыг мэдлэг хүчтэй жолоодож чадна, гэвч миний зүрх юунд түгшинэ вэ? Бас хөл минь тэр зүг цааш алхах чадалгүй болоод яг зогсчихдогийн учир нь юу билээ. Тэгтэл Лалида түүний өрөөнд яваад орчихлоор нь Сүжрида нүүр өөд ажиглан байснаа:

	— Яагаа вэ? Бас юу болчих оо вэ гэвэл Лалида:

	— Яасан ч юмгүй ээ. 

	— Та хаачих вэ? бодвол Виня чамтай юм ярих гэсэн бололтой гэлээ. Харин Сүжрида, Винятай цуг өөр хүн ирээгүй юү? гэж асууж зүрхэлсэнгүй. Тэгээд яая гэхэв. Гэртээ ирсэн гийчнийг хүлээж хүндэтгэх заншилд хавчигдан гарахдаа Сүжрида Лалидад хандаж, 

	— Чи бас хамт явахгүй юү? гэвэл тэр, 

	— Чи явж л бай! Би хойноос чинь очимз! гэлээ. Гадагшаа гараад сүжрида: Виня Садиш хоёрыг ярилцаж суухыг нь олж үзлээ. Сүжрида Виняд ийн өгүүлрүүн:

	— Аав зугаалах гэж гадуур явсан, ингэсхийгээд ирэх байлгүй. Та нарын тоглох зүйлийг сургуулилахаар ээж Багшийн руу нь Лавия, Лали хоёрыг дагуулаад явсан. Лалида тэдэнтэй ядахаас дургүйцээд хоцорсон юм. Тэд таныг ирвэл хүлээлгэж байгаарай, хэрэгтэй гэж байна лээ гэвэл, 

	— Та өөрөө түүнд оролцохгүй юм уу? гэж Виня асуувал Сүжрида:

	— Бүгдээрээ жүжигчин болчихвол хэн тэр жүжгийг чинь үзэх болж байна аа? 

	Вардасүндри энэ тухайн ажлаас Сүжридаг нэг л чөлөөлөөд байгаа юм. Одоо ч гэсэн түүнийг орхиод л явсан байх юм. Урьд нь бол Виня Сүжрида хоёр уулзахлаараа өнгийн хангай л юм ярилцдаг сан. Гэтэл өнөөдөр л нэг яриа хөөрөө муутай байна. Учир нь Сүжрида түүнтэй юм ярихгүй гэж шийдсэн байжээ. Виня ч гэсэн Лалидагаас болоод дуугүй суулаа. Тэр дотроо эднийхэн цөмөөрөө намайг Горагаас хараат амьтан гэж боддог юм байна. Тэгээд ч тэр Горагийн тухай юм ярихаас татгалзах биз! Энэ үед Сүжрида хүрч ирлээ. Тэр Виняг жүжигт тоглох хуваар сонсгох зорилготой байх... 

	
ХОРИН ГУРАВДУГААР БҮЛЭГ

	Ойрдоо Сүжрида тахилга шүтлэгт онц анхаарахаа больжээ. Барэш гуай хүртэл урьд урьдаасаа шал өөр хүлцэнгүй шүтлэгтэн болжээ. Нэг өдөр Барэш гуай суудалдаа суучхаад ном уншиж суухад Сүжрида орж ирээд түүний хажууд дув дуугүй суучихжээ. Тэгтэл Барэш гуай номоо ширээн дээрээ тавьчхаад:

	— Юүгээн вэ охин минь гэхэд нь Сүжрида:

	— Зүгээр гэж хариулангуутаа тэр ширээн дээр байсан номуудыг тэвхийтэл журамлан хураагаад:

	— Та намайг сургахын тулд урьд нь яаж багшилдаг байлаа. Одоо түүн шигээ байх нь яасан юм бэ? гэвэл Барэш гуай инээмсэглэн өгүүлэх нь:

	— Би шавьдаа мэддэг чаддаг юмаа заагаад дуусчихсан. Тэгэхлээр тэр одоо цааш нь өөрөө биеэ дааж суралцаж чадна гэвэл Сүжрида, 

	— Гэвч ааваа... гэтэл одоо надад мэдэх юм юу ч алга, тэгэхлээр одоо дахин эхлээд хуучин шигээ тийм журмаар хичээллэе! гэхэд нь Барэш гуай:

	— Тэгвэл хамаагүй, би маргаашаас эхлээд чамд хичээл заая л даа! гэвэл Сүжрида жаахан түгдэрсхийснээ:

	— Ааваа, Виня надад язгуурын ялгааны талаар тун их юм ярьсан, та энэ талаар юунд надад эс танилцуулав аа? гэхэд Барэш өвгөн:

	— Ээ охин минь би та нарыг бүх л зүйлд өөрснөө сэтгэж биеэ дааж санаачлан сурах тийм арга барилтай болгохын тул та нартай харилцдагийг минь чи яахин эс мэдэх бил ээ? Миний ч гэсэн хэн ч байлаа гэсэн ер нь бусдын үгээр үг хийж хэзээ ч болохгүй. Жишээлбэл, хэн нэг хүн надаас аль нэгэн юм асуувал өөрийнхөө сонирхлын үүднээс л хариулах болно гэвэл Сүжрида:

	— Би та нараас асуух ганцхан зүйл бол нийгмийг язгуурт хуваан, түүнийгээ дээр дор гэж ялгаварлан үздэгийн учир юундаа байна аа? гэвэл Барэш гуай ийн өгүүлрүүн:

	— Хэрэв нэг бузар муур манайхны хоолны аяганаас юм идчихээд явчихвал тэр онц сэжиг төрүүлэхгүй байтлаа хэн нэгэн хүн гал тогооны өрөөнд орчихсон байвал паах пөөх гэж хамаг юм хумаа хөсөрт хаях юм. Хүн хүнээсээ ингэтэл сэжиглэн доромжлох нь ёс бус хэрэг гэж үзвээс зохисгүй юм юу байх бил ээ? Хүнийг энэ мэтээр доордод үзэгсдэд энэ ертөнц дээр олигтой өөдрөг явах хувь тавилан ноогдоогүй юм гэхлээр нь Сүжрида Горагийн ярьж байсныг санаж:

	— Нийгэмд эрт урьдаас уламжлагдан улирч ирсэн зүйлүүд л гагцхүү бодит үнэн юмны зүй тогтоолт хөгжилд саад болж байдаг юм уу? гэж асуухад Барэш гуай намуу тайван дууныхаа өнгийг өөрчлөлгүй хариу өчих нь:

	— Чиний хэлж байгаа тэр бодит үнэн юм чинь юу байна аа? гэдгийг л мэдэж болбол би энэ талаар цааш юм ярьж болмоор байна. Магадгүй хэн нэгэн хүн бүүр нэг нүдэнд өртсөн зүйлийг үзчихээд тэр тухайгаа элдвийг зөгнөн хийсвэрлэж өөрийнхөө сэтгэлийг зугаацуулж байж болох юм гэвэл Сүжрида:

	— Үгүй ээ ер хүн, бүгдийг адилаар үздэг сэн бол манай орон мөн сайхан зарчимтайяа гэж хэлж болох оо доо! гэхэд Барэш гуай:

	— Хүн бүгдийг адилаар үзэх гэдэг бол үнэн хэрэг дээрээ ухамсраар биеэ барьж гэмээж нь болох өнгөцхөн асуудал болохоос биш, жинхэнэ зүрх сэтгэлийн үр дүн байж болшгүй юм. Бүхнийг адилаар үзэх гэдэг чинь хайрлах энэрэх явдалгүй шигээ үзэн ядах үзэгдэл ч алга байх ёстой. Ийм байх гэж яаж байх вэ дээ! Хэрэв ийм байдаг л юм бол нүгэлтэн доодос хүртэл нигүүлсэнгүй сэтгэлт бурхдын оронд ч гэсэн мөн тэр бүгдийг адилаар үзэх үзлээ ноёрхуулах хэрэгтэй болох уу? Ер нь энэ санааг гүн ухааны олон орны бүтээлүүдэд санаачлан сэдсэн боловч үр дүн нь мэдэгдээгүй байгаа юм гэхэд Сүжрида эцгийнхээ үгийн нарийн утгыг эргэцүүлэн бодож байснаа:

	— Нээрэн л тийм юм бол та энэ бүгдийн учир утгыг Виня тэдэнд юунд эс хэлж өгдөг юм бэ? гэвэл Барэш гуай инээмсэглэн өгүүлэх нь:

	— Виня тэдэнд хэлэхэд ухаан дульханы харгайгаар ойлгож ямар чадах юм биш гэсэн санаа надад алга аа! Харин тэд гойд ухаантнууд болохоороо үүнийг ойлгосноос өөр зүйлийг ухамсарласан нь дээр гэж шийдсэн нь үзтэл илэрхий байна. Энэ үнэндээ тийм биш, заримдаа ухаан нь ихдэхлээрээ энэ тухай тэд ойлгохыг ч эс хүсдэг юм. Тэд зөвхөн өөр зүйлийг сонирхдог юм. Хэрвээ тэр энэ үнэнийг ойлгоход хүрвэл таны эцэгт заавал ойлгуулах гэхийн хэрэг юун. Байдал нэгэнт ийм болохоор би тэдэнд ухамсар өгөх гэж хөөцөлдөх нь инээдэмт үзэгдэл даруй мөөн! гэдгээ би бас мэдэхтэйгээ байна. 

	Гора Виня хоёрын итгэл төгс үгийг сонсох сонирхол Сүжридагийн сэтгэлийн амар тайван байдлыг эвдэллээ. Харин өнөөдөр Барэш гуайн ярьсан зүйл түүний сэтгэлийн зовлонг нэг талаараа овоо хөнгөлөв. Учир юу гэвэл: Сүжрида, Барэш гуайн эсрэг хүнтэй ямар ч байлаа гэсэн эвлэрэхэд бэрх санагддаг боловч Горатай болохоороо маргахыг маргавч ухаан нь дутагдаж буруудаж байснаа ухааран түүний өмнө тэргүүнээ бөхийлгөн хүлцэнгүй зогсоход хүрдэг ажээ. Сүжрида гал тогооныхоо өрөөнөөс босож хаалга руугаа чиглэснээ эргэж ирээд Барэш гуайн сандлын ард ирж зогсоод алга хавсран наманчилж өгүүлэх нь:

	— Өнөөдөр мөргөлд хоёулаа цуг явна шүү гэхэд:

	— Тэгье хэмээн Барэш гуай хэлэв. Сүжрида унтлагынхаа өрөөнд орж ирээд үүдээ түгжиж Горагийн яриаг задлан шинжилж, чухам түүний гол зорилго юу болохыг олох гэж оролдсон чинь харин ухаалаг сайхан төлөв туяарсан итгэл төгс нүүр царай нь Сүжридагийн өмнө агаарт биелэн босох боллоо. 

	Тэгээд Сүжрида Горагийн үг гэдэг чинь үнэндээ Гора л биеэрээ гэсэн ухагдахуун юм. Нэг ёсондоо түүний үг бие мах бодитой, хөдлөл хөгжилтэй, амьдрах их чадалтай, өөртөө болон зорилгодоо итгэл төгс эх оронч үзэл нэвт шингэсэн, хүн хүнээс гайхамшигтай эрэлхэг хүн болон өмнө нь зогсчхоод байхад нь зам тавь! гэж дохих гэсэн боловч гараа хөдөлгөх чадал мөхсөдөв. Ийм болчихсоноо мэдрэхтэйгээ зэрэг Сүжрида уйлж гарлаа. 

	
ХОРИН ДӨРӨВДҮГЭЭР БҮЛЭГ

	Английн нэрт яруу найрагч Драйден Жоны нэгэн аялгуут шүлэглэлийг Виня тайзан дээрээс урнаар уншихаар шийджээ. Бас гоёлын хувцастай охид үг дуугүй уран сайханд оролцоно. Тэд английн уран шүлэг болон дуунууд дуулах болно. Английн сонгодог жүжгийн нэг рольд тоглоход тайзан дээр л олигтойхон яруу сайхан хэллэгээр хүний дур булаахаар урсгаж чадвал ч надтай хамт хээнцэр хүүхнүүд дурлалаар холбогдон бас тоглох болно. Тоглолт үзсэн танхил охид намайг тэдэнтэй атаархан миний хэлсэн уран цэцэн үгийг цээжлэн хэлж, дуулсан дууг минь сурах гэж гэртээ хариад цөхөртлөө оролдоно. Тэгэхлээр зүгээр ч юм уу даа. Вардасүндри өөрөө англи хэлд тааруухан ч гэсэн английн нэрд гарсан нөхөдтэй танил болохоор сургуулилахад хэл яриа, дасгалжуулалтын хувьд гачигдах юм алга гэж Виня бодоход хүрсэн нь Вардасүндригийн цөхрөлтгүй оролдлогын үр дүн юм. 

	Лалидагийн байдал тогтворгүй болжээ. Нэгд Виня урлагийн талаар огт оролдоогүй мөртөө ийм гайхамшигтай тоглосон нь бахдал төрүүлмээр авч Лалида Винягийн тухай юу хүсэж л байна яавал зүрх сэтгэл нь амар тайван болох бол гэдгийгээ өөрөө ч мэдэхээ болилоо. Тэгээд бодол нь аар саархан юман дээр ч гэсэн энэ мэдэгдчихлээр түүнээсээ өөрөө их зовдог болжээ. Эцэст нь тэр нэг өдөр эжийдээ:

	— Би энэ жүжигт чинь оролцохоо болилоо гэхэд Вардасүндри түүний зан байдлыг сайтар мэдэх тул ихэд цочин асууруун:

	— Яагаад тэр бил ээ? 

	— Над түүнд чинь оролцох сонирхол алга гэв. 

	— Үнэн хэрэг дээрээ Лалида Винягийн өмнө ширээний сургууль хийхээсээ татгалздаг байлаа. Тэгээд бүр би ширээнийхээ сургуулийг тусгай хийнэ ээ гэдэг байснаа сүүлийн үед сургуулилах цагт ч ирэхээ больсон нь их төвөг уджээ. Зөрүүд зантай охиныгоо мэдэх Вардасүндрид энэ явдал ёстой л тэнгэр ниргэх шиг болжээ. Чухам ийм учир арга буюу Барэш гуайд хандах хэрэгтэй болов. Барэш гуай урьд нь охидынхоо хэрэгт оролцдоггүй байсан авч энэ удаа жүжиг бэлтгэнэ гэж англи ноёдод ам алдсан, тэгээд бас тоглолт нь овоо бүтмээр болж байтал Лалида ингэж дураараа наргих гэдэг бол хэзээ ч болшгүй хэрэг мэт санагдаад түүнийг зэмлэмээр санагдсан тул Барэш гуай Лалидаг дэргэдээ дуудаж авчраад: одоо чиний энэ ганцаараа зожиглох чинь буруу байна аа! гэхэд Лалида хатсан хоолойгоо засан, зангирсан дуугаар, 

	— Ааваа, би жүжигт тоглож амжихгүй нээ. Надад тийм авьяас алга гэдгээ би мэдлээ хэмээн нулимсаа бөнжгөнүүлэн хэлбээс Барэш гуай:

	— Чи түүнийг чадъя гэвэл чадах юм гэж би сайн мэдэж байна. Хэрвээ чи эс тогловол бусдадаа саад болох нь байна гэвэл Лалида толгой бөхийн дуугүй зогсоход Барэш гуай цааш нь, — Миний охион чи нэгэнт энэ ажлыг гүйцэтгэхээр өөрийн толгойгоор дааснаас хойш түүнийгээ гүйцээх л хэрэгтэй байна аа. Ингэснээрээ чиний хувийн сонирхолд харшлах юм юу байна, одоо ийм арчаагүй юм бодох цаг биш гэдгийг сана, ашиг сонирхолд чинь харш байлаа ч гэсэн тэсвэрлэж өнгөрөөх нь чиний үүрэг болоод байна. За тэгэхлээр охин минь чи миний үгийг хүлээж авах уу? гэвэл Лалида эцэг өөдөө харж:

	— За тэгье, би чадна гэв. 

	Тэр өдрөө өглөөгүүр Лалида Винягийн өмнө урам зориг шийдсэн байдлаар жүжигт тоглохоор оролцлоо Виня түүний уран уншлага, жүжгийн хэлийг нь урьд ямар сонссон биш. Өнөөдөр гэв гэнэт түүний уян яруу өнгөтэй царгиа хоолой, хэлний хурц чадал зэргийг нь сонссоны дараа удаан болтол Винягийн чихнээс эс салах ажээ. 

	Саяхан бичигдсэн яруу найраг уншихад сэтгэл тавтай байдагчлан Лалидагийн гайхамшигт чадвар Винягийн сэтгэл зүрхийг ер бишээр догдлуулна. 

	Дараагийн нь өдрүүдээс Виня, Лалидагийн дотоод нууцыг уудлан мэдэх сэн гэхээс тэсэхэд бэрхтэй боллоо. Түүний урлагийн онцгой чадлыг бишрэн магтах дуу хоолойгоо олж яддаг боллоо. Гэвч түүнтэй халдан ярилцахаасаа цэрвээд байдаг байжээ. Нэг өдөр тэр Вардасүндритэй уулзаж Лалидаг учир зүггүй магтаж гарлаа. Үүний үр дүн нь юу болов оо? гэвэл Лалида л Винягийн мэдлэг чадварт ойртож очихын тулд өөрийгөө шахан дайчлах боллоо. 

	Бас нөгөө талаар анх Винягийн тоглолтыг үзээд хэчнээн лут чадварлагийг нь харан хордон атаархах сэтгэл төрдөг байсан Лалида одоо аяндаа намдсаар замхрахад түүний тоглолтын амжилтад чин сэтгэлээсээ баярлах боллоо. Тэгснээрээ Виня Лалида хоёрын нөхөрлөл улам гүн зузаан болсон ажгуу. 

	Виня хааяа хааяа Анандмиягийнд очиж түүний хүүхэд нь шиг эрхэлж наадаж, идэж уух юм уу эсвэл, Сүжридатай элдвийн юм ярилцан удаан болтол хамт сууж байх хэчнээн жаргалтай шиг санагддаг байсан бол одоо тэр бүгд шал хэрэггүй зүйл мэт бодогдон, мань эр сав л хийвэл Лалидатай ярилцан суухад цаадах нь онц болгоомжтойгоор харилцах ажээ. Лалида түүний үг бүрийг анхааралтайгаар тусган авч нягтлан бодож байх шиг, тэр ч байтугай хуучин шигээ хааш яаш ярилцахаа цээрлэжээ. Тэгэхлээр нь мань Виня ерийн ярианы хэллэгээр биш, утга зохиолын ховор хэллэгээр юм уу, эсвэл сонгодог бүтээлүүдийн сор болсон цэцэн мэргэн үгсийг ус цас шиг урсгадаг боллоо. Виняг ингэж байхыг үзээд Лалида:

	— Та чинь надтай ярих гэж ерөөс л аль нэг номоос хэсэглэн цээжээрээ уншдаг болоо шив дээ гэхэд нь Виня:

	— Магадгүй, би өдий хүртлээ номоос салдаггүй ноцолддог байсны учир зарим номууд тэр чигээрээ цээжинд минь сийлбэрлэгдэн хоцорсон байж болох юм. Заримдаа Лалида:

	— Та гоё сайхан үг эвлүүлэн хэлэхийг битгий гол болго! Тэгэхийн оронд санаа сэтгэлээ илчлэхийг голчилж хэлийг зөвхөн түүндээ зэвсэг болгон ердийн байдлаар нь хэрэглэж сураач! Би таны яриаг сонсохдоо: Энэ нөхөр маань өөрөө өөрийгөө төлөөлж ярихын оронд харин өөр бусдыг төлөөлөн хөндлөнгийн үг дамжуулагчийн үүрэг гүйцэтгэж байна даа гэж эргэлзэх сэтгэл төрөхөд хүрэх юм гэж нэг биш удаа түүнд хэлж билээ. 

	Лалидагийн байдал одоо бараан үүл бүрхэж байсан тэнгэр хүчтэй салхи хуйлран боссоны улмаас цэв цэлмэг болдогчлон өөрчлөлт гарсныг Вардасүндри ажиж мэдлээ. Лалида одоо аар саар юм шалгаахаа больж бүх л юманд урам зориг төгс оролцдог болжээ. Жишээ нь жүжигт тоглоход шинэ шинэ арга барил санаачлан байхыг нь хараад эх нь хүртэл урам орж охиныхоо дур сонирхолд сэв суулгалгүй бүхнийг тэр чигт идэвхжүүлэх гэж амьсгал давхцан гүйхэд хүрчээ. 

	Энэ хооронд Лалида байсхийгээд л Сүжридатай уулзахаар явдаг байв. Сайх хоёр уулзаад Сүжрида Лалидаг яриулж чаддаг, инээлгэж ч дөнгөдөгтөө хөөрөн:

	Би овоо л авьяаслаг байна гэж өөрөө өөрийгөө онгироодог байлаа. 

	Нэг өдөр Лалида, 

	— Ааваа, Сүжрида эгч цаг ямагт л ном уншаад суух юм. Биднүүд жүжиг тоглох гээд байхад түүний тэгж суух нь илүү зан биш үү? Тэрийг бас бидэнтэй хамт тоглуулбал таарна гэлээ. Барэш гуай урьд нь ч гэсэн Сүжрида нөхдөөсөө дэндүү тасархай байгаа нь эвгүй юм хэмээн боддог байсан нь өнөөдөр Лалидагийн үгийг сонсоод эдэнтэйгээ тоглолтод оролцвоос түүнд хэчнээн аятай зугаа цэнгэлтэй байхуу даа гэж бодоод Лалидагийн үгэнд ийн хариу өчив. 

	— Охин минь чи ээждээ хэл л дээ? гэвэл Лалида, 

	— Ээжид хэлэх нь ч хэлнэ. Гэвч эгчийг энэ ажилд татан оролцуулахад ээжээс илүү таны нөлөө их шүү дээ! 

	Үнэхээр Сүжрида, Барэш гуайг хэлэхээр эцгийнхээ үгнээс огт гардаггүй заншлаараа уран сайханд үг дуугүй явах боллоо. Сүжрида урлагийн тоглолтын сургууль хийж байхдаа Винятай урьдын адил харилцахгүй яасан юм бэ! Чөтгөр бүү мэд! Тэрүүхэн хооронд юун ч амархан өөрчлөгдчих юм билээ дээ! Виня урьд нь түүний үгийг үл тоомсорлон хүйтнээр хандаад байдаг болчхов оо! Ийм байдал тэр хоёрыг яаж цөхөх ч юмгүй хол хөндий болгочихлоо. Дараагийн хэдэн хоногоос Гора эс үзэгдэх болсны улмаас Виня Барэш гуайнхантай хэзээ хэзээнээсээ дотно харилцаатай болчихлоо. Винягийн энэ байдлыг Барэш гуайнхан элэгсэг дотноор хүлээж авдаг боллоо. Ингэж Виня, Барэш гуайн гэр бүлийн нэг гишүүн шахуу болчих тутам Виня Сүжрида хоёрын харилцаа улам холдож эхэллээ. Үүнээс өөр шиг нөхцөл байдалд бол Сүжрида, Винягийн ийм байдлыг тэвчихэд бэрх байлаа. Сүжридагийн ийм байгааг Лалида сайн гадарлаж байсан юм. Харин тэр Сүжридатай эвгүй харилцахаас үргэлж болгоомжилдог сон. Сүжридаг уран сайхны үзлэгт явахад хүн хүнээс илүү Харан Бану их дуртай байжээ. Нэг өдөр тэр, сайх англи ноёны төрсөн өдрийн ёслолоор өөрөө англи яруу найраг (Энхжинийг орхисон нь)-гаас нэг бүлэг уншиж, мөн Драйден Жоны аль нэгэн жүжгээс тоглож, Английн утга зохиолын өрнүүн хөгжлийн талаар товч үг хэлэх, Английн хөгжмийг өөрийн орны өвөрмөц байдалд тохируулан тоглохоор шийдсэн нь Вардасүндрийн хилэнг шатаах шалтаг болжээ. Лалида ч гэсэн үүнийг мэдээд урам муутайхан болжээ. Учир нь Бану ийм юм тоглоно гэж бэлтгэж байгаа зүйлээ англи ноёндоо танилцуулан тэднээс түрүүнд тохиролцоод англи эзнээс баярын бичиг авснаа Лалидад сайрхан үзүүлжээ. 

	Гора ямар ажлаар хаашаа явсан болон хэдийд яаж эргэж ирэх вэ? Хэн ч мэдэхгүй байлаа. Гэтэл Сүжридагийн сэтгэлд өдөр бүр өнөөдөр Гора эргэж ирнэ гэдэг итгэл төгс бодол хадаастай байдаг болжээ. Энэ бодлоосоо тэр салж чадахаа бүүр байжээ. Ийм үед Бану бурхны нэрийг барьж Барэш гуайгаас Сүжридатай өөрийгөө хуримлуулж өгөхийг гуйхад нь Барэш гуай, 

	— Ийм түр зуурын танилцалтаар хуримлаж яаж болох вэ, хүлээх л хэрэгтэй гэхэд Бану хүлээлгэх тухай шийдэхээс өмнө би дуртай хүүхэнтэй ярилцаж өөрийнхөө саналыг ч хэлье. Түүний санааг ч мэдэж авах цаг болзол бас хэрэгтэйдээ гэхэд Барэш гуай:

	— Би Сүжридагаас асууж түүнтэй ярилцаж байж танд хариу өгөмз! гэвэл Бану, 

	— Уг нь тэр зөвшөөрдөг л байсан шүү дээ, урьд нь Бануг юу гэж Сүжрида үздэг нь тодорхой мэдэгдээгүйн учраас Барэш гуай Банутай ийн хаширлаж ярьсан юм аа. Барэш гуай Сүжридаг дахин дуудаж авчраад Банугийн саналыг түүнээс асуухаар шийдлээ. 

	Сүжрида өөрийнхөө тодорхой зорилгогүй хоёрдмол амьдралаа нэг тийш нь болгох хүсэлтэй байсан болохоор энэ саналыг зөвшөөрөн түүнтэй сууна гэж амлалаа. Ингэснээр Барэш гуай хуримын талын үг хэлнээс мултарч нэг ёсондоо амарлаа. Тэгсэн атлаа тэр Сүжридад гэрлэх гэдэг хүний амьдралын гол зүйл болох учир сайн бодож боловсруулах ёстой зүйл юм. Түүнийг хэт хөнгөнд үзэн, тийм түргэн шийдвэрлэж болохгүй ээ, гэхдээ чамайг ийм алдаа гаргалаа гэж байгаа огт биш гэж хэллээ. 

	Хуримын тухай ингэж шийдсэн нь Сүжридад нар сар хиртэх шиг болж харанхуйллаа. Тэгээд яая гэхэв, тэр дотроо ингэж шийднэ. Би Банутай суучихлаараа бярманы язгуурт бат итгэж, түүний дүрэм горимыг ягштал биелүүлж явах үүрэг насан турш ноогдлоо доо! Шашны холбогдолтой номуудыг англиар уншаад түүнийгээ мөрдлөг болгох болно доо гэх мэт таалагддаггүй зүйлүүдэд хүчээр дуртай болно гэх мэтийг эргэцүүлэн бодов. Харин Банугийн найруулан засаж эрхлэн гаргадаг сониныг Сүжрида огт уншдаггүй байснаа өнөөдөр Сүжрида тэр сониныг олж гарчиглавал «Хуучны үзэлд мунхрагч» гэсэн гарчигтай өгүүллийг олж харлаа. Энэ бол зориуд Сүжридад зориулан хэвлэсэн байж болохоор шиг санагдсан учир тэр сониноо өрөөндөө орж байгаад уншиж үзвэл эхлээд л орчин цагаа зөв ойлгохын оронд түүнийг бүүр ч доройтож яваа мэтээр үзэж урьд өнгөрүүлсэн үе рүүгээ нийгмийг эргэж хөтлөх горьдлоготой хүмүүстэй тулалдаан зарлажээ. Ийм хүмүүсийн тоонд мань Сүжрида орох ёстой гэвч сайтар уншиж үзэхэд эцсийн эцэст тулалдааны эсрэг талын гол дайсан нь Гора болох нь мэдээж болоод ирлээ. Гэхдээ Горагийн нэр ч алга байна. Түүний бичсэн үндэсний үзлийн талаарх өгүүлэл, иш татсан сэдэв ч алга байлаа. Дайны үед тулалдааны талбар дээрх цэргүүд сум бүрийг нэг хүний амьтай дүйх гэдэгчлэн энэ өгүүллийн үг бүр нь эсрэг үзэлдээ тун махчин хандлагатай байх шиг санагдлаа.

	Сүжридад энэ өгүүлэл тэсэхүйеэ бэрх хорсол төрүүлж байлаа. Энэ үзэл суртлын тулалдаанд өөрийнхөө ирмүүн хурц хэлээр сэлэмдэн орж тас цавчилдах сан гэж бодохдоо дотроо «Гора бол энэ мэт өгүүллийг үзвэл тэр доорх нь яасан амархан шороонд булж орхих бол» гэж бодож байтал Сүжридагийн өмнө Горагийн хийморьлог царай золбоотой гялалзан, түүний гүнзгий баргил дуу нь эх оронч хөгөөр эгшиглэсэн ер бишийн тэр баатар эр зогсох мэт, айн сүрдсэндээ Сүжрида барьж байсан сониноо газар шидлээ. 

	Олон хоногийн дараа өнөөдөр Сүжрида өөрөө Винягийн дэргэд очиж өгүүлсэн нь:

	— Та өөрийнхөө сонин хэвлэлд нийтлэгдсэн зүйлүүдийг надад сонирхуулахаар авчирч өгнө гэж амласан боловч одоо хүртэл би түүнийг олж хараагүй нь харамсмаар! гэхэд Виня, 

	— Тэд бүгдийг би сая л цуглуулж амжсан, маргааш танд авчирч өгөмз өө! гэлээ. 

	Маргааш нь Виня Сүжридад баахан сонинууд авчирч өглөө. Сүжрида түүний нь сүүлд л нэг тухтай унших гээд хайрцагтаа далд хийлээ. Тэгээд унших сан гэж бодох тусам нь түүнийг уншилгүй хойшлуулаад байлаа. Учир нь тэр сэтгэлийнхээ хөдөлгөөнийг урьдаар дарж намжаах хэрэгтэй байсан юм. 

	
ХОРИН ТАВДУГААР БҮЛЭГ

	Ням гарагийн өглөө Анандмия ус барьж яваад Шашимукитай замдяа амрахдаа сүяари13 тастаж байтал Виня тэнд хүрч очлоо. Тэр үед Шашимуки түүнийг харангуутаа хормойн дээрээ байсан түүсэн сүяарийг шидэж орхиод зугтааж алга боллоо. Харин Анандмия жаахан мишээн инээмсэглэлээ. 

	Виня Шашитай дандаа дайралдаж уулзаж байдгаар үл барам, тэр Ринягаар үлгэр яриулдаг, заримдаа залхуураад ярьж өгөхгүй болохоор нь мань хүн Винягийн гутал хувцсыг нь хүртэл нуучхаад үлгэр хэлж өгвөл олж өгье! гэж байгаад түүний ярьсан адал үлгэрийг шуналтайяа сонирхон тогтоодог байсан юм. 

	Гэтэл өнөөдөр тэр Виняг үзээд ийнхүү зугтааж байхыг нь хараад Анандмия инээд нь хүрчээ. Тэрхүү инээдэд өчүүхэн ч жаргал цэнгэл алга! Гаднаас нь харвал ялихгүй байж болох энэ хэрэг Виняд нэлээн хэсэг дуугүй зогстол цохилт өгчээ. Виня Шашимукитай гэрлэхээр ам алдсан цагаасаа аваад Виняг тэр алхах гишгэх бүрий нь нарийн ажиглан хардаг болсон юм. Тэгээд өнөөдөр Виня өөрөөсөө зугтааж яваа бүсгүйтэй ямар холбоотой болохоо эргэж санахад хүрлээ. Тэгэх тусмаа Гораг зэмлэж хараахад хүрлээ. 

	Энэ мөчид Анандмиягийн бодол өөр зүг рүү тэмүүлсэн байлаа. Тэр ам нээнгүүтээ:

	— Виня, өчигдөр Горагаас захиа ирлээ гэвэл Виня тоомсоргүйхэн, 

	— Юу бичиж дээ? гэвэл Анандмия, 

	— За нэг их гоц гойд юм бичсэнгүй байна билээ. Харин өөрийн орны дарлагдан мөлжигдөж байгаа хэцүүхэн амьдралтай олон түмний аж байдлыг бичсэн байна лээ. Мөн Кулбари гэдэг тосгонд англичууд ард түмнийг яаж дарлан доромжилж байж нийтийн дургүйцлийг хүргэсэн тухай гэх мэт л юмнууд бичсэн байна лээ гэхлээр нь Виня Гораг үзэн ядсан байдал гарган өгүүлэх нь, 

	— Гора бусдын улыг үргэлж шагайж явах юм. Бид өөрснөө ч гэсэн ялгаагүй олон түмнийг зайдалчхаад тэднийг хайр найргүй давирцгааж байгаа атлаа түүнийгээ үнэнч ариун хэрэг гэх санаатай юм гэв. 

	Горагаа энэ мэтээр буруутган түүнд гэм бурууг ноогдуулж байгаа Виняг хараад Анандмия хөх инээд нь хүрлээ. 

	— Ээж ээ, танд инээд, надад ханиад болж байх шиг байна. Эртээр нэг өдөр Сүтир намайг Найхари гэдэг галт тэрэгний буудлын ойрхон нэг найзынхаа цэцэрлэгт авчрахаар явлаа. Гэтэл Сияалдах гэдэг станц тэр чигээрээ үерт авхуулчихсан байсан учир галт тэрэг маань Шопбүр гэдэг буудалд саатлаа. Тэгэхэд над нэг бенгаль эзэн нүдэнд минь өртлөө. Түүний төрх эзэмшилт баян хүн гэдэг нь хувцас хунараараа танигдаж байлаа. Тэр хүн, түүний авгай эд цөм энд галт тэрэгнээс буулаа л даа! Эхнэр нь нэг жижиг хүүхэд тэвэрчхэж, яах вэ харин овоо нөмрөгтэй юм билээ. Түүнийхээ сэжүүрээр хүүгээ ороочхоод усан дотор даарах ичих хослон хөөрхийлөлтэй зогсож юмнаасаа чадан ядан зөөж бороонд шалба цохиулж байхад харин нөхөр нь эхнэрээ (Дагинаа! ) гэж дууддаг мөртөө биеэ нөөж дотор нь зүгээр суучхаад хөлсөөр юм зөөдөг хүн хайж байхыг нь хараад би: хөөрхий авгайдаа ийм халамжгүй атлаа түүнийг дагина гэж хүндэтгэн дууддаг нь ямар хачин бэ? ёстой л чихрээс амттай үгтнүүд, давснаас гашуун явдалтнууд гэдэг чинь л болж байна даа! гэж ярьснаа өөрөө өөрийнхөө нуршсан яриандаа ичсэндээ цааш үргэлжлүүлэн, 

	— Ээж ээ, та Виня заримдаа нэг л лекц шиг л урт юм нурших юм. Өнөөдөр бас л ямар нэгэн их эх адаггүй яриа дэлгэчихээ шив дээ! гэж бодож байж мэднэ. Тэгвэл та өөрийн санаагаа тодруулан хэлэхэд би эх орныхоо эмэгтэйчүүдийн бүхнийг бүтээгч агуу их хүчийг үүнээс өмнө дандаа дутуу үнэлж явжээ. Одоо тэдний хэзээ хаана ч дарагдаж булагдашгүй бадралт хүч нь миний нүдэнд газар сайгүй өртөх боллоо гэж Виня хэлчхээд тэр дорхноо тэндээс зайлан одлоо. Тэр үедээ түүний зүрх цаглашгүй урам зоригоор бялхаж байлаа. 

	Тэгээд Анандмия Махимыг дуудаж авчраад өгүүлэх нь:

	— Хүү минь ээ, манай Шашигийн Винятай сууна гэдэг бүтэшгүй хэрэг болох нь байна гэвэл Махим, 

	— Яагаад тэр билээ, та юунд ингэтлээ эргэлзээв эхэд Анандмия, 

	— Энэ асуудал эхнээсээ аваад эцсээ хүртэл итгэх итгэл мөхсөдөөд байна гэвэл Махим:

	— Гора энэ талаар үг хэлгүй бүрэн тохирсон, Виня өөрөө татгалзахгүй байгаа атал юу нь болохоо больчхоод байна? Харин миний бодоход та л Виня Шаши энэ хоёрыг суухад дургүй байгаа юм шив дээ! гэвэл Анандмия:

	— Чамайг бодвол би Виняг нэг үгээр хэлэхэд дотор нь ороод гарсан хүн шиг мэднэ! гэвэл Махим:

	— Та түүнийг Горагаас илүү мэднэ гэж үү? гэхэд Анандмия:

	— Тэгэлгүй яах вэ, миний Виняг мэдэж байгаа шиг Гора түүнийг мэдэх юм гэж хаана байх вэ. Ер нь л бодоод байхад түүнийг чи Шашитай суутал нь ятгаж амжихгүй нь гэж бодогдох боллоо гэхэд Махим, 

	— За яах вэ хүлээзнэж л байя. Гора ирэг л дээ, тэгэхэд нь Анандмия, 

	— Чи миний үгийг дуул! Энэ хуримын тухай чи цааш улам хөөцөлдөх тусмаа эцэстээ хар маргаан будилаанаас өөр юм болж чадахгүй ээ. Би бодохдоо бол Гора энэ талаар Виняд тэгтэл их тулган шаардахгүй гэдэг нь мэдээж шүү дээ! гэхэд

	— За харж л байя гэж хэлээд Махим амаараа дүүрэн бани үмхсээр дотроо баахан урам нь хугарч уур нь шатсаар л гарч явлаа. 

	
ХОРИН ЗУРГААДУГААР БҮЛЭГ

	Гора ганцаараа явсангүй түүнтэй хамт Авинаш, Модилал, Басанд, Рамабади нар явсан ажээ. Нөхөд нь урьд өмнө хэзээ ч ийнхүү явж байгаагүй учир Авинаш Басанд хоёр бол дөрөв тавхан хоног яваад элдвийн шалтаг хайж бие муу байна гэдэг нэрийдлээр Галкадад эргэж ирсэн юм. Харин Модилал, Рамабади хоёр бол өөрсдийнхөө толгой дээр их юм амлаж авсан болоод үгэндээ хавчигдан аяллаа орхихыг зүрхлээгүй юм. Алсын замд Гора ядрах гэж байхгүй. Харин нөгөөдүүл нь бол тун их ядарч, явдлаасаа залхаж дөрөв тав хоноод л нэг тосгонд очиж хэн нэгэн айлд баахан амралт хийдэг байлаа. Тэгэхэд нь тэндхийн ардууд Горагийн үгийг сонсон өдөр шөнөгүй түүнийг хүрээлэн тойрцгоодог сон. Түүгээр ч үл барам тэд Гораг явуулахгүй юм сан гэж хичээдэг байсан. 

	Галкадагаас гарангуутаа Гора, удам угсаатны хэсэг, боловсролтойхон улсуудаас бусад жинхэнэ хөдөлмөрчид гэж хэн, хаана яаж амьдарч байгааг олж харлаа. Мөн Энэтхэг орны тоолшгүй олон тосгон гацаануудад ухамсаргүйдэл, үгүйрэл, хоосрол, уйтгар гуниг, газар эзэмшлийн ялгавар зэрэг бүх зүйлүүд түүнд ил тод мэдэгдлээ. Хөдөөгийн зарим ээдрээтэй зүйлүүдийг ойлгож ядах явдал ч олонтоо тохиолддог боллоо. 

	Нэг тохиолдлыг цухас дурдахад. Гора нэг гацаанд иртэл яасан ч юм бэ дээ бүү мэд, түүний хэсэг нь тэр чигээрээ галын аюулд учирчээ. Гэтэл тэр гай гамшгийг харсан гацааны ард түмэн хүч хавсран түймрийг дор нь дарах ёстой байтал огт хайхрахгүй байцгаана. Иймэрхүү хэцүү цагт нэг нь нөгөөдөө эс туслах юм бол хаяагаа нийлж орон гэрээ суурьшуулан нэгэн гацаанд амьдрах ямар шаардлага байна. Гора түймэрт нэрвэгдэгсдийн «Xүүе! Та минь! Бурхан минь! Ах дүү нар минь амь авраач! Сүйд боллоо! Ээ халаг чааваас» гэж хашхиралдахыг сонслоо. Гэтэл бусад нь түүнийг огт дуулаагүй юм шиг л байх юм. Тэд харин шатаж байгаа айлуудыг үзвэр болгон сонирхохоос биш, тэднийг аврах гэсэн санаа огт алга байлаа. Тэгээд тэр суурийнхныг цөмийг нь шатаад үнс болохыг нь үзлээ. Тэр гацааны ойролцоо худаг ус байхгүй юм. Тэгээд ч эмэгтэйчүүд бүүр холоос ус барьж ирж байж нэг юм хооллож ундалдаг бололтой юм. Гэтэл гацааныхаа ойрхон худаг малтвал устай газар байсаар байтал тэр хавийн юмтай улс зардлаас нь нарийлахдаа ингэж суудаг ажээ. Энэ гацаанд ганц энэ удаа ч биш, урьд байн байн л түймрийн аюул тохиолддог боловч тэр бурхан хилэгнэж (үйлийн үр) гэх мэт тайлбар хэлчхээд л энэ талаар санаа зовон ойрхон худаг ч болсон гаргахаар сэдсэн хүн ч алга байдаг юм байна. Гэтэл Горагийн хань нөхөд болох Модилал, Рамабади хоёрт энэ явдал ердийн юм шиг байх нь Горад тун их хачирхал төрүүлэхэд хүргэлээ. Тэгтэл тэд Горагийн санаа зовохыг огт анзаарсангүй. Харин за яах вэ энэ мэтийн муусайн мунхаг доодчууд үргэлж л ийм гай гамшигт автах тавилантай байдаг юм. Тэгэхлээр энэ тухай сэтгэлийн зовлон эдэлнэ гэдэг бол илүү зан гэж бодож байгаа нь Горагийн урмыг хугалахад хүрлээ. Маргааш нь миний гэрээс өвчин зовлонтой гэсэн захиа ирлээ гээд Модилал тэр далимаар аяллаа эцэслэн гэдрэг буцлаа. Одоо зөвхөн Рамабади л Горатай үлдлээ. Тэгээд дараа өдөр нь тэд нэг говирхуу нутагт голын хөвөөн дээр суурьшсан мусульманы нэг хотхонд очжээ. Тэндээ жаахан амарцгаах зорилгоор байх айл хайвал сайх хотхон даяар зөвхөн ганц үсчин хинди айл дайралдлаа. Тэгээд тэр хинди үсчнийд ороод очтол тэдний эхнэр нь нэг мусульман хүүхэд арчилж суухыг үзээд цочих шиг боллоо. Нөхөр нь түүнээс болж их л зовж байхыг ажсан Гора: 

	Үсчин гуай манайхны хариу (бурхан минь!) гэж дууддаг, мусульманчууд маань аллах (бурхан минь!) гэж дууддаг болохоос биш хинди мусульман хоёрын хооронд бие биедээ дайсагнаад байхаар зөрүү гажуу юу байна даа энэ чинь! гэлээ. Лагсан их элстэй бөгөөд нар ихэд шарж, бас тэгээд гол хүртэл тэндээс нэлээд зайтай учир Рамабади ихэд цангаж явсандаа болоод, 

	— Энд ус хаанаас авдаг юм бэ? гэлээ. 

	Үсчний ойрхон нэг худаг байдаг боловч амны усанд түүнийг муу гээд хэрэглэдэггүй юм байжээ. 

	— Энэ хүүгийн эцэг эх нь байхгүй юм уу? гэж Гора үсчнээс асуутал үсчин:

	— Бий нь ч бий, гэхдээ байхгүйтэй л адилхан юм, яаж байна гэлээ. 

	— Үгүй яах вэ дээ! гэвэл тэр үсчин ийнхүү өгүүлсэн нь:

	— Энэ хүүгийн эцэг эх тариалан тарьж амьдардаг түрээст газар дээр ажилладаг юм, тэгээд ч ганц эднийх биш зөндөө олон өрх тариачдын газрыг эзний тариалан болгохоор удирдах газраас шийдвэр гаргажээ. Энэ түрэмгий бодлогыг олонх тариачид зөвшөөрчээ. Харин Аллахбур гэдэг тосгоныхон тэндхийн бүх тариачид тэр шийдвэрийг эрс эсэргүүцэн нуга цохижээ. Тариачдын удирдагч Пэрүд дээд газар зэмлэл ноогдуулах гэсэн боловч тэр аймшиггүй хүн тэдний цээрлэл сүрдүүлэлтээс өчүүхэн ч хулчийсангүй билээ. Тэнд явуулсан цагдаа нартай тариачид цус асгаруулсан тулалдаан хэд дахин хийсэн! Тэгээд тариачид эзэдтэй алалцаж байж голын сав газраар баахан цагаан будаа тариалж авсан нь одоо энэ сард тариа нь ургаж эхэлжээ. Тэгтэл эздийн зүгээс орон нутгийн засгийн удирдагчид тэр ургацыг нь сүйтгэж эхэллээ. Тэгэхлээр нь тариачдын удирдагч Пэрү цагдаагийн газрын том даргын гарыг шийдмээр хуга цохижээ. Тэгээд эмнэлэгт эмчилгээ хийгээд бүүр болохоо байхаар нь нөгөө гарыг нь эмч нар тастаад авчихжээ. Тэрнээс хойш ардууд түүнийг гаргүй ноён гэдэг болсон юм. Үүний дараагаар харгис цагдаа нар хилэгнэж шүдээ хүртэл хурцлан тосгон руу улангасан дайрахаар бэлджээ. Тосгоны бүх гэр орныг шатааж, эмэгтэйчүүд хүүхдийг алж талаад Пэрү мэтийн хэдэн хүмүүсийг баривчлаад тэдний ар гэрийнхэн өлсгөлөнгөөр үхэж байна. Тэндхийн ардууд өмсөх хувцсаа хүртэл дээрэмдүүлээд түүнээсээ болж нүцгэн шалдан гадагшаа гарахаас зовоод тэндээ үхэцгээсэн байв. Пэрүгийн эхнэр манайхтай дотно танил юм л даа. Тэгээд ганц хүүгээ өлсгөж үхэхээс аврах гэж энд авчраад байгаа нь энэ юм гэлээ. Энэ тосгон эндээс хоёр гурван мод зайнд байгаа бөгөөд одоо болтол тэнд цэрэг цагдаагийн хориглолт хэвээр байгаа гэнэ. Гора түүний яриаг цааш амтархан чагнаад л суумаар санагдлаа. Гэтэл Рамабади хатаж үхэх нь гэж яриагаа өөр зүг рүү хандуулж:

	— Эндээс хиндучүүдийн суудаг тосгон хэр хол бэ? гэж үсчнээс асуутал тэр, 

	— Эндээс ч нэлээд хол бий дээ. Харин тэр будилаантай байгаа газрын ойрхон Мангал Барсад гэдэг нэг орон нутгийн ахлагчийн албатай хинди айл бий дээ! гэхэд нь Гора! 

	— Тэр ямар шүү зан ааштай хүн бэ? гэвэл үсчин:

	— Тэр ч ёстой эрлэгийн элч шиг амьтан даа! Би ер нь түүн шиг зусарч зальхай амьтныг үзээгүй. Одоо тэр гэртээ тариачдыг зэвсэгт түрэмгийлэл хийж байгаа харгис цагдаа нарыг орогнуулж, өөрөөр хэлбэл тагнуулын үүр болж байгаа юм гэтэл Рамабади Горад хандаж:

	— Эндээс шалавхан шиг холдож үзье! гэв. 

	Энэ үед үсчин худгийн сайхан усаар мусульман хүүг угааж гарлаа. Тэр усыг хараад Рамабадигийн арааны нь шүлс гоожих ажээ. Тэндээс явах үедээ Гора үсчинд:

	— Одоо тэр тариачдын хөдөлгөөн болж буй газар та очиж туслахгүй энд амиа бөөцийлж суудаг чинь юу гэсэн үг вэ? гэвэл үсчин:

	— Би энд он удаан суурьшиж идээшсэн хүн юм Эндхийн улсуудтай манайхан ээж ахай болтлоо ойр дотно болчихжээ. Бас тэгээд тэр тосгонд чинь тариа тарина гэхэд надад ямар газар байх биш, албаны хүмүүс надад ээлтэй байдаг. Тэгээд ч өнөө маргаашдаа бол манай энүүхэн сууринд эр хүн гэхээр юм алга. намайг эндээс яваад өглөө гэхэд энэ хавийн эмэгтэйчүүд үнгэлцэг нь хагарчихвал яана! Эднийг би харж хамгаалж байгаа юм чинь гэвэл Гора:

	— За тийм байж, бид идэж ууж аваад дахин танайд ирэмз! гэлээ. 

	Өлсөж умдаассан Рамабади өөрийнхөө уураа тосгон даяарт гэм буруу болгон нялзаах гэж энэ муусайн тариачин ядуу тэнэгүүд ямар их мунхаг вэ? Засаг төрийн зэвсэгт цэргүүдтэй тулалдаан хийж байна гэж үхэж байхаасаа ичих нь яана? гэх түүний энэ мэт чалчаа үгэнд Гора хариу дуугарахгүй явлаа. Замд нь нэг орон байшин бүхий суурьшилтай айл дайралдахаар нь Гора Рамабадид, 

	— Чи энд ороод юм идэж уучих, би үсчнийх рүү очиж байя гэхэд Рамабади, 

	— Яах нь вэ? Та өөрөө хоол идэхгүй юм уу? гэхэд Гора:

	— Би одоо ажилдаа оръё доо, магадгүй би тэр Аллахбур гэдэг тосгонд хэд хонож ч мэднэ. Чи эднийд орж хооллож ундалбал яана? гэхэд нь, Гора шиг ёсорхог хиндийн амнаас ийм үг сонсоход хачин санагдаж байлаа. Тэр энэ маань юу л болж байна даа! Би Горад хань болох гээд Галкада шиг сайхан хотоо хүртэл орхиод хамт явж байхад энэ намайг энд хаячхаад, дайн дажин болсон газар луу явах гэдэг чинь юу вэ? гэж дотроо бодлоо. Гора уг нь их л өлсөж цангаж яваа нь мэдээж билээ. Тэгэхлээр энэ хинди айлд ороод хооллож ундалж, шүтлэгээ сахихаас хүртэл яахин татгалзаж байна? гэж Рамабади боддог бол Гора тэр муу нүгэлт хар тагнуул Мангал Барасадын гэрт орохоос ч цээрлэжээ. Би үнэнч шударга хэргийн төлөө нэг нялх амьтныг мусульман гэлгүйгээр амийг нь аварсан тэр хинди үсчнийд хооллож ундлахад юу нь буруудах билээ. Манай Энэтхэгт ёсорхог хүн гэдэг бол ёстой журамгүй амьтан байдаг байна шүү! гэж бодох ажээ. Гораг ганцаар эргээд ирэхлээр нөгөөх үсчин баахан гайхлаа. Тэгээд Гора тэдний уснаас нь завьяандаа хийж залгилаад тэдэнд хандаж, 

	— Танайд жаахан тутарга ногоо, давс мэтийн юмнууд байгаа биз! Надад өг! Би өөрөө хоол хийж идэх минь гэвэл үсчин алга хавсран наманчилж учирлан гуйх нь:

	— Эзэнтэн минь тан шиг эрхэм дээдэс манайх шиг доорд айлыг тоож хооллохоос илүү хувь заяа бидэнд яаж байх вэ. Гэвч таны манайд орогнож байхыг үзсэн цагдаа нар манайхыг сэжиглэх болно. Сэжиглэхээр ч үл барам таныг хүртэл баривчлах гэх байх гэвэл Гора:

	— Намайг энд байлаа гээд цагдаа нар яах юм билээ дээ. Хэрэв тэд таны хэлдэгчлэн хэрэг өдүүлбэл би тэднээс танайхныг аврамз! гэхлээр үсчин хариу өчих нь:


— Хэрэв та биднийг хамгаалах гэвэл бидний байдал улам ч хэцүүдэхэд хүрнэ. Цагдаа нар намайг өөрсдийнхөө эсрэг хуйвалдаан зохион байгуулж байна гэж үзээд намайг эндээс хөөчихвөл би хаана яаж амиа тэжээх билээ гэлээ. Гора энэ үсчин ингэтлээ юунд цагдаагаас сүрдэнэ вэ? гэж бодоод олохоо болилоо. Тэгтэл нөгөөх үсчин Горагийн хөлөөс тэврэн амиа гуйж байгаа хулчгар дайсан шиг орилон бархиран өгүүлэх нь:

	— Та бодвол тэнгэр язгуурт Брахманы төрөл биз! Тэгэвч урьд насны тавилангаар та манайд заавал нэг зочлох учир байж л дээ. Гэвч та манайд тухалснаас болоод бид цагдаагийн мэдэлд орчихвол бас хөөрхий болно оо доо? гэлээ. Тэгээд Гора их үд өнгөрсөн хойно энэ хулчгар амьтныхаас гэдрэг эргэж явах хэрэгтэй боллоо. Тэгээд нөгөөх Рамабадигийнхаа орсон айлд хүрээд иртэл тэр нь аль хэдий нь ууж идэж аваад Галкадад эргэнэ гэж хэлээд яваад өгсөн байжээ. Ингээд Гора түүнтэйгээ уулзаж амжсангүй. Горагийн омгорхог хурц үгийг сонсонгуутаа Мангал Барасади хоол ундаа харамлаад царай өгмөөргүй болохоор нь Гора, 

	— Би танайхаас хар ус ч уухгүй гэхээр нь Мангал Барасади:

	— Түүний ингэх ямар учир байгааг асуувал: Гора түүний хуний шинжгүй царайг нь илчилж хэллээ. Тэгэхэд тэднийд байсан нэг цагдаа шижээргүй бардам царай гарган Мангал Барасадийг өмгөөлж байгаа бололтой:

	— Та чинь ингэхэд хаанахын хэн гэгч байна даа гэж хатсан хоолойгоо шахан сөөнгө дуугаар асуувал Гора түүний асуултыг үл тоомсорлон хариу эс өчин өгүүлэх нь:

	— Чи яасан их цагдаа тагнуултай хүн бэ? Чиний гайгаар Аллахбурт юу болсныг дуулаад би танайд зориуд ирлээ... Тэгэхлээр би одоо эс хэрээ мэдвэл... гэтэл цагдаа хоорондуур нь орж, 

	— Би чамайг чинь нэг муу гуйлгачин л гэж санаад байна шүү. Гэтэл чи юу юу гээд байна гэхэд нь Мангал Барасади цагдаагийн гараас барьж их л тоглоом тохуу хийх маягаар, 

	— Байг л дээ! Чи чинь яасан учиргүй амьтан бэ? Энэ чинь манайд заларч ирсэн гэгээн хувилгааныг тэгж яаж болох билээ гэхэд цагдаа:

	— Хувилгаан чинь ингэтэл таныг доромжлох гэж үү? гэхэд Мангал Барасади:

	— Таны хэлдэг ч зөв л дөө, ер нь хүн хэрэггүй юманд уурлах дэмий байдаг юм. Уур биеийг зовоох, уул морийг зовоох гэдэг шүү дээ. Би энд төрийг төлөөлж байгаа бас нэг түшиг хүн, тэгтэл намайг цагдаагаар хүн алуулж махыг нь цусалж байна гэдэг, үнэндээ тэгж байна гэж үү? Үгүй шүү дээ. Муу муухай үгсийг дуулчхаад та ингэтэл их уурладаг чинь шал мунхаг хэрэг байна гэлээ. Мангал Барасади бол хүнээр их муу хүн мөртөө тэр хүн юу юуны тухгүй уурладаггүй хүн юм. Тэгтэл цагдаа Горад хандаж:

	— Та биднийг үзэн ядаад хэрэггүй, бид засаг төрийн даалгавраар өөрийн үүргээ гүйцэтгэж яваа улс шүү дээ! гэхэд нь Гора хариу үл өчин гадагшаа гараад ирлээ. Мангал Барасади түүний араас нь дагаж гарч ирээд өгүүлэх нь:

	— Эзэн тэнгэр минь таны хэлдэг түмэн зөв! Энэ муу нүгэлтэн цагдааг орон дээрээ суулгачхаад түүний гарыг илэн таалж долигонож сууна гэдэг чинь хилэнц ёстой мөн л дөө! Гэвч иймэрхүү өдрүүд цааш удаан үргэлжлэхгүй дэг ээ! Би охиноо хуримлуулах ёстой хүн. Тэгэхийн тулд одоо хоёр гурван жил жаал мөнгө хураахаас болохгүй, тэгээд охиноо гэрлүүлчхээд би энэ эзэмшлээ орхиод зайлах хүн байгаа юм. 

	Та бүү уурла! Өнөө шөнө эндээ хоноод хоол унд зооглож амарч хоноод явагтун. Би таны хоол ундыг тусад нь бэлтгээд өгөмз! Энэ хар нүгэлт цагдаа нарын сүүдрийг ч танд ойртуулахгүй байж би чадна гэхэд нь Гора түүний үгийг сонсоод хэдийгээр их өлсөж байсан боловч улам их уур нь хүрч тэсэхүйеэ бэрх болоод:

	— Би чухал ажилтай явлаа гэхэд Мангал үүнийг үзээд өгүүлэх нь:

	— Та бүр тогтож хайрла! Би таныг гаргаж өгөхөөр нэг чадалтай хүн явуулаад орхиё! Одоо таг харанхуй болчхоод байна гэлээ. 

	Гэвч Гора түүний үгийг ойшоолгүй хурдан алхалж гарлаа. Тэгэхэд Мангал Барасади гэртээ буцаж ороод Цагдаад:

	— Энэ нөхөр чинь явлаа шүү! Та захирагчаас нэг хүн дуудуулна байгаа! гэвэл цагдаа: — Яах гэж гэвэл Мангал Барасади: — Энэ нөхөр чинь Дивижналын тэнд нууц ажиллагааг гадарлачихсан хүн шиг байна! Эл ямар ч гэсэн муу хүн байна шүү! 

	
ХОРИН ДОЛООДУГААР БҮЛЭГ

	Өглөөний эрүүл агаарт мужийн захирагч Перендла ноён голын хөвөөгөөр зугаалж явахад түүнтэй хамт Бану харагдлаа. Тэднээс жаахан зайдуу газар тэр англи захирагчийн Барэш гуайн эхнэр, охидтой хамт сүйх тэрэгнээ сууж салхинд зугаацан элдвийн юм ярилцаж харагдлаа. Ноёнтон Перендла бол зарим бенгальчуудыг хааяа уулзах, зугаалах, хүүхдээ хуримлуулах христосын тэмдэглэлт өдрүүдийн ёслол зэргээр өөрийнхөө дэргэд урьж авчирдаг байжээ. Тэндхийн бага сургуулийн хурал болбол тэр тэргүүлэгчдийн суудалд заларна. Аль эсвэл өөрийнхөө охид хөвгүүдийн хуримд оролцохыг урьсан энэтхэгчүүдийн урилгыг хэзээ боловч татгалзахгүй хүлээж авна. Түүний авгай бол саянаас энд нэг эмэгтэйчүүдийн сургууль бий болгожээ. Түүндээ охидыг оруулах гэж урьдаг юм. Барэш гуайн охид англи талын ном сурах дуртай байдаг болохоор тэр авгайд их тоогдон тэд хоорондоо захидлаар хүртэл харилцдаг байжээ. Заримдаа уулзаад янз бүрийн ном зохиолын тухай удаан гэгч ярилцана. Англи эзний төрсөн өдрийн баяр тун дөхсөн учир тэндхийн гийчид ирцгээж байв. Бану, Сүтир, Виня, Вардасүндри тэдний охид ингээд л цөм тэдний зуслангийн ойрх нэг байранд дөхөж ирээд байжээ. Харин Барэш гуай л ирээгүй үлдсэн билээ. Сүжрида Барэш гуайтай тэндээ үлдэхийг бодсон боловч Барэш гуай түүнтэй хамт Галкадад үлдээд яах вэ гэж бодоод Сүжридаг бас тэр баяр ёслолд бусын хамт явуулжээ. Барэш гуайн охидын бэлтгэсэн тоглолтыг ноёд дээдэс үзэхээр хэлэлцэж тохироод түүнийг үзүүлэхээр засаг захиргааны удирдагчид, газрын эзэд баячуудад урилга тарааж өгсөн ба англи эзэн өөрийн цэцэрлэгтээ майхан сууц бэлтгүүлж тэндээ Барэш гуайн охидод хоол умд хүртэл бэлтгэнэ гэж сэм яриад байлаа. Мөн Бану тэр англи эзэнд тоогдох гэж христосын холбогдолтой юмнууд түүнд ярьж сонирхуулан христост үнэн сүсэглэдэг, тэр талаар их сонирхсон царай гаргаж чадлаа. Тэгээд англи эзэн түүнийг «Та одоо яагаад эс христос шүтлэгтэн болсон юм бэ?» гэж гайхсан царай гарган асуухад хүргэсэн гэдээг. 

	Өнөө орой өмнө нөгөөх голынхоо хөвөөгөөр Бану англи эзэнтэйгээ хамт зугаалангуутаа брахманы дэглэмийг сайрхан магтаж, хинди шүтлэг, тэдний зан заншлын бүдүүлгийг гайхан энэ талаар их л сүрхий гүнзгий ярилцаж суутал тэдний өмнө нэг хүн «gооd еvening sir» (оройн мэнд хүргэе) гэж хэлээд орхихоор нь хартал Гора тэдний урд зогсож байлаа. Гора өчигдөр тэр англи эзэнтэй уулзахаар тэдний байранд очсон боловч түүний зарцад хээл хахууль өгөхгүйгээр өргөө рүү нь нэвтэрч болохгүй байв. Тэгээд ийнхүү буулт хийхийг хүсээгүй учир зугаалгын нь үеэр уулзахаар шийдсэн ажээ. 

	Бану Гораг хараад огт танихгүй хүн шиг царай гаргалаа. Англи ноён ч гэсэн энэ лут эрээс баахан сүрдэж байлаа. Тэр дотроо би ийм мундаг байгаль ер үзээгүй билээ гэж бодно. Толгой дээрээ нөмрөгийн тасархай зангидаж, гартаа хулсан шийдэм барьсан зангирсан чийрэг булчинтай энэ эр жаахан гандмал цамц өмссөн нь түүнийг улам сүр оруулжээ. Тэгээд Гора өгүүлэх нь:

	— Би Кошбурээс ирлээ гэхэд англи захирагч ер бишийн харцаар түүн тийш ажиглан харах болсон шалтгаан бол Кошбурийн ойрын өдрүүдийн үймээнийг гаднын хүн удирдан зохион байгуулж байна гэж дуулсан бөгөөд Горагийн хөлөөс нь толгой хүртэл ажиглаж харснаа дотроо энэ нөхөр чинь харин тэр үймээний эзэн биш байгаа даа гэж бодонгуутаа чи ямар язгуурын хүн бэ? 

	— Би брахман язгуурын бенгаль хүн. 

	— Аль нэг сонины хуудсанд таны холбогдолтой юм бичигдсэн байсан уу? 

	— Үгүй. 

	Тэгвэл та Кошбурээс юунд ирэв? 

	— Би хөдөө нутгаар хэрэн хэсэн явсаар цагдаа нар тариачдыг сүйтгэж байгааг сонсоод тэнд очсон билээ. Тэгээд тэндхийн ард түмний түгшүүртэй байдлыг танд дуулгах гэж ирлээ. 

	— Чи Кошбурийнхнийг үл бүтэх амьтад гэдгийг мэдэхгүй юм гэж үү!

	— Тэд үнэндээ тэгтэл их болж бүтэхгүй юм хийгээгүй дэгээ! Тэд жинхэнэ эрх чөлөөг хүсдэг бололтой? Хэнээс ч айж сүрдэхгүйн тулд бие даасан чөлөөт байдал тэдэнд шаардагдаад байна. Тэд үнэнч биш байдал дарлал зэргийг тэсвэрлэж чадахгүй юм гэж хэлэхээр нь англи эзний уур нь хүрч энэ нөхөр чинь харин нөгөөх «Шинэ бенгальчууд» гэгдэгч өөрийнхөө санаа зоригоор түүхийг бүтээгчдийн нэг байх нээ. Яасан задарсан нохой вэ? гэж бодонгуутаа:

	— Чамд тэндхийн байдлыг мэдсэн шинж ерөөсөө алга гэвэл Гора, 

	— Хаанахын? Та бас ноёдоос илүү мэддэг хүн гарах нь уу? гэж хэдэрлэн хариуллаа. Тэгтэл англи эзэн, 

	— Харин чи тэндхийн хэргийн гаднаас хуруу дүрж байгаа бол чамд гомдолгүй юм ногдуулчхаж дөнгөнө шүү! 

	— Хэрэв та нар дарлал хэвээр үргэлжлүүлсээр байх юм бол тэр байдлыг чинь тэсвэрлэж чадахгүй. Тосгоныхон цагдаагийн эсрэг босох л болно. Тэгэхэд нь би тэднийг зоригжуулан зохион байгуулж чадах билээ гэвэл англи ноён байж ядан:

	— Чи яасан их амтай, бардан золиг вэ? Чи гэхэд нь Гора хариу эс өчин тэднийг орхин одоход англи ноён Бануд хандаж:

	— Танай эндхийнхэн иймэрхүү л будилаантай улс даа, та харж байгаа биз! гэвэл Бану долигонуур царай гаргаж гөлөлзөөд ноёнтоон эднүүсийн зан ааш, хүнлэг чанар, нөхөрсөг харьцааны хувьд их бүдүүлгийн нь харгайгаар ийм юм гаргаж байгаа юм. Эд Английн урагш давших хөгжлийг үл хайхран бурхны ивээлээр Энэтхэгт ноёрхсон англи төрийн тогтнолыг хүртэл үнэн хэрэг дээрээ хүлээж аваагүй улс юм шүү! Эд бурхны номлолыг хий хоосон цээжилж тоть шиг дуурайн уншихаас биш, түүний чухам учир утгыг мэдсэн улс ерөөсөө биш гэхэд нь, 

	Англи эзэн хэзээ болтол христос шашинд эс итгэж нэгдэнэ, тэр хүртэл л мөн ийм будилаан гарсаар байх болно гэв. 

	Бану, 

	— Таны хэлдэг нэг ёсондоо үнэн юм гээд цааш нь мань эр христосын тухай элдэв үнэн худал юм донгосож гарах шалтаг боллоо. Тэгээд англи ноён цагаа хартал найман цаг хорин минут болсныг хараад нэлээд тэвдэн түүний үгийг үл тоомсорлон, 

	— За тантай өнөө өглөөний зугаалах цагаа аятайхан өнгөрөөсөндөө баярлалаа гэж хэлээд машиндаа сууж Бангале гэдэг зуслангийн суурин руугаа давхин одов оо. Бангаледаа эргэж ирээд Харан Бану шүүгчтэй уулзаж ярилцсан тухайгаа бардамнан хөөрөх боловч Горатай уулзсан тухайгаа юу ч цухуйлгасангүй. 

	
ХОРИН НАЙМДУГААР БҮЛЭГ

	Тосгоныхны хөдөлгөөнийг намжаахын тулд сүрдүүлэх арга хэрэглэн дөчин долоон хүнийг баривчилж гянданд хорьжээ. Гора мужийн захирагчтай уулзчихаад олигтойхон шиг өмгөөлөгч хууль цаазын мэргэжлийн хүн эрж хайлаа. Гора сургуулийн найз Садгорийгоо сайн өмгөөлөгчдийг мэднэ. Өөрөө ч бас зүгээргүй гэж сонссон юм. Тэгтэл Садгорий, 

	— Ээ харла! Гора минь. Чи юу ярьж байна аа. Ямар тийм хүн яаж эндээс олдох вэ? Тэгээд олджээ гэхэд өмгөөлөгчийн хөлс мөнгийг хэн төлөх юм бэ? гэхэд Гора: — Би гэхэд нь тэр, 

	— Чи ганцаар дөчин долоон хүний өмнөөс ийм их мөнгө яаж төлж чадах вэ? гэхэд нь Гора түүнтэй хэдэрлэн зөрүүдэлнэ. 

	Маргааш нь Гора өглөөний арван цагийн үед галт тэргээр Галкадад явахаар шийдсэн учир нь бол тэндээс олигтой өмгөөлөгч олдвол тариачдын хэргийг хөнгөрүүлж юуны магад гэж бодсоных билээ. Тэгтэл Горагийн ажилд саад мундсангүй. Энд Галкадагийн оюутнуудын крикэдийн14 нэг баг эндхийн оюутан залуустай тэмцэн тоглохоор иржээ. Оюутнууд тэмцээн хийх журмаар хоорондоо тоглож байгаад нэг залуугийн хөл нь цохиур модонд осолдон дэлсэгдсэнээс болоод нэлээн хүнд бэртлээ. Тэгээд нөхөд нь түүнийг ойрх нуурын дэргэд аваачиж хүйтэн усаар жигнэж, навч норгож тавиад боожээ. 

	Тэгж байхад нэг цэргийн хүн хүрч ирээд тэр залууг барьж авч багалзуурдан арай л балбасангүй, зөндөө муухайгаар харааж:

	— Хар тэнэг минь энэ нуурыг ундаанд хэрэглэдэг болохоос биш чамд бузарлуулах гэсэн юм биш гэж загнаад амар заяа үзүүлдэггүй ээ! Оюутнууд ийм явдал болно гэж яаж мэдэх вэ. Тэгээд тэд тэр цэрэгт тэгтлээ их дарлуулахыг эс хүсэн тэрийг нэлээд сайн занчиж байтал дахиад дөрөв таван цэрэг хүрч ирэн хүч нэмэхээр ирж явах үед Гора тэдэнтэй тэнд тохиолдлоо. Гораг хүрч очтол цэргүүд тэднийг хайр найргүй балбаж байхыг үзээд Гора зүгээр өнгөрөөж тэссэнгүй. Энэ оюутнууд бол Горатай хамт крикэд тоглодог сайн танилууд нь юм. 

	Тэр урагшаа зоримог алхалж давшаад цэргүүдэд хандаж:

	— Та нар тааруухан шиг харгисал! гэхэд цэргүүд түүний өөдөөс маш зэрлэг загнахаар нь Гора тэднийг шийдвэртэй цохиж эхэлтэл цэрэг оюутнууд талцаж хага үсэрч бас өөр оюутнууд ч нэмж ирж байв. Гора, Оюутнуудад хандаж:

	— Энэ муусайн цагдаа нар руу дайраад! гэж тушаал буулгатал цэргүүд зугтаж эхэллээ. Энэ хэрэг Горагийн тухайд бол тэгсхийгээд эс өнгөрлөө. Гэтэл гурав, дөрвөн цагийн үед Виняг таньдаг хоёр гурван оюутан Гора тэргүүтэй хэд хэдэн оюутан баривчлагдсан тухай тэднийг сургуулилж байтал ирж хэллээ. 

	Тэгээд нөгөөдөр өглөөний шүүхийн хуралдаанаар тэднийг авч хэлэлцэх нь шиг бололтой гэв. 

	Гора баривчлагдаж гэж дуулаад Бану болон бусад нөхөд цочих шиг боллоо. Виня ч энэ мэдээг сонсонгуутаа шүүгч Садгорийгийнд очлоо. Тэр хоёр энэ тухайн бүх холбогдлыг мэдэж аваад Гораг хорьсон гянданд иржээ. Садгорий Горагийн хэргийг цагаатган суллаж өгөхийг бодъё! гэхэд нь Гора зад эсэргүүцэн

	— Чи үнэн мөнийг шүүгч биш, өнгө мөнгөөр үнэнийг гуйвуулагч бэртэгчин амьтан гэж загнавал Садгорий, Виняд хандаж:

	— Гора өөрөө ингээд байхаар чинь бид яах вэ? дээ гэвэл Гора:

	— Би шоронгоос суллагдаад яах юм бэ? Шударга үнэнч ядуучууд шүүхийнхэнд хээл өгөх мөнгөгүй болохоор нэг насаараа шоронгийн хадаас болж байхад энэ хуурамч төрд мөнгө, хээл хахууль өгч хэргээс мултрахыг би хэзээ ч хүсэхгүй гэхэд нь Садгорий:

	— Чи улс төрд хэрээ мэдэхгүй дайсагнаж байж толгойгоо авхуулчхав аа! гэхэд нь Гора, 

	— Эсрэг зүйлээ хэн ч гэсэн уучилдаггүй шүү. Энэ шударга биш төр намайг нигүүлсэн энэрэхгүй гэдгийг би мэдэж байна. Үнэн хэргийн төлөө би өөртөө өмгөөлөгч хөлслөхгүй ээ. Хэрэв намайг шүүхэд өмгөөлөгч хэрэгтэй гэж үзвэл засгийн газраас өөрөө өмгөөлөгч гаргаж өгнө биз! гэхэд нь Виня тэр хоёр Гораг зөндөө учирлан гуйсан боловч тэр чигээрээ эрс зүтгэ лээ. Харин Винягаас, 

	— Чи энд юунд ирэв ээ? гэж асуутал Виня, Гораг суллахаар олон түмнийг уриалан бослого гаргах юм бил үү гэж бодож байснаа, 

	— Чиний миний энд ирэхийн учрыг сүүлд ол! Одоогоор бол чамайг л яаж ийж байж суллах явдал байна гэлээ. 

	— Би бол ард түмнийг төлөөлж хаан төрийнд ирсэн зочин шүү дээ гэдгийг чи сана! гэхэд нь Гораг зорьсон юмнаасаа буцдаггүй заншилтайг сайн мэдэх Виня түүнтэй олон үг маргасангүй ээ! 

	— Би чамд гаднаас жаал зугаа идэх юм авчирч өгье! гэхэд Гора эрс шийдэмгийгээр:

	— Би шоронгийн хоолноос илүү юу ч идэхгүй. Чи над хоол авчирна гэдэг чинь шал дэмий хэрэг, би идэхгүй гэхлээр нь Виня дотроо их л урамгүй болж байрандаа буцлаа. Энэ үед Сүжрида өрөөнийхөө цонхыг онгойлгоод нэлээн сэтгэл зовсон байдалтай гартаа нэг ном барьчихсан Винягийн эргэж ирэх замыг харуулдаж байлаа. Тэгээд Виня урам нь хугарсан ирж явааг хараад Сүжридагийн дотор жигтэйхэн боллоо. 

	Лалида байшингийн нэг буланд урвайн сууж юм оён хүнд бодолд дарагджээ. Лавия Сүтиртэй тоглож, Лали юу ч хийлгүй тэднийг ээлжлэн харна. 

	Бану Вардасүндри хоёр үзвэрийнхээ л холбогдолтой юмыг ярьцгаана. 

	Виня орж ирэнгүүтээ Горагийн байдлыг нэгд нэггүй ярилаа. 

	Сүжрида түүний үгийг сонсоод хүнд бодолд дарагдлаа. 

	Лалида юм оёж сууснаа барьж байсан зүйлээ алдаж нүүр нь улайн царай нь хачин боллоо, 

	Тэгтэл Вардасүндри, 

	— Винячи санаагаа тайвшруул. Би өнөө орой Гораг суллуулах талаар англи эзний хатагтайтай уулзаж ярилцвал нэг аргалчхаж болох байх гэвэл Сүтир

	— Нээрэн тэгвэл нэг арга байгаа юм байна шүү гэхэд Виня, 

	— Аа, мэдэхгүй хөөрхий би ч бүр мэдэхээ болиод байна шүү! Тэр өөрөө элдвийн хуйвалдааны аргаар хэргээс суллахаас эрс эсэргүүцэн татгалзах юм гэж хэлэхийг анхааралтайгаар сонсож авсан Харан Бану, 

	— Горагийн төлөө ийм энэрэнгүй санаа тавих гэдэг бол илүү зан юм гэж хэлэхдээ түүний царайд өшөө хорсол буцалж байгаа нь илт байлаа. Түүний энэ үгийг сонссон Лалида дуугүй сууж тэссэнгүй. Түүний төлөө санаа тавих нь яагаад буруу байх билээ. Горагийн хэлдэг ч түмэн зөв. Англичууд тэднийг буруут болгохоороо дийлэхийг л бодно. Бас дийлнэ ч тэгэхээр хэрэгтэй өөртөө болох хүндээ өдий төдий мөнгө төлдөг, тэгсэн мөртөө тэд үнэнийг олж ямар чадах биш, тэгэхлээр тэр илүү зардлын өрнөөс өөрийгөө мулталж өөрөө өөртөө өмгөөлөгч хийвэл үнэнд ойртож бас юуны магад, эс бүтвэл тэр л биз! Тэртэй тэргүй шоронд л хоригдох нь гарцаагүй шүү дээ гэлээ. Бану, Лалидаг өөрийн нь нүүрэн дээр Гораг өмгөөлж ийм үг хэлье гэж зүүдлээ ч үгүй явжээ. Бану эхлээд нэлээн гайхсанаа: дараа нь ээдэрч түгдэрсэн хоолойгоор:

	— Лалида чи энэ тухайд юу гэж ойлгоод ийн өгүүлж байна даа. Чиний энэ хэлж байгаа үг чинь дээд сургуулийн оюутны амнаас гарах үг ер биш. Харин чи Горагийн тухай үнэн худлаа баахан юм сонсчхоод ингэж яаж болох вэ? Чамайг юу бодчихоод ингэж байгааг чинь ойлгоход бэрх юм гэж хэлээд цааш нь Бану өнгөрөх шөнө англи эзэнтэй юу юу ярилцсан, Кошбурт юу болсон, Гора одоо ямар шүү ажил төрөл хийж яваа зэргийг цөмийг нь дэлгэрэнгүй ярьж өглөө. Виня урьд нь Кошбурт болсон явдлыг дуулаагүй байсан болоод энэ бүгдийг сонсож нэлээн хүнд бодолд дарагдлаа. Тэгээд ч ноёнтон Гораг минь ч тийм амар суллахгүй гэдгийг мэдэж авлаа. Банугийн хэлсэн үгийг тэдэн дотор хэрэгсэх хүн нэг ч алга байлаа. Сүжрида одоо болтол дув дуугүй бодолд дарагдан сууна. 

	
ХОРИН ЕСДҮГЭЭР БҮЛЭГ

	Өнөөдөр мужийн захирагч ирэх байсан тул шүүх таслах хурлын ажиллагааг түргэн дуусгахаар арав хагасын үед шүүх дээр очлоо. Саткори оюутнуудыг өмгөөлж гол зорилго нь бол өөрийн найз Гораг хамгаалахын тулд ийнхүү оролдлого хийжээ. Тэрээр байдлыг нарийн ажваас нэгэн удаа буруугаа хүлээсэн нь дээр Мэт санагджээ. Тэгээд үг хэлж энэ залуучууд бага залуу, эд соёлжин боловсорч гүйцээгүй, бас ч ухамсраар дульхан учраас эвдэрч энэ хэрэгт орооцолджээ гээд эдгээр хүмүүст хөнгөлөлт үзүүлэхийг хүсжээ. 

	Шүүгч, оюутнуудыг нас биеийн байдлыг харгалзан шоронд хорингуутаа таваас хорин таван удаа хулсан саваагаар торлогдохоор ял ноогдуулах зарлиг буулгав. Горагийн тухайд бол түүнд өмгөөлөгч гэхээр юм алга байлаа. Тэр өөрөө цагдаа нарын хүний үнэргүй байдлыг ярьж эхэлтэл мужийн захирагч, ноён шүүгч нарын зүгээс Гораг, өөрийн үүрэгт албаа гүйцэтгэж яваа цэргийн хүмүүсийн дотоод эрхэнд халдсан хэргээр нэг сар яс цоожинд хорих ял ноогдуулахад түүнд харин тун жирийн зөөлөн сэтгэлээр хандаж, үйлдсэн хэргийг нь хөнгөлсөн мэт царай гаргацгаана. 

	Сүтир Виня хоёр шүүхийн хуралд суужээ. Виня, Гора найзынхаа нүүр өөд эрслэн харж эс чадлаа. Тэр хоёр таслан шийтгэх ажиллагаа дууссаны дараа гадагшаа гартал Сүтир Вангале хэмээх нэртэй зуслан дахь байр луугаа очиж усанд орж зугааллаа гэхэд нь Виня түүний үгийг ойшоосонгүй сайх хоёр яван явсаар нэгэн хэсэг өргөн тал газрын зөрөг замаар явж байгаад замдаа дайралдсан саглагар модны сүүдэрт хэсэг сууж амарч байснаа Виня:

	— Сүтир чи Вангале руугаа явж л бай! Би хойноос чинь гүйцээд очимз! гэв. Виня нөгөө л газраа суусаар бүүр орой болчихлоо. Тэгтэл нэг тэрэг эсрэг этгээдэд нь зайдуухан газар ирж зогсохыг харвал түүн дотроос Сүтир, Сүжрида хоёр гарч ирэхийг хараад Виня бослоо. Тэгтэл Сүжрида өрөвдөн энхрийлсэн дуугаар:

	— Явъя даа Виня гуай гэж дуудлаа. Виня тэдэнтэй хамт тэргэнд нь сууж явах замдаа дуу шуу ч үгүй байлаа. 

	Байрандаа ирээд тэнд хөл үймээн болчихсон, хүн бүр л тэвдэн сандарчихсан байхыг үзлээ. Лалида Ноёнтны баяр ёслолыг бидний хөөр хөгжөөнтэй болгох ч яамай байхаа даа. Би үхсэн ч тоглолтод оролцохгүй гэхлээр нь Вардасүндри авгай мэгдэн сандарч яахаа мэдэхээ байж, Бану: — Зөрүүдлэхээс юу олдоно вэ? Одоогийн охид хүүхдүүд чинь хий л нэг их том том үг хэлж хэгзийхээс биш хийж чадах юмаар ч тааруухан ч амьтад юм аа даа! гэж дахин дахин амандаа үглэнэ. Виняг ирэхэд Лалида түүнд:

	— Та намайг өршөөгөөрэй! Бүүр эртээр та юу гэж хэлж байлаа, тэгэхэд чинь би таны үгийг ойлгоогүй муйхарлан зүтгэж байж шүү! Би тэгэхэд даанч гадуур, ард түмний амьдралын гүнд юу болж байгааг олж үзээгүй байснаас тэгтэл их алджээ. Бану Энэтхэгийн одоогийн засаг төрийн үйл ажиллагааг магтах гэхэд үг олохоо байгаад байна. Тэгэхэд би түүнийг зад эсэргүүцсэн юм гэхийг дуулсан. Бану ууртаа нүүр нь чинэрч тэр салгалж чичирсэн гараараа номын хуудас эргүүлэн оролдоно. Тэгэхэд Лалида сэтгэл нь хөдөлсөн байдлаар өгүүлэх нь:

	— Харан Банугийн бодол санаа шүүгчтэй хэчнээн их нийлэх боловч Гора, Кошбурийн асуудлаар бол хамаагүй давуу шийдвэртэй байх шив гэвэл, 

	— Лалида чи... гэхэд нь Лалида Бану руу довтлон очиж:

	— Та амаа хамхи! Тантай ярьсан хүн алга! гэж зандраад дахин Виняд хандаж:

	— Виня та хүний үгэнд битгий ороорой! Өнөөдрийн тоглолтын төлөвлөгөөг саатуулчихъя! гэвэл Вардасүндри үгийг нь тасалж:

	— Чи яасан охин бэ? Виняг чи өнөөгийн найр цэнгэлд оролцуулахгүй гэв үү? Худлаа тоглож байгаа биз! Наадах чинь үнэмшээд царай нь хачин болчихыг үз л дээ! гэвэл Виня, 

	— Бид энэ эзнийд гийчин болон ирсэн хэдий боловч энд одоо зочлогдон бараа болж эс чадлаа гэхэд Вардасүндри түүнийг эргүүлэх гэж янз бүрийн арга бааш хэрэглэсэн билээ. Тэр охидынхоо дуугүй байгаад жаахан урамшин:

	— Миний охид та нар цөмөөрөө бэлэн болчихоо биз! Сүжрида миний охин чи Виняд учрыг ойлгуулаад өг! Бид энд ганцхан өнөөдрийн энэ тоглолт л хийхийн тулд ирсэн билээ. Манайхныг тоглоно гээд зар урилга тарчихсан, тэгээд тоглолт эс бүтвэл би олны нүүрийг яаж харах вэ? гэхэд нь Сүжрида ганц ч дуу гарсангүй доошоо харчихлаа. 

	Виня тэндээс гарч ойрх мөрний хөвөөн дэх галт онгоцны зогсоол дээр очлоо. Хоёр гурван цаг болоод хөлөг онгоц аялагчдаа суулган Галкада руу явж маргааш өглөөний найман цагийн орчим тэнд очих ёстой байлаа. 

	Бану уур нь шатаж Гора Виня хоёрыг хараан зүхлээ. Сүжрида суудлаасаа босоод хажуугийнхаа өрөөнд ороход Лалида бас түүний хойноос дагаж орлоо Лалидаг харангуутаа Сүжрида нүүрээ хоёр гараараа дарж дэвсгэр дээрээ доошоо харж уналаа. Лалида хаалгаа дотроос нь түгжсэнээ Сүжридагийн дэргэд ирж үсийг нь гараараа илээд эгчийгээ жаахан тайтгарахад гарыг нь нүүрнээс нь салгаж хацраа хацарт нь нааж шивгэнэн:

	Эгчээ явъя! Хоёулаа Галкадад буцъя. Энэ муу англи эзний баяр ёслолыг орхиё! гэж хэлэхэд Сүжрида нэлээн болтол дуугүй байснаа:

	— Лалида минь бид нэгэнт зорьж ирсэн юмаа хийхгүй яаж болох юм бэ? гэхэд Лалида:

	— Аав одоогийн энэ хэрэг явдлуудыг мэдээгүй байгаа л даа. Тэр хэрэв мэдсэн бол биднийг энд байлгахгүйдээ! гэвэл Сүжрида, 

	— Би ч бас л чам шиг бодож байна. Гэвч цаг ирвэл тамд ороход ч болохгүйдэх юу байх вэ. Одоо нэгэнт цаг нь тулчхаж шүү дээ! Ийм хэцүү өдрийг хүн амьдралдаа яахин мартаж чадах бил ээ? Лалида Сүжридагийн энэ үгийг сонсоод уурлаж тэндээс босон харайж ээждээ гүйн очоод:

	— Ээж ээ! Одоо та нар явахаар болж байгаа биз! гэхэд Вардасүндри:

	— Чи чинь солиоров уу? Бид оройн есөн цагаас очиж тоглоно шүү дээ гэхэд Лалида:

	— Үгүй, би Галкадад буцахаа ярьж байна гэхэд Вардасүндри гайхаш нь тасарсан байдлаар:

	— Та минь ээ энэ охины үгийг дуулав уу? гэвэл Лалида, Сүтир чи эндээ үлдэх юм уу? гэж асуув. Сүтир өдөр Горагийн хэргийг тасалж байхад хараад их сүрдсэн учир тоглолтыг нь тасалж явах зориг нь мохож аргагүйдэн хулчганаж суулаа. Тэгэхэд нь Вардасүндри:

	— Одоо энэ дэмий юм яриад яах вэ? Байр байрандаа очиж амарцгаа! Ядарчихвал царай зүс алдаж, шөнийн наадамд нойр хүрвэл яана, унтацгаа! гэж тушаал буулгав. Тэгэхлээр нь тэд цөм явж унтацгаав. Сүжридагийн нойр хүрдэггүй элдвийн бодол түүнийг зовооно. Бас зэргэлдээ өрөөнд Лалида мөн ийм байдалтай байна. 

	Энэ үед явах гэж байгаа усан хөлгийн яндангийн чимээ содон сонсогдоно. Гэтэл усан хөлөг хөдлөхийн даваан дээр тулаад дамжуурга шатаа өөд нь өргөн байтал Виняд нэг ухаалаг охин шалбалзан ирж явахад нь өмссөн хувцас алхааг нь ажвал Лалида мөн ажээ. Бүүр дөхөөд ирэх нь нээрээ мөн байлаа. Лалида тоглолтоо хаяж гэдрэг буцахыг хамгийн түрүүнд уриалж байсан юм, бодвол Галкада эргэхээр шийджээ гэж бодлоо. Тэгээд буцах гэж ирлээ хэмээн мэдээд Виня галт онгоцны шатыг арай гэж доош нь буулгатал Лалида гүйж ирэнгүүтээ:

	— Намайг татаад авч үзээрэй! гэж хашхирлаа. Тэгэхэд Виня, 

	— Онгоц хариугүй хөдлөх нь, 

	— Би мэдэж байна хамаагүй! гэж хэлээд олон таван үггүй зоримог авиран гарч ирлээ. Виня түүнийг зөөлөн суудалт өрөөнд оруулан өмнөөс нь үг дуугүй харж зогслоо. Тэгэхэд Лалида:

	— Би энд түр ч байж чадахгүй Галкададаа явахаар ирлээ. 

	— Нөгөөдүүл чинь яасан бэ? 

	— Аа мэдэхгүй тэднийг! Би захиа бичиж орон дээрээ хаячхаад ирсэн гэв. 

	— Лалидагийн энэ золбоолог байдалд урамшсан Виня, 

	— Гэвч... гэтэл Лалида үгийг нь тасалж, 

	— Онгоц ч хөдөллөө дөө хөөрхий! Би бүсгүй хүн гээд хүнээс дутуу юу байна вэ? Надад үнэндээ өнөөдөр амиа хорлосон ч шулуун санагдлаа. Виня дотроо: Ганц боллоо одоо » гэж бодон баяртай явна. Хэдэн мөчийн дараа Лалида, 

	— Таны найз Горагийн байдал миний санаанд нэг яв цав тохирдоггүй юм. Мэдэхгүй яагаад тэгдэг юм бэ бүү мэд! Түүний үгийг сонсоод би үг сөрмөөр санагддаг байж билээ. Тэр үгийнхээ хүчээр хүнийг хазаарлан барих гэдэгт би голлож дургүйцдэг юм. Түүний тэр эрс шийдэмгий хүчирхийлэх зан нь ганцхан бусдын тулд ч биш, өөрөө өөрийгөө хүчээр захирдаг юм байна гэдгийг би өнөөдөр үзэж мэдлээ. Энэ нь үнэндээ их зөв юм. Би ийм хүнийг өөр хаана ч үзээгүй гэх мэтээр Лалида зөндөө юм ярьж явлаа. Үнэндээ гэхэд түүний хийсэн хэргийн тухай байн байн сэтгэлд нь орж ирж, ямар нэгэн эргэлзээтэй бодол толгой өндийлгөхгүйг хичээж байх шиг Винятай хамт галт онгоцонд суух гэдэг ичгэвтэр хэрэг байж болох авч энэ талаар анхаарсангүй, гэвч одоохондоо тэр ичгүүрээ замхраахыг чармайна. Винягийн дуу тун цөөрчээ. Учир нь Горад тохиолдож байгаа бэрх зовлон дарлал болон англи эзний баяр ёслолд оролцохын ичгүүрээс тэр нэг ёсондоо хэлгүй хүн шиг болчихсоны дээр Лалидагийн иймэрхүү зориггүй аймтгай царай бүүр нэрмээс болжээ. Уг нь цаг байдаг сан бол ч Винягийн сэтгэл Лалидагийн тэрхүү аймтгай байдлыг шүүмжлэн ухамсарлуулбал зохих атал харин яах вэ одоо дандаа түүнийг эргэлзсэн бодол аажим аажимдаа овоо өөдрөг болж байлаа. Горагийн тухай санаа зовоохоос илүү Лалидагийн аймтгай байдал түүний сэтгэлийн зовлонг нэмэгдүүлэх боловч Лалидагийн тухай сайтар эргэцүүлэн бодох тутам түүнд итгэх итгэл үл мэдэгдэм нэмэгдэж байлаа. Виня, Лалидаг хайрлаж байгаагаа яаж илчлэх учраа олохгүй боллоо. Анхандаа Лалидаг дотроо хэчнээн доромжлон үздэг байснаа бодоход одоо ороо авах шиг болохоор барахгүй тэр тухайгаа түүнээс уучлалт гуйх эвээ олоход бэрх байлаа. Лалидагийн сэтгэл олон юманд хуваагдаж байгаа мөртөө түүний нүдэнд залуу бүсгүйн дурлалын гэрэл гялалзаж харагдах нь түүнд нэг л таатай санагдана. 

	
ГУЧДУГААР БҮЛЭГ

	Лалидаг хүргэж өгөнгүүтээ Виня Барэш гуайнд очлоо. Галт онгоцонд суухаасаа өмнө түүний сэтгэлд Лалидагийн тухай өөрөө юу гэж үзэж байгаагаа бодох ухаангүй явжээ. Энэ гялалзсан эмэгтэйг өөртэйгөө ямар нэг хэргээр ингэж холбогдоно гэж яахин тааварлах вэ. Харин Винягийн сэтгэлд Сүжрида л үүрийн цолмон адил гялалзаж мөнхөд гэрэлтэж явдаг байсан бол одоо өөр нэг од түүнээс ч тод үзэгдэх болж хуучин од нь бүдгэрэх төлөвтэй болж эхэллээ. 

	Хөлөг онгоц хөдлөх гэж байхад Лалида яаран хүрч ирж онгоц өөд авирч байсан тэр мөч Винягийн сэтгэлд мөнхөд үлдэх мэт боллоо. Виняд тэрхэн үедээ орчлонгоос хоёулхнаа тасарч бүхний эсрэг зоримог давшилт хийж байх шиг санагдаж билээ. Тийм ч учраас түүнд ер нь Лалидагаас ойр дотно хунгүй шиг санагдах бөгөөд Лалида тэр хоёрын хооронд өөр хэн ч алга, тэгэхлээр Виняд хамгийн янаг хүн нь тэр гарцаагүй мөн гэдэг бодол сэтгэл зүрхэнд нь цацран мандах зул лугаа адил ажээ. Тэгтэл Лалида сууж байсан амрах тавцан дээрээс босож унтахаар зөөлөн суудалт орондоо ороход Виня суудлаасаа босож өөрийнхөө өрөөнд очиж эс чадлаа. Онгоцон дээр Лалидаг үймүүлэн түйвэргэх аюул тохиолдож болох нь мэдээж боловч Виня өнөө түүнийг ивээлдээ харж хамгаалах эрх нэгэнт олдсоны хувьд тэр завшаанаа ашиглах нь хэрэгтэй болжээ. 

	Эргэн тойрныг нөмөрсөн таг харанхуй шөнийн цэлмэг тэнгэрт одод гялалзан жирвэгэнэж, голын дагуу өтгөн шигүү ургасан модод шөнийн тэнгэрт лүглийн харлаж, доошоо ажиглавал их мөрний дөлгөөн урсгал намуухан урсах ажээ. Үнэт эрдэнийн адил ховор тохиолдох дурсгалт хоногийг Виня энд анх үзлээ. Эцэг эх, эгч дүү нараасаа хол Лалида өнөө энэ нэгэн үл таних орон дээр ариун цогцсоо амраан, санах бодох юмгүй тавтай тайван нойрсож нямбай эвтэйхэн засаж самнасан гэзэгний нь ганц ч бут үс янзаа алдаагүй ажээ. 

	Эмэгтэй хүний хамаг нарийн нандиныг илчилсэн уран гуа гар нь хучлагадаа халхлагдах бөгөөд алжаан тулирсан уян налархай хөлөө жийн одот харанхуй шөнө орчлонгийн нам жимийн дунд хэвтэх нь Виняд шидэт үлгэрийн гуа дагинасыг санагдуулна. 

	Гэвч саргүй харанхуй энэ шөнө Винягийн сэтгэл баахан гутарч хөөрхий Гора минь өдийд шоронд хоригдон суугаадаа! гэж бодно. Виня Горатай бүх л зовлон жаргалаа тэнцүү хувааж явсан бол одоо тэр сайн нөхрөөсөө алсад тусгаарлагджээ. Горад шоронгийн хатуу цааз юу ч биш шиг санагдаж байгааг Виня сайн мэдэж байлаа. Харин тэр ямар хэргийн холбогдлоор хоригд оо вэ? гэдгийг нь мэдэх аргагүй юм. Чухам үүнийг мэдэх цаг үед нь хоёр найзын амьдралын зам хоёрдон салсны учир түүнд л Виня голлон харамсаж байгаа билээ. Виняг ийнхүү ганцхан шөнө өөрийнхөө өчүүхэн бага нөхрийнхөө агуу ихийг ялган салгаж тарамдсан бодлоор сэтгэл нь доргилж таг харанхуйн зүг ширтэн харна. Хөлсний тэрэг Барэш гуайн гадна ирж зогсох тэр мөчид Лалида буухдаа өвдөг нь Чичирч байлаа. Лалида цайлган цагаан хөнгөн хийсвэр сэтгэж хийсэн тэр зүйлийн үр уршиг чухам юу болохыг мэдэж гэмшихийн ихээр гэмших ажээ. Лалида Барэш гуайг учир зүггүй үглэн олон юм нуршиж загнахгүй гэж мэдэж байсан боловч түүний дуугүй байх нь улам ч аймшигтай болохоор тэр ийнхүү их эмээж байсан биз! 

	Лалидагийн иймэрхүү айж сандарсан байдлыг Виня яг хуулбарлан хулчганахдаа зогсож байж ядан өөрөө хамт байвал Лалидагийн айн сүрдэх зовлон хөнгөрөх юм болов уу? Эсвэл улам муу болох болов уу? Энэ хоёрын аль нь болохыг мэдэх зорилгоор сандарч мэгдсэн аялгуугаар Лалидад хандаж:

	— Тэгвэл би одоо явах уу? гэвэл Лалида шуудхан түүнд:

	— Үгүй яалаа гэж энэ чинь, аав дээр орохгүй юү? Лалидагийн өөртөө хань болгох гэсэн энэ шийдвэр Винягийн зүрхэнд амралт өгөх шиг боллоо. Зөвхөн гэрт нь хүргэж өгснөөр л хамаг хэрэг шувтарсангүй дээ! гэдэг бодол Винягийн дотор орж ирэнгүүт амьдралын нь нэг тэмдэглэлт зангилаа түүнтэй хамт холбогдон хүлэгдэх болж илт урам зориг нь бадран уужиртал нэг мэдэх нь ээ Лалида түүний баруун гараас нь барьчихсан зогсож байхыг үзээд бүүр зүрхэнд нь гал дүрэлзэх шиг боллоо. Тэгээд тэр хэрэв ороход л Барэш гуай Лалидад аль нэгэн юм хэлчихмээр л уурлах шинж мэдэгдвэл, эсвэл бүүр илтээр уурлавал Лалидагийн хэргийг өмгөөлөн хамгаалж түүнийг хэргээс авран хамаг гэмийг өөрөө биеэрээ үүрч давахаар зориг шийдлээ. 

	Гэвч тэр Винягийн ийнхүү үнэн учрыг бас сайн мэдсэнгүй. Үнэндээ бол Лалида болсон явдал, хийсэн хэргээсээ өчүүхэн ч юм нуулгүй цөмийг нь Барэш гуайд илчлэн хэлчхээд түүний ноогдуулах залхаалтыг цөмийг нь өөрийн хар толгойгоор хүлээж авна гэж бодох ажээ. 

	Хөлөг онгоцон дээр явахдаа Лалидагийн бодож санаж явсан юм нэлээн өмнөө байжээ. Тэр хар нялхаасаа яваад зөндөө л удаа янз бүрийн хэрэг төвөг гаргасан нь олонтоо боловч одоогийн энэ явдал тун гүнзгий холбогдолтой юм. Энэ цээртэй ажилдаа Виняг нөхөр болгон авахдаа хэнээс ч нуухгүй гэж бодож явжээ. Өнөөхөн хүртэл тэр нэг гаднын хүн Виня бид хоёрын хооронд үйл ажиллагааны болон ер нь аль ч талаар ямар ч ялгаа байхгүй хосгүй адил хүмүүс мэтээр итгэж байжээ. Гэвч Винягийн зүйрлэшгүй төрөлхийн номоо даруу зан төлөв нь түүний сэтгэлийг сэргээн даан ч хосгүй нандин чанар юм даа гэж түүнд санагдан зүрхэнд нь жаргалын бамбар ноцлоо. Виня урьд тэднийд ирээд гэрийнхэнтэй нь хөөр хөгжөөнтэй болгодог тун яриа хүн байж билээ. Гэтэл өнөөдөр дуугаа хураажээ. 

	Виня ямар ч юмыг зөгнөн ярьж хөнгөмсөг загнан энэ талаар Лалидад нийцэж ядах юмгүй амархан түүнд ойртдог байсан бол одоо тэр талаар харин бүүр аль болох хол хөндий байхыг эрмэлзэн байгаа чанар нь Лалидагийн сэтгэл зүрхийг хэзээ хэзээнээс илүү ойртуулан татах гол хэрэглүүр нь болж байна. Хөлөг онгоцны шөнийн аяллын үед Лалида олон зүйлийн юм эргэцүүлэн бодсоор байсан учир олигтой нойр авч чадаагүй юм. Зүүрмэглэж байснаа тэр нэг удаа шөнө өнгөрч өглөө болчихлоо гэж бодоод сэмээрхэн алхалсаар суудлынхаа өрөөний хаалгыг онгойлгон хартал үүрийн өмнөх будан шөнийн харанхуйд мөрний эргийн шугуй сүртэйеэ лүглийн үзэгдэж, хөлөг онгоцны оньсон хүрд ажиллахуй нь сэмхэн салхин сэржигнэх аястай хослон нэгэн янзын аятайхан дуу л сонстоно. Тэгээд Винятай ярилцаж суусан амрах тавцан руугаа хартал тэнд Виня зузаан хувцсаа нөмрөн сандал дээр суугаагаараа унтаж байхыг олж харлаа. Түүнийг харангуутаа зүрхний нь цохилт хурдсах шиг болж Виня шөнийн турш энд сууж намайг манасан байх нь ээ, ийм ойрхон байгаа боловч нэг ёсондоо тун хол байсан хэргээ. Лалида түүн тийш нэлээн ойртсоноо эргэж, чичирч салганасан хөлөө сэмээрхэн зөөж гишгэсээр өрөөндөө орлоо. Тэгтэл сэтгэл догдолж учир нь үл олдох тун гүнзгий амттайхан сэрэл зүрхийг нь маажихад түүний хоёр нүдээр нулимс гүйлгэнэн ирлээ. Яагаад ингэж байгаагаа тэр өөрөө бодоод олсонгүй ээ. Лалидагийн уншлага уншиж залбирч байдаг тэр эрхэм нандин шүтээн биед нь баруун гараараа хүлцэнгүй зөөлөн хүрэх шиг болжээ. Их мөрний дээгүүр нэлэнхийд нь бүрхсэн шөнийн хав харанхуйтай дараачийн өдрийг гийгүүлэх тавилан золгох тэр үед нэгэн үл ойлгогдох хосгүй яруу эгшгээр тэнгэрт тулам жаргал, тэсэхүйеэ бэрх зовлон хоёрыг хослуулсан дуу гарлаа. 

	Виня зүүдэн дундаа хөшсөн гараа хөдөлгөхөд нь Лалида бушуухан гэгч нь өрөөнийхөө үүдийг хаачхаад орондоо орж хэвтлээ. Тэр нь их удаан болтол зүрхнийхээ цохилтыг намжааж чадсангүй, хөл гар нь хөшчихлөө. 

	Харанхуй ч замхарлаа. Хөлөг онгоц ч явж гарлаа. Виня онгоцны яндангийн орилох дуунаар сэрж өглөөний нарны өгөөмөр туяатай мэндэллээ. Лалидаг гарч ирснийг үзчихэнгүүтээ тэр шалбалзан босож эхэллээ. Тэгэхэд Лалида:

	— Виня! гэснээ бүр ойртон очоод, 

	— Та өнөө шөнө тавтай нойрсож чадсангүйеэ дээ гэвэл Виня:

	— Унтах нь ч чамгүй унтлаа л даа гэлээ. Үүний дараа тэр хоёр өөр ч юм ярилцсангүй. Нарны алтлаг туяа тэр хоёрыг ялгалгүй адил гийгүүлнэ. Энэ хоёр хэн нь ч гэсэн өглөөний ийм үзэсгэлэнт сайхан цацрагийг урьд нь хэзээ ч үзээгүй шиг санагдана. 

	Онгоц Галкадад ирж зогсмогц Виня нэг хөлсний тэрэг олж Лалидаг арын нь хаалгаар оруулж суулгаад өөрөө жолоочийн дэргэд суулаа. Галкадагийн гудамжаар тэрэг хурдлан явах үед Лалидагийн дотор ямар хуй салхи босож байгааг хэн яаж гадарлах билээ. Лалидагийн сэтгэл ямар их үймэрч сандарч явахад нь Виня галт онгоцон дээр гарчихсан зогсож байлаа. Сэтгэл яг түүн шиг тийм уймарч байгаа үед Виня түүнийг бас тэргэнд суулган авч яваа нь энэ билээ. Сэтгэлийг зугаацуулсан шөнийн тэр явдал хөл хөдөлгөөн бужигнасан өдөр болохоор яагаад ийм амархан замхарч байгааг хэн ч гэсэн яаж тийм амархан тайлбарлах вэ? 

	Тийм ч учраас үүдэн дээр нь ирчхээд тэвдэж сандарсан байдлаар:

	Тэгвэл би одоо явах уу гэж Виняг асуухаар нь тэвдэж сандарсан Лалида улам ч хурц шийдвэрлэж амжсан билээ. Лалида дотроо Виня намайг дагуулан аав дээр улаан цагаан яваад очихоосоо зовоо биз гэж бодсоноос өөр юу ч эс санажээ. Тэр гол нь эцгийнхээ өмнө хийсэн хэргээ буулгүй уул зорилгодоо тэсвэртэй үнэнч байгаагаа Виняд харуулалгүй түүнийг гаднаас үдэж явуулахыг эс хүсжээ. Тэр Винятай тогтсон энэ харилцаагаа хэвээр нь үргэлжлүүлж түүний өмнө аль болохоор арчгүй харагдахаас болгоомжлоход л голлон анхаарч байлаа. 

	
ГУЧИН НЭГДҮГЭЭР БҮЛЭГ

	Виня Лалида хоёрыг харангуутаа мэдэхгүй хаанаас ч юм бэ Садиш гарч ирээд нэг мэдэх нь ээ л хоёулын нь хооронд зогсон хоёр гараараа тэр хоёртой хөтлөлцөн:

	— Том эгч хаачсан бэ. Тэр ирэхгүй яагаа вэ? гэхэд нь Виня гараа халаасандаа хийж эргэн тойрон ямар нэгэн юм хайж байгаа юм шиг ажиглан харж байснаа өгүүлэх нь:

	— Их эгч чинь ирэх нь ч бидэнтэй хамт ирсэн л дээ. Харин тэгээд одоо хааччихав, гээчихээ юм бол уу гэхэд нь Садиш хууртсан байдлаар:

	— Худлаа байхаа, Лалида эгч та мэдэж байгаа биз дээ гэхэд:

	— Их эгч маргааш ирнэ ээ гээд Барэш гуайн өрөө рүү алхаллаа. Тэгэхэд нь Садиш тэр хоёрын гараас чангааснаа, 

	— За явцгаа манайд хэн ирснийг үз гэлээ. Байшингийн дээдэх тавцан өөд Садишаар замчлуулан гарч иртэл тэнд гучин долоо орчим насны дунд зэргийн овортой бүсгүй хүн газар дэвсгэр дээр суужээ. Сайх эмэгтэй нүдэндээ шил зүүн рамаян15 уншиж байхад нь зулайны нь үс салхинд үл мэдэг хийснэ. Түүний үс нь бага зэрэг бууралтаж яваа ажээ. Гэвч зөөлөн цагаан царай нь нүдэнд дулаан харагдах ажээ. Хоёр хөмсөгний нь хооронд хайрагдсан болов уу гэмээр бараан сорви тогтжээ. Гар хуруу, дээл хувцас ер нь хаана нь ч гэсэн тэр түүнд зориуд хэрэглэсэн чимэг алга аа. Бэлэвсэн байж магадгүй байртай билээ. Лалидаг харангуутаа нүднийхээ шилийг авч номоо зайлуулан тавьж тун анхааралтайгаар түүнийг ажиглалаа. Бас сүүлээс нь Виня дагаж явааг харчхаад босон харайж толгойдоо алчуур зангидаж гарахыг завдахад, энэ үед Садиш түүн тийш очиж учирлан өгүүлэх нь:

	— Эгчээ та юунд тэгтэл цочно вэ? Энэ бол миний эгч Лалида, энэ хүнийг Виня гэдэг юм. Их эгч маргааш ирэх юм байх. 

	Винягийн тухайд энэ товч танилцуулга тэр авгайд хангалттай шиг санагдлаа. Учир нь Садиш урьд нь түүний тухай аяыг нь олоод ярьчихсан байжээ. Лалида энэ юун ямар авгай байдаг билээ хэмээн учрыг ойлгож ядан гайхаж зогсоно. 

	Виня авгайн өлмийд сөгдөн амрыг нь эртэл Лалида дагалдахад тэр авгай хариу мэндэлж дэргэдхэн байсан нэг хуйлаастай сийрс дэлгэн, 

	— Суу хүү минь. Охион чи ч гэсэн суугтун гэв. 

	Виня, Лалидаг суусны дараа бас дагалдан суулаа. Садиш түүний хажууд суувал тэр авгай баруун гараараа Садишийг тэврэн өвөртөө ойртуулан татаж, 

	— Та нар намайг мэдэхгүй нь түмэн зөв. Би Садишийн нагац эгч юм аа. Садишийн эх бид хоёр төрсөн эгч дүү нар байсан юм гэлээ. Энэ удаагийн танилцалтаар нэг их онцгой ч юм болсонгүй. Гэвч түүний ярих дууны өнгө аялгуу нь амьдралын гүнд орж зовлон амссан ариун шударга хүний шинжийг илтгэх ажээ. «Би Садишийн нагац эгч юм» гэж хэлэхэд Садишийг энхрийлэн тэвэрч зүрхэндээ наахад нь Винягийн сэтгэл уяран элэгсэг дотно аялгуугаар:

	— Та зөвхөн Садишийн нагац эгч болсноор хамаг хэрэг бүтэх биш ээ. Хэрэв та намайг Садиш шигээ эс үзвэл би түүнтэй чинь атаархах болно. Нэгдүгээрт тэр намайг «Ах» гэхийн оронд харин «Виня гуай» гэж хэлээд байвал та түүнтэй төрөлсөх гээд байхын ямар хэрэг байх вэ гэлээ. Виняхэний ч гэсэн сэтгэлийг нааш эргүүлэхдээ төвөггүй амжуулдаг сан. Тэгээд энэ хөөрхөн ааштай залуугийн үгийг сонссон авгай зүрх өрөвчхөн болж асуух нь:

	— Хүү минь ээ. Чиний ээж чинь хаана байгаа вэ? гэвэл Виня, 

	— Би эхийгээ алдаад эрж тун их удсан байна. Гэвч би ээжгүй хүн гэж хэлж зүрхлэхгүй: Өөрөөр хэлбэл би энэ талаар цөхрөөгүй л яваа хүн дээ гэх мэтийн өрөвдмөөр юм ярьсаар байтал Анандмия сэтгэлд нь орж түүний тархийг үймүүлж нүдээр нь нулимс гүйлгэнэлээ. Их удаан болтол иймэрхүү юм ярилцлаа. Эднийг хөндлөнгөөс нь харахад анх удаа уулзсан танилцсан хүмүүс тэр дорхноо ярьдаг яриа огт биш, бүүр хэзээ язааны зузаан түншүүдийн хууч хөөрч байгаа юм шиг санагдахаар байлаа. 

	Садиш үе үе тэдний ярианд оролцон хүүхдийн болгоомжгүй зан гаргана. Лалида үг дуугүй ярианд автагдан суужээ. Тэгж байтал Барэш гуай гадагшаа явчихсан байв. Гэвч тэр эргэж ирээ болов уу, яагаа бол мэдэх юм сан гэдэг бодол Лалидагийн зүрхийг шөвөгдөж эхэллээ. Тэгэх тусам нь биеэ барин Виня эгч хоёрын ярианд оролцож энэ тэр юм хөөрсөн боловч сүүл сүүлдээ тэсвэрлэхэд бэрх болон уур хүрч байх шиг боллоо. Тэгээд Лалида Виняд хандан өгүүлрүүн:

	— Та аавыг ирчихээ байх гэж бодохгүй байна уу! Их удлаа шүү. Та Горагийн ээжтэй уулзахгүй юм уу? гэсэн Лалидагийн уцаарласан аялгууг сонсоод Виня хиртэсхийн тэр дорхноо бослоо. Энд ирнэ гэсэн төлөвлөгөө байсан биш. Ямар ганцхан Лалида л түүнийг энд авчирсан билээ. Тэгтэл одоо болохоор түүний амнаас ийм үг сонсох нь хачин санагдлаа. Виня тэгж хэлэнгүүт л ийнхүү босон харайна гэж санаандгүй явсан Лалида ч гэсэн түүний энэ байдлыг үзээд гайхлаа. Түүгээр үл барам Винягийн царайд төрөлхийн нь баяр хөөр туяарч байсан бол тэд бүгд нь агшин зуур алга боллоо. Тэгээд Лалида болгоомжгүй загнаснаасаа гэмшин өөрийгөө зэмлэлээ. Гэтэл Садиш босонгуутаа гараас нь зуурч самгардсан аялгуугаар:

	— Виня та одоохондоо битгий яв! гэснээ нагац эгч рүүгээ харж цааш өгүүлэх нь:

	— Виня гуай бидэнтэй хамт хоол идээд яваг л даа гэснээ Лалидад хандаж:

	— Лалида эгч ээ, та юунд Виня ахыг тохь алдуулан явахад хүргэчих вэ? гэвэл Виня хариу болгон, 

	— Миний дүү өнөөдрийн хувьд ахыгаа уучилна биз ээ! Нагац эгч чинь хэрэв хүсвэл би дараа нэг өдөр дахин уулзаж ханатлаа ярьж болох шүү дээ! Өнөө нээрэн ч их удчихлаа шүү дээ. Тэгтэл их онцгой ч юм болоогүй мөрт Винягийн дуу гоморхон гонгиножээ. Түүний сэтгэлийн нууцыг Садишийн эгч гадарлажээ. Сайх эмэгтэй нэг удаа сэтгэл нь хөдөлсөн байдалтайгаар Виня руу ухасхийснээ болиод Лалида руу харлаа. Лалида эд бүгдээс болж сэтгэл нь уймрахдаа өрөөндөө гүйж ороод өөрийнхөө хийсэн гэмийг бодон эхэр татан уйлж эхэллээ. 

	
ГУЧИН ХОЁРДУГААР БҮЛЭГ

	Виня Анандмиягийн руу явлаа. Түүнийг очиход Анандмия усанд орчхоод шалан дээр дэвсгэр засан сэтгэл төвшин сууж байлаа. Виня түүнийг үзэнгүүтээ хүлцэн соёрхож мэндийг нь айлтгаад:

	— Ээж ээ! гэвэл эх түүний толгойг хоёр гараараа илж:

	— Виня гэж дуу алдлаа. Эх хүний өрөвчхөн зөөлөн дууг сонсоод Винягийн зүрх нь уярч, сэтгэл нь зөөлрөхийн чацуу өөрийн эрхгүй мэлмэрэн гарах нулимсаа барьж ядан өгүүлэх нь:

	— Ээж ээ, би ирж чадахгүй их удлаа гэвэл эх. 

	— Би цөмийг нь дуулсан мэдээд л байна гэхэд нь Виня цочмог дуугаар

	— Цөмийг нь дуулсан гэв уу гэлээ. Гора өөрийн найз өмгөөлөгчөөрөө дамжуулан ээждээ захидал илгээжээ. Захидлын эцэст бичсэн нь «... Шоронгийн хоригдол таны хүү Гораг энэ зэрлэгүүд өчүүхэн төдий ч гутрааж чадахгүй. Миний энэ үгэнд та итгэхгүй сэтгэлийн зовлон эдлэхэд хүрвэл тэр чинь харин надад яггүй ял болно доо! Түүнээс биш шүүх таслах газар намайг яллаж яаж чадах юм бэ? Тийм хүч тэнд хаа байна аа? Энэ явдал ганцхан хүүд тань тохиолдсон мэтээр та битгий ойлго! Олон аавын хүүхдүүд энд хилсээр гүтгэгдэн хоригдож байна аа. Би тэдэнтэй хамт байхад яадаг юм бэ? гэсэн бодол намайг үе үе зориг оруулж байх боллоо. Хэрэв миний энэ хүсэл биелчихвэл та миний төлөө битгий зовоорой! Ээж ээ, та санаж байгаа байх. Нэг удаа ийм хэрэг гарч билээ. Бороо гэдэг өдөр шөнөгүй асгасан тэр нэгэн цагт би өөрийнхөө суудаг гадаа үүдний хажуудах зайд байдаг ширээн дээрээ мөнгөнийхөө түрийвчийг орхиод тавхан минут бололгүй гарчхаад ороод ирэх хооронд хулгай аваад явчихсан байж билээ. Тэр түрийвчийн дотор миний сурлагын шагналын 85 рупий байсан юм. Би түүн дээрээ дахин мөнгө нэмэрлэж байгаад усны мөнгөн завьяа хийлгэн түүндээ Гангын ариун уснаас дүүргэн авчирч таны хүндтэй өлмийг угааж өгнө дөө гэж бодож байсан юм. Гэтэл миний горьдлогыг тасалсан тэр хилэнцэт хулгайчид мөн их уур хүрч билээ. Тэгтэл бурхны ивээлээр надад нэг сэхээ орлоо. Тэгээд би дотроо миний мөнгийг хулгайлсан хүн өлсгөлөнгөөр тэсэж ядсан амьтан байгаасай! Тэгвэл би түүнд мөнгөө алдсан биш, харин бэлэг болгож өгсөн хэрэг шүү гэж бодонгуутаа миний мөнгөө гарзшаах шунал алга болж билээ. Өнөөдөр би өөрийнхөө саналаар шоронд хоригдож сууна. Тэгээд ч тэр юм уу бүү мэд. Ер нь надад ч зовлон зүдүүрээс болж бухимдах явдал алга аа. Энэ удаагийнхаа аяллаар зөндөө олон жирийн айлд зочлогдон явсан шигээ шоронд бас гийчин болон сууж байна. Би гэрээс гарч үзээгүй шалдар бялдар цагтаа гадагшаа гарч хэнээр ч замаа заалгахгүй хэрэн тэнэх гэдэг эр хүнд ямар их юм үзэж нүд тайлдгийг огт мэдэлгүй явжээ. Энэ ертөнцөд гэмтэй гэмгүй олон хүн шоронгийн хадаас болсоор иржээ. Урьд нь би тэр хөөрхий амьтдын талаар юу ч бодолгүй явжээ. Гэтэл одоо би тэдэнтэй хамт амьдарч, харгис шоронгоос суллагдах сан гэж санадаг боловч эрх дураараа нь дэндээд байж суухаа олж ядан байдаг улс шиг би тэгж юмжихыг эс хүснэ ээ. Ээж ээ! Энэ орчлонгийн хар барааныг ялган салгах болоод ирэх үед надад аяндаа их боловсрол биш боллоо. Тэр боловсрол маань намайг хөл алдсан гүн гүнзгий бодолд унагаалаа. Тэр бодлыг минь зонхилох нь дан энэрэнгүй үзлийн тухай юм. Хэн ялаас хар толгойгоо мулталж байна тэр өөрийнхөө оронд бусдыг заавал нөхөж өгдөг юм байна. Алдаа буруугүй хүн гэж ер нь байдаггүй юм байна л даа! Хэн шоронгоос гадуур наргиж бас өөрийгөө алдаа мадаггүй гэж бардамнаж явна. Магадгүй түүнийг хэзээ нэгэн цагт хилэнц хүзүүгээр нь оосорлоод хөтөлж мэднэ. Би тэр дураараа аашлагчдыг хэмх нүдэн хүнлэг зүрх сэтгэлийнхээ хүчээр шоронгоос гарна. Ээж ээ, та миний төлөө нулимсаа урсгахгүй гэж андгайл» гэжээ. Анандмия Горагийн энэ захиаг хүлээж аваад Махимынд орж түүнийг эрэг гэж тушаахыг бодсон бодовч Махимын ажлын газраас түүнд чөлөө өгсөнгүй нөгөөтээгүүр тэр ажилдаа дарагдан ажлаа ахиулах гэж улайрахдаа дүүгээ элдвээр зэмлэн зүхэж хэлэх үгээ олж ядахдаа Горагаас болж аяга хоолноосоо салах нь гэж үглэнэ. Анандмия энэ тухай Кршиндиалд мэдэгдэхийн хэрэггүй юм гэж үзжээ. Горагийн холбогдлоор тэр нөхрийнхөө тухай бодохдоо уйтгартай болдог байлаа. Кршиндиал Гораг төрсөн хүүгээ гэж үзэх сэтгэл байдаггүй сэн. Тэр ариун санваар сахиж байгаа нь энэ гэж олноос онцгой байдалд хэвшжээ. Анандмия Горатайгаа хэзээ ч амь нэгтэй байдаг сан. Горагийн амьдралын түүхийг энэ ертөнц дээр Анандмиягаас өөр хэн ч үл мэдэх билээ. Гэтэл энэ хоёрын өдөр бүрийн халуун дотно харьцаа эх үрийн элэгсэг уулзалт ийнхүү тасарчээ. Горагийн юм бүр нь өөрөөр хэлбэл Гора өөрөө бүхлээрээ Анандмиягийн хайр сэтгэлийн голомт нь, түүний хамаг баялаг нь аргагүй мөн сөн... Анандмия хүүгээ хүмүүжүүлэн өсгөж хүн болгох гэж их ч үг дуулсан, их ч зовж зүдэрч явсан, гэвч ганц мөч түүний төлөө үйлээ барахаас цөхөрдөггүй сэн. Тэр хүүгээ аль нэг хүн; би Горагаас л боллоо. Чи хөөтэй балагтай амьтан байна даа гэж байхааргүй л хүн болгох сон гэдэгт гол анхаарлаа хандуулдаг байж билээ. Анандмия үг дуугүй цонхны дэргэд сууна. Тэгэхэд Кршиндиал өглөөнийхөө мөргөлийг үйлдээд духан дээрээ будаг түрхэж амандаа тарина уншсаар гэртээ орж ирлээ. Анандмия түүний дэргэд очиж зүрхэлсэнгүй ээ. Тэгээд Махимынд ортол тэр шалан дээрээ суугаад сонин уншин, зарц нь түүний биед тос түрхэж илэн таалж байлаа. Тэгэхэд нь Анандмия;

	— Махим аа, чи надад нэг хань болох хүн олоод аль, би Горатайгаа уулзаад ирье. Тэр шоронгийн хүн болохоор шийдээд байгаа юм байна. Тэр ч яах вэ шоронгийн л хүн болдог юм байгаа биз! Харин би түүнтэй даруйхан уулзах хэрэгтэй юм гэж үглэнэ. 

	Махим ч түүнд аль чадах чинээгээр туслах хүсэлтэй л дээ! Үнэндээ тэр Горад их хайртай юм, зөвхөн л аман дээрээ тэр шоронд оролгүй яах вэ. Харин ч их тэссэн юм. Яамай орог! Яршиг! гэж хэлэх магадгүй, гэвч дотроо тийм огт биш. Харин Махим дотроо муу дүүгээ очиж эргэх юм сан маргааш л эзнээсээ чөлөө гуйя! Чөлөө л өгвөл очоод ирье! Хэдэн мөнгө ч өгье. Болбол яаж ийгээд ч хамаагүй шүүхийнхэнд хээл хахууль өгч байгаад ч гэсэн дүүгээ л суллачих юм сан. Анандмия ч Горагийн төлөө Махим заавал нэг хөдлөхийг ч хөдөлнө! Бүх бололцоотой бүхнийг хийнэ гэж мэдээд олон таван үг нуршихгүй өрөөндөө эргээд иртэл Лачнияа (зарц) эхэр татан уйлж байхлаар нь Анандмия тэр төлөө уйлахын хэрэггүй гэж хэлээд болохгүй болохоор нь өөр газар очиж уйл! гээд хөөгөөд гаргалаа. Виня Анандмиятай яриагаа яаж эхлэх учраа олж ядан байтал тэр Виняд ярих чөлөө өгөлгүй шууд;

	— Виня чи яагаад ойрдоо усанд ороогүй явна аа. Яв. Тэр угаалгын өрөөнд очиж усанд ор. Ийм удаан болтол биеэ угаалгүй хирдээ дарагдаж явах гэж дээ! Виня усанд орж цэвэрлэгээ хийчхээд хооллох гээд суутал түүний хажууд Горагийн суудал онгойн харагдахад Анандмиягийн элэг нь эмтрэх шиг боллоо. Тэр муу хүү минь, Гора минь хатуу хуулийн зарлигаар эх хүний энхрий сэтгэлийн өчүүхэн ч үнэргүй шоронгийн угаадсаар голоо зогоож суугаа даа! гэж бодоход байж сууж ядан дэмий л суудлаасаа ямар нэг үл ялих шалтгаанаар босож гарлаа. 

	
ГУЧИН ГУРАВДУГААР БҮЛЭГ

	Барэш гуай гэртээ ирээд, Лалидаг харангуутаа энэ охин дураараа ямар хэрэг төвөг тарьчхаад ирээ бол доо! Заавал онцлог хэргийн улмаас буцаж ирээ дээ! гэж бодож байгаа нь илт ажээ. Лалида эцгийнхээ энэ сэжигтэй харцыг ажаад өгүүлэх нь:

	— Ааваа би тэндээс зориуд хүрч ирлээ. Ямар ч гэсэн би тэнд байж эс чадлаа гэхэд нь Барэш гуай:

	— Яагаа вэ, юунд тэр бил ээ! гэж асуутал эзний шүүхийнхэн Гораг шоронд хийсэн байна гэж хариуллаа. 

	Гора хаана яаж байгаад ийм болсон ямар хэргийн учир хуулийн байгууллага түүнийг ялласан зэргийг Барэш гуай яахин мэдэх бил ээ? Тэгээд Лалида бүх явдлыг эцэгтээ дэлгэрэнгүй ярьж өгтөл тэр нэлээн хэдэн мөч гунигт дарагдан сууснаа Гораг хоригдлоо гэж бодоход түүний сэтгэл тун эвгүй болжээ. Барэш гуай тэднүүс хулгайч дээрэмчдэд ноогдуулдаг ялаа жирийн үнэний төлөө тэмцэгчдэд ноогдуулна гэдэг бол тун махчин хэрэг байна даа. Энэ ч үнэндээ утга зүйд нийцэхгүй явдал гарцаагүй мөн л дөө! Алт хэчнээн хэвтэвч өнгөө алддаггүйтэй адил Горагийн зоримог сайхан дүр Барэш гуайн нүдний өмнө мөнх баримал болон зогслоо. Барэш гуайн дуугүйхэн байхыг үзээд Лалида улам зориг орж:

	— Ааваа энэ хэрэг үнэний төлөө тэмцэгчийг хавчин гадуурхсан үл бүтэх хэрэг даруй мөн биз дээ? гэвэл

	Барэш гуай ерийнхөө номоо даруу аялгуугаар, 

	— Гора чухам хэдийд ямар хэрэг өдүүлчихсэн нь тодорхой мэдэгдэхгүй болоод байна л даа! Бодвол тэр өөрийн оюун ухааныхаа хэнтэй ч зүйрлэшгүй чадалдаа эрдэн эрх чөлөөний тулд засаг төрийн эсрэг тулалдаан зарласан байж магадгүй хүн юм шүү! Хэрэв тэгсэн бол Гора одоохондоо ганцаараа хэчнээн тэмцээд ч тэр талаар олигтой ялалт хийж үл чадах шүү дээ. Ер нь яасан ч байлаа гэсэн тэд юу гялайлгаж чадах вэ дээ! Цаг нь нэгэнт оройтсон байна. Харин одоо тэр яасан юм бол гэдгийг л мэдэх хэрэгтэй байна. Үнэхээр том хэрэг тарьчихаа юу? Эсвэл ялихгүй алдаанаас юм уу? гэвч аль нь байлаа ч гэсэн зохих ял ноогдох шүү дээ! гэж ярьж байснаа үгээ тасалж өөр зүйлд хандан асууруун:

	— Чи ингэхэд хэнтэй цуг ирсэн билээ гэвэл Лалида:

	— Би Винятай хамт ирсэн гэж их зоримог хариуллаа. Гэвч угаасаа айж балмагдсан юм гэдэг чинь хэчнээн зориг гаргалаа гээд ч дууны нь өнгөнд заавал нэг эмээсэн шинж тодорхой байх юм аа. Барэш гуай өөрийн охидод цөмд хайртай боловч энэ дураараа охиндоо бүүр ч илүү хайртай юм аа. Барэш гуай энэ охиндоо дэндүү хайртайн улмаас түүнийг гэж буруу үнэнч биш явдлыг хүртэл ид бах болгохыг оролддог юм. Нөгөө хоёрыгоо бодвол Лалида овоо цагаан царайтай юм. Тийм болохоор нь Вардасүндри түүнд олигтой царайлаг шиг эр олж өгөх гэж эрэн хайдаг юм. Харин Барэш гуай бол гадна талын өнгө үзэмжид төдий үнэлэлт өгөхийн оронд дотоод сэтгэл ухааны чадлыг нь анхааран сорьж энэ талаарх дөнгүүр зүгт нь урагшлуулахыг хичээдэг байсан юм. Тэр Лалидагийн зан ааш олонх хүнд таалагдахгүй байж мэднэ гэж бодоод охиноо аль болох энэрэнгүй үзэл нэвт шингээхийг оролддог байлаа. Барэш гуай Лалидаг Винятай цуг хүрээд ирсэн гэхээр нь энэ хэргийн улмаас болж тэр олон хоног сэтгэл зовуурьтай байх болно. Тэгэхлээр тэгтэл нь түүнийг зовоох ямар хэрэг байна аа гэж бодчихоод л мань эр ийм дуугүй суугаад байгаа нь энэ билээ. Тэгтэл Лалида:

	— Ааваа! Би ямар хэрэг гаргаснаа бүүр сайн мэдэж байна. Мэдэж ч байсан юм. Гэвч эзний шүүхийн тэр харгислалыг санахаас тэнд байж тэсвэрлээгүй юм даа. Миний тухайд бол ч тэнд байх шаардлага алга байлаа л даа гэхэд Барэш гуай түүний энэ үгэнд олигтой хариулт болох юм хэлэхийн оронд инээмсэглэн үсий нь илж, 

	— Ээдээ мөн тэнэг байна даа охин минь гэлээ. 

	Барэш гуай орой сэрүүнд цэцэрлэгтээ зугаалж явахдаа энэ хэргийн тухай элдвийн юм олон талаар нь эргэцүүлэн бодож явтал гэнэт Виня дэргэд нь ирчихсэн амрыг нь эрж байлаа. Барэш гуай түүнтэй Горагийн шоронд орсон тухай удаан болтол зөндөө олон юм ярилцаж суусан мөртөө Лалида тэр хоёр ажлаа хаян усан онгоцоор хүрч ирсний тухай юу ч эс дуугарлаа. Бүдэг бадаг болж байхад тэр: Виня явъя! Та дотогшоо орогтун! гэхэд Виня би ч одоо харья даа гэжээ. Тэгсэн чинь Барэш гуай түүнийг дахин ор! гэж урьж залсангүй билээ. Мань Виня хоёрдох давхрын цонх руу горьдон харснаа үг дуугүй яваад л өгөхөөс биш өөр яах вэ дээ! Тэнд хоёрдугаар давхарт Лалида сууж, тэр Виняг хараад байж л дээ. Лалида дотроо Виня жаахан байзнаж байгаад ороод ирэх байх. Харин эс орж ирвэл энэ муусайн номуудыг чинь шидэж орхиод гараад явна даа хэмээн бодож байтал Барэш гуай түүнийг дуудах нь сонсогдлоо. Яваад очтол тэр түүний гунигтай нүд өөд нь энхрийлэн хайрласан харцаа тусган өгүүлэх нь:

	— Миний охин чи надад нэг брахманы эгшигт шүлэг аялж өг! гээд дэнлүүгээ өлгөв. 

	
ГУЧИН ДӨРӨВДҮГЭЭР БҮЛЭГ

	Маргааш нь Вардасүндри бүх хүмүүстэйгээ хамт Галкадад хүрэлцэн ирлээ. Бану Лалидад уурласан уураа барьж чадахгүй гэрээ ч дайрсангүй Барэш гуайнд шууд хүрч ирлээ. Вардасүндри ч Лалидад уурласнаасаа болоод ирчхээд түүнд юу ч эс дуугарна, бас тэгээд түүнийг харахыг ч эс хүсэж шууд өөрийнхөө өрөөнд орлоо. Лавня Лали хоёр хүртэл түүнд нэлээн уурласан шинжтэй ажээ. Учир нь Виня Лалида хоёр байхгүй болохоор тэдний тоглолт шал дэмий нэг хагас дутуу юм болжээ. Харин Сүжрида л хэнийг ч хялайн харалгүй хуучин зан төлөвөөрөө байлаа. Тоглолтоо муу болсонд гутарсан Сүтир хожимдсон, зовж ичих хослоод Барэш гуайнд оролгүй гаднаас нь яваад өгчээ! Лавня хэчнээн гуйсан ч тус болсонгүй. Лалидад зандрангуйгаар андгайлах нь, 

	— Өнөөдрөөс аваад би чамтай юу ч дуугарахгүй гэлээ. 

	Барэш гуайн босгыг нь алхангуутаа Бану:

	— Лалида тун үнэнч биш зан гаргалаа даа! гэж яриагаа эхлэв. Лалида эдний хажуугийн өрөөнд нь байжээ. Энэ үгийг сонсонгуутаа тэр тэдэн дээр орж ирээд эцгийнхээ сандлын түшлэгийг налан шанаагаа тулан Банугийн нүүр лүү ширтэн зогсжээ. Тэгтэл Барэш гуай өгүүлэх нь:

	— Би юу юу болсны нь нэгд нэггүй өөрөөс нь дуулсан, одоо тэр талаар шүүмжлэн нуршаад ямар ч ашиг алга! гэлээ. Бану, Барэш гуайг их хулчгар хүн гэж бодож явсан учир ийнхүү хэлэв. 

	— Хэрэг ч яах вэ нэгэнт өнгөрдөг юм гэж бодоход ер нь л муухай юм болсон л доо! Хэрэв тэр урьдаас оролцохгүй гэдгээ мэдэгдсэн сэн бол юунд энэ гэм буруу түүний толгой дээр ноогдох бил ээ! Тэгээд ч бас та цааш нь бас бус юм дуулах л байх, таны л хүмүүжүүлж чадаагүйнх гэвэл, 

	— Барэш гуай ардаа зогсож байгаа охиныхоо гараас атган өвөр дээрээ татан авчирч Бануг шогчлон хөхөрч өгүүлрүүн:

	— Бану! ноён! Та ч гэсэн цаг ирвээс үр хүүхдээ үнэнч шударга, энэрэнгүй болгохын тулд түүнийг зөв юман дээр нь хайрлах өмгөөлөх хэрэгтэй гэж ухаарах байлгүй дээ! гэж хэлтэл Лалида эцгийгээ үнсэж чихэнд:

	— Ааваа таны биеэ угаах гэсэн ус тань хөрчихнө байна шүү! гэв. 

	Барэш гуай Бануг байгаа болохоор:

	— За, за удахгүй хэмээн шивнэв. Тэгэхэд нь Лалид

	— Үгүй, үгүй ааваа та явж угаа, бид яах вэ. Банутай цуг сууж л байя! гэж эцгээ хайрласан дуугаар өгүүллээ. Барэш гуайг явмагц Лалида сандал дээр нь суугаад Банугийн өөдөөс эгц харж:

	— Хүн бүр өөрөө саналаа солилцох эрхтэй байдгийг та эрхбиш гадарлах биз гэлээ. Сүжрида, Лалидаг нэвт мэдэж байлаа. Тэрээр цонхны хажуудах зөөлөн сандал дээр сууж барьж байгаа ном руугаа үг дуугүй тонгойно. Лалида өгүүлрүүн:

	— Манай эцэг юугаа яаж хийх нь өөрийн нь хэрэг юу ч л болсон тангүйгээр дөнгөх байх. Та чинь ухаандаа бүхэл брахманыхны номлогч болчихсон юм биш биз дээ? Гэхдээ та энэ талаараа сайн л анхаарах л хэрэгтэй дээ! 

	Лалидагийн шийдэмгий эрс үгийг сонсоод Бану нэлээд мэгдсэнээ, хатуу зэмлэхийг оролдсон боловч Лалида цааш яриулсангүй, яриагаа үргэлжлүүлсэн нь:

	Таны «сайхан сэтгэлийг» чинь бид тэснэ гэхэд бид ер нь их тэслээ. Гэтэл та эцгээс минь хүртэл илүү ухаантай болох гэнэ шүү, хэрэв манай эцгийг ийнхүү дайрч доромжилсон байдал гаргаваас таны алдарт муу болох биш үү! Тэр ч байтугай манай зарц нар ч таныг тоож харахаа байх болно доо! гэсэн чинь Бану нүдээ улайлган, 

	— Лалида, чи даварсаар даварсаар... гээд л ярих гэтэл Лалида үгийг тасалж, 

	— Тайвшир! Бид таны үгийг бишгүйдээ л сонссон өнөөдөр та миний үгийг сонсож болох билээ. Энэ тухай та итгэхгүй байвал Сүжрида эгчээс асууж болох билээ. Та өөрийгөө хэчнээн мундаг хүн гэж бодно. Манай эцэг түүнээс чинь хавьгүй том хүн шүү дээ. Гэвч та юу гэж сургах гээд байгаа юм бэ? Сургаалаа буулга л даа гайгүй гэхэд Бану, царай нь хүрэнтэн улайн үг дуугүй суудлаасаа босож, 

	Сүжрида! гэж цочмог чанга дуугарав. 

	Сүжрида уншиж байсан номоо орхиод дээшээ харахад Бану:

	— Лалида чиний дэргэд намайг элдвээр дайрав аа? Чи дуулж л байгаа биз дээ. Чи намайг ингэж доромжлохыг зөвшөөрөх үү? гэвэл Сүжрида аман дотроо, 

	— Тэр таныг тэгтэл их доромжлоогүй байх аа. Харин тэр танаар эцгийгээ хүндлүүлэх л гэсэн тал бий байх. Ер нь ч бидэнд эцгээс маань илүү хүндтэй хайртай хүн байхгүй. Бану суудлаа орхиод явмаар санагдавч тэгж эс чадан, би ч эдний дотор нэр хүндгүй болж гүйцлээ дээ! гэж бодсон мөртөө тэр суудлаа орхин босох сачийгүй байх аа. 

	Бануг нүүрээ буруулаад суучихлаар нь: Лалида босоод Сүжридагийн дэргэд очиж суулаа. Энэ үед Садиш орж ирээд Сүжридаг гараас нь чангааж өгүүлрүүн:

	— Том эгчээ нааш ир! гэхэд нь Сүжрида, 

	— За хаачихна вэ гэвэл, 

	— Нааш ир л дээ! Би чамд нэг юм үзүүлэх гэсэн юм, та ч бүүр зүүдгүй байгаа байх! Харин Лалида эгч хэлчхээгүй биз гэвэл Лалида, 

	— Үгүй, би хэлээгүй Лалида нагац эгчийн ирсэн тухай хэнд ч хэлэхгүй гэж Садишид ам алдсан болоод л түүнд энэ талаар юм дурсаагүй ажээ. 

	Барэш гуай усанд орчхоод ирмэгц Садиш хоёр эгчийнхээ гараас хөтөлсөөр аваад гарлаа. 

	Бану Барэш гуайд өгүүлэх нь:

	— Та бид хоёр Сүжридагийн хуримын талаар ярилцаж байгаад та өөртэй нь ярилцаад шийднэ гэсэн шүү дээ! Тэгэхлээр би ирэх ням гарагаас түүнтэй өөртэй нь уулзаж амин хувийн юм ярилцвал яана гэлээ. 

	
ГУЧИН ТАВДУГААР БҮЛЭГ

	— Виня Лалидагийнхаас буцаж хариад эзгүй гэрт байхад тун уйтгартай байлаа. Маргааш нь тэр Анандмиягийнд очоод, 

	— Ээж ээ, би хэд хоногтоо танайд байя гэлээ. 

	Виня дотроо хөөрхий Анандмия хүүгээ мөрөөдөн зовж байхад нь түүний хажууд байвал сэтгэл нь хөгжин хөнгөрч юу магад гэж бодсоных юм. Ингэж бодсон Винягийн санааг мэдсэн Анандмия ч баярлаж зүрх сэтгэл хөдлөн булгилж, хайрлан энхрийлэх сэтгэлээр Винягийн толгойг илж таална. 

	Виня тэнд байхдаа дураараа идэж ууж их л амар тайван байлаа. Виня энд тэндхийн юм ярилцан хууч хөөрч Анандмиягийн сэтгэлийг уужруулахыг оролдоно. Анандмия ч энэ ярианд сэтгэл нь хөөрч өөрийнхөө бага нас, хүүхэд үеийн тухай элдвийн сонин юм ярьж өгнө. Виня:

	— Ээж ээ, би нэг зүйлийг бодоход тун гайхах сэтгэл төрдөг юм, юү вэ? гэвэл. Та ер нь миний ээж биш юм биз дээ. Ерөөсөө танай ойр орчмын хүүхэд багачууд таныг эх шигээ үздэг шүү дээ? гэв. 

	Нэгэн өдөр Виня Анандмиягийн хамт сийрсэн дээр сууж байснаа эхийн өвдөг дээр дэрлэж эрхэлсэн байдлаар:

	— Юм бүр бодлоор минь болдог сон бол би одоохон бүхнийг мартаж хүүхдийн төрөл олж амар жимэр торнин өсөх сөн, энэ орчлонд танаас өөр хэрэгтэй юм над юу ч алга гэлээ. 

	Тэд нэлээд болтол дуугүй сууснаа Анандмия Винягаас асууруун:

	— Хүү минь ээ! Барэш гуайнхаар ямар сонинтой байна даа? гэсэн энэ асуултад Виня тун их ичиж зовсноо; Ээж маань тэртэй тэргүй бүхнийг мэдэж байна, түүнээс юу ч нуугаад хэрэг алга гэж дотроо бодоод хэсэг шаагдаж түгдэрснээ:

	— Тэднийхэн цөмөөрөө сайн байна лээ гэвэл, 

	— Би Барэш гуайн охидтой уулзаж танилцах юм сан гэж мөн их бодох юм даа! Гора анхандаа тэднийг үзэн яддаг байсан юм. Харин сүүлдээ бүр нэлээн дотно болоод харилцаад ирэхийн нь үед ажиглавал Гора тэдний харилцаа арай ч зүгээргүй юм шиг санагдах боллоо гэвэл Виня зориг орсон шинжээр, 

	— Тантай тэднийг нэг уулзуулах юм сан гэж би ч бүүр эртнээс нааш боддог байлаа л даа, гэтэл Горагийн уурлахаас айж байгаад чадаагүй өдий хүрсэн юм гэвэл эх:

	— Том охины нь хэн гэлээ! 

	— Сүжрида гэх мэтээр ярилцаж байснаа Лалидагийн тухай ярианд орох болоод ирэх үед мань Виня яриагаа яаж ийгээд өөрчилж амжлаа. Анандмияг цааш нь нэг их шалгаасангүй. 

	— Харин Лалида чинь их ухаалаг охин гэв ээ? гэвэл Виня, .. 

	— Та хэнээс үүнийг сонсов оо ээжээ? гэвэл, 

	— Чамаас сонсоогүй сэн бил үү гэлээ. 

	Үнэндээ гэхэд мань эр урьд нь Лалидаг магтаж байснаа санаандгүй мартсан байжээ. Анандмия арга заль хослуулж байгаад Виняг юм нууж чадахгүй болтол эвий нь тааруулж байгаад Лалидагийн тухай нэлээн юм яриулаад авчээ. Тэр ч байтугай усан онгоц дээр явж ирснээ, ер нь тэгээд ярихаар нь дотор нь сайхан болж байгаа юм шиг болж байгаад зөндөө юман дээр ам алджээ. Чухам юу юугаа ярьчихсаны нь хэн мэдэх вэ дээ. Нэг мэдэх нь ээ нь л оройн хоол ид гэж дуудаж байлаа. Өдий болтол ер нь зөндөө юм ярилгүй яах вэ? дээ Виня өнөөдөр Анандмиятай ингэтлээ их ярьсандаа сэтгэл тун тавтай боллоо. Үүнээс өмнө тэр Аняндмиягаас хумсын чинээ ч юм нууж үзээгүй явжээ. Тийм болохоор хамаг үнэнээ ярилцахад сэтгэлийг нь зовоосон эвгүй явдлууд алга боллоо. 

	Анандмия, Винягийн яриаг эргэцүүлэн элдвийг нарийвчлан бодлоо. Тэр дороо: Гора сүүлийн үед сэтгэл нь нэг л тогтворгүй болоод явчихсан юм. Түүний энэ байдал магадгүй Бфэш гуайн охидтой холбогдож болох юм, ямар ч гэсэн тэдэнтэй танилцан нэг сайн ярилцах хэрэгтэй байна гэж шийдлээ. 

	
ГУЧИН ЗУРГААДУГААР БҮЛЭГ

	Винятай Шашимукийг хуримлуулах тухай асуудал нэг ёсондоо бараг бүтээчих гэж үзээд тэднийхэн цөм юм хум төхөөрцгөөж байлаа. Харин Шашимукийн ээж Лагшимани Виняг огт танихгүй билээ. Гэвч тэр дохдоо за яах вэ охин минь Винятай сууг! Охины минь эцэг Виняг манайхаас охины сүйд их мөнгө авч зүрхлэхгүй гэж байгаа юм. Тэр нь ерөөсөө зүгээр юм шийджээ. 

	Өнөөдөр хишиг өдөр Виняг гэртээ сууж байхыг нь мэдсэн Лагшимани ам хамхилгүй үглэсээр Махи явуулав. Махим өгүүлрүүн:

	— Та одоо ирэх сарыг хуримлахад гэр орныхон тийм их гай барцадгүй гэсэн байхаа гэвэл Ананд хөндлөнгөөс нь:

	— Тэр сар жил голж шилэх ч яах вэ. Виня Шашимукитай хар нялхаасаа харилцан ойр дотно байж мэдэх гэвч түүнтэй хуримлах хүсэлгүй дээ хойшлуулж байгаа юм гэвэл Махим, 

	— Үгүй тэгвэл тэрийгээ эхнээс нь хэлэх нь сан юм бэ? гэхэд Анандмия: 

	— Хүнд чинь юмыг олон талаас нь бодож боловсруулахад бас цаг хэрэгтэй байдаг юм шүү! Энэ мэтийн хүү аль овоо олдох шүү дээ! Гора ирж байгаад өөрийнхөө таних нэг олигтойхон шиг хархүүд өгөх байлгүй дээ! гэвэл, 

	— За гээд Махим хэсэг дуугүй болсноо, ээжээ та хэрэв түүнийг Винятай эс хуримлуулбаас Гора таныг зэмлэнэ дээ! Та ер нь ингэхэд үнэн голоосоо энэ үгийг хэлж байгаа биз! 

	— Үнэн голоосоо ярилгүй яах вэ энэ чинь? гэж товчхон хариулаад цааш үргэлжлүүлэн, 

	Би Виняг ятгаж яагаад ч чадахгүй юм байна лээ дэг! Энэ чинь эр хүн байна даа бас! Ер нь хүнийг дургүй юманд нь албадах нь сайн үр дүнд хүргэдэггүй юм. 

	Махимын Виняд уурласан уурыг Анандмия толгойгоороо даалаа. Виня энэ бүгдийг үзээд өөрийнхөө зориггүйгээсээ ичих шиг боллоо. 

	Махимыг явсан хойно Анандмия, өгүүлрүүн:

	Виня чи Барэш гуайндаа очилгүй их удчихав аа даа гэвэл Виня, 

	— Би саяхан тэднийд очсон гэв. 

	— Гэвч усан онгоцоор ирснээсээ хойш чи тэднийхээр ганц ч очоогүй шүү дээ! 

	Нээрээ ч хуучныгаа бодвол олон хоног очоогүй байна шүү гэж тэр бодоод дэмий л дуугүй хувцас хунараа оролдон суутал зарц орж ирээд, 

	— Ээж ээ, (зарц эзнийгээ аав, ээж гэж дууддаг заншилтай) хаанаас ирснийг бүү мэд, хэдэн бүсгүйчүүд ирээд байна. Гэтэл Виня түргэн гэгч нь босон харайж хаанахын ямар улс ирж байгааг мэдэх гэтэл тэр доорх нь Сүжрида Лалида хоёр ороод ирлээ. Тэднийг үзээд Виня яахаа ч мэдэхгүй хөшөө шиг зогссоор байлаа. 

	Тэр хоёр Анандмияд мэхийн ёсолж хүндэтгэлтэйгээр амрыг нь эрлээ. Лалида Винягийн тухайд онцгой анхаарал тавьж байх шиг байлаа. Сүжрида мэндлэнгүүтээ Виняд хандаж, 

	— Та ч сайн л байгаа биз дээ! гэчхээд Анандмия руу эргэж:

	— Бид Барэш гуайнхаас ирж байна гэхлээр нь Анандмия тэднийг ихэд хүндэтгэн суулгаад өгүүлэх нь:

	— Надад түүнээс илүү өөрсдийгөө танилцуулахын хэрэггүй охид минь! Би та нарыг хэдий таньж мэдэхгүй боловч өөрийнхөө үр хүүхэд шиг л үзэх болно гэв. 

	Яриа ч эхэллээ. Виня л дуугүй сууж ярианд үл оролцох билээ. Лалида түүнийг ярианд оруулах зорилгоор, 

	— Та ойрдоо манайхаар үзэгдэхгүй яагаа вэ? гэхэд нь Виня царайг нь ажиглан байснаа, 

	— Дахин дахин орж та нарт яршиг болохоосоо зовсон гэвэл Сүжрида инээдээ барьж ядан, 

	Та бас хайртай сэтгэлд яршиг болохоос илүү жаргал байдаггүйг яахин эс гадарлах билээ гэвэл Анандмия хоорондуур нь орж, 

	Энэ ч тэр зовлон мэдэхгүй байж чадаагүй дэгээ гээд эх, Виня руу тохуурхан өхөөрдсөн харцаар энхрийлэн харахад Виня, 

	Ээж ээ, та хүнийг битгий дэндүүлээд бай л даа! Бурхан биднийг харж байна шүү! гэхэд Анандмия, Лалида руу харвал тэр ичсэнээсээ болоод улайсан байлаа. Тэгэхэд Сүжрида:

	— Виня бид мэтийг сэтгэлдээ, өөрийн тал болгон үздэг нь бидний урагштайд биш, түүний өөрийн нь л хэчнээн мундаг хүн болохыг нь л гэрчилж байгаа юм гэвэл Анандмия:

	— Таны энэ үгийг би тийм ээ, Винягийн өөрийн нь нэг талын агуу их шинж мөөн гэж хэлж ер цадахгүй. Би үүнийг бүүр жаахнаас нь мэднэ. Гэтэл энэ өөрсдийгөө хэнийтэй нь ч гэсэн тэр танайтай хутгалдсан шиг тэгтэл их орж гардаггүй юм даг. Анхандаа энэ танайд очиж байгааг нь би мэдээгүй байсан, сүүлдээ харин энэ явдлын тухай та нөхөдтэй нэг сайн ярилцах сан гэж боддог боллоо. Одоо харин та бүгдтэй нүүр учирвал тэр явдалд татгалзаад байх юмгүй шиг санагдах билээ гэвэл Сүжрида Виняд хандаж, 

	Виня гуай, аав бидэнтэй хамт хүрээд ирсэн юм сан, тэр гадаа Кришиндиал гуайтай хууч хөөрч суугаа байх гэхийг дуулмагц Виня тэр дорхноо гараад явчихлаа. 

	Анандмия, Гора Виня хоёрын ер бишийн нөхөрлөлийн талаар хөөрөн ярихад, сонсож суусан хоёр охины сэтгэл нь хөөрч их л анхааралтай чагнана. Анандмиягийн эх хүний сайхан сэтгэлийг олж үзмэгц түүний зүрх амар жаргалаар бялхаж эхэллээ. 

	Лалида өнөөдөр ийнхүү Анандмиятай ярилцсаны дараа эзний шүүхийг үзэн ядаж уурлах уур нь улам нэмэгдэж байхыг үзээд Анандмия:

	Охин минь! гэж өгүүлж байгааг нь харахад Гораг шоронд орсноос болоод Лалида ямар их гунигт дарагдсан болохыг тэр гадарласны шинж буй заа. Тэгсэн мөртөө эзний харгис шүүх таслах газрыг үзэн ядаж байгаа биш шиг харагдах нь гайхамшигтай ажээ. Анандмия Гора юмыг хэдий мэддэг боловч юм бүгдийг яаж тийм сайн мэдэх бил ээ? Жишээ нь тэр хууль дүрмийг бол олигтой мэдэхгүй, тэгэвч хэн хүнгүй л эрхэлсэн ажлаа гүйцэтгэх л болно шүү дээ Ер нь чи миний Горагийн захиаг уншвал зовон зүдрэхийн арчгүй шинж хүнд хий мулгуугаар уцаарлахын хэрэггүй. Харин зүй зохис ямар байгааг нарийвчлан ажиглавал зохих тухай бол тодорхой ойлгоц авч чадсан гэж хэлээд Горагийнхаа бичсэн тэр эрхэм нандин захидлыг олж авчраад Сүжридад өгч:

	— Охион! Чи үүнийг өндөр дуугаар уншаач! Би ч гэсэн дахин нэг удаа сонсъё гэлээ. 

	Горагийн ээждээ бичсэн ер бишийн захиаг уншаад гурвуулаа нэлээн удтал дуугүй сууцгааснаа Анандмия хормойгоороо нулимсаа арчиж суулаа. Энэ нулимс зөвхөн эх хүний энэрэх үзлийн гэрч төдий биш бас чухам ямар хүүтэйдээ бахархан бардамнасных ажээ. 

	Лалида яахаа ч мэдэхгүй дэмий л гайхан Анандмия руу харан гөлөрчээ. Лалида урьд нь брахманыг ёс бүхнээс цэвэр шиг бодож явжээ. Заримдаа түүнийг хэрэг гаргачихлаар Вардасүндри «чам шиг ийм юм гаргадаг хинди эмэгтэй ч байхгүй байхаа» гэж загнадаг сан. Тэгэхэд нь тэр дотроо Хинди бүсгүй гэдэг чинь ер нь их хоцрогдсон бүдүүлэг амьтад байдаг юм аа даа гэж боддог байснаас биш тэр хинди бүсгүйн сайн сайхныг дутуу ойлгож явжээ. Гэтэл өнөөдөр хинди шүтлэгтэн Анандмияг үзээд түүнд бишрэхийн хамт өөрийгөө буруутган зэмлэж түүнээсээ болоод Виняг ч эгцлэн харахаасаа зовох шиг боллоо. Тэгээд Анандмиягийн энэ энэрэнгүй зөөлөн үгийг сонсон түүний тайван тавиун нүүр царайг үзэж дотор онгойх шиг боллоо. Тэгээд тэр Анандмияд:

	— Гормохен тийм сүрхий тэсвэр хатуужил, хүч чадал хаанаас олж авсан бэ? гэдгийг би өнөөдөр тантай нүүр учрах завшаанд мэдэж авлаа гэвэл Анандмия! 

	— Тэгж үзэж яаж болох вэ? охин минь? Хэрэв Гора минь ерийн нэг хүүхэд сэн бол надад ийм чанга хатуу зориг яаж төрөх билээ. Түүний эдэлж байгаа тэр зовлонг ч яаж би тэсэж хүлээж суух бил ээ? гэв. 

	Лалидагийн сэтгэл өнөөдөр яагаад ийм их гунигтай байгаагаа Анандмияд ойлгуулах нь зүйн хэрэг шиг Лалидад санагдах ажээ. 

	Өнгөрсөн хэдэн өдөр Лалида орноосоо өндийнгүүтээ Виня өнөөдөр ирэх болов уу гэсэн бодол тархий нь эзэлж, түүний ирэхийг хүлцэн хүлээсээр өдөржин түүнийг харуулдан, ирчихсэн эцэгтэй нь юм ярьж байх шиг санагдахаар доошоо бууж үзэх зэргээр гэрийнхээ дотор тэнэж орой болоход бас цөхрөлгүй горьдсоор орондоо орж хэвтдэг байжээ. Энэ хооронд түүний дотор үй түмэн бодол хуйлран өнгөрнө. Заримдаа уур нь хүрч, эсвэл уйтгарлан тэсэхүйеэ бэрх болох энэ бүх үзэгдэл яагаад энэ вэ гэдгийг тэр өөрөө ч эс ойлгон «Яахаараа ингэдэг бил ээ? Би одоо ер нь яах вэ? Энэ мэтээр хэдий хүртэл явах юм бол» гэсэн бодол түүнийг зовооно. 

	Лалида, Виня хинду шүтлэгтэн болохоор түүнтэй ханилах гэдэг хэзээ ч бүтэшгүй юм гэж сайн мэдэж байсан мөртөө энэ бүх учрыг тэр өөрөө өөртөө ухамсарлуулж яахин чадах билээ. Ойрдоо түүний сэтгэл ийм их тогтворгүй болчхоод байхад нь тэр Винятай уулзаж учраа ололцвол энэ зовлон зайлна гэж боддог боллоо. 

	Өнөө өглөөгүүр тэр Садишийг өрөөндөө авчирлаа. Садиш ойрдоо нагац эгчийгээ үзчихээд нэг ёсондоо Виняг мартчихжээ. Лалида түүнд, 

	— Чи ер нь Винятай муудчих аа юу гэтэл Садиш Винягийн тухайд учир зүггүй олон таван юм ярьж магтаж эхэллээ. Тэгтэл Лалида:

	— За даа чиний нөхөр ч сайн л юм байж! Чи Виня гуай Виня гуай гээд байдаг, тэгэхэд тэр чинь манайхаар шагайхаа ч байж шүү дээ гэвэл Садиш, 

	— Хүүш болиоч, хэзээ ч тэр ийм хэрэг гаргахгүй ээ гэлээ. 

	Лалида өөрийнхөө хэлснийг зөв болгох гэж дүүдээ нэлээд ширүүн ярьсан боловч Садиш ч өөрийнхөө үгийг батлахын тулд Винягийн руу яваад тэр дороо эргэж ирэхдээ:

	— Нөгөөдөх чинь гэртээ алгаа. Энд ирсэнгүй юү? Өөр хаачдаг юм бэ гэвэл Лалида:

	— Ойрдоо ер нь юунд эс үзэгдэнэ вэ? гэвэл Садиш хариуд нь:

	— Тэр ойрдоо гэртээ байгаагүй байж мэднэ. Өөр яах вэ гэж өчив. 

	Тэгээд Лалида Сүжридад очиж:

	— Эгчээ бид хоёр Горагийн эжийтэй үгүй хаяхад нэг ч гэсэн очиж уулзахгүй бол бүүр болохоо байлаа гэвэл Сүжрида хариуд нь:

	— Бид ямар түүний чинь таньж мэдэх биш дээ гэхэд Лалида:

	— Горагийн эцэг чинь манай аавын багын танил найз нь шүү дээ гэхлээр нь Сүжрида: нээрэн тийм шүү дээ, би бүүр мартаж орхиж:

	— Лалида чи аавд тэднийд очлоо гэж хэл! гэвэл. 

	— Үгүй, боль доо чи, өөрөө хэлбэл дээр гэв. Яваандаа Сүжрида эцэг дээрээ очих боллоо. Тэгээд эцэг нь түүнд;

	— Нээрээ ч аль эртний л тэднийхээр очиход гэмгүй л байсан юм даа гэлээ. 

	Хоолны дараагаар Горагийнд очих асуудал бүүр шуударлаа. Тэгтэл бас Лалидагийн сэтгэл уймарч:

	— Эгчээ чи аавтай очоод ир! Би явахаа болилоо гэвэл Сүжрида:

	— Чамайг явахгүй бол би ч явахаа байлаа. Чи явахаа байж яаж болох юм бэ? гэх мэт ярилцсаар Лалида арга буюу явлаа. Гэвч өнөөдөр тэр Винятай уулзахаасаа баахан ичиж байлаа. Учир нь Виня ойрын үед тэднийхээр ер үзэгдээгүй байтал Лалида өөрөө түүнийг эрэн хайсаар очих нь хаашаа юм бэ? гэж бодлоо. Уг нь тэр Виняг эрж л тэднийд очсон билээ. Тэгэвч өөрийгөө хэргээс цэвэрлэхийн тулд тэднийд очоод тэр огт ажиггүй царай гаргаж Винягийн өөдөөс ганц удаа ч эгцлэн харалгүй, тэр ч байтугай мэндэлсэнгүй байж дөнгөлөө. Тэгэхэд Виня гаднаас орж ирэнгүүтээ ичиж зовсон байдлаар хатавчинд зогсож тэдэнд, хандаж:

	— Барэш гуай та нарыг явъя гэж байна гэхэд нь Лалида түүний үгийг огт анзаараагүй юм шиг байж чадлаа. Анандмия түүнд:

	— Яадаг билээ та минь дайлж зочлохгүй явуулчих гэж үү. Виня чи энд эдэнтэй сууж бай гээд гарлаа. Би яваад шалавхан жаал жуул юм зэхээд ирье. Виня Лалидагаас нэлээн зайдуухан жишүү харж суулаа. Тэгэхэд Лалида байж ядсан шинжээр ийн өгүүлрүүн:

	— Виня та Садиш найзыгаа бүрмөсөн мартчихаагүй биз! Тэр, өглөө танайд очоод ирсэн гэвэл Виня түүний үгнээс цочин өөрийн төрөлхийн сэргэлэн сэхээгээ ч ашиглан эвтэйхэн хариу өчиж эс чадан нүүр чих нь улайж өгүүлэх нь

	— Садиш манайд очсон гэнээ. Би байгаагүй л дээ харла гэж хэлэхдээ Лалидаг ийм энгийн зүйл ярьж байгаа хойно нэг их уурлаагүй л байна даа! гэж бодон дотор нь онгойх шиг боллоо. Тэгээд яваа яваандаа нөгөөх гирвэшсэн байдал бүүр алга болоход Сүжрида инээмсэглэн өгүүлрүүн:

	— Виня та биднийг бүүр нэг зэрлэг араатнууд юм гэж бодоогүй биз, ингэтэл их зугтааснаар чинь үзвэл гайхмаар байна гэвэл Виня, эгч минь хэн зүрх сэтгэлээс эс үг ярилцана тэрэнд гэм бурууг ноогдуулдаг орчлонгийн жам бас бий. Таны хувьд ингэж хэлдэг тохиромжгүй юм шиг санагдаж байна. Та өөрөө холдчихсон болохоороо бусдыг өөрөөсөө зайлчихлаа гэж эндүүрсэн байж болох юм. Виня Сүжридаг өнөөдөр л анх удаа «эгч» минь гэж хэлсэн нь Сүжридаг сонсоход аятайхан байсан бөгөөд тэр «эгч минь» гэсэн үг түүнд тун их эрхэм нандин үг шиг санагдлаа. 

	Барэш гуайг охидтойгоо Горагийнхаас явахад бүр орой болчихсон байлаа. Виня Анандмияд хандаж, 

	— Ээж ээ, би таныг өнөөдөр ямар ч ажилд гарыг чинь хүргэхээ больё. Та дээд өрөөндөө морилогтун! гэж хэлээд Анандмияг дээш нь авч гараад сийрс дэвсэж суулгахад Анандмия:

	— Виня чи юу хэлэх гээ вэ хэл! 

	— Ээж ээ, би юу ч хэлэх гээгүй. Харин та өөрийн бодсон санаснаа над яриач гэж хэлэхдээ Анандмия, Барэш гуайн охидыг юу гэж үзэж байгаа бол гэдэг бодол дотрыг нь шөвөгдөж байлаа. 

	Тэгтэл Анандмия:

	— Өө чиний намайг энд урьж авчирсны хэрэг ийм байжээ. Би чамд бага сага юм хэлж өгье дөө гэхэд нь Виня:

	— Таныг би дуудаж авчраагүй бол та жаргах нарны ийм сайхан туяаг яаж харах вэ? гэлээ. Галкадагийн жаргах нарны цацраг үнэхээр ер бишийн сайхан бөгөөд Виняд жаргаж байгаа нарны энэ цонхигор туяа өнөөдөр онцгой өнгө гэрэлтэй юм шиг санагдах ажгуу. 

	Энэ хоёр охин надад усан дагина шиг санагдлаа хэмээн Анандмия өгүүлэхэд Виняд шууд ингэж магтах нь хангалттай биш шиг санагдах ажээ. Гэнэт Анандмия гүнзгийгээр санаа алдан өгүүлрүүн:

	— Сүжридатай хэрэв Гора ханилбал би мөн их баярлах байна даа! гэхэд нь Виня байж ядан:

	— Ээж ээ, би ч гэсэн олон удаа ингэж бодсон юм аа. Горагийн тухайд бол Сүжрида эгч ёстой тохиромжтой хүүхэн даруй мөн билээ гэвэл эх, 

	— Бидний санаснаар бүтнэ гэж үү дээ? гэвэл, 

	— Бүтэхгүй яах юм бэ? Гора өөрөө Сүжридаг ихэд тоодгийг би мэдэж байна аа. Анандмия ч Горагаа ямар нэгэн юмнаас болж сэтгэлийн хөдөлгөөн ихтэй байсныг мэдсэн билээ. Тэгтэл одоо Винягийн ярианаас үзвэл тэр бүсгүй нь Сүжрида болох нь гэж мэдлээ. Тэгээд хэсэг дуугүй сууснаа:

	— Гэтэл тэр Сүжрида чинь хэн нэг хиндийн гэрт бэр болох юм уу даа гэвэл Виня, 

	— Ээж ээ, харин Гора маань өөрөө брахман бүлээс гаралтай хүүхэнтэй сууна гэж үү? Энэ тухайд та юу гэж бодож байна? гэвэл, 

	— Би бол баяртай хүлээн авч зөвшөөрөх болно хэмээн эхийг хариулахад Виня:

	— Зүйтэй тэх л хэрэгтэй юм гэвэл, эх:

	— Тэгэхгүй яах вэ. Энэ чинь гэр бүл болох гэдэг маань хүн хүнтэйгээ зүрх сэтгэлийн барилдлагатай болох гэсэн хэрэг шүү дээ. Зөвхөн ёсорхож тарина уншсанаар хамаг хэрэг дуусах огт биш билээ гэв. 

	Винягийн сэтгэлийн дарамт овоо хөнгөрч урам ороод:

	— Ээж ээ, би таны амнаас ийм үг дуулсандаа баярлахаар үл барам таныг хаанаас яаж ийм сайхан ухамсар олж авсныг гайхан биширнэм гэвэл. 

	— Энэ бүхнийг би Горагаас л олж авсан юм хэмээн эх мишилзэв. 

	— Гора өөрөө ч гэсэн язгуурын ялгаврыг заримдаа их зааглаж үздэг шүү дээ гэвэл эх:

	— Тэр юу л гэж донгосно донгосож л байг, ямар хамаа байна. Би Горагаас их юм сурсан, орчлонгийн чухам үнэн ба худлаа эд бүгдийг ялган салган ухаарах сэхээ бурхан надад заяахдаа Гораг минь хамт барьц болгон хайрласан юм. Хүү минь брахман, хинду хоёрт ямар ялгаа байгаа юм бэ? Энэ бол хүний мөс, амьдрах онцлогийн ялгавар болох зүйл огт бишээ. Зөвхөн явцуу язгуурын нэр билээ. Бурхан бүхнийг адилаар үзэх ёстой зөвхөн маань мэгзэм, хүрээ хийдээр хамаг хэрэг бүтэх гэдэг дэмий хэрэг гэхэд нь Виня Анандмиягийн өлмийд сөгдөн адисалж:

	— Ээж ээ, та ямар ухааны чадалтай вэ? Таны үг яасан их нигүүлсэнгүй вэ? Таны үг аз жаргал над заяалаа гэв.

	 

	ГОРА - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

